
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	I

	1859 оны тавдугаар сарын хоринд билээ. Нэгэн их зам дээрх буудлын намхан довжоон дээр дөч гаруйхан насны нэг язгууртан эрхэм, толгой нүцгэн гарч ирэв. Тэр хүн тоосонд дарагдсан пальто, судалтай өмд өмсжээ. Эрүүгээр нь зөөлөн шар үс халиурсан, цулцгар хацар, жижигхэн гөлгөр нүдтэй зарц залуугаасаа тэр эрхэм, 

	— За юу байна Петр? Харагдах юм бас алга уу? гэж асууна. 

	Зарц хар хүүгийн зүүсэн оюу чулуун ээмэг нь ч тэр, тосолж янзалсан үс нь ч гэлээ, эелдэг хөдөлгөөн сэлт нь ч гэсэн цөм шинэ цагийн, боловсронгуй хүн болохыг нь илтгэх аж. Зарц ая дагаж зам руу нэг харсан болоод:

	— Ердөө юу ч байдаггүй, харагдах юм алга аа гэж хариулав.

	— Харагдах юм алга аа? гэж эрхмийг давтан асуухад зарц нь мөн л, дахиад: — Харагдах юм байдаггүй гэж хариулна.

	Нөгөө эрхэм санаа алдаад урт сандал дээр суучхав. Хөлөө сандал доогуур хойш нь атийж, орчноо харж, бодолхийлэн эргэцүүлж байх зуур нь уншигчдаа бид энэ эрхэмтэй танилцуулъя. 

	Энэ хүнийг Николай Петрович Кирсанов гэдэг юм. Буудлын газраас арван таван мод хэртэй газарт энэ хүн хоёр зуун хамжлагатай, догь гэгчийн эдлэнтэй, тэгээд тариачдаа чөлөөлж, «ферм» байгуулснаас хойш өөрөө хоёр мянган десятин газартай гэж ярих болсон юм байжээ. Эцэг нь 1812 оны дайны үеийн генерал, бичиг үсэг муутай, ширүүн дориун боловч, муу санаагүй жирийн нэг орос хүн байжээ. Амьдрал туршаа чармайн зүтгэж, эхлээд бригад захирч байснаа, дивиз даргалах болж хязгаарт байнга суудаг, цол, тушаалынхаа эрхээр тэндээ сүрхий жинтэй байсан аж. 

	Николай Петрович мөн ууган ах Павел шигээ оросын өмнөд хязгаарт төржээ. Энэ ахын нь тухай цаашаа яригдана. Николай Петрович арван дөрвөн нас хүртэл гэртээ, хямд төсөр хөлсний хүмүүжүүлэгч, задгай зайдан мөртөө нялганаж долигоносон дагуул нар болон бусад цэргийн болон штабын элдэв хүмүүс дунд хүмүүжиж байв. 

	Хүүхэн явахдаа Agafh нэртэй, генералын гэргий болоод Агафоклея Кузминишна Кирсанова болсон, Колязины овгоос гаралтай эх нь «захирагч эх» гэгдэгч улсын тоонд орох, хээнцэр дэгжин малгай, шуужигнасан торгон платье өмсөж, сүмд ороод мөргөлчдийн тэргүүн мөрөнд очдог, үг олон, дуу чангатай өглөөд хүүхдүүддээ гараа үнсүүлж гийгүүлээд, шөнө унтахад нь ерөөдөг, ер нь гэхэд л дураараа цэнгэж амьдардаг бүсгүй байв. Николай Петрович эр зоригоор гойд гэгдэх байтугай хулчгар гэдэг хочтой болчихсон хэдий боловч, генералын хүү болохоор ах Павлынхаа адил цэргийн албанд орох ёстой байлаа. Гэтэл өөрийг нь албанд хуваарилсан мэдээ ирсэн яг тэр өдөр мань хүн хөлөө хугалчхаад, хоёр сар хэвтэж, насан туршаа доголон болон гарчээ. Эцэг нь хүүдээ цөхөрч орхиод энгийн газар алба хаалгахаар болов. Арван найм хүрэхтэй нь хамт хүүгээ Петербургт аваачиж их сургуульд оруулав. Далимд нь хэлчихэд энэ үеэр ах нь торгон цэргийн хороонд дарга болсон байв. Ингээд хоёр залуу нэг байранд хамт сууж, эхийнхээ талын хамаатан, том түшмэл Илья Колязин гэгчийн алсын хараанд байх болов. 

	Эцэг нь өөрийнхөө дивиз, гэргий рүүгээ буцаад, бичээчийн дадмаг бичгээр дүүрсэн ам бор цаас хааяа хүүхдүүддээ илгээдэг болжээ. Ам цаасны доод өнцөгт хичээж урласан хээ угалзархуу хүрээ татсаны дотор «Пиотр Крисаноф, хошууч генерал» гэж мадагтайгаар гоёмсоглуулан зурсан байдаг сан. 1835 онд Николай Петрович их сургууль төгсөн эрдэм номтой хүн болж гарсан бөгөөд мөн тэр жил үзлэг муу хийлгэсний улмаас чөлөөнд гарсан генерал Кирсанов эхнэрийнхээ хамт Петербургт суухаар иржээ. 

	Генерал Таврическ цэцэрлэгийн дэргэд байшин хөлслөх болж, Английн клубт орохоор бүртгүүлчхээд байтал гэнэт өвчин тусч нас барав. Агафоклея Кузминишна, нийслэл хотын бөглүү амьдралд дасаж чадалгүй, ганцаардан суух болоод уйтгарт баригдсаар, нөхрөөсөө хойш удалгүй талийгаач болжээ. Гэхдээ Николай Петрович эх эцэг хоёрыгоо амьд мэнд байхад, сууж байсан байрныхаа эзэн агсан түшмэл Преполовенскийн хөөрхөн охинд дурлаж амжаад цаадуулаа сүрхий гомдоосон гэнэ. Дурласан охин нь сэтгүүлийн «шинжлэх ухаан» гэдэг бүлгээс сүрхий сүрхий өгүүллэг уншдаг боловсронгуй гэгдэгч хүн байв. 

	Николай Петрович гашуудлын хугацаа дөнгөж дуусмагц энэ охинтой гэрлээд, хувь эдлэнгийн яаманд эцгийнхээ хөөцөлдсөний ачаар алба хаах болсноо орхиж, эхлээд Машатайгаа хамт ойн дээд сургуулийн ойролцоо зусланд, дараа нь хотод цэвэрхэн шат, зочдын хүйтэвтэрхэн өрөөтэй жижиг хөөрхөн байранд жаргаж байгаад эцэстээ хөдөө тосгонд очиж бүрмөсөн суурьшаад, удалгүй Аркадий гэгч хүү төржээ. Эрхэм хоёр амар жимэр тун сайхан амьдарч бараг салж холддоггүй, хамт юм уншиж хоёул гар нийлүүлэн төгөлдөр хөгжим дарж, хөг нийлүүлэн дуулдаг, эхнэр нь цэцэг тарьж шувуу маллагааны ажлыг харгалздаг, нөхөр нь хаа нэг анд явж, аж төрлөө эмхэлдэг; Аркадий ч мөн амар жимэр сайн өсөөд л өсөөд л байж. Арван жил зүгээр зүүд шиг өнгөрөөд өгч. 47 онд Кирсановын эхнэр нас барлаа. Кирсанов энэ зовлонг арай ядан туулж, хэдхэн долоо хоногийн дотор бууралтаж орхиод, жаал саатаж тайтгарах санаатай гадаадад гарах юм бил үү гэж байтал 48 он1 ч болчхов. 

	Кирсанов арга буюу тосгондоо буцаж ирээд нэлээд удтал дэмий суусны дараа аж ахуйгаа өөрчилж засах ажилд оров. 55 онд Кирсанов хүүгээ их сургуульд авчирч өгөөд, бараг хаашаа ч гаралгүй, Аркадийн үерхдэг залуу нөхөдтэй танил тал болохыг хичээж Петербургт хүүтэйгээ гурван өвөл өнгөрөөв. Эцсийн өвөл Кирсанов Петербургт очиж чадсангүй, тэгээд одоо 1859 оны тавдугаар сард мань хүн үс нь цал бууралтаж, цулцайж таргалаад, жаал бөгтийчихсөн, урд нэг цагт өөрийн нь авч байсан дэд эрдэмтэн цолыг аваад ирж яваа хүүгээ хүлээж байгаа нь энэ ажээ.

	Зарц хархүү ая зүйг бодож, бас эзний нүднээс зайлахыг хүссэн ч байж магадгүй, хаалга руу очиж тамхи татлаа. Николай Петрович толгойгоо ганзагалаад, шатны өмхөрсөн гишгүүр өөд харж эхлэв. Томоо алаг ангаахай шатаар ихэмсэг нь аргагүй холхиж, том шар хөлөөрөө тог тог алхална. Шавар шалбааг болсон нэг муур бариулын хажууд цөмцийн суугаад өөдөөс нь дурамжхан харна. Нар шарж, буудлын сүүдэртэж харлах пингээс халуун хар талхны үнэр анхилна. Николай Петрович маань бодолд автан суув. «Хүү минь... эрдэм номтой... Аркаша...» гэж толгойд нь эргэлдэн, өөрөө анги нэг юмны тухай бодох гэж оролдоход нөгөө л бодол дахин эргэлдэнэ. Талийгаач болсон гэргий нь санагдана... «Үзэж чадсангүй дээ!» гэж Кирсанов уйтгарлан шивнэв. Том саарал тагтаа зам руу нисэж ирснээ, худгийн дэргэд тогтсон шалбаагаас уухаар яаран очив. Николай Петрович тагтаа өөд харж эхэлсэн боловч, ойртон яваа тэрэгний дугуйн чимээ нэгэнт чихэнд нь сонсогдох боллоо... 

	Зарц хаалгаар бултас хийж ороод, хэн гуай ирж байх шиг гэж дуулгав. 

	Николай Петрович босон харайж замын алсыг ширтэв. Улааны гурван морь хөллөсөн тэрэг гарч ирлээ. Тэргэн дотор оюутны саравчит малгайны хүрээ, хайр татсан танил царай гялс хийж харагдаад орхилоо... 

	— Аркаша! Аркаша! гэж Кирсанов хашхираад, гараа даллан тосож гүйв... хэдхэн агшин өнгөрөхөд залуухан эрдэмтний борлож, тоосонд дарагдсан, сахал самбайгүй хацарт өвгөний уруул наалдав.

	II

	Аркадий эцэгтээ дуртайяа энхрийлүүлэн, зам явж жаал сөөнгөтсөн гэлээ ч залуу хүний цангинасан дуугаар:

	— Алив, аав аа, тоосоо нэг гөвөөд орхиё л доо. Өөрийг чинь бүр тоос болгочихно оо шүү гэнэ. 

	— Зүгээр, зүгээр гэж Николай Петрович уяран инээмсэглэж үглэх бөгөөд хүүгийнхээ шинелийн зах, өөрийнхөө пальто руу гараараа хоёр гурав ороолгоод авлаа. Жаахан зайлж зогсоод, — алив өөрийгөө нэг харуулаад орхи, за харуулаад орхи гэснээ, буудлын газар луу яаран алхах зуураа, — алив наашаа, наашаа яв. Морьд шалавлаарай гэж үглэнэ. 

	Николай Петрович хүүгээ бодвол ихээ сэтгэл догдолсон, жаал самгардсан ч аятай, хулчийсхийгээд ч байх шиг ажээ. 

	Аркадий эцгийгээ зогсоож, 

	— Аав аа, таныг би сайн нөхөр Базаровтайгаа танилцуулъя, үүний тухай өөрт чинь зөндөө бичдэг байгаагүй юу даа. Базаров тун эелдэг хүн, тэгээд ч манайд зочлохыг зөвшөөрсөн юм гэв. 

	Николай Петрович даруй эргэж, тэрэгнээс дөнгөж сая бууж байгаа цацагтай урт нөмрөгтэй өндөр хүний өөдөөс очиж, өөрийн нь яаралгүй сунгасан нүцгэн улаан гарыг чанга атгав. 

	Кирсанов ам нээж

	— Үнэн голоосоо баярлаж байна. Манайд очих гэсэн сайхан санаанд тань талархана. Таны алдар нэрийг... мэдэж болох сон бол уу? гэв. 

	Базаров залхуурангуй мөртөө эрдүү дуугаар

	— Евгений Васильев гэж хариулаад, нөмрөгийнхөө захыг буулган царайгаа Николай Петровичид бүрэн харуулав. Тэр хүн өргөн духтай, угаараа хавтгай, үзүүрээрээ шовх хамартай, дүрлэгэр ногоовтор нүдтэй, шанаа руугаа унжсан элсэн өнгөт сахалтай, эцэнхий гозгор царайнд нь амгалан сайхан инээмсэглэл тодорч, зоримог, ухаалаг байдал илэрнэ. 

	Николай Петрович үгээ залгаж

	— Эрхэм Евгений Васильвич, та манайд очоод уйдчихгүй байгаа гэж бодно гэлээ. 

	Базаровын нимгэн уруул үл мэдэг хөдлөөд, хариу юм хэлсэнгүй, зүгээр малгайгаа өргөсхийв. Базаровын хар туяатай өтгөн урт цайвар үс том гавлынх нь гэдгэрийг нууж чадаагүй ажээ. 

	Николай Петрович дахин ам нээж, хүү рүүгээ эргээд 

	— За яах вэ тэгээд Аркадий? Морио одоо хөллөх үү? Аль та нар жаал амрах санаатай байна уу? гэв. 

	— Гэртээ хариад амаръя, аав минь морио хөллө гээч.

	Эцэг нь тосож аваад, — Одоохон одоохон эй Петр дуулж байна уу! Хөөш хэлж үзээч хө, шалавхан шиг гэв.

	Петр боловсронгуй зарц болохоороо эзнийхээ гарыг очиж үнссэнгүй, зөвхөн алсаас мэхэсхийгээд дахин хаалгаар гарч одов. 

	Аркадий буудлын газрын эзэгтэйн авчирч өгсөн төмөр шанагатай уснаас шимж, Базаров тамхиа татан, тэрэгнээс морьдоо гаргаж байгаа улаач нар өөд очиж байх зуур Николай Петрович сандчин, би энд жижиг тэрэгтэй ирсэн. Чиний тэргэнд ч бас гуравласан морьд бий. Ганцхан жижиг тэрэг маань хоёрхон хүний суудалтай, танай нөхрийг чинь яадаг юм билээ мэдэхгүй байна... гэж ярина. 

	Аркадий аавынхаа үгийг тасалж аяархан дуугаар

	— Тэр чинь миний тэргэнд суугаад явчихна аа зүгээр. Та зүгээр түүнтэй битгий л ёсорхож үз. Гайхалтай сайн хүн юм, эрээ бараагүй, та үзнэ ээ гайгүй гэлээ. 

	Николай Петровичийн улаач морьдоо гаргаж ирлээ. 

	Базаров улаачид, — За бөөн сахал минь хөдөлж үз дээ гэж хэлэв. Дахныхаа арын цоорхойд гараа хийгээд мөн энд зогсож байсан өөр нэг улаач энэ үгийг шүүрч аваад, 

	— Митюха, энэ эрхэм сая чамайг юу гэж хочилсныг чи дуулав уу? Бөөн сахал чинь ёстой л нэг мөн дөө гэв. 

	Митюха ердөө л малгайгаа донхолзуулснаа, дунд талын хөлөрсөн морины жолооноос татав. 

	— Алив та нар минь шалбалзаж үзээрэй. Архины мөнгө шагнана шүү! гэж Николай Петрович дуу алдав. 

	Хэдхэн минутын дотор морь хөллөж дуусаад эцэг хүү хоёр жижиг сүйхэнд орж, улаачийн суудал дээр Петр гарч суув. Базаров том тэргэн дээр ухасхийж гараад савхин дэр лүү толгойгоо шигтгэж орхилоо. Хоёр тэрэг хоёулаа хөдлөв. 

	III

	— За ийм байдаг байжээ. Арай гэж чи минь дэд эрдэмтэн болчхоод гэртээ нэг хүрээд ирдэг байж гээд Николай Петрович хүүгийнхээ мөрийг нэг барьж өвдгийг нэг илэн, — Арай гэж нэг ирлээ дээ! гэв.

	Аркадий хэдийгээр чин голоосоо бараг хүүхэд шиг баярлан хөөрч байсан боловч сэтгэл хөдөлгөсөн ярианаас даруйхан жирийн аар саар юм руу орохыг хүсэж, — Авга ах яасан бэ? Бие нь сайн биз дээ? гэж асуув. 

	— Сайн, надтай цуг өөрийг чинь угтахаар явах гэж байснаа яасан ч юм, болчихно билээ. 

	— Та өөрөө намайг удаан хүлээв үү? гэж Аркадий асуув. 

	— За нэг таван цаг орчим хүлээсэн. 

	— Үгүй бас сайн аав аа! гээд Аркадий эцэг рүүгээ эргэж хацар дээр нь чанга үнсэв. Николай Петрович аяархан инээд алдана. 

	Эцэг ам нээж, — би чамд ямар сайхан морь олсон гэж санана! үзээрэй гайгүй. Өрөөг чинь бас гоёор цаасалсан, гэлээ. 

	— Ингэхэд Базаровт маань өрөө бий байгаа?

	— Найзад чинь ч бас өрөө олдоно оо. 

	— Аав аа, та цаадхадаа сайн байж үзээрэй. Энэ хүний нөхөрлөлийг хэдий чухагт үздэгээ би гаргаад хэлчих үг олохгүй юм. 

	— Чи энэ хүнтэй саявтар танилцаа юу?

	— Тэгсээн. 

	— Тэгж таарна аа. Өнгөрсөн өвөл надад үзэгдээгүй л юм байна. Юу хийдэг хүн бэ дээ, тэгээд?

	— Голлодог зүйл нь түмэн бодисын шинжлэл, гэхдээ цаадах чинь бүгдийг мэддэг хүн, хойтон жил доктор цол хамгаалах санаатай байгаа хүн дээ. 

	— Тийм бий! Хүний эмнэлгийн анги юм биз дээ гэж Николай Петрович дуугараад жаал азнаснаа гараа зангаж, — Петр, энэ чинь манай тариачид явж байна уу даа? гэв. 

	Петр эзнийхээ заасан чигт харлаа. Амгайвчтай морь хөллөсөн хэдэн тэрэг нарийхан замаар шогшиж, тэрэг бүрд, дахаа задгай ханцуйлсан тариачин эрс нэг хоёроороо сууж явлаа. 

	Петр, — нээрээ тийм л байна гэж дуугарав. 

	— Хаашаа явж байгаа улс вэ, хот орох гэж яваа юм уу даа?

	— Хот л орох гэж яваа байх даа. Архины мухлагт л биз гэж Петр зэвүүрхэнгүй дуугараад, улаачийг гэрч барих аятай өөдөөс нь бөхийхөд, цаадах нь ядаж хөдөлсөн ч үгүй, шинэ цагийн үзэл санааг нь үл зөвшөөрөх хуучин цагийн хүмүүжилтэй эр байж дээ. 

	Николай Петрович хүү рүүгээ хандан яриа үүсгэж, тариачид энэ жил над их төвөг ургуулаад байна. Татвараа төлдөггүй. Үгүй ер нь яана аа та минь? гэв. 

	— Аа нөгөө хөлсний ажилчид санасанд чинь хүрч байна уу? гэв Николай Петрович шүдээ зууж, — Яах вэ ээ. Гай болоход тэдний маань уруу татаад байх юм гэж дуугарав. — Тэгээд ч жинхэнэ мэрийж байгаа юм бас алга аа. Морины тоног хэрэгсэл эвдчихээд байх юм. Гэхдээ газар овоо дориун хагалсан даа. Тээрэмдээд авбал ч гурилтай болно. Ингэхэд чи одоо аж ахуйн юм сонирхох боллоо гэж үү дээ?

	Аркадий сүүлчийн асуудалд хариулалгүйгээр, — манай энд сүүдэр байхгүй, энэ чинь л муу юм даа гэлээ. 

	— Байшингийнхаа хойд талын тавцан дээр би томоо талх бариулчихсан. Одоо тэгээд гадаа сэргэлэн агаарт хоол идэж болох болсон шүү гэж Николай Петрович дуулгав. 

	— Зуслантай л тун их төстэй болох юм байна... гэхдээ энэ бүгд ч яах вэ бага хэрэг, харин эндхийн агаарыг яана аа та минь! Ямар анхилуун үнэртэй юм бэ? Нээрэн, манай нутгийнх шиг сайхан үнэр хорвоо дээр өөр хаа ч байхгүй байх гэж надад санагддаг шүү! Эндхийн тэнгэр ч гэсэн дээ... 

	Аркадий гэнэт үгээ тасалж, гэдрэгээ хялам хийгээд дуугүй болчхов. 

	Николай Петрович үг оруулж, — Тэгэлгүй яах вэ. Чи энд төрсөн хүн эндхийн юм бүхэн чамд онцгой сайхан санагдах ёстой... гэв. 

	— Үгүй, аав аа, хүн чухам хаа төрсөн нь хамаагүй хэрэг шүү дээ. 

	— Гэлээ гэхдээ... 

	— Үгүй тэр чинь ердөө ч хамаагүй. 

	Николай Петрович, хүү рүүгээ хажуугаас нь харлаа. Тэдний хооронд дахиад яриа үүстэл тэрэг нь хагас мод хэртэй явчхав. 

	Николай Петрович яриа үүсгэж, — Чамд бич лүү, үгүй юү санахгүй юм. Чиний хөгшин асрагч, Егоровна талийгаач болчихсон шүү дээ гэлээ. 

	— Нээрээ юү? Хөөрхий эмгэн! Аа Прокофьич тэгээд амьд уу?

	— Амьд аа, огтхон ч өөр болоогүй, нөгөө л үглэсэн хэвээрээ. Ер нь тэгээд манай Марьино сууринд нэг их өөр болчихсон юм чамд харагдахгүй дээ. 

	— Таны захирагч нөгөө л хүн байгаа юу?

	— Нээрээ би захирагчаа халчихсан юм байна шүү. Чөлөөлөгдсөн хуучин хамжлага явсан хүмүүсээс дэргэдээ авч байхыг больё, юу ч гэсэн хариуцлага шаардах ажил даалгахаа байхаар шийдсэн шүү. (Аркадий нүдээрээ Петр өөд зангав) энэ чинь үнэхээр чөлөөлөгдсөн л хүн байгаа юм гэж Николай Петрович францаар аяархан дуугараад, — гэхдээ яах вэ энэ чинь хиа шүү дээ. Миний захирагч одоо хотын борчуулаас гаралтай хүн бий, овоо авхаалжлаг эр дэг ээ, жилд би түүндээ хоёр зуун тавин рублийн цалин тогтоосон. Ингэхэд байна аа гээд цаашаа Николай Петрович дух, хөмсгөө гараараа үрчив. Сэтгэл нь догдлоод ирэхээрээ л хэзээний ингэдэг заншилтай хүн билээ. 

	— Марьинод онцын өөрчлөлт байхгүй гэж би сая чамд хэлсэн ээ дээ.. тэр чинь яг ч үнэн биш ээ. Би чамд урьдчилан мэдэгдэхийг өөрийн үүрэг гэж үзэж байна. Хэдийгээр... 

	Николай Петрович хэсэг зуур түгдэчсэнээ цаашаа францаар ярьж гарав. 

	Ёс суртахууныг хатуу баримтлагч хүн миний ингэж илэн далангүй ярихыг зохисгүйд үзэж болох юм. Гэхдээ нэгд үүнийг нууж болохгүй, хоёрт, эцэг хүүгийн харьцааны талаар би хэзээнээсээ өвөрмөц зарчим баримталдаг байсныг чи өөрөө мэднэ. Гэлээ гэхдээ чи намайг буруушаах эрхтэй. Миний насан дээр... Ер нь гэхэд нөгөө... нөгөө бүсгүй, чи лав түүний тухай дуулаа бий дээ. 

	— Фенечка юу? гэж Аркадий хайшрагхан асуув. 

	Николай Петровичийн царай улайчихлаа. 

	— Нэрийг нь битгий чанга хэлж үз дээ. Тийм ээ... тэр чинь одоо манайд сууж байгаа. Би түүнийг гэртээ оруулсан юм... Тэнд хоёр жижигхэн өрөө байсан юм л даа. Гэхдээ энэ бүгдийг өөрчилж болох юм шүү. 

	— Боль доо, аав минь, юунд?

	— Чиний найз манайд айлчлах болно.. эвгүй юм... 

	— Базаровын хувьд та битгий санаа зов, тэр чинь энэ мэтийн юмнаас дээгүүр хүн.

	— За чи ч гэсэн дээ бас. Байр чинь муу юм шүү дээ харласан гэж Николай Петрович дуугарав. 

	Аркадий тосож аваад, — Боль доо аав минь та бүр уучлал гуйж байгаа аятай байх юм, зовохгүй яасан юм бэ та? гэв. 

	Николай Петрович, — надад зовуурьтай байлгүй яах вэ гэж хариулаад улам улам улайчихлаа. 

	Аркадий энхрийлэн инээмсэглэж, — Болиоч дээ аав минь, хаанаас даа та минь! гээд «иймхэн юманд уучлал гуйж байх!» гэж дотроо бодоод зөөлөн сэтгэлт сайн эцгийгээ өрөвдөн энхрийлэх сэтгэл, өөрийнхөө далд нэг давуу байдлаа мэдрэхтэй хутгалдан дотрыг нь уяруулж байв. 

	— Боль доо та одоо гэж дахин хэлээд, эрдэм мэдлэгтэй, эрх чөлөөтэйгөө ухааран өөрийн эрхгүй зугаатай сайхан болж байв. 

	Николай Петрович духаа үрчсэн хэвээр байсан гарынхаа хурууны завсраар хүү рүүгээ хартал зүрх нь нэг хачин ёг хийгээд явчихлаа... гэвч өвгөн яаран өөрийгөө л буруушаав. 

	Удтал дуугүй явсны дараа Николай Петрович дуугарч, — За ингээд манай талбар эхэлж байна даа гэв. 

	— Тэр өмнө харагдаж байгаа чинь манай ой байх аа? гэж Аркадий асуув. 

	— Тийм ээ, манайх, ганцхан би худалдчихаад байгаа юм. Энэ жил түүнийг чинь хөрөөдөж ачих байх аа. 

	— Та юунд худалдчихаа вэ?

	— Мөнгө хэрэгтэй болоод, тэгээд ч бас энэ газар чинь тариачдад хуваарилагдах юм. 

	— Албаа төлдөггүй тариачдад уу?

	— Энэ яах вэ вэ тэдний хэрэг. Гэхдээ тэд нар нэг цагт төлөх л болно шүү дээ. 

	— Хайран ой гэж Аркадий дуугараад эргэн тойрныг харж гарав. 

	Тэдний явж байгаа газрыг үзэсгэлэнтэй гэж болмооргүй ажээ. Тал, эх захгүй тал бүр тэнгэрийн хаяа хүртэл цэлийж, эндээ жаахан товойж, тэндээ ялихгүй хотойсон, энд тэнд тармаг намхан буттай хэсэг бусаг ой үзэгдэнэ. Тахиралдсан гуу жалга Екатериний үеийн хуучин зураг дээр тэднийг яаж зурдаг байсныг санагдуулах аж. Эгц эрэгтэй горхи өөдгүй муу далантай алгынхан чинээ цөөрөм ихэвчлэн салхинд тал нь хийсчихсэн хар дээвэртэй, навтгар байшинг тосгон одоо хоосорчхоод байгаа үтрэмийн хавь дахь хаалга нь онгойсон, гишүү сүлжиж хийсэн ханатай яйжгай мурий болчихсон тээрмийн муу саравч, шавар нь холцорсон туйпуун ханатай, үгүй бол загалмай нь мурийж хазайчихсан, хаягдмал дорой оршуулгын газартай модон сүм зэрэг замд дайралдаж явав. Аркадийн сэтгэл баахан зовж явлаа. Тэгэхээс тэгэх гэсэн юм шиг замд дандаа нэг ясан хэдрэг болсон муу морьтой, уруу дорой тариачид дайралдаад байв. Зам дагуу тарьсан модны холтос, хуурч, мөчир нь хугараад, навтас болсон гуйлгачин аятай нэвсийлдэнэ. 

	Чухам л нэг мөлжчихсөн юм аятай эцэнхий туранхай үнээнүүд сувгийн ногоо шунаглан зулгааж байх нь үхлийн айхтар савраас дөнгөж нэг юм мултраад байгаа юм шиг санагдана. Хөөрхий хаврын сайхан өдөр, ингэж өрөвдмөөр болтлоо туйлдсан мал харахад нас, жавар, шуурга тачигнасан зэвүүн урт өвлийн дүр сэтгэлд цайран ургаж ирнэ... «үгүй энэ ч өгөөмөр баян нутаг биш юм даа. Элбэг баянаараа ч гэлээ, хөдөлмөрч хичээнгүйгээрээ ч тэр гайхуулах юм алга. Ингээд байж байж болохгүй, таарахгүй юм байна. Заавал өөрчлөх л хэрэгтэй... Гэхдээ яаж хийх вэ, юунаас эхлэх вэ?..» гэж Аркадий бодов.

	Аркадий ийм бодол болж явлаа... ингэж бодол болж явах зуур хаврын улирал аргагүй сайхнаа харуулах аж. Эргэн тойронд цөм халиурч ногоороод, урин салхины намуун амьсгалд мод, ногоо, бут, юм бүхэн тэнүүн зөөлөн найгалзаж өнгө хийморьтой харагдана. Бялзуухай тал талд тасралтгүй уянгалан жиргэж хөх цөцгий нэг бол номин талаас цойлон хөөрч жиргээд, эсвэл дов дамжин дуугүй гүйлдэнэ. Соёолж байгаа нялх ногоон улаан буудайн дотор турлиах бараалан цоохортох нь гоё, үл мэдэг цайрч эхэлсэн хөх будаан дунд ороод явчихаараа далд орж, сааралтсан долгион дотор хааяа толгой нь цухалзана. Аркадий харан харсаар явтал бодол нь аажимдаа сарнин замхрав... Мань хүн шинелиэ тайлж хаяад аргагүй идэр хүүхэд байраар эцэг өөдөө харсанд цаадах нь хүүгээ дахиад тэвэрч авлаа. 

	— Одоо ч ойртоод ирлээ дээ гэж Николай Петрович хэлээд, — Энэ толгой дээр гараадахын хамт л гэр харагдана даа хөөрхий. Аркаш минь цугаараа сайхан амьдарна даа. Чи надад аж төрлийн юманд тусалж өгөөрэй, ганцхан л уйдчихгүй бол, бид одоо улам ойр дотно болж бие биеэ сайн мэдэж авах хэрэгтэй байна, тийм биз дээ гэв. 

	— Тэгэлгүй яах вэ гэж Аркадий дуугарав, — үгүй өнөөдөр ямар сайхан өдөр вэ. 

	— Чамайг ирэхээр тэр байхгүй юу, хүү минь. Ёстой нэг хавар болж байна даа. Ингэхэд би Пушкинтэй санал нийлж байдаг юм. Евгений Онегинд:

	 

	Харагдаад ирэхээр чинь ямар уйтгартай вэ!

	Хавар, хавар дурлах цаг шүү!

	 

	гэсэн байдгийг санаж байна уу

	Нөгөө тэрэгнээс, — Аркадий! чүдэнзээ явуулаач тамхи асаах юм алга гэж Базаров дуудав. 

	Николай Петрович дуугүй болж, жаал гайхасхийсэн хэдий боловч шохоорхон сонсож явсан Аркадий өврөөсөө яаран мөнгөн хайрцагтай чүдэнз гаргаад Петрээр Базаровт өгүүлэв. 

	Базаров дахин дуудаж, — янжуур авахгүй биз гэв. 

	— Өгөөд орхи гэж Аркадий хариулав. 

	Петр, тэрэг рүүгээ буцаж ирээд, Аркадийд мөнгөн хайрцагтай чүдэнзний нь хамт бүдүүн гэгч ороосон навчин янжуур өгсөнд мань хүн түүнийг нь даруй асааж, хавьдаа хатуу тамхины гашуун хурц үнэр анхилуулсаар татаж гарахад уулаасаа тамхи татдаггүй Николай Петрович хэдий хүүгээ гомдоохгүйн тулд ажиглахааргүй боловч өөрийн эрхгүй хамраа буруулж явлаа. 

	Мөч хэртэй болоод хоёр тэрэг бор саарал будагтай, улаан гөлмөн төмөр дээвэртэй шинэхэн модон байшингийн довжооны өмнө ирж зогсов. Энэ нь нөгөө эдлэнгийн шинэ төв, тариачид хоорондоо ганц бие эздийн суурин гэж нэрлэдэг Марьино гэгч маань ажээ. 

	IV

	Зарц сэлт нь эздээ угтахаар довжоон дээр гараад ч ирсэнгүй. Ердөө арван хоёр орчим насны ганц охин гарч ирснээ, араас нь Петртой тун адилхан, сүлдтэй цагаан товч хадсан зарцын саарал хүрэмтэй Павел Петрович Кирсановын зарц болох залуу хүү гарч ирэв. Хүү сүйхний хаалгыг дуугүй онгойлгож өгснөө бүтээлгийг нь сөхөв. Николай Петрович хүүтэйгээ Базаровыг дагуулсаар бүрэг бараг, хүнгүй шахуу том өрөөгөөр өнгөрөхөд, үүдний цаанаас залуу бүсгүйн царай хальт харагдаад өнгөрөв. Мань гурав шинэ цагийн байдлаар засаж янзалсан, зочдын өрөөнд оров.

	Николай Петрович малгайгаа авч, толгойгоо сэгсрээд, — За бид гэртээ ирэх маань энэ дээ. Хамгийн гол нь одоо ууж идээд амрах л байна гэв. 

	Базаров суниаж биеийнхээ чилээг гарган, — Юм идэхэд ч нээрээ муугүй л байна гээд олбогт вандан дээр суув.

	— Тийм, тийм оройн хоол идэцгээе, алив оройн хоол бушуулаач гээд Николай Петрович ямар ч шалтаггүйгээр шал дэвсээд авлаа. Өө ашгүй Прокофьич гуай ороод ирэх шив. 

	Жар эргэм насны цагаан толгойтой, эцэнхий бор өвгөн орж ирэв. Гуулин товчтой хүрэн өнгийн цамц өмсөөд, ягаан алчуураар хүзүүгээ ороосон аж. Өвгөн инээмсэглэсээр Аркадий өөд очиж гарыг нь үнсээд, зочинд мэхийн ёслов. Үүд рүү нь ухарч очоод нуруугаа үүрэн зогслоо. 

	— За хараа биз Прокофьич, арай гэж нэг юм наашаа ирж шүү дээ гэж Николай Петрович яриа үүсгээд, — За тэгээд? Хүү чамд ямаршуу болсон харагдана? гэв. 

	— Гялалзаж байна гэж өвгөн дуугараад, дахин инээмсэглэснээ, даруй өтгөн хөмсгөө зангидав. — Ширээ засахыг тушаах сан бол уу? гэж нухацтай дуугарав. 

	— Тэгнэ, тэгж үзээч. Харин Евгений Васильич та эхлээд өөрийнхөө өрөөнд орох уу даа?

	— Үгүй, гялайлаа, хэрэггүй. Ганцхан миний юмыг тийш нь оруулчих, бас энэ нэг хувцсархуу юмыг ч билээ аваачаач гэхгүй юу гээд Базаров нөмөргөө тайлав. 

	— За сайн. Прокофьич та, хэн гуайн шинелийг аваач. (Прокофьич гайхаж орхисон дүртэй, Базаровын «хувцсархуу юмыг» хоёр гараараа тосож аваад, толгой дээрээ өргөсөөр өлмий дээрээ сэмхэн явж гарав). Аа чи, Аркадий өрөөндөө ороод гарах уу, үгүй юү?

	— Тэгснээ жаал цэвэрлэж үзэхээс биш гэж Аркадий хариулаад, үүд рүү чиглэх гэтэл дунд зэргийн нуруутай англи хийцтэй хар цамц өмсөж, жижиг дэгжин зангисга зүүсэн, гялалзсан шаахайтай хүн зочдын өрөөнд орж ирсэн нь Павел Петрович Кирсанов аж. Харвал дөчин тав орчим настай гэмээр богинохон зассан буурал үс нь шинэ мөнгө аятай хар туяа татан гялалзана. Царай нь ёжуун гэхдээ үрчлээ энэ тэр байхгүй, нарийн чадмаг урласан юм аятай тун цэвэр сайхан зохицсон гайхалтай хөөрхөн байсны шинж бүхий ажээ. Ялангуяа тавиун гэрэлтсэн хар нүдний сайхныг яана. Аркадийн хийморьлог дэгжин авга нь идэр цагийнх шигээ гуалиг, хүнд ихэвчлэн хорин нас хүрээд үгүй болчихдог, хорвоогоос буруулан дээшээ тэмүүлэх онцлог хүслэнгээ хадгалсаар буй хүн аж. 

	Павел Петрович уртлаг ягаан хумстай сайхан гараа өмднийхөө хармаанаас гаргаж ирэв. Ганцхан том чулуун товчоор тээглүүлсэн цасан цагаан бээлий гарыг нь улам ч гоё харагдуулна. Ач хүүдээ гараа өгөв. Эхлээд европ маягаар гар барилцсаны дараа ачтайгаа оросын заншлаар гурав дахин үнсэлцэв. Чухам гэвэл бувгар сахлаараа ачийнхаа хацарт гурав дахин хүрээд:

	— За ирсэн чинь ашгүй гэв. 

	Николай Петрович ахыгаа Базаровтай танилцуулав. Павел Петрович уяхан гуалиг нуруугаа үл мэдэг нугасхийж, инээмсэглэх аятай болоод Базаровт гараа өгсөнгүйгээр барахгүй хармаандаа буцаагаад хийчхэв. 

	— Чамайг би өнөөдөр бүр ирэхгүй юм болголоо шүү гэж Павел Петрович мөрөө хөдөлгөн эелдгээр найгалзаж сайхан цагаан шүдээ үзүүлж аятайхан дуугаар яриа үүсгээд, — Яагаа вэ, замдаа юм болоо юу? гэв. 

	Аркадий үүнд, юу ч болоогүй ээ. Зүгээр жаахан саатаж орхилоо гэж хариулав. Үгүй тэгээд одоо, бидний өлсөж байгааг яана. Аав аа, та Прокофьичийг түргэлүүлж үз. Би одоохон ирнэ. 

	Базаров гэнэт ухасхийн босож:

	— Байз, би чамтай цуг явъя гээд хоёр залуу гарч одов. 

	— Энэ чинь юун хүн бэ? гэж Павел Петрович асуулаа. 

	— Аркадийн маань найз, цаадхын чинь үгээр болж гэм тун их номтой хүн гэнэ ээ.

	— Энэ хүн тэгээд манайд айлчилж байх юм уу?

	— Тийм ээ. 

	— Энэ нэг их үс болсон эр үү дээ?

	— Харин тийм. 

	Павел Петрович хумсаараа ширээ тогшиж сууна. 

	— Миний санахад манай Аркадий нэлээд нүүрмэг болжээ. Буцаж ирсэнд нь би баярлаж байна гэж Павел Петрович дуугарав. 

	Хоолон дээр нэг их яриа хөөрөө болсонгүй. Даа ялангуяа Базаров тун дуу цөөнтэй байж, их юм идлээ. Николай Петрович фермийнхээ аж төрлөөс, өөрөө тэгж нэрлэдэг юм байна, элдэв хөгтэй юм жаал хөөрч, засгийн газраас авах гэж байгаа арга хэмжээ элдэв албан хороо депутатууд болон машин авахаас горьгүй болж байгаа сэлтийн тухай бас жаал ярив. 

	Павел Петрович хоолны өрөө дотуур нааш цааш алгуурхан холхиж (тэр уулаасаа орой хоол иддэггүй хүн байж), улаан дарс дүүргэсэн хундаганаасаа хааяа нэг шимнэ. Ам нээх нь бүр ч ховор «аа! ээ, хээ! гм!» гэх янзаар хаа нэг дуу алдах аж. Петербургийн сониноос жаалыг Аркадий дуулгалаа, гэхдээ мань хүн нэг жаал аягүйцээд байх шиг. Ер нь сая нэг эрийн цээнд хүрч яваа залуу хүн, хуучин өөрийг нь хүүхэд гэж үзэж заншсан газарт буцаад ирэхээрээ ингэж аягүйрхдэг л дээ. Аркадий яриагаа дэмий сунжуулж, «аав» гэж хэлэхээс хулгасхийж, нэг удаа хэдий аман дотроо боловч «эцэг» гэж хэлчхэв. Аягандаа өөрөө уумаар байгаагаасаа ихээ дарс дэндүү задгай байртай хийж бүгдийг нь уучхав. Прокофьич түүнээс нүд салгалгүй ажиглаж зөвхөн уруулаа хазна. Оройн хоолны дараа цөм шуудхан тарцгаачхав. 

	— Танай авга ер нь хачиндуу хүн ээ дээ гэж Базаров найзынхаа орны дэргэд халаадтай суугаад тамхи сорон ярьж байв. Хөдөө газарт юу ч их дэгжирхэх юм билээ дээ! Хумсыг нь ээ, үгүй тэр хумсыг нь ээ хөөш үзэсгэлэнд аваачаад ч тавьсан догь оо! гэнэ. Аркадий үүнд, үгүй тэр чинь цагтаа цалгиж явсан хүн гэдгийг чи мэдэхгүй шүү дээ. Намтрыг нь би чамд тэгжээ байгаад нэг яримз. Цаадах чинь эмэгтэйчүүдийн толгой эргүүлдэг сайхан эр байсан юм шүү дээ гэв. 

	— Мөөн, тийм юм бий! Урьдынхаа явдлыг дурсаад л тэгж байгаа хэрэг юм аа даа. Ганцхан дурыг нь татчихмаар хүн энд байхгүй л хөөрхийлмөөр юм. Би бүр хараад байсан юм. Нэг л их чулуу шиг хатуу дэрийсэн гайхалтай зах, эрүүгээ нандин хусаж янзалсныг нь яана. Аркадий Николич минь, энэ чинь хөгийн юм биш үү?

	— Тийм юм уу даа. Гэхдээ ер цаадах чинь үнэхээр сайн хүн юм шүү. 

	— Үеэ өнгөрөөчихсөн үзэгдэл шүү дээ. Харин танай эцэг чинь сүрхий сайн хүн байна. Шүлэг уншдаг нь дэмий, аж ахуйн талаар ч гэлээ нэг их юм мэддэг ч үгүй биз, гэхдээ цайлган сайн хүн бололтой. 

	— Манай эцэг ч алт шиг хүн дээ. 

	— Аавыгаа жаал хулчганаад байсныг чи ажив уу?

	Аркадий өөрөө бас хулчганасхийгээд байгаагүй юм аятай толгой сэгсрэв. 

	Базаров цаашаа — Ийм романтик сэтгэлэгтэй хөгшид байх гэж хачин юм! Мэдрэлийн системээ доргиж чичиртэл оролдсоор байгаад л... яах вэ зохицлыг нь алдагдуулаад орхидог. За за баяртай! Миний өрөөнд английн гар угаагууртай, үүд нь хаагдахгүй юм. Юу ч гэсэн сайшаахаас яах вэ, английн угаагуур гэдэг чинь дэвшил шүү дээ. 

	Базаров яваад өгөв. Аркадий баяр хөөрт автав. Төрсөн гэртээ хуучин танил орон дээрээ ойр дотно хүмүүсийн, магадгүй асрагч эхийн эцэж цуцахаа үл мэдэх энэрэнгүй сайн гараар ч хийгдсэн байж болох хөнжил нөмрөөд нойрсох гэдэг хэчнээн таатай вэ. Егоривнаг санаад Аркадий санаа алдаж бурхны оронд төрөхийг ерөөв... өөрийнхөө төлөө харин мөргөхгүй аж. 

	Аркадий Базаров хоёр төдхөн унтаад өглөө. Гэхдээ энэ гэрийн бусад хүмүүс мөддөө унтсангүй. Хүүгээ буцаж ирсэнд Николай Петровичийн сэтгэл догдолжээ. Мань хүн орондоо орж хэвтсэн мөртөө лаагаа унтраалгүй, шанаагаа тулаад элдэв бодолд удтал автав. Ах нь ажлынхаа тасалгаанд, шөнө дунд ихээ өнгөртөл, зөөлөн том сандал дээр нүүрс улалзаж байгаа зуухны өмнө суулаа. Павел Петрович хувцсаа ч тайлсангүй ганцхан, түрийтэй гялалзсан шаахайныхаа оронд л хятадын, өсгийдөө зуузайгүй зөөлөн, улаан шаахай углажээ. 

	Павел Петрович Galignani-ийн сүүлчийн дугаарыг барьж байвч, уншихгүй зуух руу, нэг дүрсхийж, нэг унтран алдаж байгаа хөхөвтөр дөлийг нүд салгалгүй ширтэх аж... Энэ хүний бодол хаагуур тэнэж явааг бурхан л мэднэ, гэхдээ зөвхөн өнгөрсөн явдлыг санаж суугаагүй дэг ээ. Царай нь чухам юм бодож буй бололтой баргар бөгөөд зөвхөн өнгөрснийг санан суугаа хүнийх тийм байдаггүй билээ. Арын жижиг өрөөнд, хөвөнтэй хөх цамц өмсөж, хар үсэн дээрээ жаахан цагаан алчуур нөмөрсөн залуу бүсгүй, Фенечка томоо авдар дээр суугаад нэг чагнаж, нэг зүүрмэглэж, нээлттэй хаалга руу нэг харна. Хаалганы цаана хүүхдийн ор харагдаж унтаж байгаа хүүхдийн намуухан амьсгаалах дуулдаж байлаа. 

	V

	Маргааш өглөө нь Базаров бүхнээс өмнө сэрээд гадагш гарлаа. Мань хүн ийш тийш эргэцүүлэн хараад «За даа нэг сайхан ч газар биш шив дээ» гэж бодов. Николай Петрович тариачдаас тусгаарлах үедээ дөрвөн десятин нүцгэн тэгш тал газар гаргаж, эдлэнгийн шинэ төвөө барихад хүрчээ. Николай Петрович суух байшин, ажлын байр, ферм барьж цэцэрлэг тарьжээ. Хоёр худаг, нэг цөөрөм ухсан байв. Гэхдээ зулзаган модод муу ургаж, цөөрөмд ус баахан тачир, худгийн ус нь шорвогдуу аж. Ганцхан голт бор, хуайс тарьж амрах газар хийсэн нь овоо догь ургасан бөгөөд хааяа түүн дотор цай ууж, хоол иддэг аж. Базаров цэцэрлэгийн дэргэдүүр зөргүүдээр төдхөн тойрч дуусаад, малын хашаа өөд очиж морины саравчаар оров. Зарц нарынхны хоёр жаал хүүтэй учирч, дороо танилцаад сууринаас мод хэр зайтай байдаг намаг руу мэлхий барихаар тэднийг дагуулж одов. 

	— Эрхэм ээ, мэлхий танд ямар хэрэгтэй юм бэ? гэж жаалуудын нэг асуув. Доод хүмүүсийн аяыг огтхон ч дагадаггүй, тэдэнтэй хайшраг ханддаг мөртөө, тэдний итгэлийг хүлээх онцлог чадвартай хүн болохоор Базаров, жаалын асуултад хариулж, 

	— За хэрэг нь гэвэл байна аа, би мэлхийн дотрыг ярж үзээд, тэнд юу болж байдгийг ажиглана. Чухамдаа чи бид хоёр хөлөөрөө явдгаас биш мөн л тийм мэлхий болохоор үүгээр өөрсдийнхөө дотор юу болж байдгийг бас мэдэж авах юм гэв. 

	— Мэдээд чи яах юм бэ?

	— Чамайг өвдөж орхивол би эмчлэх болно шүү дээ, тэгэхлээр эндүүрэхгүй байхгүй юу даа. 

	— Чи тэгээд доктор юм уу?

	— Тийм ээ. 

	— Васька чи дуулав уу, энэ эрхэм чи бид хоёрыг мэлхийнээс ялгаагүй гэж байна, хачин аа!

	Долоо орчим насны маалинга шиг цагаан толгойтой босоо захтай бор дээл өмссөн, хөл нүцгэн Васька хүү, тэр мэлхийнээс чинь би айдаг юм гэв.

	— Юунаас нь айсан юм бэ? Тэд чинь ямар хаздаг юм уу?

	— За гүн ухаантнууд минь ус руу ороорой гэж Базаров дуугарав. 

	Энэ зуур Николай Петрович бас сэрээд, Аркадий руу очтол, цаадах нь хувцаслачихсан байлаа. Эцэг хүү хоёр гадагшаа, цэцгээр дээвэр болгон ургуулж зассан дэвсэг дээр гарав, хашлаганы хажуугийн ширээн дээр тавьсан голт борын цэцгийн бөөн бөөн багцууд дунд байгаа халуун тогоонд цай буцалчихсан байв. Урьд өдөр ирсэн улсыг довжоон дээр анх угтсан нөгөө жаал охин хүрч ирээд, нарийхан дуугаар:

	— Федосья Николаевнагийн бие жаахан муу, ирж чадахгүй нь ээ. Та эрхмүүд өөрсдөө цайгаа аягалах таалалтай байх болов уу, эсвэл Дуняшкаг явуулах уу, асуугаад ир гэлээ гэв. Николай Петрович яаран тосож аваад, би өөрөө, би аягална. Аркадий чи цай юутай уух дуртай вэ дээ, цөцгийтэй юү, нимбэгтэй юү? гэв. 

	Аркадий цөцгийтэй ууна гэж хариулаад түр азнаснаа асуух байртай, — Аав аа? гэлээ. 

	Николай Петрович зовсхийсэн янзтай хүү рүүгээ хараад, юу вэ? гэж дуугарав. Аркадий доошоо харан, ам нээж:

	— Миний асуусан юм өөрт чинь аягүй санагдвал уучлаарай аав аа. Гэхдээ та өөрөө өчигдөр надтай илэн далангүй ярьсан болохоор намайг бас тэгж ярихад хүргэж байна... Та уурлахгүй биз? гэв. 

	— Ярь ярь. 

	— Та өөрөө надад юм асуух зүрх оруулж байна... Фен... Үгүй хэн намайг энд байгаа болохоор цай аягалахаар наашаа ирэхгүй байгаа юм биш байгаа?

	Николай Петрович нүүрээ үл мэдэг буруулав.

	— Магадгүй ээ гэж тэр сүүлдээ дуугараад, цаадах чинь бодохдоо... тэр чинь ичээд... гэлээ. 

	Аркадий эцэг өөдөө хялсхийж харлаа. 

	— Дэмий ичиж байх юм. Нэгд та миний үзэл санааг мэднэ (энэ үгийг хэлэх Аркадийд тун ч тааламжтай байв), хоёрт, өөрийн чинь амьдрал, дадал заншлыг би хумсын төдий ч гэлээ хавчихыг хүсэх үү дээ? Үүнээс гадна таныг лав сайн хүн сонгож авсан байх гэж би итгэж байна. Та нэгэнт тэр хүнийг өөртэйгөө цуг байлгах болсон хойно лав л тэгж болохоор хүн байгаа хэрэг. Юу ч гэлээ хүү нь эцгийгээ шүүхгүй тэр дундаа би очиж очиж өөрийн минь эрх дурыг хэзээ ч юухнаар ч хавчиж байгаагүй сайн эцгийгээ шүү. 

	Эхлээд Аркадийн хоолой чичирхийлж байлаа, гэхдээ өөрийгөө өгөөмөр сэтгэл гаргаж байгааг мэдрэхийн хажуугаар эцэгтээ сургамж маягийн юм хэлж байгаагаа ухаж байв. Ер нь хүний өөрийн ярьж байгаа үг өөртөө их чадалтай байдаг болохоор Аркадий сүүлчийн үгээ шийдмэг, тэр ч байтугай ихээ цохилттой хэллээ. 

	— Баярлалаа Аркаша гэж Николай Петрович бөглөрсөн хоолойгоор дуугарч, дахиад л дух хөмсгөө барилж гарав. Чиний санаа бодол нээрээ зөв юм. Хэрэв энэ бүсгүй үнэхээр болсон хүн байгаагүй сэн бол... Энэ бол хөнгөмсөг нэг саваагүйтэл биш энэ тухай өөртэй чинь ярих надад эвгүй юм. Гэхдээ чи ойлгож байгаа шүү дээ, чамайг байхад, ялангуяа ирсэн анхны чинь өдөр наашаа ирэх гэдэг түүнд хүнд байлгүй яах вэ гэлээ. 

	Аркадийн дотор өгөөмөр сайхан сэтгэл шинээр ундран, тэгвэл би өөрөө тийшээ очлоо гэж дуу алдаад суудлаасаа босон харайж:

	— Надаас зовох юм огтгүй гэдгийг өөрт нь ойлгуулж өгье гэв. 

	Николай Петрович бас босов. 

	— Аркадий больж үз. Яаж болох вэ... Тэнд... би өөрийн чинь тухай урьдаас дуулгаагүй.. гэж эцэг нь хэллээ. 

	Гэтэл Аркадий үгийг нь дуулсангүй, аль хэдийн дэвсэг дээрээс гүйгээд явчихжээ. Николай Петрович хойноос нь харж зовонгуйран сандал дээр лаг хийтэл суучхав. Зүрх нь цохилжээ... эцэг хүү хоёрын цаашдын харьцаа заавал нэг хачивтар болно гэдгийг энэ минутад эцэг өөрөө төсөөлж байсан уу, хэрэв өөрөө саяны асуудлыг огт хөндөөгүй болж гэм, Аркадий түүнийг арай илүү ч хүндлэх байсан болов уу гэдгийг ухаарч байсан уу, сул зантайдаа биеэ зэмлэж байсан уу гэвэл хэлэхэд хэцүү юм. Энэ бүх сэтгэгдэл өөрт нь байсан, гэхдээ бүдэг бадаг мэдрэгдээд байлаа. Николай Петровичийн царай улайсан янзаараа, зүрх цохилсон хэвээрээ байв. 

	Хурдан хурдан алхах чимээ гараад, Аркадий дэвсэг дээр гарч ирэв. 

	— Аав аа, бид танилцчихлаа! гэж Аркадий, уян сайхан сэтгэл нь дийлж баяссан царайтай дуу алдав. Федосья Николавна гуайн бие өнөөдөр нээрээ тааруухан байгаа юм байна, жаал азнаад ирнэ. Тэгээд намайг бас дүүтэй болсныг аав та юунд дуулгаагүй юм бэ? Тэгсэн сэн болж гэм би бүр өчигдөр очиж сая үнссэн шигээ үнсэх байсан гэлээ. 

	Николай Петрович нэг юм дуугарах, босох, бас гараа сарвайх гэлээ... Аркадий ухасхийж эцгийгээ хүзүүдэж тэврэв. 

	— Яаж байна аа, та минь? Бас л тэврэлдэж байна уу? гэх Павел Петровичийн дуу тэдний ард гарав. 

	Түүнийг энэ минутад ирсэнд нь эцэг хүү хоёр хэн хэнгүй баярлав. Сэтгэл уяруулам мөртөө бушуухан өнгөрөөсэй гэж санагдахаар явдал байдаг шүү дээ. 

	Николай Петрович баярласан дуугаар яриа залган,

	— Чи юунд нь гайхаад байна. Өдий болчхоод. Аркашийнхаа ирэхийг үзлээ шүү дээ, өчигдрөөс хойш би үүнийг чинь харж ханаагүй л байна гэв. 

	Павел Петрович үүнд, — би ер гайхсан юм алга. Би өөрөө хүртэл дүүгээ тэврэхэд бэлэн л байна гэлээ. 

	Аркадий авга ах руугаа очтол авгын сайхан үнэр ханхлуулсан сахал хацартаа дахин хүрэхийг мэдрэв. Павел Петрович ширээнд суув. Англи хийцтэй өглөөний дэгжин хувцас өмсөж, толгой дээрээ хөөрхөн жижиг малгай тавьсан нь хээнцэр гоё аж. Энэ малгай, тэгээд бас хайшраг зүүсэн зангисга хоёр нь хөдөөх амьдралын сайхан чөлөөтэйг харуулах мэт. Гэлээ гэхдээ цамцны нь гөлгөр зах өглөөний өмсгөлийн жам ёсоор цагаан биш эрээн ч гэсэн хуссан эрүү рүү нь үл нугаран тулна. 

	Павел Петрович чиний нөгөө шинэ түнш чинь хаачаа вэ? гэж Аркадийгаас асуув. 

	— Гэртээ алга байна. Ер нь эрт босоод нэг тийшээ явчихдаг хүн. Гол нь түүнийг хайхрахгүй л байвал сайн, ёсорхоход тун дургүй юм. 

	Павел Петрович ам нээж тийм бололтой харагдаад байсан гэж талхан дээрээ тос яаралгүй түрхэн, — манайд тэгээд удаан айлчлах юм уу?

	— Аясаасаа л болно биз дээ. Эцэг дээрээ очих гэж яваад манайхыг дайрсан юм. 

	— Эцэг нь хаа суудаг юм бэ?

	— Манай мужид эндээс нэг наяад мод газарт байдаг юм. Тэнд эднийх жаахан эдлэнтэй юм гэнэ. Эцэг нь хуучин хорооны доктор байсан юм гэнэ билээ. 

	— Зэ-зэ-зэ-зэ... Тийм байх аа, Базаров энэ нэрийг би бүр хаана дууллаа л гэж бодоод ядчихсан юм... Аавын дивизэд Базаров гэж эмч байсан шиг санагдах юм, Николай?

	— Байсан шиг санагдаж байна. 

	— Яриагүй тийм. Тэр эмч үүний эцэг байж таарлаа гээд Павел Петрович сахлаа засав. — За энэ Базаров гуай өөрөө тэгээд ямар гэгч хүн юм дээ?

	— Базаров юу юм бэ гэнэ ээ? гэж Аркадий инээмсэглэв. Түүний чухам хэн болохыг би танд хэлж өгөх үү, авга ах аа?

	— Тэгж үз ач минь

	— Базаров чинь нигилист үзэлтэн хүн юм шүү.

	Николай Петрович, 

	— Юу гэнэ ээ? гэв. Павел Петрович үзүүрт нь тос хатгаж авсан хутгаа дээш өргөсөн хэвээрээ алмайрчхав. 

	— Базаров нигилист юм гэж Аркадий давтав. 

	— Нигилист гэж Николай Петрович дуугараад, — энэ чинь миний л бодоход латиний nihil юу ч үгүй гэсэн үгнээс гарч. Энэ үг хүнийг хэлж байгаа болохоор тэр... тэр хүн юуг ч хүлээж зөвшөөрдөггүй гэсэн үг байх нь ээ? гэв. 

	— Зүгээр л юуг ч ойшоодоггүй хүн гэчих гэж Павел Петрович тосож хэлээд дахин тосоо түрхэж гарав. 

	Үүнд Аркадий, — Юм бүхнийг шүүмжлэлтэйгээр авч үздэг хүн гэсэн үг гэв. 

	— Үгүй, энэ чинь ижил юм биш үү дээ? гэж Павел Петрович асуув. 

	— Үгүй ижил биш. Алив нэр цуутанд биширдэггүй, хэдий их итгэл хүндтэй зарчим байлаа гэлээ ч, нэг ч зарчмыг итгэж дагадаггүй хүнийг л нигилист гэж байгаа юм. 

	— За тэгээд, энэ чинь сайн юм уу? гэж Павел Петрович үгийг нь таслав. 

	— Хүн хүнд өөр л санагдах биз дээ авга минь. Заримд нь энэ хортой, зарим хүнд тустай даа. 

	— Тийм бий. За энэ чинь ч бидний мэддэг юм биш шив. Бид хуучин цагийн улс, чиний хэлсэн шиг итгэх зарчимгүй бол, (зарчим гэхийг Павел Петрович франц маягаар зөөлөн, Аркадий орос маягаар нэгдүгээр үе дээр нь хүчлэн хэлнэ) алхам гишгэж, үхэж ч хүртэл болохгүй гэж үздэг юм. Та нар эд бүгдийг өөрчилчхөж дээ. Эрхмүүд минь, бурхан та нарыг эрүүл саруул байлгаж, генерал цол хайрлах болтугай. Бид, зөвхөн та бүгдийг л шохоорхох болно, тийм шив эрхэм..?

	— Нигилистүүд гэж Аркадий тод дуугарав. 

	— За урьд гегельчүүд гэж байсан, одоо нигилистүүд болж. Хов хоосон, хийгүй дотор нь та нарын яаж амьдрахыг харъя даа. Алив дүү минь. Николай Петрович. хонх дуугаргаач, миний какао цайгаа уух цаг болчихлоо гэж Павел Петрович хэлэв. 

	Николай Петрович хонх дуугаргаад, бас «Дуняшка!» гэж хашхирав. Гэвч Дуняшийн оронд Фенечка өөрөө дэвсэг дээр гарч ирлээ. Фенечка гэж хорин гурав орчим насны, цав цагаан, аятай зөөлөн царайтай залуу бүсгүй байв. Үс нүд нь хар, хүүхэд шит бумбайсан улаан уруул, булбарайхан гартай аж. Эрээн даавуугаар аятайхан платье хийгээд өмсчихсөн, шинэ цэнхэр алчуур махлаг мөрөн дээр нь дөнгөж тохоотой харагдана. Томоо аягатай какао цай авчирч Павел Петровичийн өмнө тавиад ичиж, нүдэнд дулаахан царайны эмзэгхэн хөрс ув улаан болчхов. Фенечка ширээний дэргэд доош харж зогсоод, хурууныхаа торгон үзүүр төдийхнөөр ширээ түшнэ. Ирсэндээ ичиж байгаа ч юм аятай, гэхдээ бас ирэх эрхтэйгээ мэдэрч байгаа ч юм аятай байв.

	Павел Петрович хөмсгөө ширүүн зангидаж, Николай Петрович зовчихлоо. 

	— Сайн байна уу, Фенечка гэж Николай Петрович хүчлэн дуугарав. Фенечка нам боловч, чихэнд аятайхан дуугаар

	— Сайн байцгаана уу гэж хариулаад өөдөөсөө дотноор инээмсэглэж байсан Аркадий өөд хялам хийж, дуугүйхэн гараад явчихлаа. Фенечка бага зэрэг найгалзан алхах боловч, өөрт нь сүрхий зохих ажээ. 

	Дэвсэг дээр хэсэг зуур нам гүм ноёрхов. Какао цайгаа оочилж суусан Павел Петрович гэнэт дээшээ харав. 

	— За, эрхэм нигилист гуай наашаа морилж явна даа гэж аяархан дуугарав.

	Үнэхээр ч Базаров цэцгийн мандал дээгүүр алхлан цэцэрлэгээр явж харагдав. Өмссөн дээл, өмд сэлт нь шавар болжээ. Хуучин дугуй бүрх малгайгаа намгийн бөх өвсөөр бүсэлсэн, баруун гартаа жижиг уут барьсны нь дотор нэг амьд юм хөдлөөд байлаа. Базаров дэвсэг рүү төдхөн дөхөж ирээд толгой сэгсэрч,

	— Эрхмүүд сайн байцгаана уу, цайнд хожуу ирсэнд уучилна биз дээ. Одоохон ирнэ. Энэ олзны амьтдыг байрлуулах хэрэг байна гэв.

	— Таны наадах чинь юу вэ? Хануурын хорхой юу? гэж Павел Петрович асуув. 

	— Үгүй, мэлхий. 

	— Та наадуулаа иддэг юм уу, үржүүлдэг юм уу?

	— Туршлага хийх гэсэн юм гэж Базаров тоомсоргүй хариулаад гэрт оров. 

	— Мэлхий хагалах юм байна гэж Павел Петрович хэлээд, зарчимд итгэдэггүй, мэлхийнд итгэдэг байна шүү гэлээ. 

	Аркадий авга руугаа харамсах байртай харж, Николай Петрович мөрөө сэм хавчисхийлээ. Павел Петрович өөрөө оновчгүй цэцэрхсэнээ мэдээд, аж ахуйн тухай үүний өмнө өөрт нь ирж ажилчин Фома дийлдэхээ болж «задраад байна» гэж гомдол мэдүүлсэн шинэ даамлын тухай яриа үүсгэв. «Ёзон ер нь тийм л хүн юм. Юм болгонд л муугаа үзүүлж байх юм. Ингэж засрахгүй явсаар л дуусах хүн дэг» гэж үгийн далимд хэлэв. 

	 

	VI

	Базаров буцаж ирээд, ширээнд сууж, цайгаа яаран ууж эхлэв. Ах дүү хоёулаа Базаров руу дуугүй харна. Аркадий, эцэг авга ах хоёроо ээлжлэн сэм харна. Эцэстээ Николай Петрович ам нээж, — Та хол явав уу? гэж асуув. 

	— Танай энд улиасны төглийн тэнд нэг жижигхэн намаг байна. Би намгийн таван шувуу тийш нь хөөгөөд оруулчихсан. Аркадий чи очоод алж болно. 

	— Та өөрөө ан хийдэггүй юу?

	— Үгүй. 

	— Та чухамдаа физик судалдаг хүн үү? гэж Павел Петрович ярианд оролцов. 

	— Тийм ээ, физик үздэг. Ер нь түмэн бодисын шинжлэх ухаан сонирхдог. 

	— Сүүлийн үед германыхан энэ талаар их урагштай яваа дуулдах юм. 

	— Тийм ээ, германчууд энэ талаар бидэндээ багш даа гэж Базаров хайшраг хариулав.

	Германыхан гэдэг үгийг немцүүд гэхийн оронд Павел Петрович уул нь ёжлон хэлсэн боловч, түүнийг нь хүн ажиж өгсөнгүй.

	Павел Петрович хээнцэр эелдэг дуугаар,

	— Германчуудыг та их өндөр үнэлдэг юм бий дээ? гэж дуугарав. Павел Петрович дотроо сүрхий дургүйцэж эхэллээ. Өөрөө хямсгар хээнцэр зантай хүн болохоор Базаровын хамжааргүй задгай занд зэвүү нь хүрчээ. Энэ нэг муу эмчийн хүү хулчганахгүйгээр барахгүй, дурамжхан огцом хариулж, дуу нь нэг л ширүүн, бараг давилуун дуу ажээ. 

	— Тэндхийн эрдэмтэд юм хийдэг улс л даа. 

	— Уухай, уухай гэхдээ оросын эрдэмтдийг бол та лав тэгтлээ аятай үнэлдэггүй биз?

	— Үнэндээ л тийм дээ. 

	Павел Петрович цэх сууж толгойгоо гэдийлгэсхийгээд

	— Энэ чинь ч сүрхий сайшаалтай лут зориг байна даа гэж дуу гарав. — Таныг алив нэр цуутныг тоодоггүй юм гэж сая Аркадий Николаевич бидэнд ярьсан, нээрээ юу тэгээд? Нэр цуутанд та итгэдэггүй юм уу? гэлээ. 

	— Юунд би тэднийг тоож бишрэх юм бил ээ? Юунд нь би итгэх юм? Хэрэгтэй юм хэлбэл би зөвшөөрнө, тэгээд л болоо юм биш үү. 

	Аа германчууд тэгээд дандаа л хэрэгтэй юм хэлдэг улс юм бий дээ? гэж Павел Петрович хэлээд хамаг санаа бодол нь тэнгэрийн тэртээ үүлэн тийш явчих аятай хайшраг, анхаарамжгүй царайтай болчхов. 

	Базаровт үг уралдуулах дур тун үгүй байгаа бололтой хурдан шиг эвшээгээд, 

	— Цөмөөрөө ч тийм биш гэж хариулав. 

	Аркадий өөд Павел Петрович «найз чинь ч мөн эелдэг хүн юм даа юу гэх вэ» гэсэн байртай харав. 

	Павел Петрович мөн биеэ жаахан албадан яриа залгаж, миний хувьд гэвэл хүмүүн би германчуудад жаал дургүй, Орост суудаг германчуудын тухайд ч бүр яриад яах вэ, хаашаа улс болох нь мэдэгдэж байгаа хойно. Нутагтаа байгаа германчууд ч гэлээ над аятайхан санагддаггүй юм. Хуучныхан нь ч бас яая гэх вэ, тэр цагт чинь шиллер сэн бил үү, Гетте... манай дүү л тэдэнд их дуртай юм... Одоо чинь харин дандаа л химич, материалистууд байх бол оо шив... гэлээ. 

	Базаров үгийг нь таслан

	— Олигтой химич гэдэг алив уран зохиолчоос хорь дахин тустай шүү дээ гэв. 

	Павел Петрович нойрсох аятай, хөмсгөө үл мэдэг хөдөлгөн, тийм бий. Та чинь ингэхлээр урлагийг ойшоодоггүй хүн юм шив? гэнэ. 

	Базаров басамжлангуй инээмсэглээд тэр чинь мөнгө хураах, тэр ч байтугай дампуурах гэсэн үг гэж дуу алдав. 

	За, за тийм байдаг байж. Та чинь ингэж тохуурхдаг хүн юм бий дээ. Ингэхэд та бүх юмыг л үгүйсгээд байдаг юм биз дээ? Ухаандаа та ганц шинжлэх ухаанд л итгэдэг юм шив дээ?

	— Юунд ч итгэдэггүйгээ танд би нэгэнт дуулгасан шүү дээ. Шинжлэх ухаан, ерөнхийдөө шинжлэх ухаан гэж юу юм бэ? Шинжлэх ухаан гэж байгаа маань уран дархны ажил гэж байдагчлан л байгаа нэр шүү дээ. Түүнээс биш шинжлэх ухаан гээд байх юм ер нь огт байхгүй л дээ. 

	— Уухай, мөн. Аа хүмүүсийн ахуй амьдралдаа дагаж мөрддөг бусад хэвшлүүдийн талаар та мөн л ингэж үгүйсгэх чиглэл барьдаг уу?

	— Энэ чинь одоо юу вэ? Байцаалт уу? гэж Базаров асуулаа.

	Павел Петровичийн царай үл мэдэг зэвхийрэв. Николай Петрович ярианд оролцох нь зүйтэй юм гэж үзээд:

	Эрхэмсэг Евгений Васильевич минь энэ асуудлын талаар бид хожим тантай нэг сайн ярилцаж, таны юу гэж үздэгийг мэдэж өөрсдийнхөө бодлогыг хэлэмз. Би хувьдаа бол таны түмэн бодисын шинжлэх ухаан сонирхдогт их баяртай байна. Тариалангийн талбайг бордох талаар Либих гайхалтай сайхан нээлт хийсэн гэж би дуулсан. Манай газар тариалангийн ажилд та тусалж, энэ тэр юман дээр хэрэгтэй зөвлөгөө өгч болох юм даа гэв. 

	— Дуртайяа хичээнэ. Николай Петрович гуай, гэхдээ бид Либихт хүртэл өдий. Эхлээд үсгээ сурах хэрэгтэй, дараа нь ном уншина шүү дээ. Гэтэл бид энэ талаар цагаан толгойн үсгээ хараа ч үгүй яваа улс л даа. 

	«Чи чинь аргагүй л нэг нигилист байна даа» гэж Николай Петрович бодов.

	— Юу ч болсон хэрэг гарвал өөрөөс чинь асууж байя гэж Николай Петрович хэлэв. За одоо ах аа, хоёулаа явж захирагчтай ярих юмаа ярих цаг боллоо. 

	Павел Петрович суудлаасаа босов. 

	— За, суут ухаантнаас хол, тосгонд ингээд нэг таван жил суух гэдэг чинь гай юм даа гэж хэний ч өөдөөс эгцлэн харалгүй дуугарав. Арчаагүй тэнэг болж гүйцэх юм. Сурсан юмаа мартахгүйг хичээж явтал, тэнд чинь ухасхийгээд арилдаг! Тэгсэн чинь нөгөө мэддэг байсны маань дэмий юм. Ухаантай улс ийм хэрэггүй юм сонирхохоо хэдийн больчихсон, та өөрөө харанхуй мунхгаар хоцорчээ гэх юм. Яая гэх вэ! залуучуул янз нь нээрээ л биднээс ухаантай юм аа даа гээд Павел Петрович өсгий дээрээ аажимхан эргэж, алгуурхан гарав. Николай Петрович хойноос нь дагаж гарав. 

	Ах дүү хоёрын араас үүд хаагдахын хамт Базаров үгүй, танай энэ чинь дандаа иймэрхүү байдаг хүн юм даа? гэж Аркадийгаас жишим ч үгүй асуув. 

	— Евгений, чи ингэхэд арай ширүүн аашиллаа шүү. Чи цаадхыгаа доромжиллоо гэж Аркадий хэлэв. 

	— Хошууны энэ язгууртнуудыг би бас эрхлүүлж байх бий! Дийлж сурсан, дэгжин эрийн биеэ өргөмжилсөн зан шүү дээ энэ чинь. Нэгэнт л тийм төрснөөс хойш Петербургт очоод гялалзаж байвал болоо биз... —За Павел Петрович ч яамай, бурхан өршөөг би усанд орших сүрхий ховор цох олсон, Dytiscus marginatus мэдэх үү? Би чамд үзүүлнэ ээ. 

	— Түүний намтрыг ярина гэж би чамд амласан шүү дээ гэж Аркадий яриа үүсгэв

	— Цохны намтрыг үү?

	— За боль доо, Евгений авгынхаа намтрыг тэр байхгүй юү. Манай авга чиний санаж байгаа шиг тийм хүн биш болохыг чи үзнэ. Элэглүүлж дооглуулахаасаа илүү өрөвдөх сэтгэл төрүүлэхүйц хүн байгаа юм. 

	— Би маргахгүй байна. Үгүй чи юү гэж тэр хүний тухай яриад салахаа байчхав аа?

	— Шударга байх хэрэгтэй юм шүү дээ, Евгений. 

	— Юунаас болж тэр вэ дээ?

	— Үгүй чи сонс л доо... 

	Аркадий тэгээд авгынхаа намтрыг ярьж өгснийг уншигчид дорд бүлэгт үзнэ. 

	
VII

	Павел Петрович Кирсанов эхлээд дүү Николайнхаа адил гэртээ, хожим даамлуудын корпуст хүмүүжжээ. Багаасаа аваад гойд царайлаг, дээр нь бас үнэ цэнээ сайн мэддэг, жаахан алиадуу, инээд хүргэсэн ёжуун үгтэй, хүнд аятайхан харагдахгүй байж болмооргүй хүн байжээ. Офицер болохтойгоо зэрэг Павел газар сайгүй явах боллоо. Хүн болгон түүнийг өргөмжилж, өөрөө өөрийгөө эрхлүүлэн, тэр ч байтугай дүрсгүйтэж, бүр маягладаг ч билээ байв. Гэхдээ эд бүгд өөрт нь зохидог байсан. Бүсгүйчүүл Павелд сүйд болж ухаан алдан, эрэгтэйчүүл өөрийг нь дэгжин энэ тэр гэх боловч дотроо атаархацгаадаг байлаа. Дээр ярьсанчлан Павел хэдий зан байдал эрс өөр боловч үнэнээсээ хайртай байдаг дүүтэйгээ цуг нэг байранд суудгийг дээр хэлсэн билээ. Николай Петрович ялихгүй дооглодог. Жижгэвтэр, нүдэнд дулаахан мөртөө уйтгарлангуй царайтай, үс нь шингэн, хар нүдтэй. Нозоорч хэвтэх дуртай, гэхдээ ном унших их дуртай, олонтой ярьж хөөрөхдөө зовсхийдэг хүн байв. Павел Петрович ганц ч оройг гэртээ өнгөрүүлдэггүй, зоримог чадмагаараа цуутай (ихэс дээдэс залуусыг гимнастикт дуртай болгох шахсан) дөнгөж тав зургаахан франц ном уншсан хүн юм. Хорин найман нас хүрээд Павел Петрович ахмад болж, алба урагштай хаах зам өмнө нь хүлээж байв. Гэнэт бүх юм өөрчлөгдчихлөө. 

	Тэр цагт Петербургийн ихэс дээдэс дунд Р. хатагтай гэж өнөө хүртэл мартагдаагүй нэг бүсгүй үзэгддэг байжээ. Энэ бүсгүй хүмүүжил сайтай аятайхан боловч тэнэгдүү нөхөртэй, хүүхэдгүй байв. Гэнэт гадаадад яваад өгдөг, гэнэт Орост буцаад ирдэг, ер нь гэхэд хачин амьдралтай бүсгүй ажээ. Улс түүнийг хөнгөмсөг, маягтай бүсгүй гэлцдэг. Элдэв цэнгэлд шунан татагдаж, эцэж унатлаа бүжиг хийдэг, хоолны өмнө зочдын бүдэг бадаг өрөөнд өөрөө хүлээж авдаг, залуустай инээж хөхөрч тоглоом тохуу болдог. Тэгснээ шөнө болохоор уйлж унжаад, бурханд мөргөж, байх суух газраа олохгүй; заримдаа өглөө хүртэл уйтгарлан гараа нухачсаар өрөөн дотуур холхидог, үгүй бол, шүтээний дээрээс бөхийн зэвхий царайлж, бие нь хөрж хүйт даан сууж байдаг аж. Өдөр болмогц бүсгүй дахин ихэмсэг хатагтай болоод, айл хунараар явж, өөртөө өчүүхэн төдий цэнгэл болох бүхний өөдөөс тэмүүлэх аятай, дахин инээж ханиан яриа хөөрөө дэлгэнэ. 

	Хатагтай гайхам гуалиг биетэй, алтан өнгөт, алт шиг хүнд үс нь өвдөгнөөсөө доош унжина. Гэхдээ л хэн ч өөрийг нь гуа сайхан гэмээргүй, царайд нь сайхан юм гэвэл ердөө л нүд. Нүд нь ч бас биш, төдий томгүй, бор нүд, гэхдээ гялалзсан, гүн, цог хийморь гэгдэхээр хайхрамжгүй уйтгар гуниг гэгдэхээр бодолхийлэнгүй, учиртай сайхан харц билээ. Хатагтайн амнаас хамгийн хэрэггүй дэмий үг гарч байхад хүртэл энэ харцанд ер бусын нэг юм гэрэлтээд байдаг сан. Хатагтай дэгжин сайхан хувцаслана. Павел Петрович түүнтэй нэг наргиан дээр дайралдаад, хамт мазурк бүжиг хийх зуур хатагтай ганц ч аятай үг дуугарсангүй. Тэгээд л хатагтайд Павел Петрович сүйд болтлоо дурлачихжээ. 

	Ялж сурсан Павел энэ удаа ч мөн зорьсондоо төдхөн хүрлээ. Гэвч хялбархан дийлсэндээ сэтгэл хөрсөнгүй. Харин ч тэр бүсгүйд Павел Петрович улам ч шаналантай халуунаар дасав. Үнэн голоосоо янаглан хайрлалцаж байхдаа ч тэр бүсгүйд хэн бүхний үл хүрэхүйц нандин юм цаана нь үлдээд байх шиг байдаг аж. Түүний санаанд юу байдаг юм, бурхан л мэдэх биз! Өөрт нь үл ухагдах далдын нэг хүч хатагтайг эрхшээлдээ аваад, дур зоригоороо тоглож байдаг, хатагтайн хурц биш ухаан түүний маяг янзыг ухаж дийлэхгүй байгаа юм аятай байдаг ажээ. Авхайн загнаж байгаа нь гэж ер баахан болчимгүй юм. Нөхөртөө аргагүй хардлага төрүүлж болмоор захидлууд нэг бараг танихгүй шахуу хүнд бичжээ. Хайр дурлал нь гуниглал болж, сонгож авсан хүнтэйгээ тоглож инээхээ бүр болиод, үгийг нь дуулж байхдаа ч гэлээ, өөдөөс нь харж байхдаа ч гэсэн гайхаж орхисон байртай байх болов. Ингэж гайхах нь заримдаа, ихэвчлэн гэв гэнэт, айж сүрдэхээр солигдон, хатагтайн царай хүйтэн зэвхий, зэрлэг болж, унтах өрөөндөө ороод түгжиж орхидог байв. 

	Зарц бүсгүй цоожны нүхэнд чихээ тавиад чагнахад эхэр татан уйлах дуулддаг аж. Кирсанов хайрттайгаа халуун дотноор уулзаад буцаж явахдаа, амжилт олох бүрэн найдваргүй болох цагт төрдөг, зүрх зүссэн гашуун цөхрөлд нэг биш удаа автдаг байв. «Би өөр яалгах гээ вэ?» гэж Павел Петрович дотроо бодовч зүрх нь шимширсэн хэвээр билээ. Павел Петрович нэг өдөр чулуун дээр сфинкс2 сийлсэн бөгж хатагтайд бэлэглэжээ. 

	— Энэ чинь юу вэ? Сфинкс үү? гэж хатагтай асуув. 

	— Тийм, тэгээд сфинкс нь та юм гэж Павел Петрович хариулав. 

	— Би гэнэ ээ? гэж авгай асуугаад учиртай харцаа алгуур өргөж өөдөөс нь харав. — Энэ чинь байна аа, над их аятайхан байна гэж жирийн нэг инээмсэглэн хэлэхэд нүд нь мөн л хачин харсаар байв. 

	Р. хатагтай өөрт нь сайн байхад хүртэл Павел Петровичид хүнд байлаа, гэвч удалгүй хатагтайн сэтгэл хүйтрээд ирэв. Их удсан ч үгүй хэрэг ийм болсонд Павел Петрович золтой л солиорчихсонгүй. Сэтгэлийн зовлон эдлэн, хардаж, хатагтайд амар заяа өгөхгүй газар сайгүй хойноос нь хөөцөлдөнө. Түүний ингэж уйгагүй дагах нь хатагтайд хаширтай болоод гадаадад явчихлаа. 

	Кирсанов албанаасаа халагдаж, дарга нарынхаа сургамж, нөхдийнхөө гуйлтыг үл хайхран хатагтайн хойноос одлоо. Тэгээд хатагтайн хойноос нэг хөөцөлдөж, өөрөө өөрөөсөө ичин, сул муу зандаа хорсон ундууцаж зориуд нэг хоцорч дөрвөн жил харь орноор тэнэв. Юу ч тус болсонгүй. Хатагтайн үл ухагдах, бараг учир замбараагүй мөртөө дур булаам дүр түүний зүрхэнд дэндүү гүнзгий шингэжээ. Баден хотод нөгөө хатагтайтайгаа яаж ийгээд хуучин шиг ойр янаг болоод, хатагтай хэзээ ч өөрийг нь өдий янаг халуунаар хайрлаж яваагүй шиг сайн байв. Гэвч сар өнгөрөхөд хамаг юм өнгөрөөд, сүүлчийн удаа дүрсхийсэн гал үүрд унтрав. Хагацал зайлшгүй ирэхийг Кирсанов тухайлаад, тиймэрхүү бүсгүйтэй нөхөрлөн дотно явж болох юм шиг, ядаж сайн найз нь байхыг хичээжээ... хатагтай Баденаас сэм яваад өгчихсөн, тэр цагаас аван Кирсановоос байнга зугтаах болов. 

	Кирсанов орост буцаж ирээд, хуучнаараа амьдрахыг оролдоод үзсэн боловч түрүүчийн хүрээндээ эгэн орж чадсангүй. Хорлогдсон юм аятай нэг газраас нөгөө рүү тэнүүчилж айл хунараар орж гардаг хэвээрээ ихэс дээдэст хамаарагдах хүний бүх дадал заншлаа хадгалах, хоёр гурван бүсгүйн сэтгэлийг булааснаараа сайрхаж чадах байв. Гэхдээ Павел Петрович өөрөөсөө ч гэлээ, өвөр бусдаас ч гэсэн тэр онц гойдын юм юу ч гарна гэж горьдохоо болиод хөдлөхөө больжээ. Павел Петрович хөгширч, буурал ороод, оройдоо клубт очиж суудаг, сэтгэл тавгүй уйтгарлан эхнэргүйчүүдийн дотор маргаанд оролцсон болж цаг нөхцөөдөг заншилтай болсон нь мэдээжээр өөдтэй шинж тэмдэг биш шүү дээ. 

	Гэрлэх тухай ч өөрөө юм бодохоо больсон нь илт хэрэг. Арван жил иймэрхүү янзаар, зугаа цэнгэл, үр ашиггүй, түргэн, аймаар түргэн өнгөрчихлөө. Оросоос өөр хаа ч цаг хугацаа ингэж яахын зуургүй явчихдаггүй юм. Шоронд цаг бүр ч хурдан өнгөрдөг гэлцдэг юм. Нэг өдөр Павел Петрович клубт хоол идэж суугаад Р. хатагтай талийгаач болсныг дууллаа. Парис хотод, ухаан солиороход ойрхон байгаад нас барсан аж. Павел Петрович даруй босож клубийн өрөөнүүдээр удтал холхиж, хөзөр тоглож байгаа улсын хажууд хөшчихсөн юм аятай зогсоод байсан боловч, ердийнхөөсөө өмнө гэртээ харьсангүй. Нэлээн болсны хойно өөрийнхөө нэрээр хаягласан дугтуй авсанд, үзвэл Р. хатагтайд өгсөн бөгж уул дугтуйд байв. Хатагтай сфинкс дээгүүр чагтан тэмдэг тавиад, оньсогын тайлбар бол тэр чагт гэж өөрт нь хэлээрэй гэжээ. 

	Энэ явдал 48 оны эхээр, Николай Петровичийг эхнэрээ алдчихаад Петербургт хүрч ирсэн тэр үеэр болсон аж. Дүүгээ тосгонд суух болсон цагаас нь хойш Павел Петрович бараг уулзаагүй, Николай Петровичийн хурим, Павел Петрович Р. хатагтай хоёрын анх танилцсан тэр үеэр болсон юм байж. Хилийн цаанаас буцаж ирээд Павел Петрович дүү дээрээ очиж хоёр сар зочлон жаргалтай амьдралыг нь шохоорхохоор явсан боловч тэднийд дөнгөж ганц долоо хонов. Ах дүү хоёрын хэр байдлын ялгаа даанч их аж. 48 онд энэ ялгаа багаслаа, Николай Петрович эхнэрээ алдаж, Р. хатагтайг талийгаач болсны дараа Павел Петрович түүний тухай бодохгүйг хичээн дурсаж санах юмгүй боллоо. 

	Николайн нүдэн дээр хүү нь торниж аятай зөв амьдарсан гэдэг сэтгэлэг өөрт нь үлдсэн, харин хань ижилгүй ганц бие Павелд итгэл төрж ч байгаа юм аятай харамсаад, харамсал төрөх аятай итгээд байдаг, залуу нас өнгөрчхөөд, бас хөгширчхөөгүй үед ирдэг хачин баргар цаг ирлээ. Павел Петрович өнгөрснөө алдсанаар бүх юмаа алдсан болохоор энэ үе түүнд бусад хүнд тохиолддогоос хүнд байв. 

	Николай Петрович түүнд нэг өдөр, — одоо би чамайг Марьинод (эхнэрийнхээ дурсгалд зориулж, Николай Петрович тосгоноо тэгж нэрлэсэн аж) очооч гэшгүй ээ. Талийгаачийг эсэн мэнд байхад чи тэнд уйдаж байсан юм, тэгэхлээр одоо бол чи тэнд уйтгараас болоод сүйд болчих байх аа гэж хэлэв. 

	Павел Петрович үүнд, 

	— Тэгэхэд би бас л самбаганасан, тэнэг хэвээрээ байж. Тэр цагаас хойш би одоо ухаан ороогүй юм аа гэхэд томоожжээ. Тэр ч байтугай одоо чамайг л зөвшөөрвөл би танайд бүр очиж суумаар байна гэлээ. 

	Хариу хэлэхийн оронд Николай Петрович ахыгаа тэвэрч авлаа. Гэхдээ Павел Петровичийг санасандаа хүрэхээр шийдэхийн өмнө, тэр ярианаас хойш бүтэн хагас жил өнгөрөв. Харин тосгонд нэг суурьшсанаасаа хойш, Николай Петровичийг хүүтэйгээ Петербургт гурван өвөл өнгөрөхөд хүртэл Павел Петрович тэр тосгоноосоо гадагшаа ер гарсангүй. Павел Петрович юм унших болж, голдуу англиар ном уншин, ер нь бүх амьдралаа англи маягаар зохиох болжээ. Айл хөршийнхөнтэй ховор уулзаж, сонгуулийн үеэр л нэг гадагшаа гардаг, очоод голдуу дуугүй суух боловч, хааяа хуучин үзэлтэй газрын эздийг либерал зангаараа тохуурхан айлгана, шинэ үеийнхэнтэй мөн ойртож өгдөггүй билээ. 

	Хоёр үеийнхэн аль аль нь түүнийг бардам зантайд тооцовч, жинхэнэ язгууртны барилтай, бүсгүйчүүлийн зүрхийг татдаг байсан цуутай, сайхан хувцаслдаг, хамгийн сайн буудлын, хамгийн сайн өрөөнд буудаг, ер нь сайн хооллодог, тэр ч байтугай нэг удаа, Веллингтонтой цуг Людовик Филиппийнд хоол идсэн, хаа ч явсан аар саар юмны жинхэнэ мөнгөн хэрэгсэл, халуун усанд орох аяны сав авч явдаг, түүнээс нэг ер бишийн гайхалтай сайхан үнэртэй ус анхилдаг, хөзөр гарамгай тоглодог тэр тусмаа үргэлж хожигдож өгдөгт, эцэст нь өөгүй шулуун шударга болохоор мөн аль аль нь хүндэтгэн үздэг байв. Бүсгүйчүүл түүнийг уйтгарлангуй явдаг сайхан хүнд тооцовч, тэр өөрөө бүсгүйчүүлд ойртдоггүй аж... 

	Аркадий яриагаа дуусган

	— За, Евгений, авгын тухай чи хэр зэрэг ташаа бодож байгаагаа хараа биз! Аавд хамаг мөнгөө өгч хүнд байдлаас нэг биш удаа гаргасан тухай би дурсаа ч үгүй байна. Эдний эдлэн хуваагдаагүй юм, чи мэдээгүй ч байж магад. Өөрөө ер нь хэн бүхэнд туслахдаа дуртай, тэгэхдээ байна аа, тариачдыг дандаа өмөөрдөг мөртөө, тэдэнтэй ярилцахдаа ярвайж, үнэртэй ус үнэрлэдэг... гэв. 

	Базаров үгийг нь тас дайран, — мэдээж хэрэг, мэдрэл муутай нь тэр гэв. 

	— Магадгүй, ганцхан гойд сайхан сэтгэлтэй хүн, Огтхон ч тэнэг хүн биш. Надад ямар их тустай зөвлөгөө өгсөн гэж санана... Ялангуяа... Ялангуяа бүсгүйчүүлтэй хэрхэн харьцах талаар. 

	— Тийм бий. Сүүнд халсан хүн тараг үлээнэ гэж бид мэднэ ээ, түүнийг чинь. 

	Аркадий цаашаа ер нь гэхэд л манай авга ихээ зовсон хүн, түүнийг элэг барих гэдэг нүгэл гэв. 

	— Үгүй, хэн түүнийг элэг барьсан юм бэ, гэж Базаров маргав. Гэлээ ч гэсэн бүх амьдралаа бүсгүй хүний хайр сэтгэлд захируулан тавиад, түүнийгээ бүтэмжгүй болохын хамт юу ч хийж чадахаа байтал суларч, урвайсан хүн бол эр хүн, эр хүйстэн биш гэж би хэлэх юм байна. Авгыгаа чи зовлон үзсэн хүн л гэж байна. Чи мэдэлгүй яах вэ, гэхдээ бүрэн томоожиж гүйцээгүй л юм байна. Галиньяшкийг уншиж сардаа нэг удаа тариачныг саваанаас авардаг болохоор өөрийгөө тоглоомгүй овоо хүнд тооцдогийг нь би лав мэдэж байна. 

	— Түүний хүмүүжил, амьдарч байсан үеийг нь санаад үз гэж Аркадий хэлэв. 

	Базаров тосож аваад, 

	— Хүмүүжил гэнэ ээ? Хүн болгон өөрөө өөрийгөө хүмүүжүүлэх ёстой, жишээ нь ядаж над шиг... Цаг үеийн тухайд гэвэл, би юу боллоо гэж түүнээс хамаарч шүтэлцэх юм бэ? Цаг үе л надаас хамаарч шүтэлцэж байсан нь дээр дээ. Үгүй найз аа, эд бүгд чинь задарснаас, хөндий хоосноос болсон хэрэг, эрэгтэй эмэгтэй хоёр хүний хооронд ямар тийм нандин нууц харьцаа байдаг юм бол? Бид хүний бие эрхтнийг үздэг улс, энэ ямар харьцаа байдгийг мэднэ. Алив чи нүдний бүтэц байгуулалтыг яриад орхиоч. Чиний хэлээд байгаа учиртай харц хаанаас гараад ирэх юм бэ? Эд бүгд чинь романтик сэтгэл дэмий юм, өмхөрсөн зүйл, хуурамч урлаг. Зүгээр явж цохоо үзье. 

	Ингээд хоёр найз, Базаровын эмнэлэг мэс засал, хямд үнийн тамхины холилдсон үнэр нэгэнт шингэж амжсан өрөө рүү явлаа. 

	VIII

	Павел Петрович өөрийнхөө дүү, захирагч хоёрын яриан дээр удаан байлцсангүй. Нүд нь залирхуу захирагч дорой нялуун дуутай, эцэнхий өндөр хүн, Николай Петровичийн хэлсэн үг болгонд «Тэгэлгүй яах вэ мэдээж хэрэг» гэж хариулан, тариачдыг архичин, хулгайч нар гэж үнэмшүүлэхийг хичээж байв. Саявтархан шинэ янзад оруулсан аж ахуй тослоогүй дугуй аятай хяхнан, нойтон модоор муу хийсэн гэрийн хэрэгсэл шиг ан цав гарсаар байв. Николай Петрович сэтгэлээр унахгүй боловч байн байн санаа алдаж, бодол болно. Мөнгөгүйгээр хэрэг ажил урагшаа болохгүйг өөрөө ухаарч байв. Гэтэл мөнгө нь бараг дуусчхаад байлаа. 

	Аркадийн хэлдэг үнэн, Павел Петрович дүүдээ нэг биш удаа тусалж, цаадхыгаа мухардан зовж байхад хүнд байдлаас гаргах арга нэг биш удаа бодож олдог байв. Павел Петрович цонх руу алгуур ойртон гараа хармаандаа хийж, шүдэн завсраараа, «би өөрт чинь мөнгө өгч чадна шүү дээ» гэж францаар хэлээд, мөнгө өгдөг л байсан. Гэтэл энэ өдөр өөрт нь юу ч байсангүй болохоор холдсон нь дээр гэж үзжээ. Аж ахуйн бүтэлгүй юм Павел Петровичид уйтгар төрүүлдэг Николай Петрович, махран зүтгэдэг ажилч хүн хэдий боловч аж төрлөө аргыг нь зөв олж хөтлөхгүй байна гэж, өөрт нь үргэлж бодогдоод байдаг, гэхдээ чухам юунд алдаад байгааг нь хэлээд өгч бас чадахгүй гэлээ. Павел Петрович «дүү эвий нь сайн олохгүй, өөрийг нь хуураад байна» гэж дотроо боддог байв. 

	Николай Петрович харин Павел Петровичийг юмны эв аяыг олохдоо сайн гэж ихээ итгээд зөвлөгөөг нь ямагт асуудаг сан. «Би сул зөөлөн, буйд газар насаа барсан хүн. Аа чи үргэлж олны дунд явсан чинь дэмий биш, хүнийг сайн мэдэх болжээ. Чи бүргэд харцтай хүн» гэдэг сэн. Павел Петрович үүний хариуд зөвхөн нүүрээ буруулахаас биш дүүгийнхээ өмнөөс маргадаггүй байв. 

	Николай Петровичийг ажлын нь өрөөнд орхиод байшингийн урд, хойд хоёр хэсгийг заагласан гудмаар явж, нэг намхан үүдтэй зэрэгцэн очсоноо зогсоод, түүнийг тогшив. 

	— Хэн вэ? ор ор гэж Фенечкийн дуу гарав. Павел Петрович, — Би байна гэж дуугараад хаалга нээв. 

	Фенечка хүүхэдтэйгээ сууж байсан сандлаас босон харайж, хүүхдээ хажуудаа байсан охинд өгөхөд цаадах нь даруй аваад гарлаа. Өөрөө алчуураа яаран засав. 

	Павел Петрович өөдөөс нь харалгүйгээр ам нээж би саад болчихсон бол уучилна уу. Би танаас зүгээр нэг юм гуйх... өнөөдөр хот руу хүн явуулах гэж байгаа байх аа... надад ногоон цай аваад ир гээрэй гэв. 

	— Тэгье гэж Фенечка хариулав. — Хэдий хэрийг авчруулбал болох вэ?

	— Миний бодоход хагас фунт хүрэх байлгүй. Аа танай энд шинэ юм бий болжээ, гээд Павел Петрович эргэцүүлэн харахад харц нь Фенечкагийн царайгаар дайраад өнгөрөв. Юу гэж байгааг нь Фенечка ойлгохгүй байгааг үзээд — Энэ хөшиг гэж дуугарав. 

	— Тийм ээ, хөшиг, Николай Петрович үүнийг хайрласан юм. Тэгээд хэдийний энд хадсан юм л даа. 

	— Би ч гэсэн танай энд ороогүй уджээ. Одоо энд чинь сайхан тохитой болж. 

	— Николай Петровичийн ач гэж Фенечка шивнэв. 

	— Түрүүчийн тасалгааг чинь бодвол өөрт чинь энд аятай байгаа биз? гэж Павел Петрович эелдэг боловч инээмсэглэх ч янзгүй асуув. 

	— Дээр байлгүй яах вэ? 

	— Таны оронд хэнийг одоо тийш нь оруулсан бэ?

	— Одоо угаалгачид тэнд байгаа. 

	— Аа!

	Павел Петрович дуугүй боллоо. «Одоо явна» гэж Фенечка бодлоо. Гэтэл явалгүй саатаад, Фенечка урд нь хөшөө шиг зогсож хуруугаараа аяархан оролдоно. 

	Эцэстээ Павел Петрович ам нээж, 

	— Та юунд хүүгээ явуулчхав аа? Би хүүхдэд сайн юм. Надад үзүүлээч дээ гэв. 

	Фенечка баярласан, зовсондоо час улайчхав. Павел Петрович өөртэй нь бараг юм ярьдаггүй болохоор Фенечка айдаг байжээ. 

	— Дуняша, та Митяг аваад ирээч (Фенечка гэрийнхнийг цөмийг нь та гэдэг аж) гэж хашхирав. За хүлээ дээ, хувцсыг нь солиод орхиё.

	Фенечка үүд рүү явлаа. 

	— Яах юм дээ, зүгээр, гэж Павел Петрович хэллээ. 

	Фенечка үүнд, 

	— Би одоохон гээд шалмаг гарч одов. 

	Павел Петрович үлдээд энэ удаа өрөөг ихээ хянамгай эргэцүүлж харав. Өөрийн нь байгаа намхан адарт жижиг өрөө тун цэвэр, тохилог аж. Тэр өрөөнд шалны шинэхэн будаг, хамба шарилж, нимбэгийн үнэрт, цагаан шар цэцэгт ургамлын үнэр холилдон анхилна.  Ханын дагуу чавхдаст хөгжим маягийн түшлэгтэй сандлууд эгнүүлжээ. 

	— Эднийг талийгаач генерал өөрөө аян дайнд явах зуураа Польшоос худалдаж авчирсан билээ. Нэг буланд хөвхөн тагтай төмөрлөсөн авдрын хажууд торгон хөшиг дээгүүр нь налуу татсан ор байна. Эсрэг буланд шитэд Николай бурхны томоо баргар хөргийн өмнө зул асна. Улаан туузаар, жижигхэн шаазан өндөг бурхны энгэрт, гэрэл цацрагт нь бэхлэн хаджээ. Цонхон дээр өнгөрсөн жил чанасан чанамал жимстэй шилэн савууд тавиад, амыг нь нямбайлан боосон нь ногоон туяа татна. Цаасан таг дээр нь Фенечка өөрөө том үсгээр «бөөрөлзгөнө» гэж бичжээ. Энэ жимсний чанамалд Николай Петрович онц дуртай юм санжээ. Богино сүүлт жижиг дууч шувуутай тор уртаа шижмээр адраас дүүжилжээ, шувуухай цаг ямагт жиргэн тонгочиход тор мөн үргэлж санжганан чичирч, тарианы үр дотроос нь, шалан дээр сулавтархан түгхийн ойчиж байлаа. Ханын жижиг шүүгээний дээд талд явуулын зурагчнаар янз янз авхуулсан Николай Петровичийн муу нь аргагүй зургууд хананд өлгөөтэй, хажууд нь Фенечкагийн зураг өлгөөтэй байх нь хар жааз дотор нүд гэх юмгүй хүчлэн инээмсэглэсэн нүүр, өөр учир нь олдох юмгүй муугаас муу гарчээ. 

	Фенечкагийн дээд талд духан дээр нь унжиж ирсэн утас зүү хийдэг торгон шаахайны дороос, алс байгаа Кавказын уул руу хөмсгөө сүртэй зангидан харсан Ермоловын нөмрөгтэйгөө байгаа зураг өлгөөстэй байжээ. 

	Таван минут өнгөрлөө. Хажуугийн өрөөнөөс юм шажигнах, шивнэх чимээ дуулдана. Павел Петрович шүүгээн дээрээс хуучирсан ном, Стрельцов Мосалскийн жижиглэсэн боть аваад хэдэн хуудас эргүүлэв... Үүд нээгдэж Фенечка хүү Митягаа тэвэрсээр орж ирэв. Захан дээр чимэгтэй улаан цамц өмсүүлж, үсийг нь самнан, нүүрийг нь арчжээ. Хүү амьсгаадаж, хамаг биеэрээ тонгочин, гараа савчина. Эрүүл саруул хүүхэд ер нь тэгдэг шүү дээ. Гоё сайхан цамц өөрт нь нэг таатай байгаа бололтой, булбарайхан биед сэтгэл хангалуун байдал илэрхий. Фенечка өөрийнхөө үсийг мөн янзлаад, арай дээр алчуур нөмөрчээ. Гэхдээ хуучнаараа байсан ч болох аж. Ер нь тэгээд эрүүл хүүхдээ тэвэрсэн залуу сайхан эх хүнээс илүү сэтгэл булаам юм гэж хорвоо дээр байдаг гэж үү?

	— Лут эр гээч хөөш гэж Павел Петрович өршөөнгүй дуугараад долоовор хурууныхаа урт хумсаар хүүгийн давхар эрүүг гижигдэв. Хүү, хөх бух шувуухайг гөлрөн харснаа инээв. 

	Фенечка хүү рүүгээ тонгойж, аяархан сэгсрээд, 

	— Энэ авга чинь байна гэв. Дуняша, энэ завсар хүж ноцоон зоосон дээр тогтоож цонхон дээр тавилаа, 

	Павел Петрович, — хэдэн сартай бил ээ, энэ чинь? гэж асуув. 

	— Зургаан сартай. Мөд арван нэгэнд долоон сартай болно. 

	— Найм биш бил үү? Федосья Николаевна гэж Дуняша хулгасхийн ярианд оролцов. 

	— Үгүй, яалаа гэж, долоо! гэв. Хүү дахин инээж, авдар луу харснаа гэнэт таван хуруугаараа эхийнхээ уруул, хамраас базаад авлаа. Фенечка нүүрээ хүүгийн гараас салгалгүй, дүрсгүй жаал гэв. 

	— Энэ чинь дүүтэй адилхан юм гэж Павел Петрович дуугарав. 

	«Өөр хэнтэй адил байх вэ дээ» гэж Фенечка бодов. 

	— Нээрээ, яриагүй адил юм гэж Павел Петрович өөрөө өөртэйгөө ярих аятай дуугарав. 

	Фенечкагийн өөдөөс хянамгай, бараг гуниглангүй харав. 

	Фенечка дахин, — Авга нь энэ байна гэхдээ харин шивнэв. 

	— Аа! Павел! Чи энд байгаа юм уу гэх Николай Петровичийн дуу гэнэт гарав. 

	Павел Петрович бушуухан эргээд, хөмсгөө зангидав. Гэтэл дүү нь түүний өөдөөс туйлгүй баярлан, талархаж харах тул хариу инээмсэглэхгүй байж чадсангүй. 

	— Чиний хүү лут эр юм аа гээд цагаа харснаа би цайны тухай ярихаар наашаа орсон юм... гэв. 

	Павел Петрович тэгээд хайшраг царай гарган өрөөнөөс даруй гарч одов. 

	— Өөрөө ор оо юу? гэж Фенечкагаас Николай Петрович асуув. 

	— Өөрөө, үүд цохиод л ороод ирсэн. 

	— За, Аркаш чам дээр дахин ирээгүй юү?

	— Үгүй. Би хуучин тасалгаандаа очих юм биш үү, Николай Петрович?

	— Тэгж яах юм?

	— Эхний үед тэгсэн нь дээр биш байгаа гэж би бодох юм. 

	— Ү... үгүй гэж Николай Петрович түгдчин хэлээд, духаа үрчиснээ: — Түрүүнд тэгэх хэрэгтэй байж... сайн байна уу Лонх оо, гэж гэнэт сэргэн дуугараад, хүү рүү ойртон хацар дээр нь үнсэв. Тэгснээ жаал бөхийж, хүүгийн улаан цамцан дээр сүү шиг цайж байсан Фенечкагийн гарыг үнсэв. 

	— Николай Петрович яаж байна аа та? гэж Фенечка доош харснаа, харцаа алгуур дээш болгов... Фенечкагийн инээмсэглэж духайсхийгээд, тэнэгдүүхэн харж байгаа харц нь гайхалтай сайхан аж. 

	Фенечкатай Николай Петрович доорх янзаар танилцсан юм гэнэ. Гурван жилийн өмнө, Николай Петрович нэг өдөр хол хошууны нэг хотод буудлын газар хонох болжээ. Орсон өрөөний цэвэр, дэвссэн даавууны шинэ нь Николай Петровичид таатай хачин санагдаад, эндхийн эзэгтэй нь герман эмэгтэй биш байгаа гэдэг бодол төржээ. Гэтэл эзэгтэй нь тавь эргэм насны аятайхан хувцасласан, царай нь ухаалаг нүдэнд дулаахан төлөв үг яриатай орос эмэгтэй байв. Цай уух зуур Николай Петрович эзэгтэйтэй ярилцаж суухад авгай тун аятайхан хүн санагджээ. Тэр үеэр Николай Петрович шинэ эдлэн газраа суурьшаад, хамжлагын хүмүүс дэргэдээ авч байх дургүй, хөлсний хүн эрж байлаа. Нөгөө талаас эзэгтэй хотод ирж буух хүний тоо цөөн, цаг хэцүү байна гэж зовлон ярив. Николай Петрович авгайг гэр зуурын ажил зонхилох хүнээр өөрийндөө очиж ажиллахгүй юу гэсэнд цаадах нь зөвшөөрөв. 

	Авгайн нөхөр, эртээ нас бараад, ганц охин Фенечка л үлдээсэн юм байж. Хоёр долоо хоногийн дараа Арина Савшина (гэр зуурын ажил зонхилох хүний нэр) охиныхоо хамт Марьинод ирж хажуугийн тасалгаанд суув. Николай Петрович нээрээ сайн хүн сонгож авчээ. Арина гэр зуур эмх дэглэм тогтоов. Тэгэхэд арван долоо нэгэнт өнгөрчхөөд байсан Фенечкагийн тухай хэн ч ярьдаггүй үзэж уулзсан хүн ч ховор, Фенечка тэрүүхэндээ даруу амьдрах бөгөөд зөвхөн ням гарагт л мөргөлийн сүмд Фенечка хажуугийн нэг сандал дээр сууж байхад, цагаан царайг нь Николай Петрович зайдуухнаас хардаг байв. Ингэсээр жил гаруй болжээ.

	Арина нэг өглөө Николай Петровичийн ажлын өрөөнд орж ирээд, өөрсдийнхөө заншлаар дор мэхийн ёсолж охиныхоо нүдэнд пийшингээс оч орчихлоо тус болж болох сон болов уу гэж асуув. Николай Петрович, гэрээс гардаггүй хүний адил эмчилгээ хийхийн гадна бас ч ойр зуурын эмтэй юм санжээ. Авгайг охиноо даруй авч ир гэж Николай Петрович хэлэв. Эзэн дуудаж байгааг мэдээд Фенечка сүрхий хулчийсан боловч эхийгээ дагаж явлаа. Николай Петрович охиныг цонх руу хөтөлж аваачаад толгойг нь хоёр гараараа барив. Улайж нулимстсан нүдийг нь сайн үзээд, шавших эм бичиж, өөрөө дор нь найруулан, алчуураа урж яаж шавшихыг нь зааж өгөв. Фенечка үгийг нь сонсож аваад явах гэсэнд Арина, «эзний гарыг үнсээч тэнэг минь» гэв. Николай Петрович охинд гараа өгсөнгүй, өөрөө зовчхоод охины тонгойсон толгойг үсэн дээр нь үнсэв. 

	Фенечкагийн нүд төдхөн эдгэсэн боловч түүний Николай Петровичид төрүүлсэн сэтгэгдэл мөд гарч өгсөнгүй. Өөдөөс нь айсхийгээд харж байсан булбарай хөөрхөн царай үргэлж харагдах шиг, гарын нь алганд зөөлөн үс баригдах шиг, ялихгүй ангайсхийгээд, цаанаас нь сувдан цагаан шүд нарнаа чийг татан гялалзах хүүхэд уруул нь сэтгэлд ургаад болж өгдөггүй. Николай Петрович сүмд охиныг ихээ хянамгай ажиж, яриа үүсгэхийг хичээх болов. Эхний үед Фенечка өөрөөс нь зовдог байсан тэгтэл, хөх будаан дотуур явган улсын гаргасан нарийн зөрөг дээр, нэг орой өөртэй нь тулгараад харагдахгүй санаатай цэнхэр цэцэг, шарилж ургасан өтгөн оронго руу орчихжээ. Будааны амтлаг толгой дотор охины толгой цухуйж, зэрлэг амьтан шиг сэм харж байгааг нь Николай Петрович хараад эелдгээр:

	— Сайн байна уу, Фенечка! Би хаздаггүй шүү дээ гэж дуудав. Фенечка нуугдсан газраасаа гаралгүй, сайн сайн байна уу? гэж шивнэнэ. 

	Фенечка бага багаар Николай Петровичид дасах боловч дэргэд нь мөн хулчийсхийгээд л байдаг байлаа. Ингэж байтал эх Арина нь гэнэт өвчнөөр нас барав. Фенечка одоо хаачих вэ? Эхээсээ Фенечка дэглэм журамд дуртай, юмыг эргэцүүлж боддог, төлөв занг нь уламжилж авсан аж. Гэлээ гэхдээ Фенечка даанч залуу, цор ганцаар, Николай Петрович өөрөө туйлгүй сайхан сэтгэлтэй, даруу... цааш нь яриад байх юү байх вэ дээ.

	— Ах чам дээр зүгээр л ороод ирлээ гэж үү? гэж Николай Петрович асууна. — Хаалга цохиод л ороод ирэв үү?

	— Тэгсэн. 

	— За сайн. Алив Митяг надад өгөөч, хөөргөе.

	Николай Петрович тэгээд хүүг бараг адар хүргэн хүргэн чулуудаж гарсанд Митя хөөрөөд дуртай нь аргагүй, эх нь сэтгэл зовоод, хөөрөх бүр нүцгэрсэн хөл рүү нь гараа сарвайж тэвдэнэ. 

	Павел Петрович ажлынхаа дэгжин өрөөнд орлоо. Тэр өрөө нь зэрлэг цэцэгтэй цаас ханандаа наасан, перс цоохор хивсэн дээр зэр зэвсэг хадаж өлгөсөн, хар ногоон бүрээстэй самрын модон тавьцтай, дахин сэргэлтийн үеийн янзаар хуучин хар царсаар хийсэн номын сантай, бичгийн сайхан ширээн дээр хөөрхөн хүрэл баримлууд тавьсан, ил гал түлэх зуухгүй ажээ. Павел Петрович олбогт вандан дээр лаг хийтэл хэвтэж гараа зөрүүлэн дэрлээд адар луу, бараг цөхрөн ширтэж, хөдлөлгүй хэвтэв. Нүүр царайныхаа яаж хувирахыг хананаас хүртэл нуух гэсэн юм санж үү, өөр нэг шалтгаар ч тэр юм уу, юу ч гэсэн босож цонхны хүнд хөшгөө татаад, дахин олбогт вандан дээр сууж хэвтлээ. 

	IX

	Базаров мөн тэр өдөртөө Фенечкатай танилцав. 

	Аркадийтай хоёул цэцэрлэгээр явж, яагаад зарим мод, ялангуяа царс муу ургасныг наадахдаа тайлбарлаж явлаа.

	— Энд мөнгөлөг тоорой л дөнгүү таримаар юм байна. Гачуур ч мөн зүгээр, за бас хар хөрс жаал нэмээд зөөлөн цагаан суулгахад бас болно. Тэр амрах газар сайн ургаж шүү дээ. Юу гэвэл хуайс, голт бор хоёр арчилгаа их хэрэглэдэггүй, сайн ургамал байгаа юм. Хөөш! Энэ чинь хүн байна шүү. 

	Амрах газарт Фенечка, Дуняшка, Митя гурав байлаа. Базаров зогслоо. Аркадий хуучин танил шиг Фенечкад толгой дохив. 

	Тэдний хажуугаар нь өнгөрөхийн хамт Базаров, 

	— Энэ чинь хэн бэ? Ямар хөөрхөн бүсгүй вэ гэв. 

	— Чи хэний тухай яриад байна?

	— Мэдээж хэрэг, хөөрхөн хүн ганц л байна шүү дээ. 

	Аркадий жаал түгдэчсээр Фенечка хэн болохыг товчхон хэлж өгөв. 

	— Аа! гэж Базаров дуугарлаа. — Танай аавын нүд ч сохор юм биш байна. Танай эцэг надад аятай санагдаад байгаа юм, нээрээ шүү. Сайн хүн. Гэхдээ танилцалгүй горьгүй гээд буцаж амрах газар өөд алхав. 

	Аркадий сандарч, 

	— Евгений, болгоомжилж үзээрэй дээ гэж хойноос нь хашхирав. 

	— Бүү зов, бид хот газар сууж, юм үзсэн улс гэж, Базаров хариуллаа. 

	Фенечкад дөхөж ирээд Базаров малгайгаа авлаа. Эелдгээр, бөхөсхийгээд яриа үүсгэн, — Танилцаж болох уу? би Аркадий Николевчийн танил, гэмгүй номхон хүн гэв.

	Фенечка суудлаасаа өндийж, өөдөөс нь дуугүй харна. 

	Базаров цаашаа, — Ямар хөөрхөн хүү вэ! Бүү ай, би ер хэнд ч гай болдоггүй хүн. Энэ хацар нь яагаад ийм улаан байна? Шүд нь цухуйж байгаа юм уу? гэлээ. 

	— Тийм ээ, дөрвөн шүд цухуйсан юм, одоо буйл нь бас хавдчихаад байна гэж Фенечка хэлэв. 

	— Алив үзүүл... Битгий ай даа та, би доктор хүн. 

	Базаров хүүг гар дээрээ авахад цаадах нь бишүүрхсэн ч үгүй, айсан ч үгүйд Фенечка, Дуняшка хоёр их гайхав. 

	— За, за... Алзахгүй, сайн байна. Лут шүдтэй эр болно доо. Юм хүм болбол надад хэлээрэй. Таны өөрийн бие сайн биз?

	— Бурхны авралаар сайн. 

	— Бурхны аврал бол болох нь тэр гээд Базаров. Дуняшкагаас, — Таны бие сайн уу? гэв. 

	Дуняшка гэрт байхдаа тун цэмцгэр, хаалга алхаад инээд хөөр болсон охин, хариуд нь зүгээр аман дотроо инээдээ бариад өнгөрөв. 

	— За сайн. Май, та энэ баатар эрээ ав. 

	Фенечка хүүгээ өвөр дээрээ авлаа.

	— Таны өвөр дээр энэ ямар их томоотой суув аа гэж Фенечка аяархан дуугарав. 

	Базаров хариуд нь, — Над дээр хүүхэд ер нь номхон байдаг юм. Би нэг тийм арга мэддэг хүн гэв. 

	— Хүүхэд өөртөө сайн хүнийг анддаггүй юм даа гэж Дуняшка хэллээ. 

	Фенечка үг нийлж, — Нээрээ тийм. Энэ Митя өөр хүний өвөр дээр бүр яагаад ч очихгүй шүү. 

	Хэсэг зуур зайдуу зогсоод, наашаа дөхөж ирсэн Аркадий, 

	— Аа надад ирэх болов уу? гэж асуув. 

	Митяг ир гэж Аркадий сарвайлаа. Цаадах нь толгойгоо гэдийлгэчхээд уйлагнасанд Фенечка сүрхий зовчихлоо. 

	— Сүүлд дасаад ирэхээрээ ирнэ ээ, гэж Аркадий өршөөнгүй дуугараад хоёр найз цаашлав. 

	— Энэ бүсгүйг чинь хэн гэдэг сэн бил ээ? гэж Базаров асуув. 

	— Фенечка... Федосья гэж Аркадий хариуллаа. 

	— Эцгээр нь? Бас л мэдвэл зохих зүйл. 

	— Николаевна. 

	— За сайн. Хэтэрхий зовж сүйд болоод байдаггүй нь надад аятай санагдлаа. Зарим хүн түүний тухайлан энэ занг буруушаах байсан байх. Шал дэмий юм. Юундаа зовж байх юм бил ээ? Эх хүн, тэгэхлээр зөв байлгүй яах вэ. 

	— Фенечка ч зөв дөө гэж Аркадий хэллээ. — Харин манай аав л... 

	— Аав чинь ч зөв. 

	— Үгүй, надад тэгж санагдахгүй байна. 

	— Өв залгамжлах хүн нэмэгдсэн нь бидний сэтгэлд таалалгүй байх шив?

	— Надад тийм санаа төрнө гэж бодохдоо чи ичихгүй байна уу? гэж Аркадий үгийг нь тосож ундууцав. — Аавыг би энэ талаас нь буруу гэж байгаа юм биш, аав Фенечкатай суух ёстой гэж би үзэж байгаа юм. 

	— Ээ-хэ! гэж Базаров амгалан дуугараад, — бид ийм өгөөмөр сэтгэлтэй улс юм бий? Гэрлэлтийг чи бас ойшоож үздэг юм бий! Чамайг би тэгнэ гэж санаагүй. 

	Хоёр найз дуугүй хэд алхав. 

	Базаров дахин яриа үүсгэж, 

	— Танай эцгийн аж ахуйг би цөмийг нь үзлээ. Малын чанар муухан, морьд нь эцэнхий юм. Барилга сэлт муудаж орхисон, ажилчид гэж горьгүй залхуу улс харагдаж байна. Захирагч гэдэг нь нэг бол тэнэг амьтан, үгүй болжгэм зальтай эр, би учрыг нь сайн олсонгүй. 

	— Евгений Васильевич, чи өнөөдөр сүрхий ширүүн байх шив. 

	— Сайн санаатай тариачид хүртэл танай аавыг заавал маллана. «Оросын тариачин бурхнаа ч дөнгөчихнө» гэдгийг дуулсан уу?

	— Би авгатай санал нийлж эхэллээ, чи үнэхээр оросуудын тухай базаахгүй бодож явдаг юм байна гэж! Аркадий хэлэв. 

	— Үгүй бас алах нь дээ! Өөрөө өөрийнхөө тухай олхиогүй бодож явдагтаа л орос хүний ганц сайн тал нь байдаг юм. Чухал нь хоёр хоёрын дөрөв гэдэгт байгаа юм, бусад нь яамай. 

	— Байгаль мөн яамай уу? гэж Аркадий өглөөний наранд зөөлөн сайхан гийж алаглах тал руу алс харан өгүүлэв. 

	— Байгаль ч гэлээ чиний ухаж байгаа утгаар бол яамай. Байгаль гэдэг сүм дуган биш, ажлын байр, хүн түүн дотор ажилчин нь юм. 

	Яг энэ үеэр утсан хөгжмийн уянгат дуу гэрээс сонстов. Нэг хүн Щубертийн хүлээлтийг хэдий дадлага муутайхан гэлээ ч сэтгэлэгтэй нь аргагүй тоглож, уян сайхан аялгуу агаарт чих баясган түгж байв. 

	Базаров гайхан, — Энэ чинь юу вэ? гэж асуув. 

	— Аав тоглож байна. 

	— Танай аав утсан хөгжим дардаг юм уу?

	— Тийм. 

	— Үгүй, танай аав одоо хэдтэй юм бэ?

	— Дөчин дөрөвтэй. 

	Базаров гэнэт инээж гарлаа. 

	— За чи чинь юунд инээв ээ? гэж Аркадий асуув. 

	— Бүү үзэгд! Дөчин дөрвөн настай, гэр бүлийн эцэг хүн... хошуунд утсан хөгжмөөр тоглож байх гэдэг!

	Базаров хөхөрсөөр, Аркадий багшийнхаа өмнө хэдий биширдэг боловч энэ удаа ер инээмсэглэсэн ч үгүй. 

	X

	Хоёр долоо хоног орчим өнгөрлөө. Марьинод амьдрал хуучин янзаараа өнгөрөн, Аркадий цаг нөхцөөж, Базаров ажиллаж байв. Эднийхэн цөм түүнд, хайшраг зан, илүү дутуу үггүй огцом ярианд нь дасжээ. Ялангуяа Фенечка, нэг шөнө Митяг чичрээд байхаар сэрээ гэж хүн явуулсан, тэгтлээ сайн даслаа. Базаров ирж, ердийнхөө заншлаар тоглоом тохуу хийсэн шүү, хаа нэг эвшээн байж хоёр цаг цуг суугаад хүүд тус болжээ. Базаровыг харин Павел Петрович бардам, түрэмгий, задгай зантай харц гэж үзээд, байдаг чадлаараа үзэн ядна. Базаров өөрийг нь, Павел Кирсановыг хүндэлдэггүй, бараг элэг барьдаг болохыг гадарладаг байв. Залуу «нигилистээс» Николай Петрович айсхийж түүний нөлөө Аркадийд тустай болно гэдэгт эргэлзэх боловч үгийг нь дуртай сонсож, хими, физикийн туршлага хийхэд дуртай байлцдаг байв. Базаров өөрөө микроскоп авчирсан бөгөөд бүтэн цагаар түүнтэйгээ ноцолддог байлаа. Зарц нарыг Базаров хэдий даажигнах боловч цаадуул нь түүнийг эзэн дээдэс биш, өөрийн хүн гэж мэдрэн, бас сайн болцгоожээ. 

	Базаровтай Дуняша дуртайяа аальгүйтэж хажуугаар нь дэвхэцсээр гүйн өнгөрөхдөө учиртайхан хялам хийж хардаг сан. Петр тун ч айхтар биеэ тоосон, тэнэг, хэзээ ямагт духаа үрчийлгэж явдаг хүн. Хамаг сайн тал нь гэвэл хүний өөдөөс эелдэг харж, юм үсэглэн байж уншдаг, цамцаа байн байн сойздож цэвэрлэдэг юм. Энэ хүн тэгээд өөрийг нь Базаров хайхраад орхивол инээд нь хүрч царай нь гийгээд ирдэг байв. Хашааны жаалууд «дохтурын» хойноос гөлөг шиг дагаж гүйлдэнэ. Ганцхан Прокофьич өвгөн Базаровт муу, ширээн дээр хоол тавьж өгөхдөө баргар царайлан «хэнхэг», «ёроолгүй сав» гэж хочлон сахал самбайтайгаа тэгээд байж байгаа нь ёстой бутан дотор орсон гахай шиг гэж мэтгэдэг байв. Прокофьич өөрийнхөөрөө мөн Павел Петровичоос дутахгүй, хямсгар хүн билээ. 

	Жилийн гойд сайхан улирал, долоодугаар сарын эхний өдрүүд боллоо. Тэнгэр сайхан байв. Хумх өвчин гарах аюул дахин ойртовч ... гэдэг мужийнхан энэ өвчний байн байн гардагт дасчихжээ. Базаров өглөө эртээ босоод хоёр гурван мод газар, зугаалахаар биш, хэрэггүй зугаалахыг өөрөө үзэж чаддаггүй болохоор, ургамал шавж хорхой цуглуулахаар явдаг байлаа. Хааяа Аркадийг цуг дагуулаад явна. Буцах замдаа тэд заавал маргаан үүсгэдэг заншилтай, Аркадий хэдийгээр цаадхаасаа их ярих боловч голдуу дийлдэж таардаг билээ. 

	Нэг өдөр тэд их сандарчээ. Николай Петрович тэдний өөдөөс цэцэрлэг рүү гараад, амрах газартай зэрэгцээд иртэл хурдан хурдан алхах чимээ, хоёр залуугийн ярилцах дуу сонсогдов. Тэр хоёр амрах газрын цаагуур явж байсан болохоор Николай Петровичийг харах аргагүй байв. 

	— Чи манай аавыг сайн мэдэхгүй гэж Аркадий хэллээ. 

	Николай Петрович нуугдчихав. 

	— Танай аав сайхан санаатай хүн гэж Базаров дуугарна. — Гэхдээ хоцорч орхижээ үе нь нэгэнт өнгөрч. 

	Николай Петрович чих тавин чагналаа... 

	Аркадий юу ч хариу дуугарсангүй. 

	«Хоцорч орхисон» хүн хоёр минут хэр нам зогсоод гэр лүүгээ гэлдрэв. 

	Энэ зуур Базаров яриагаа залган, Николай Петрович уржигдар Пушкиний зохиол уншиж байгаа харагдсан. Тэгж таарахгүй гэдгийг өөрт нь хэлж үзээч. Одоо ямар хүүхэд биш, тийм дэмий юмнаас салах цаг болж, манай үед романтикч байгаад яах нь вэ? Арай тустай юм өгч уншуулаач гэв. 

	— Юу өгвөл дээр вэ? гэж Аркадий асуулаа. 

	— Эхний удаадаа Бюхнерийн «Матери ба хүч» гэдгийг өгвөл дээр болов уу?

	Аркадий сайшаасан байртай,

	— Би өөрөө бас гэгж бодсон юм гэж дуулгав. — «Матери ба хүч» гэдэг чинь ойлгомжтой хэлээр бичигдсэн юм... 

	 

	 

	Тэр өдөртөө Николай Петрович хоолны дараа, Павел Петровичийн өрөөнд нь суугаад ахдаа, — За ингээд чи бид хоёр хоцорч орхисон, үеэ дуусгасан улсын тоонд орж дээ. Тийм үү? Базаровын зөв ч байж болох л юм. Харин үнэнээ хэлэхэд надад нэг л юм хайран байна. Аркадийтай би тухайлан одоо л ойртож дотно нөхөрсөг болох горьдлоготой байсан юм, гэтэл би хойшоо хоцорч, тэр урагшаа явчхаад, бид бие биеэ ойлгож чадахгүй болчихсон юм шив дээ, гэж ярина.

	Павел Петрович унтууцан, 

	— Юугаараа тэр тэгж түрүүлчихсэн юм бэ? Юугаараа тэр биднээс тэгтлээ их ялгараад байгаа юм бэ? гэж дуу алдав. — Энэ бүгдийг, түүнд энэ эрхэм нигилист хатгаж төөрүүлээд байгаа юм. Энэ муу эмчийг би бүр үзэж чадахгүй юм. Зүгээр нэг хоосон сүр бадруулагч байх гэж би санадаг, тэр янз нь мэлхийтэйгээ физикт ч гэлээ лав тийм хол явчихсан юмгүй дэг. 

	— Үгүй ах аа, тэгж бүү ярь, Базаров ухаантай, юм мэддэг хүн юм. 

	— Биеэ муухай өргөмжилснийг нь яана гэж Павел Петрович үгийг нь таслав. 

	— Тийм ээ, Базаров биеэ ихэд бодсон хүн гэж Николай Петрович хэллээ. — Янз нь бас тэгэлгүй ч болдоггүй юм байх. Ганцхан би үүнийг л ер ухахгүй байна, цаг үеэс хоцрохгүйн тулд би чадах бүхнээ л хийж байх шиг. Тариачдынхаа амьдралыг аялуулж, ферм байгууллаа, тэр ч байтугай бүхэл мужаар намайг улаантан гэж хочилдог юм. Юм уншиж, сурч, ер нь гэхэд өнөөгийн шаардлагад хүрэх гэж эрмэлзэж байна, гэтэл тэд миний үеийг өнгөрч гэж байх юм. Ингэхэд ах минь би өөрөө ч нээрээ өнгөрчихсөн юм байх гэж бодох боллоо. 

	— Яагаад тэр билээ. 

	— Яагаад гэвэл байна аа, өнөөдөр би Пушкиний зохиолоос цыганууд дайралдсан шиг санагдаж байна, уншаад сууж байлаа. Гэнэт Аркадий над руу хүрч ирээд дуугүй, харамсангуй эелдэг царайтай, хүүхдээс юм авч байгаа аятай аяархнаар номыг минь аваад, оронд нь өөр герман ном тавьчихлаа... Инээмсэглэчхээд, явахдаа Пушкиний маань номыг аваад явчихсан. 

	— Үгүй ер! Ямар ном тэгээд өмнө чинь тавьчих нь тэр вэ?

	— Энэ номыг. 

	Николай Петрович цамцныхаа арын хармаанаас Бюхнерийн дульхан номын ес дэх хэвлэлийг гаргаж ирэв. 

	Павел Петрович түүнийг бариад эргэцүүлж харна. 

	— Гм гэж дуугарав. — Аркадий Николаевич, чиний хүмүүжлийн тухай санаа тавьж байна. Чи яав. Тэгээд, унших гэж оролдов уу?

	— Оролдсон. 

	— Ямар шүү вэ, тэгээд?

	— Нэг бол би тэнэг хэрэг, үгүй бол энэ чинь шал дэмий л юм бололтой. Би л тэнэг байж таараа биз. 

	Павел Петрович, — Үгүй, чи герман хэлээ мартаагүй биз дээ? гэж асуув. 

	— Германаар ч би ойлгодог юм. 

	Павел Петрович номыг дахин эргүүлж тойруулан дүү өөдөө духайсхийж харна. Хоёулаа жаал дуугүй байлаа. 

	Николай Петрович яриагаа өөрчлөх гэсэн бололтой ам нээж, — Үгүй ингэхэд хөөш, би Колязинаас захиа авсан гэв

	— Матвей Ильичаас үү?

	— Түүнээсээ. Колязин... мужийг шалгахаар ирсэн гэнэ. Одоо том хүн болжээ, тэгээд төрөл садны хувиар бидэнтэй уулзахыг хүсэж, чи бид хоёрыг Аркадийтай хотод ир гэж урьсан захиа надад бичжээ. 

	— Чи явах уу? гэж Павел Петрович асуув. 

	— Үгүй, чи?

	— Би ч гэсэн явахгүй. Чихэртэй ус уух гэж тавин мод газар сэгсчүүлэх хэрэг юу байна. Матвей бидэнд гялалзаж яваагаа ганц үзүүлэх санаатай байгаа, чөтгөр алгад! Губернийхэн дунд гялалзаад болох нь тэр, бидгүйгээр болохоо болно. Нууц зөвлөх болох ч гайгүй байна даа! Би мөн албаа хааж, хударгадаа дэмий зүтгэсээр байгаа сан бол өдийд бараа бологч генерал болчихсон байгаа. Тэгээд ч чи бид хоёр чинь хоцорч орхисон улс шүү дээ. 

	Николай Петрович санаа алдаад, — За ах минь авсаа захиалж, гараа эвхэж элгээ тэврэх цаг болсон шиг байна даа гэв. 

	— Үгүй тэгж ч дороо сөхөрчихгүй шүү гэж ах нь дуугараад, — Энэ эмчтэй бид бас үзэлцэнэ ээ, би зөгнөөд байна гэв

	Үзэлцэхдээ бүр тэр өдөртөө, оройн цайн дээр үзэлцэв. Зочдын өрөөнд Павел Петрович нэгэнт шийдэж, аазгай нь хөдөлчихсөн, үзэлцэхэд бэлэн орж ирэв. Муу хүн рүүгээ дайрах шалтаг л отож байхад, мөддөө шалтаг гарч өгөхгүй байв. «Кирсановынхны хөгшдийн» дэргэд Базаров (өөрөө тэднийг ингэж нэрлэсэн аж) ер нь олон юм ярьдаггүй, тэр орой сэтгэл тавгүй байсан болохоор цай аягалан уусаар дуугүй суув. Павел Петрович тэсэж ядаж суутал эцэстээ санасан нь ёсоор болов. 

	Айл хөршийн нэг газрын эзний тухай яриа үүсэв. Петербургт тэр хүнтэй уулзаж байсан Базаров «язгууртан шүү юм, новш» гэж хайхрамжгүй дуугарав. 

	Павел Петрович ам нээхэд уруул нь чичирнэ. 

	— Танаас нэг юм асууж болох уу, таны ойлголтоор болжгэм «новш», «язгууртан» гэдэг үгс адил утгатай юм аа? гэв. 

	— Би «язгууртан шүү юм» гэсэн гэж Базаров цайгаа залхуутайхан оочлох зуур дуугарав. 

	— Үнэхээр тэгсээн. Гэхдээ, язгууртнуудыг та язгууртан шүү юмтай ижилхэн боддог байх аа, миний бодоход би энэ үзлийг баримталдаггүйгээ танд дуулгах ёстой гэж санаж байна. Миний либерал үзэлтэй, хөгжил дэвшилтэд дуртайг хэн бүхэн мэднэ, тухайлан (Иймээс ч би жинхэнэ язгууртныг хүндэлж үздэг юм) Английн язгууртнуудыг санаад үз, өршөөлт эрхэм минь, (Базаров энэ үгийг сонсоод Павел Петрович өөд сая нэг харав), санаад үз өршөөлт эрхэм минь гэж онцлон хэлээд, тэд бусдын эрхийг хүндлэн үздэг болохоор өөрсдийнхөө эрх ашгаас ямхын төдий ч ухардаггүй юм. Тэд өөрсдөө бусдын хувьд гүйцэтгэх үүргээ биелүүлдэг болохоор бусдаас өөрсдийн нь хувьд үүргээ биелүүлэхийг шаарддаг юм. Язгууртнууд Английг эрх чөлөөтэй болгоод, нутаг орноо өөд татаж байна гэв. 

	— Энэ хоосон магтаалыг чинь олоон сонссон юм гэж Базаров маргаад, үүгээр та тэгээд юу нотлох гэсэн юм бэ? гэв. 

	— Өршөөлт эрхэм минь, энүүгээр би (Павел Петрович уурласан цагтаа «это»-энэ, «этим»-үүгээр гэдэг үгсийг «эфто», «эфтимя» гэж дүрэм ёсоор ийнхүү гажуудуулж үл болохыг мэдсээр байж, хазгай дууддаг байв. Александр хааны үеийн заншлын үлдэгдэл энэ маягаар илэрч байгаа аж. Тэр цагийн ихэс төрөлх хэлээрээ бид жинхэнэ орос улс гэх ухаантай хаа нэг ярихдаа, сургуулийн дүрэм сэлтээс гажихад хамаагүй том ихэс гэдгээ үзүүлэх гэж ийнхүү хазгай ярьдаг байсан юм) — Өршөөл эрхэм минь, үүгээр хүн чанараа өмгөөлж өөрийгөө хүндлэх сэтгэлэггүйгээр нийгмийн сайн сайхан, нийгмийн байгууллын бат бэх үндэс байхгүй гэж би нотлох гэсэн юм. Энэ сэтгэлэг тэгээд язгууртнуудад илүү их байдаг юм. Өршөөлт эрхэм минь хүн гэдэг чинь гол юм. Хүн дээр хамаг юм тулгуурладаг болохоор, хүний бие хадан цохио шиг бат байх ёстой юм. Та жишээ нь миний зан заншил, хувцаслаж барих, ер нь миний дэгтэй нямбайг шоолж үздэгийг би сайн мэднэ. Гэтэл эд бүгд өөрийгөө хүндлэх үүргээ, тийм ээ, тухайлан үүргээ гүйцэтгэх сэтгэлээс гарч байгаа юм. Би буйд хөдөө газар сууж байна, гэвч би биеэ гаргуунд нь гаргаагүй, өөрийгөө хүн гэж хүндэлдэг юм. 

	— Сонс доо, Павел Петрович, та ингэхээр, өөрийгөө хүндэлдэг тэгсэн мөртөө гар хумхин суудаг, нийгмийн сайн сайханд үүнээс ямар ашиг байна даа. Та өөрийгөө хүндэлдэггүй байлаа ч гэсэн, мөн ингээд л сууж байх юм биш үү? гэж Базаров хэллээ. 

	Павел Петровичийн царай цайраад явчихлаа.

	— Энэ чинь эрс өөр асуудал. Таны хэлж байгаачлан би яагаад одоо гар хумхин сууж байгаагаа танд тайлбарлаж байх алба огт алга. Ганцхан язгууртны жам бол зарчим мөн, аа манай үед зөвхөн ёс суртахуунгүй дэмий улс л зарчимгүйгээр амьдарч болно гэдгийг хэлэх гэсэн юм. Үүнийг би Аркадийд ирсний нь маргааш өдөр хэлсэн, танд давтан хэлж байна. Тийм биз, Николай?

	Николай Петрович толгой дохив. 

	— Язгууртны жам, либерал ёс, дэвшилт зарчим, цөм харийн хэлээр шүү. Хэчнээн олон харийн... ашиггүй үгнүүд вэ та минь. Орос хүнд эд чинь зүгээр ч өгсөн хэрэг алга гэж энэ зуур Базаров дуугарав. 

	— Таныхаар болжгэм орос хүнд юу хэрэгтэй байна. Таны үгийг дуулахад, бид хүн төрөлхтнөөс тусдаа түүний дагаж мөрдөх хууль жамаас гадуур байгаа юм шиг болж байна. Бодоод үз л дээ, түүхийн зүй шаардаж байгаагаар... 

	— Энэ зүй бидэнд ямар хэрэгтэй юм бэ? Тэртэй тэргүй бид болно шүү дээ. 

	— Яаж тэр вэ?

	— Яах вэ зүгээр. Та өлөн цагтаа үмх талх амандаа хийхэд арай л зүй ёс хэрэглэдэггүй байх аа гэж санагдах юм. Бид тийм хийсвэр онол ярих өдий байна. 

	Павел Петрович гараа зангав. 

	— Үүнийг сонсоод таны бодлыг ойлгохоо би бүр байчихлаа. Та оросын ард түмнийг доромжилж байна. Би ойлгохгүй юм, яаж журам зарчмыг ойшоохгүй байж болдог юм бэ? Юу баримталж та нар ажиллах вэ?

	Аркадий ярианд оролцож, бид нар цуутанд биширдэггүйгээ авга танд би дээр дуулгасан шүү дээ гэв. 

	— Юуг ашиг тустай гэж үзсэнээрээ удирдлага болгож бид ажилладаг юм гэж Базаров хэллээ. Одоо цагт үгүйсгэх явдал хамгаас ашигтай байна, тэгээд бид үгүйсгэдэг юм. 

	— Бүх юмыг тэр үү?

	— Бүгдийг. 

	— Юу? Урлаг, яруу найрагч төдийгүй... Бас... хэлэхэд ч хэцүү байна... 

	Базаров үүнд ажиг ч үгүй тайвнаар, — Бүгдийг гэж давтав. 

	Павел Петрович өөдөөс нь ширтэв. Ингэж хэлнэ гэж бодоо ч үгүй бололтой, аа Аркадий сэтгэл ханасандаа бүр улайчхав. 

	Николай Петрович ярианд орж, — Үгүй ингэхэд та нар чинь бүхнийг үгүйсгэдэг, аль нарийн яривал бүгдийг нураадаг улс байна... Тэгэхлээр чинь барьж байгуулах хэрэг бас байна даа. 

	— Тэр бол бидний хэрэг биш. Эхлээд л газрыг нь цэвэрлэх хэрэгтэй байгаа юм. 

	— Ард түмний өнөөгийн байдал үүнийг шаардаж байгаа юм гэж Аркадий ихэмсгээр үг нэмэрлэв. — Бид энэ шаардлагыг биелүүлэх ёстой. Бид амиа бодох сэтгэлээ ханган суух эрх байхгүй. 

	Сүүлийн энэ үг гүн ухааны, өөрөөр хэлбэл романтик шинжтэй, юу гэвэл Базаров гүн ухааныг романтизм гэдэг болохоор өөрт нь таалагдсангүй бололтой, гэхдээ залуу шавийнхаа санааг няцаах явдалгүй гэж үзлээ. 

	Павел Петрович гэнэт яриандаа их улайрч, дуу алдан, — Үгүй үгүй! Та эрхмүүд Оросын ард түмнийг нарийн мэдэж түүний эрмэлзэл, шаардлагыг гаргаж байгаа гэдэгт итгэхийг би хүсэхгүй. Оросын ард түмэн та бүхний санаж байгаа шиг тийм биш юм. Оросын ард түмэн эртний уламжлалаа ариун хамгаалдаг, ёсч, юманд итгэлгүйгээр амьдарч чадахгүй... 

	Базаров үгийг нь таслан, 

	— Үүний эсрэг би маргахгүй. Энэ талаар таны үг зөв гэдгийг хүлээхэд бэлэн байна гэв. 

	— Аа хэрэв миний зөв болжгэм... 

	— Гэлээ ч үүгээр юу ч нотлогдохгүй. 

	Аркадий, хүний хэцүү нүүдлийг урьдаас хараад, огт санаандгүй байгаа сайн шатарчин аятай, аялдан, — Үнэхээр юу ч нотлохгүй байгаа юм гэв. 

	Гайхаж хоцорсон Павел Петрович, — Яагаад юу нотлохгүй байна гэж? Тэгвэл та нар чинь өөрийнхөө ард түмэнтэй зөрж байгаа улс шив дээ? гэж дуугарав. 

	— Тийм ч гэсэн яадаг юм гэж Базаров дуу алдаад, тэнгэр дугарахаар ард түмэн түүнийг зөнч Илья бурхан тэнгэр дээгүүр сүйхтэй давхиж явна гэдэг юм. Би тэгээд ард түмэнтэй санал нийлж суух уу? Тэгэхдээ ард түмэн ч, орос улс, өөрөө ч бас орос хүн биш гэж үү?

	— Сая ийм үг хэлснийхээ эцэст орос хүн биш! Таныг би орос хүн гэж тооцон чадахгүй. 

	Базаров бардам дээрэнхүйгээр, — Манай өвөг газар хагалж явсан юм. Та тариачдынхаа хэнээс ч гэсэн тэр, асуугаад үз. Та бид хоёрын хэн нь илүү энэ орны хүн шиг харагдах нь вэ? Та тэдэнтэй ярилцаж ч ядахгүй шүү дээ. 

	— Та тэдэнтэй үг хэлээ олдог, гэсэн мөртөө элэг барьж үздэг. 

	— Өөрсдөө элэг баригдахаар юм болжгэм одоо яах вэ! Миний санаа бодлыг та буруушааж байна, гэтэл энэ надад санамсаргүй нэг төрчихсөн, таны хамгаалах гээд байгаа тэр ард түмний өөрсдийн нь байдлаас шалтгаацан гараагүй юм гэж танд хэн хэлэв?

	— Үгүй бас! Нигилистүүд их хэрэгтэй байх вий!

	— Тэдний хэрэгтэй, үгүйг та бид шийдэх юм биш. Үгүй та хүртэл өөрийгөө хэрэггүй ч хүн биш гэж тооцдог шүү дээ. 

	— Эрхмүүд ээ, эрхмүүд ээ, өөрсөд рүүгээ л бүү оруулаарай! гэж Николай Петрович дуу алдаад, өндийв. 

	Павел Петрович инээмсэглэж, дүүгийнхээ мөрөн дээр гараа тавьж, дахин суулгав. 

	— Бүү зов гэж тэр хэлээд, — Эрхэм... эрхэм докторын тэгтлээ элэг доог болгож байгаа тэр хүн чанараа хүндлэх сэтгэлийн үүднээс бие биеэ барьж чадна гэснээ дахин Базаровт хандан үгээ залгаж, — Ингэхэд та өөрийнхөө сургаалыг шинэд бодож байж болох юм. Тэгж санадаг тань огт дэмий. Таны номлож байгаа материализм хэд дахин тархаж ирснээ тухай бүр үндэсгүйдэж байсан юм... 

	— Дахиад л гадаадын үг! гэж Базаров үгийг нь таслав. Базаровын шар хөдөлж эхлээд, царай нь, зэсэрхүү хачин баргар өнгөтэй болчхов. — Нэгд, бид юу ч номлодоггүй улс, тэр чинь бидний зан биш... 

	— Юу хийдэг юм бэ дээ тэгээд?

	— Ийм юм хийдэг юм. Үүний өмнө, саяхаан, түшмэд хээл хахуул авч байна, манайд зам харилцаа, худалдаа үнэн шударга шүүх... юу ч үгүй байна гэж бид ярьдаг байсан. 

	— За тийм байж, та нар илчлэгчид юм байж, үүнийг чинь тэгж нэрлэдэг байх аа. Та нарын илчилж байгаа юмны олныг нь би зөвшөөрч байна, гэхдээ... 

	— Манай яр шархнуудын тухай чалчаад байхын ашиг байхгүй, хоосон яриа, олхиогүй юманд хүргэж байна гэдгийг бид хожим ойлгосон юм. Манай ухаантнууд, тэргүүний хүмүүс гэгдэгч илчлэгчид маань юунд ч хэрэггүй улс юм гэдгийг ойлголоо. Идэх талхны тухай асуудал тулгарч, балар сүсэг бишрэлд багалзуурдуулчхаад, зөвхөн ганц шулуун шударга хүнгүйгээс манай хувь нийлүүлсэн нийгэмлэгүүд баларч байна. Засгийн газраас олгох гэж оролдоод байгаа эрх чөлөө хүртэл бидэнд ашиг тус болно гэж үү ер, юу гэвэл манай тариачид архины мухлагт орж хөлчүүрэхийн тул өөрийгөө ч гэсэн дуртайяа талахаар байна. Тэгэхэд бид дэмий юм хийж, ямар нэг урлаг, аяндаа гарах уран бүтээл, парламентризм, өмгөөлөх газар, өөр юуны ч тухай юм бүү мэд цэцэрхэж байдаг. 

	Павел Петрович үгийг нь таслан, — За тийм бий. Та нар эд бүгдэд үнэмшиж аваад, өөрсдөө юу ч зориглож хийхгүйгээр шийдээ юм бий дээ. 

	— Юу ч хийхгүйгээр шийдсэн, гэж Базаров аягүй дуугаар давтав. 

	Энэ эрхмийн өмнө ингэж яриа дэлгэсэндээ өөртөө дургүй нь хүрчээ. 

	— Зөвхөн хараах л юм бий дээ?

	— Хараана аа бас

	— Үүнийг л тэгээд нигилизм гэдэг юм уу?

	— Үүнийг л тэгээд нигилизм гэдэг юм гэж Базаров энэ удаа онц аазгайтай дуугарав. 

	Павел Петрович нүдээ ялихгүй онийсхийв. 

	— Тийм юм бий! гэж жигтэй тайван дуугарав. — Бүх гай зовлонд нигилизм тус болох ёстой, манийг аврагч, баатрууд та нар байх нь. Гэхдээ та нар юунд бусдыг ухаан нь тэр илчлэгчдийг юунд муулдаг юм дээ? Өөрсдөө мөн ялгаагүй, бас бүгдийн адил чалчигч нар биш юм уу даа. 

	— Өөр юу юм гэхээс ийм нүгэл ч бидэнд байхгүй гэж Базаров шүд зуун дуугарав. 

	— Тэгээд яадаг юм дээ? Та нар чинь одоо хөдөлчихсөн юм уу? Аль хөдлөх санаатай байгаа юм уу?

	Базаров юу ч хариулсангүй. Павел Петровичийн дотор ёгхийгээд явчихсанаа төдхөн биеэ барив. 

	— Гм... хөдлөх, бусниулах... Яах гэж байгаагаа ч мэдэхгүй байж яаж ч бусниулах юм билээ дээ гэж бас хэллээ. 

	Аркадий үүнд, 

	— Бид өөрсдөө хүч болохоор бусниулж байгаа юм гэв. 

	Павел Петрович ач руугаа хараад дурамжхан инээмсэглэв. 

	— Тийм ээ, хүч мөн, тэгэхлээр тайлан тавьдаггүй юм гэж Аркадий хэлээд дээшээ болов. 

	Павел Петрович цаашаа биеэ барих чадлаа бүр алдаад, 

	— Хөөрхий амьтан! гэж дуу тавилаа. — Энэ бохир номлолоороо чи орост юу дэмжиж байгаагаа бодож үзсэн үү ер! Энэ чинь бурхны тэсвэрийг хүртэл барчихмаар юм байна! Хүч шүү хөөш! Зэрлэг халимаг монголчуудад хүртэл хүч бий, түүгээр яах юм тэгээд? Соёл хөгжил бидэнд үнэтэй, тийм ээ тийм, өршөөлт эрхэм минь, соёл хөгжлийн үр ашиг бидэнд чухаг юм. Энэ үр ашгийг өчүүхэн гэж бүү маргаарай. Адгийн муу зурагчин, оройдоо таван копейкаар тоглуулдаг жүжигчин хүртэл та нарт орох нь ээ тустай, юу гэвэл тэд монголын зэрлэг хүчний төлөөлөгчид биш соёл хөгжлийн төлөөлөгчид юм. Өөрсдийгөө та нар тэргүүний хүмүүст тооцож байна, чухамдаа халимгуудын гэрт л сууж байвал таарна! Хүч шүү бас! Та нар ердөө дөрвөн хүнээс хэтэрч байгаа юм уу, үгүй юу гэдгээ санаж үз, хүчтэн эрхмүүд минь, цаадуул чинь, өөрсдийнхөө ариун сайхан итгэлийг та нараар гишгэчүүлэхгүй, олон сая хүмүүс няц дарчихна шүү дээ, та нарыг!

	— Няц дарчихдаг юм аа гэвэл, хохь нь тэр. Гэхдээ юм учиртай л бий. Бид таны санаж байгаа шиг цөөнгүй юм гэж Базаров дуугарав. 

	— Юу? Бүхэл бүтэн ард түмнийг дийлнэ гэж та тоглоомгүй бодож байна гэж үү?

	Үүнд Базаров

	— Сохор зоосны лаанаас болж Москва хот шатсаныг та мэднэ шүү дээ. 

	— Зөв дөө зөв. Эхлээд бараг шулам шиг бардам загнаж, сүүлдээ, тоглоом тохуу хийх. Залуучуул тийм л юманд татагдаж балчир хүүхдийн сэтгэл ийм л юманд биширдэг юм. Тэдний нэг нь таны хажууд энэ сууж байна. Танд бараг мөргөхөө дөхдөг хүн, хар л даа (Аркадий буруу харж, хөмсгөө зангидав). Энэ халдвар нэгэнт холоо тархжээ. Надад хүн ярьсан юм аа. Ромд манай зурагчид Ватиканд ер шагайдаггүй гэнэ билээ. Рафаэлийг нэр цуутан гээд, тэнэгт тооцдог шахуу юм байх, өөрсдөө, өөрсдөө чадалгүй, үр бүтээлгүй нь ой гутам, санаа нь «усан оргилын дэргэд суугаа хүүхэн» гэхээс цааш, яагаад, яагаад ч хэтэрдэггүй! Хүүхэн нь тэгээд олиггүй зурагдсан. Таныхаар бол тэд догь хүмүүс, тийм биз?

	Базаров маргаж, — Миний санахад, Рафаэльд ч сохор зоосны үнэ алга, цаадуул нь ч дээрдээд байх юм алга. 

	— Мөөн! Догь доо хөөрхий! Сонсож ав Аркадий... Өнөөгийн залуусын үг яриа ийм л байх ёстой! Ингээд бодоход, эд таны хойноос дагахаас өөр яах вэ! Урьд залуу хүмүүс юм сурах хэрэгтэй болдог, юм мэдэхгүй гэгдэхгүйн тулд арга буюу хичээдэг байсан. Аа одоо болж гэм, тэд нар хорвоо дээр юм бүхнийг шал дэмий л гэчихвэл болох нь тэр! Хэрэг гүйцлээ. Залуус баярлалгүй яах вэ. Үнэхээр ч урьд тэд нар дүрсгүйчүүл байснаа, одоо нэг мэдсэн нигилистүүд болчихжээ. 

	— Таны нөгөө сайрхсан хүн чанараа хадгалах сэтгэлэг чинь үгүй болоод орхилоо гэж Базаров хэнэг ч үгүй дуулгав. 

	Аркадий энэ зуур царай нь дүрсхийж, нүд нь гялалзана. 

	Базаров, — Манай маргаан дэндүү гүнзгийрээд ирлээ... Ингээд дуусгасан маань дээр байх аа. Одоо манай гэр бүл, нийгмийн ахуй байдалд, гээд босож бүрэн, хайр найргүй буруушаагдахааргүй жам ёс, ядаж ганцыг гаргаад хэлбэл би тантай санал нийлэхэд бэлэн болно гэв. 

	— Тийм жам ёс танд хэдэн саяар би гаргаад хэлнэ, саяар шүү! гэж Павел Петрович дуу алдав. — За ухаан нь, хүй нэгдэл байна. 

	Базаровын уруул дээгүүр хүйтэн инээмсэглэл тодров. 

	— Хүй нэгдлийн тухайд байна аа, та зүгээр дүүтэйгээ яриад үз. Хүй нэгдэл гэгч юу болохыг одоо биеэрээ үзсэн байх. Ууж, согтуурах, бие биеэ хаацайлах гэсгээд юм их ээ бий гайгүй. 

	— За тэгвэл гэр бүл, одоо манай тариачдын гэр бүл байна гэж Павел Петрович улайв. 

	— Энэ асуудлын учрыг ч нарийн олох гэхгүй байвал та нарт өөрсдөд чинь л дээр байх аа. Бодвол бэртэйгээ нөхцөгч хадмуудын тухай дуулаа л биз. 

	Миний үгийг сонс доо, Павел Петрович та нэг, хоёр хоног бодоод үз, ингээд шуудхан ч юм олохгүй дэг ээ. Манай бүх анги язгууруудыг авч үзээд тухай бүрд нь сайн бодоод үз, аа Аркадий бид хоёр явж... 

	Павел Петрович үгийг нь шүүрч аваад, — Юм бүхнээр тоглоом тохуу хийх нь үү? гэв. 

	— Үгүй, мэлхий хагалъя. За Аркадий явъя, баяртай эрхмүүд ээ!

	Хоёр найз гараад явчихлаа. Ах дүү хоёр хоёулхнаа үлдээд, ердөө өөд өөдөөсөө харж хэсэг суулаа. 

	Павел Петрович эцэстээ ам нээж, — За манай өнөөгийн залуучууд энэ дээ! Манай өв залгамжлах улс энэ байна! гэв. 

	— Өв залгамжлах улс гэж давтаад Николай Петрович гунигтай гэгч санаа алдав. Бүхэл маргааны турш Николай Петрович байж ядаж, зөвхөн Аркадий өөд санаа зовсон байртай сэм харж байв. 

	Ингэхэд, нэг юм миний санаанд орлоо ах аа. Талийгаач ээжтэй би нэг удаа муудалцаад, ээж хашхичин миний үгийг сонсож өгөхгүй байлаа. Эцэстээ би ээжид та намайг ойлгож чадахгүй, бид хоёр өөр үеийн хүмүүс гээд хэлчихсэн юм. Ээж аягүй их гомдож, би харин яая гэх вэ, үрэл гашуун боловч хүртэх л хэрэгтэй болдог гэж бодсон сон. Одоо тэгээд бидний ээлж ирж, манай хойч үеийнхэн биднийг өөрийнхөө үеийн улс биш, үрэл хүрт гэж болох юм гэв. 

	— Чи дэндүү амгалан, даруу байна гэж Павел Петрович маргав. — Харин чи бид хоёр энэ жулдрай эрхмүүдийг бодох нь ээ, жаал хуучирсан хэлээр санаагаа илэрхийлдэг, мөн ингэтлээ зоримгоор биеэ тоогоогүй хэдий гэлээ ч их ээ зөв гэдэгт би итгэж байна... Өнөөгийн залуучууд мөн их хямсгар болжээ! Заримаас нь, та ямар дарс уух вэ, улааныг уу, цагааныг уу гэж асуухад, энэ үед бүхэл орчлон түүнийг харж байгаа юм аятай бүдүүн дуугарч тун ч ихэмсэг царайтай «би улааныг нь дээр гэж заншсан юм» гэж хариулах болж. 

	— Та нар цай дахин уухгүй сэн болов уу? гэж Фенечка үүдээр цухуйн дуугарав. Зочдын өрөөнд маргаж байгаа улсын дуу гараад байх зуур Фенечка орж зүрхэлсэнгүй. 

	— Үгүй, чи халуун тогоогоо ав гэж болно, гэж Николай Петрович хариулаад өөдөөс нь босов. Павел Петрович дүүдээ францаар баяртай гэж огцомхон хэлээд өрөө рүүгээ явлаа. 

	XI

	Хагас цаг болоод, Николай Петрович цэцэрлэг дахь өөрийнхөө дуртай амрах газарт очив. Элдэв уйтгарт бодолд автжээ. Хүүтэйгээ хоорондоо хөндийрч байгааг Николай Петрович сая тодорхой ухаараад цаашдаа энэ хөндийрөлт нь өдрөөс өдөрт гүнзгийрэх болно гэдгийг тааварлаж байв. Ингээд ирэхээр, Петербургт байхдаа бүхэл өдөржингөө сүүлчийн шинэ зохиол уншдаг байсан нь дэмий, залуу хүмүүсийн яриаг дэмий чих тавин сонсож, тэдний зоримог ярианд үгээ оруулж чадвал баярладаг байсан нь дэмий хэрэг байжээ. «Ах хэлэхдээ бидний зөв гэх юм ер нь, алив биеэ зөвтгөх зан сэлтийг орхиод бодоход, эд маань, үнэн зүйлээс манийг бодвол хол хазайж байгаа бололтой шиг надад ч гэлээ санагдаж байна. Гэлээ гэхдээ манд байхгүй нэг юм эдэнд байгаад байна, биднээс нэг л давуу юм байна... идэр залуу нь уу? үгүй. Ганц идэр залуу нь ч биш ноён, баян зангийн ул мөр биднээс багатайд эдний тэр давуу юм нь байдаг юм биш байгаа?» гэж бодов. 

	Николай Петрович доошоо хараад нүүрээ илэв. «Гэхдээ яруу найргийг үл ойшоодог нь? Уран гуа, үзэмжит байгалийг таалдаггүй нь?..» гэж бас бодов. Үзэмжит байгалийг таалахгүй байж хэрхэн болох вэ гэдгийг үнэмших гэсэн аятай Николай Петрович орчин тойрноо эргэцүүлэн харав. Орой болж байлаа. Цэцэрлэгээс хагас мод хэр газар байгаа хэсэг улиасан төглийн цаагуур нар ороод, модны сүүдэр намуун тал дээгүүр зүүдийн урт аа зурайна. 

	Модны захаарх нарийн хар зөргөөр цагаан морь унасан тариачин эр хатируулж явна. Сүүдэрт явсны нэмэргүй мөрөн дээрх нөхөөс нь хүртэл, цөм илхэн харагдах аж. Морины хөл тодоос тод яралзан таатай харагдана. Нарны илч мөн тэртээ талаас нь төгөл дотор шурган орж, өтгөн ширэнгэ мөчрийг нэвтлэн улиасны голыг дулаахан, сайхан гэрлээр гийгүүлэх нь нарсны голтой адил болгож, навчис бараг хөхрөн харагдана. Эд бүгдийн дээгүүр шингэх нарны туяанд үл мэдэг улбартсан цайвар хөх тэнгэр цэлийнэ. 

	Алтан хараацай өндөрт халин, салхи бүр намджээ. Оройтсон ганц нэг зөгий голт борын цэцэг дунд залхуурч, нойрмоглосон байртай хүнгэнэнэ. Уртаа ургасан ганц мөчир дээгүүр бөөн бургаас үймэлдэнэ. «Мөн ч сайхан аа даа, бурхан минь» гэж Николай Петровичид бодогдоод дуртай шүлэг аманд нь орж иртэл Аркадий, «Матери ба хүч» гэдэг ном санаанд орж дуугүй болов. Гэвч Николай Петрович баяр, гуниг холилдсон элдэв бодолд автан, ганцаараа тэндээ суусаар байв. Элдэв юм бодохдоо дуртай, тосгоны амьдрал ингэж юм бодуулах болгосон юм байж. Саяхан л өөрөө буудлын газар, хүүгээ хүлээж суугаад мөн ингэж элдвийг бодож суусан сан. Гэтэл түүнээс хойш байдал өөрчлөгдөн, тэгэхэд тодорхойгүй байсан харьцаа нэгэнт чиг барилаа оллоо... Яаж олсон гэнэ ээ бас! Талийгаач эхнэр бас сэтгэлд нь ургаж ирлээ. 

	Гэхдээ олон жилийн турш мэддэг байсан ажилсаг сайн эзэгтэй байснаараа биш, бие нь гуалигхан гэнэхэн хянуур харцтай, булбарайхан шилэн дээрээ үсээ чанга ороон тогтоосон залуу хүүхэн байсан нь санагдах аж. Түүнийгээ анх яаж үзсэн нь санаанд орлоо. Николай Петрович тэгэхэд оюутан байлаа. 

	Сууж байсан байшингийнхаа шатан дээр тааралдаж санамсаргүй түлхэж орхиод, эргэж уучлал гуйх гэтэл ердөө л pardon monsieur3 гэхээс өөр юм хэлж чадсангүй. Хүүхэн толгойгоо бөхөсхийж, инээмсэглэснээ гэнэт айчих аятай болж гүйгээд явчихлаа. Шатны эргэх газарт очоод өөр лүү нь хурдхан хялам хийж, төв байртай болоод, улайчхав. Дараа нь анх хулчийсхийсээр тэднийхээр айлчилсан, хагас дутуу үг цухуйлгасан, муухан инээмсэглэж, гайхаш тасарч, гутарч, сэтгэл хөөрч явсан, эцсийн эцэст багтарч хагартлаа баярласан... Эд бүгд маань хаашаа арилаад өгөөв ээ? Тэр хүүхэн өөрт нь эхнэр болж, Николай Петрович хорвоо дээр хүний ховорхон жаргалаар жаргаж байлаа... «Анхны тэр сайхан үе яагаад үхэшгүй мөнх байж болохгүй байсан юм бэ?» гэж бодов. 

	Николай Петрович санаагаа өөртөө тодруулахыг мэрийсэнгүй ганцхан тэр жаргалтай сайхан цагийг дуртгалаас арай илүү хүчтэй нэг юмаар барьж үлдээхийг хүсэж байгаагаа мэдэрч байлаа. Марийнхаа ойр дэргэд байгааг дахин мэдэрч биеийн нь дулаан амьсгалыг мэдрэх сэн гэж бодоод, өөрт нь бүр нэг юм дээрээс нь яах шиг болоод иртэл... 

	— Николай Петрович, та чинь хаа байна аа? гэж Фенечкагийн дуу ойрхон дуулдав. 

	Николай Петрович цочлоо. Сэтгэл зовсон ч үгүй, ичсэн ч үгүй... Эхнэрийгээ Фенечкатай зүйрлэж болох юм ч гэж үздэггүй юм, гэхдээ өөрийг нь эрэх санаа Фенечкад төрсөнд харамслаа. Фенечкагийн дуу түүнд, өөрийн нь буурал үс, хөгшин нас, өнөөгийн байдлыг даруй санагдуулаад явчихлаа... 

	Өнгөрсөн үеийн манант долгион дундаас нэгэнт тодорч ирээд, өөрийн нь орж явсан илбийн сайхан ертөнц нэг хөдлөөд алга болчхов. 

	— Би энд байна гэж хариу дуугарав. — Явж бай, би очно гэв. «Ноён баян зангийн ул мөр чинь энэ л байна шүү дээ» гэж бодогдоод өнгөрөв. Фенечка дуугүй, амрах газар луу нэг шагайгаад алга боллоо. Аа Николай Петрович өөрөө элдэв юм эргэцүүлж суутал шөнө болж амжсаныг үзээд гайхав. Юм бүхэн барайж харлаад, нам гүм болж, Фенечкагийн царай өмнө нь жижигхэн цагаан юм гялсхийгээд өнгөрөв. 

	Николай Петрович өндийж, гэртээ харих гэсэн боловч, уярч зөөлөрсөн зүрх цээжин дотроо тайвширч өгөхгүй, цэцэрлэг дотуур, газар нэг шагайж бодол болон тэнгэр өөд нэг харсаар, алгуурхан холхиж гарав. Тэнгэрт хэдийнээ од гарч, бүрэлзэн байв. Николай Петрович бараг ядартлаа, ихээ холхилоо, гэтэл сэтгэл тавгүй нэг юм дутагдсан, учир нь үл олдох гунигтайгаар сэтгэл түгшсэн хэвээрээ л байх аж. Николай Петровичийн дотор тэгэхэд юу болж байсныг Базаров мэдсэн болжгэм яаж их шоолох байсан сан бол! Аркадий ч гэлээ буруушаах байсан даа. Николай Петрович, дөчин нас хүрсэн, юмны эзэн, газар тариалангийн мэргэжилтэн хүний нүдэн дээгүүр нулимс, шалтгаангүй нулимс гүйлгэнэж ирэв. Энэ ч утсан хөгжмөөс зуун хувь дор доо. Николай Петрович мөн холхисоор гэртээ, бүх гэрэлтсэн цонхоороо өөдөөс нь дулаан аятай харах, тохилог тайван гэр орондоо оръё гээд шийдчихэж чадахгүй, харанхуйгаас, цэцэрлэгээс, нүүр царайд нь мэдрэгдэх цэвэр агаараас, мөн нөгөө уйтгар, түгшүүрээс... салан одож чадмааргүй байв. 

	Замын тойруу дээр Павел Петрович дайралдав. Цаадах нь Николай Петровичаас, 

	— Чи яачхав аа? Хий юм шиг царай чинь хувхай цайгаад, бие чинь муу байна, чи яагаад хэвтэхгүй байгаа юм бэ? гэж асуув. 

	Сэтгэл санааныхаа байдлыг Николай Петрович ахдаа товчхон хэлж өгөөд холдлоо. Павел Петрович цэцэрлэгийн зах хүртэл яваад мөн юм бодож, тэнгэр өөд харав. Гэвч түүний сайхан хар нүдэнд одны гэрлээс өөр юм тусахгүй аж. Павел Петрович романтик сэтгэлтэй төрөөгүй, түүний гайхам хуурай, Франц маягийн зожиг шуналт сэтгэл нь элдвийн юм санааширч чаддаггүй ажээ. 

	Базаров тэр шөнөдөө

	— Аркадий, ингэхэд байна аа, надад нэг догь сайхан санаа төрлөө. Танай тэр дорвилог байсан саднаас урилга авсан гэж аав чинь өнөөдөр ярьж байсан. Танай аав явахгүй, тэгэхээр чи бид хоёр *** давхиад буучихъя. Тэр эрхэм чинь чамайг бас урьж байгаа шүү дээ. Энд тэнгэр ийм болж байна, аа бид жаал зугаацаж хот үзье. Тав зургаа хоног дэмий ярья, за тэгье!

	— Чи тэндээс наашаа ирэх үү?

	— Үгүй. Аав дээр очилгүй горьгүй. Манайх ***-ээс гучин мод хэр л байдаг юм. Би аавтайгаа, ээжтэй ч гэсэн тэр, ойрдоо уулзсангүй, хөгшдийн сэтгэлийг амраалгүй горьгүй. Тэд маань их сайн улс, ялангуяа аав гэж нэг хөгтэй хүн бий. Би чинь тэдний ганц хүү юм шүү дээ. 

	— Чи тэдэн дээр удах уу?

	— Үгүй байх аа. Бодвол уйдчих биз. 

	— Буцах замдаа манайхаар орох уу?

	— Бүү мэд ээ... үзэж байж болио. За тэгээд яах вэ, явах уу?

	— Явна ч байгаа даа, гэж Аркадий залхуурангуй дуугарав. Мань хүн дотроо найзынхаа үгэнд их баярласан боловч, тэр сэтгэлээ нуух ёстой гэж үзэв. Юун төлөө нигилист билээ дээ!

	Аркадий маргааш нь Базаровтай *** орохоор явлаа. Марьино тосгоны залуучуул тэдний явсанд харамсав. Дуняше тэр ч байтугай жаахан уйлчхав... харин хөгшдийн санаа амрах аятай болжээ. 

	XII

	Манай нөхдийн очихоор явсан *** хотын зонхилдог мужийн даамал нь дэвшилтэд, залуу, эзэрхэн захирагч хүн байв. Ийм юм орост газар сайгүй байдаг билээ. Тэр хүн эрх барьсан эхний жилдээ мужийн тайж нарын тэргүүн, торгон цэргийн суман дарга байсан морин заводын эзэн найрсаг зочломтгой хүнтэй төдийгүй өөрийнхөө түшмэдтэй хүртэл муудалцаж амжжээ. Үүний улмаас дайсагнал эцэстээ тун айхтар гүнзгийрсэн болохоор Петербург дэх яам, бүх хэргийн учрыг газар дээр нь олуулахаар итгэмжилсэн хүн явуулахаас өөр аргагүй гэж үзжээ. Ах дүү хоёр Кирсановыг дээр нэг харж хандаж явсан нөгөө Кольязины хүү Матвей Ильич Колязиныг дарга нар энэ хэрэгт сонгон авчээ. Матвей Ильич мөн «залуучуудын» тоонд ордог, өөрөөр хэлбэл сая дөчин нас өнгөрөөд яваа боловч төрийн том хүн болох төлөвтэй, хоёр энгэртээ тус бүр нэг одон зүүх болжээ. Гэхдээ ч нэг нь гадаадын муухан одон байлаа. 

	Өөрөө зөв бурууг нь ялгахаар ирсэн мужийн даамал шиг Матвей Ильич дэвшилтэд хүнд тооцогддог, ихсийн зэрэгт ордог хэдий гэлээ ч ихэнх ихэстэй адилгүй ажээ. Өөрийгөө тун өндөрт бодож, нэр сүр эрмэлзэх хүсэл нь хязгаар хэмжээгүй гэхдээ зүгээр нэг харилцаж хүний өөдөөс урамшуулах байртай, хүний үгийг өршөөнгүй сонсож үнэхээр цагаахан сайхан инээх тул эхний үед бүр «сайхан ааштай хүн» гэгдэж болох билээ. Хэрэгтэй цагт бас сүр бадруулж чаддаг аж. Тийм үед, «шалмаг байх чухал. Шалмаг гэгч төрийн их хүний гол чанар мөн» гэж ярих билээ. Хэдий ийм гэвч мань хүн голдуу л хожигдож хоцроод, өчүүхэн төдий туршлагатай түшмэл бүхэн түүний толгой дээр гарчихдаг гэнэ ээ. 

	Гизогийн тухай матвей Ильич их хүндэтгэн ярьж, хоцрогдмол хүнд сурталтан, үхширмэл хүмүүсийн тоонд өөрийгөө орохгүй, нийгмийн амьдралын ганц ч чухал үзэгдлийг үл анхааран орхидоггүй гэж хүн бүхэнд итгүүлэхийг хичээдэг байлаа. Иймэрхүү маягийн үг Матвей Ильич сайн мэддэг байв. Өнөөгийн уран зохиолын хөгжилтийг, хэдий хайхрамжгүй ихэмсэг, заримдаа том хүн гудамжаар бужигнаж яваа хүүхдүүдийн дунд ороод явдгийн адилаар гэлээ ч, бас сонирхдог байлаа. Үнэн чанартаа, Матвей Ильич нөгөө Александр хааны үеийн төрийн том хүмүүсээс нэг их хол явчихсангүй. Цаадуул нь тэр цагт Петербургт суудаг байсан Свечина хатагтайнд орой очихоор бэлтгэн өглөө. Кондильякхийн номыг эргүүлж суудаг байсан бол, Матвей Ильичийн арга жаал өөр, өнөө цагийн янзтай болсон аж. Матвей Ильич их зальтай, чадмаг бараа бологч, өөр юмгүй. Ажил төрлийн ая учрыг мэддэггүй ухаан муутай, аа хувийнхаа ажлыг бол хөтөлж чаддаг, энэ тухай хэн ч түүний толгой дээр мордож чадахааргүй билээ. Энэ чинь тэгээд гол юм шүү дээ. 

	Аркадийг Матвей Ильич, өндөр хэргэмтэй, боловсронгуй хүний зан төлөв болох энгийн цагаахнаар, тэр ч байтугай наргиантай гэж болмоор угтаж авав. 

	Харин өөрийн нь урьсан саднууд тосгондоо үлдсэнийг дуулаад Матвей Ильич гайхав. «Танай аав ер нь хачин хүн байсан юм» гэж сайхан хилэн халатныхаа цацгаар тоглон байж дуулгав. Ямбаны цамцаа албархуу төлөв товчилсон залуу түшмэл рүү гэнэт эргэж, санаа зовсон байртай «юу вэ?» гэнэ. Удтал дуугүй суусаар уруул нь наалдчихсан залуу түшмэл өндийсхийгээд, даргынхаа өөдөөс гайхасхийн харав. Гэвч Матвей Ильич дорд хүнээ самгардуулж орхиод, хайхрахаа больчихов. Манай эрх хэргэмтнүүд ер дорд хүмүүсээ самгардуулах дуртай, тэгэхийн тулд сүрхий олон янзын арга хэрэглэдэг юм. Тэр дундаа, их хэрэглэгддэг, англичуудын ярьдагчлан, is quite a favorite4 арга гэвэл хэргэмтэн гэнэт дүлий аятай болж, хамгийн энгийн үг ойлгохоо больчихно оо. Ухаан нь хэргэмтэн, өнөөдөр чинь ямар өдөр билээ гэж асууна. 

	Үүнд, гүнээ хүндэтгэн, «өнөөдөр Баасан гарага аа ... гуай» гэж түүнд айлтгана. 

	— А? Юу? Юу гэнэ ээ? Та юу яриад байна? гэж хэргэмтэн чих тавин шална. 

	— Яаж? Юу? Баасан гараг гэж юу юм?

	— ... гуай, өнөөдөр баасан гараг. 

	— Ямар Баасан?

	— Баасан гараг гэж ... гуай, долоо хоногийн нэг өөнр шүү дээ. 

	— Юу-у, чи наманг сургамжилмаар байна уу? гэх ухаантай. 

	Матвей Ильич Либерал үзэлтэй гэгдэвч, бас хэргэмтэн билээ. 

	— Найз минь, мужийн даамалтай очиж уулз гэж өөрт чинь зөвөлмөөр байна гэж Аркадийд тэр хэллээ. — Чи ойлгож байгаа биз. Эрх ямбатанд очиж золгох ёстой гэдэг хуучны үзэл баримталдагтаа би өөрт чинь үүнийг зөвлөж байгаа юм биш, зүгээр даамал өөрөө овоо сайн хүн тэгээд ч чи эндхийхэнтэй танилцахыг хүсэх биз гэсэндээ тэр... бодоход чи арай баавгай шиг эр биш биз дээ? даамал нөгөөдөр том найр наадам хийх гэж байгаа юм. 

	— Тэр найр наадам дээр та байх уу? гэж Аркадий асуув. 

	Матвей Ильич бараг харамсах байртай, 

	— Надад зориулж тэр найр наадам хийх гэж байгаа юм гэж дуугараад, — Чи бүжиг хийдэг үү? гэв. 

	— Хийдэг, муухан даа. 

	— Тоогүй дээ тэр чинь. Энд овоо бүсгүйчүүдтэй, тэгээд ч залуу хүн бүжиг хийхгүй байх ичгүүртэй. Үүнийг би бас л хуучны ойлголтын үүднээс ярьж байгаа юм биш, оюун ухаан хөлдөө байх ёстой гэж би огт үзээгүй байна, гэхдээ Байронийг дуурайх одоо инээдтэй болж, тэр цаг нь одоо өнгөрчээ. 

	— Үгүй, ах аа, би огтхон ч Байроныг дуурайж тэгсэн юм биш, үгүй... 

	— Эндхийн авхайчуултай би чамайг танилцуулна, чамайг би өмөг түшигтээ багтааж авлаа гэж үгийг нь таслан Матвей Ильич сэтгэл ханамжтай инээв. — Чамд аятай дулаан байх вий, аа?

	Зарц орж ирээд, сангийн газрын дарга ирсэн тухай айлтгав. Уруул нь өмийсөн, нялуун харцтай өвгөн дарга үзэмжит байгальд онц дуртай, ялангуяа өөрийн нь үгээр «зөгий болгон цэцэг бүрээс хээл хахууль авдаг...» зуны өдөрт онц дуртай ажээ. Түүний орж ирэхэд Аркадий гарлаа. 

	Аркадийг очиход Базаров буусан буудалдаа байв. Мужийн даамлынд цуг очъё гэж Аркадий түүнийг удтал гуйлаа. «Яая гэх вэ. За гэж л нэгэнт хэлсэн хойно ёо гээд яах вэ. Баячуулыг харах л гэж ирснээс хойш хараад байя» гэж Базаров эцэстээ зөвшөөрөв. Мужийн даамал хоёр залууг найрсаг хүлээж авсан боловч, тэднийг суулгасангүй, өөрөө ч суусангүй. Даамал хэзээ ямагт үймэрч яаран өглөөнөөс аваад ямбаны бариу цамц өмсөж, тун ч цухалхан зангисга зүүж, хоол ундаа бүрэн идэж, бүрэн ууж амжилгүй үргэлж л захирч тушааж байжээ. Мужид түүнийг Бурдал гэх болсон, гэхдээ Францын нэрт номлогчтой адилшаасан утгаар биш, эвгүй шингэн ундаа хэрэглэдэг учир далдуураа новш гэсэн утгаар тэгжээ. 

	Кирсанов Базаров хоёрыг өөрийнхөө найр наадамд уриад, хоёр минут болсны дараа тэр хоёрыг ах дүү улс гэж бодчихоод Кайсаровынхан гэж дуудаж, дахин урив. 

	Даамлынхаас гэр лүүгээ харьж явтал хажуугаар өнгөрч явсан тэрэгнээс славян үндэсний хүрэм өмссөн намхан хүн буун харайж «Евгений Васильич» гэж хашхираад Базаров өөд хүрч ирэв. 

	— Аа! Ситников гуай юу гэж Базаров дуугараад явган хүмүүсийн явах замаар алхсаар, — Ямар азаар дайралдав аа? гэв. 

	— Бодоод үзээч хөөш, огт санамсаргүй гэж цаадах нь хариулаад, тэрэг рүү эргэж гараад лав тав дахин зангаж, хашхиран, — Яв, бидний хойноос яв гэлээ. Жижиг сувгаар харайж гараад, үгээ залган, — Манай аав энд хэрэгтэй юм, тэгээд надыг гуйсан юм... Та нарын ирснийг би өнөөдөр дуулсан, тэгээд хэдийн танайхаар очоод ирсэн... (үнэхээр ч хоёр найз гэртээ ирэхэд, өрөөнд нь нугалагдсан өнцөгтэй Ситниковын нэр нэг талдаа Францаар, нөгөө талдаа славян бичгээр бичигдсэн танилцуулах хуудас байв). Бодоход та нар арай даамлынхаас яваа биш байх аа?

	— Бүү тэгж бод, бид яг тэднийхээс гараад явж байна. 

	— Аа! Тийм бол би тэдний рүү очно. Евгений Васильевич, намайг та өөрийнхөө... энэ хүнтэй танилцуулаач.

	Базаров зогсолгүй, 

	— Ситников, Кирсанов гэж дуугарав. 

	— Надад их азтайхан байна гэж Ситников яриа үүсгэн, хажуугаараа түрж, хэтэрхий дэгжин бээлийгээ яаран сугалаад, — Би... тун их сонссон юм. Би Евгений Васильевичийн эртний танил, мөн шавь нь гэж болох хүн. Үүний хүчээр би дахин хүн болсон юм... 

	Базаровын тэр шавь өөд Аркадий харвал, жижиг гэсэн мөртөө нүдэнд дулаан, мөлгөр царай нь юу гэх бол гэж түгшин хүчилж, хүлээсэн байртай, шигтгэчихсэн юм аятай жижигхэн нүд нь зовонгуй, хянуур ширтэнэ. Тэр хүн инээхдээ хүртэл нэг тавгүй, огцом, хөшүүн инээх аж. 

	Цаашаа яриа дэлгэн, 

	— Та итгэх бол уу, үгүй юу, Евгений Васильевич нэр цуутанд шүтэх хэрэггүй юм гэж анх миний дэргэд хэлэхэд би учиргүй баярлан хөөрч... ухаан цоороод явчих шиг болсон. За, арай гэж нэг хүнтэй дайралдлаа гэж би бодсон юм. Ингэхэд Евгений Васильевич та эндхийн нэг бүсгүйнд заавал орох ёстой. Тэр хүн таныг бүрэн ойлгох чадалтай, та ороод гарвал түүнд ёстой их баяр болно. Бодоход та тэр бүсгүйн тухай дуулсан байх аа. 

	— Хэн бэ тэр чинь? гэж Базаров дуртай, дургүй дуугарав. 

	— Кукшина. Евдоксия Кукшина. Тэр хүн гайхалтай сайхан авир зантай, сүсэг бишрэлээс чөлөөтэй, үнэхээр нэг л тэргүүний бүсгүй дээ. Ингэхэд байна аа, одоо цөмөөрөө цуг тийшээ очъё. Тэднийх эндээс ердөө хоёрхон алхам газар байна... Бид тэнд өглөөний хоол иднэ биз. Та нар чинь цайгаа уугаагүй яваа шүү дээ?

	— Үгүй яваа. 

	— За, тэгвэл сайн. Тэр чинь байна аа, нөхрөөсөө салчхаад, хэнээс ч зовох юмгүй хүн. 

	Базаров үгийг нь тасалж, — Царайлаг хүн үү тэгээд? гэв. 

	— Ү... үгүй, сайхан ч гэж болохгүй дэг. 

	 — Тэгвэл ямар чөтгөрөө хийж, биднийг та тийш нь аваачих гээд байгаа юм бэ?

	— Үгүй бас наргианы хүн шүү дээ... Тэр бүсгүй бидэнд шил шампанск дарс өгнө дөө. 

	— Тийм бий! Ажил хэргийн хүн гэдэг нь одоо харагдаж байна. Ингэхэд танай эцэг нөгөө л татварын ажлаа хийж байгаа юу?

	— Хийж л байгаа гэж Ситников хурдхан дуугараад, аягүйхнээр инээд алдав. — За яах вэ? Тохирох уу, тэгээд?

	— Яадаг юм бэ, сайн мэдэхгүй байна шүү. 

	— Чи хүмүүс үзэж сонирхох гэсэн шүү дээ, оч гэж Аркадий аяархан дуугарав. 

	Ситников үгийг нь шүүрч аваад, — Аа та яах вэ, Кирсанов гуай? Та ч гэлээ морилж үз та очихгүй бол болохгүй шүү гэв. 

	— Үгүй бид яаж ингэж цөмөөрөө нэг мөсөн давхиад орчих вэ дээ?

	— Зүгээр Кукшина гайхалтай сайн хүн. 

	— Шил шампанск дарс байх юм биз дээ? гэж Базаров асуув. 

	— Гурав! Үүнийг би даая! гэж Ситников дуу алдав. 

	— Юугаар?

	— Толгойгоороо. 

	— Уул нь хэтэвчээрээ даасан болжгэм сайн юм сан хонгор минь. За яах вэ, явъя. 

	XIII

	 

	Авдотья Никитишна (буюу Евдоксия) Кукшинагийн суудаг, Москва янзаар барьсан, язгууртны жижиг байшин *** хотын шинэхэн шатчихсан гудамжнуудын нэгэнд байв. Манай хөдөө мужийн хотууд таван жил тутамд нэг шатдаг хойно доо. 

	Үүний хажууд мурий хадсан танилцуулах хуудасны дээр хонхны шижим харагдана. Үүдний өрөөнд, орж ирсэн улсыг зарц ч гэмээр, гэрийн эзэгтэйн найз ч болов уу гэмээр, дэгжин малгайтай бүсгүй угтаж авсан нь яриагүй эзэгтэйн дэвшилтэд эрмэлзлийн гэрч байв. 

	— Авдотья Никитишна гэртээ бий юү гэж Ситников асуув. 

	— Виктор, та ир ээ юү? гэж хажуугийн өрөөнөөс нарийхан дуу гарав. — Ор, ор. 

	Дэгжин малгайтай бүсгүй даруй яваад өглөө. 

	Ситников хүрмээ шалмаг тайлан хаяхад, цаанаас нь бошинз ч гэмээр, пальто ч гэмээр нэг юм гарлаа. Аркадий, Базаров хоёр өөд хөгжилтэй хяламхийгээд, 

	— Би ганцаараа биш шүү, гэв.

	— Хамаа байж уу, ор, ор! гэж нөгөө дуу хариулав. Залуучууд дотогшоо орлоо. Тэдний орж явчихсан өрөө зочдын өрөө гэхээсээ ажлын өрөөтэй төстэй аж. Цаас, захиа, орос сэтгүүлийн голдуу задлагдаагүй, зузаан зузаан дугаарууд, тоостой ширээнүүд дээр хэвтэнэ. 

	Газар сайгүй янжуур тамхины цагаан иш хаялжээ. Савхин бүрээстэй олбогт вандан дээр жаал хааш яаш болчихсон, цайвар үстэй, залуу хэвээрээ бүсгүй, онц цэвэр аятай гэмээргүй торгон платьетай тохойлдоод хэвтэж байв. Богинохон гартаа том бугуйвч зүүж сүлжмэл алчуур толгой дээрээ тавьжээ. Бүсгүй олбогт вандангаас босож, үен дотор нь жаал шарлачихсан хилэн дээл мөрөндөө хайшрагхан татаж нөмрөөд:

	— Сайн байна уу, Виктор гэж дуугараад Ситниковын гарыг барив. 

	Ситников Базаровыг дуурайж, 

	— Базаров, Кирсанов гэж огцомхон дуугарав. 

	Кукшина үүнд, — Морилж үз. гээд дүгрэг нүдээрээ Базаровыг ширтэхэд хумсынхан чинээ шонтгор хамар ганцаардмал улайн харагдана. — Би таныг мэднэ ээ гэж хэлээд бас гарыг нь барив. 

	Базаров ярвайлаа. Гэгээрсэн бүсгүйн үзэмжгүйхэн жижиг биед муу муухай юм огт үгүй байлаа, гэхдээ царайны нь байдал харсан хүнд аягүй санагдах аж. «Чи яагаа вэ, өлсөө юү? Аль уйдаа юү? үгүй бол хулчганаад байгаа юм уу? юунд атиралдаад байгаа юм бэ?» гэж өөрийн эрхгүй тэр бүсгүйгээс асуумаар болох юм. Ситниковынх шиг энэ бүсгүйн сэтгэл хэзээ ямагт тавгүй байдаг аж. Кукшинагийн хөдөлж ярих нь их задгай мөртөө бас эв дүйгүй юм. Өөрөө өөрийгөө сайхан сэтгэлтэй, энгийн хүн гэж тооцдог нь илт, гэтэл Кукшина юу ч хийлээ гэсэн тэр, тухайлж тэр юмаа л өөрөө хийх дургүй байгаа аятай хэзээ ямагт санагдаад байдаг. Хийж байгаа юм бүгд нь хүүхдүүд нөгөө зориуд гэж ярьдагчлан, зүгээр энгийн биш байх аж. 

	— Нээрээ шүү, Базаров таныг би мэднэ гэж Кукшина дахин хэлэв. (эрэгтэй хүнтэй танилцсан анхны өдрөөс аваад овгоор нь дууддаг, Москва болон хөдөө нутгийн олон бүсгүйчүүлийн заншил Кукшинад бас байдаг юм байна) 

	— Янжуур татах уу?

	Олбогт сандал дээр налайж амжаад, хөлөө дээш ёрдойлгосон Ситников үгийг нь шүүрч аваад, 

	— Янжуур ч яах вэ янжуур л юм биз. Алив бидэнд цай уулгаач. Бид айхтар өлсөж явна. Бас шил шампанск дарс тавиулчих гэж үзээч гэв. 

	— Ямбатай хүн ээ гэж Евдоксия дуугараад инээв (инээхдээ дээд буйл нь шүднээсээ дээш ярагдан ил гарах аж) — Тийм биз. Базаров, энэ ямбатан хүн мөн өө?

	— Амьдралын ая тохитойд би дуртай юм гэж Ситников ихэмсэг дуугараад, — Энэ тэгээд миний либерал үзэл баримтлахад саад болдоггүй юм гэв. 

	— Үгүй, энэ чинь саад болно, болно! гэж Евдоксия дуу алдлаа, гэхдээ, өглөөний цай, дарс аль алины нь талаар зарц бүсгүйд хэлж явуулав. Базаров руу эргэж, 

	— Та энэ тухай юу гэж бодож байна. Та лав надтай санал нийлж байгааг би мэдэж байна гэв. 

	Базаров маргаж, — Тэр ч үгүй шүү, хэрчим мах чинь химийн үүднээс аваад үзсэн ч гэлээ хэрчим талхнаас дээр юм даг гэлээ. 

	— Та хими судалдаг хүн үү? Миний ганц үхэлддэг юм хими дээ. Тэр ч байтугай би өөрөө нэг найрлага бодож олсон шүү. 

	— Найрлага аа? Та юу?

	— Тийм ээ, би тэгэхлээр яах зорилготой юм бэ гээч? хүүхэлдэй хийхэд, толгой нь эвдрээд байхгүй юм хийсэн. Би бас ажил хэргийн хүн юм шүү. Гэхдээ эд бүгд арайхан бэлэн болоогүй, Либихийн бичсэн юмсыг унших хэрэг бас байна. Ингэхэд та «Москвагийн сонинд» Кисляковын бичсэн эмэгтэйчүүдийн хөдөлмөрийн тухай өгүүллийг уншиж үзэв үү? Уншиж үзээч. Эмэгтэйчүүдийн асуудлыг та лав сонирхдог биз дээ? Сургуулийг мөн ялгаагүй? Танай найз юу хийдэг хүн бэ? Нэр алдар нь хэн гэдэг юм? 

	Кукшина гуай дараа дараагаар юм асуухдаа хээнцэр тоомсоргүй, хариуг нь хүлээхгүй аж. Эрхэлчихсэн хүүхэд, асрагч эхтэйгээ ингэж ярьдаг билээ. 

	Аркадий үүнд, — Миний нэр Аркадий Николайч Кирсанов. Би юу ч хийдэггүй хүн гэв.

	Евдоксия тачигнатал инээд алдав.

	— Энэ чинь бас догь доо! Та юунд тамхи татахгүй байна. Виктор, ингэхэд байна аа, би танд дургүй хүрч байна шүү. 

	— Яагаад тэр вэ?

	— Та дахиад л Жорж Сандыг магтах болсон гэх шив дээ. Хоцрогдмол бүсгүй, илүү юу ч биш! Түүнийг яаж Эмерсонтой зүйрлүүлж болох юм бэ? Хүмүүжлийн тухай, физиологийн тухай, ер нь юуны ч талаар Жорж Сандад ямар ч үзэл санаа байхгүй. Жорж Санд үржил хөгжлийн шатны тухай лав дуулаагүй хүн дээ. Аа манай үед тэгээд үржил хөгжлийн шат мэдэхгүйгээр яана гэж та санаж байна. (Евдоксия бүр гараа алдас гэв). Аах, энэ талаар Елисевич ямар гайхалтай сайхан өгүүлэл бичсэн гэж санана даа! Тэр ч бүр сод эрхэм ээ. (Евдоксия «хүн» гэхийн оронд хүндэтгэлийн үг дандаа хэрэглэдэг аж) Базаров, та миний хажууд, олбогт вандан дээр суу. Та өөрөө мэдэхгүй байх, өөрөөс чинь би сүрхий айдаг юм. 

	— Яагаад тэр сэн бил ээ? Сонирхож болох уу?

	— Та аймшигтай эрхэм, лут шүүмжлэгч. Аах бурхан минь! Инээд хүрэх юм, өөрөө би нэг буйд газар суудаг газрын эзэн бүсгүй шиг л ярьж байх юм. Ингэхэд би ч газрын эзэн дээ. Эдлэнгээ би өөрөө хөтөлж байгаа, ингэхэд байна аа, манай тариачдын ахлагч Ерофей гэж нэг хачин хүн бий, ердөө л куперийн Патфайндер гэсэн үг, түүнд нэг тийм, түс тасхан юм байдаг юм. Би энд бүр ирж суусан. Хүн байж тогтошгүй хот, тийм биз? Одоо яая гэх вэ?

	— Хот шиг л хот байна гэж Базаров хэнэггүй дуугарав. 

	— Дандаа л нэг аар саархан ашиг сонирхол хөөцөлдсөн, энэ нь л тун айхтар! Урьд би Москвад өвөлждөг байсан... Одоо тэнд тэгээд миний хүндэт хүн Кукшина гуай суудаг юм. За тэгээд Москва ч гэсэн дээ, яагаад ч юм бүү мэд, нэг л биш болчхож. Гадаадад гарч үзэх юм уу гэж бодох юм. Өнгөрсөн жил би бүр бараг явчих дөхсөн шүү. 

	— Парист л тэр биз дээ, мэдээжээр? гэж Базаров асуув. 

	— Парис, Гейдельбергт. 

	— Гейдельбергт очиж яах нь вэ? 

	— Очилгүй яах вэ вэ, тэнд Бунзэн бий шүү дээ!

	Үүнд хэлэх юм Базаровт ер олдсонгүй. 

	— Сапожников гуай... та түүнийг таних уу?

	— Үгүй танихгүй

	— Үгүй яагаад тэр вэ? Сапожников гуай... Тэр чинь Лидия Хостатовийнд үргэлж очдог хүн шүү дээ.

	— Би Лидия Хостатоваг нь ч танихгүй. 

	— Тэр хүн тэгээд надад хань болж явъя гэсэн юм. Бурхны ачаар би чөлөөтэй, үр хүүхэд байхгүй... үгүй би юу хэлчих вэ, бурхны ачаар шүү! За гэхдээ, энэ ч хамаа алга. 

	Евдоксия утаанд шарласан хуруугаараа тамхи ороож, хэлээрээ норгоод, сорж үзээд асаав. Зарц охин тавиур барьсаар орж ирэв. 

	— За, цай ч ороод ирлээ! Юм иднэ биз? Виктор лонхны бөглөө аваач, таны мэргэжил шүү дээ. 

	— Миний, миний гэж Ситников дуугараад, дахиж аягүйхэн инээд алдав. 

	— Танай энд аятайхан бүсгүйчүүд байдаг уу? гэж Базаров гурав дахь хундагаа дүүргэхдээ асуув. 

	— Бий гэж Евдоксия хариулав. — Гэхдээ цөм л нэг ухаан муутай бүсгүйчүүд байх юм шив. Жишээ нь миний найз Одинцова зүгээр бүсгүй. Ганцхан нэг нэр муухантай нь тоогүй... Гэхдээ энэ ч бас гайгүй байх сан, ганцхан эрх чөлөөтэй үзэл огт байхгүй, даанч явцуу, иймэрхүү юм огт байхгүй. Хүмүүжлийн бүх системийг өөрчлөх хэрэгтэй байна. Би энэ тухай бүр бодож үзсэн, манай бүсгүйчүүд даанч дорой хүмүүжиж байна. 

	Ситников үгийг нь тосож аваад, 

	— Та тэднийг яаж ч чадахгүй. Бүсгүйчүүлийг ер тоомсорлохгүй л байвал таарна, тэгээд ч би ерөөсөө бүр тоомсорлодоггүй! (үл тоомсорлох боломж, үл тоомсорлож байгаагаа гаргаж хэлэх Ситниковт хамгийн таатай зүйл байв. Ситников хэдхэн сарын дараа өөртөө юу учран Дурдолеосов ноёны төрсөн охин гэж өөрийнхөө эхнэрийн өмнө яаж мөлхөх болохоо мэдэхгүй, ялангуяа бүсгүйчүүд рүү их дайрдаг хүн байлаа). Бүсгүйчүүдийн нэг нь ч бидний яриаг ойлгох чадваргүй, учир мэдэх эрэгтэйчүүд, бидэнд яригдахаар тийм бүсгүй тэдний дотор ганц ч байхгүй гэв. 

	— Бидний яриаг ойлгож байх хэрэг тэдэнд ер байх ч үгүй гэж Базаров хэллээ. 

	Евдоксия ярианд оролцож, 

	— Та хэний тухай яриад байна аа гэв

	— Хөөрхөн бүсгүйчүүлийн тухай. 

	— Юу? Та чинь тэгвэл Трудоны үзлийг зөвшөөрдөг хүн юм аа?

	— Би хэний ч үзлийг зөвшөөрөх гэлгүй, өөртөө үзэлтэй хүн. 

	Ситников бишрэн бөхөлздөг хүнийхээ өмнө ширүүн үг хэлэх тохиолдол гарсанд баярлаад, — Нэр цуутанд биширдэг явдлыг боль! гэж хашхирав. 

	— Гэхдээ Маколей өөрөө... гэж Кукшинаг ярих гэтэл Ситников:

	— Маколейд бүү бишир! гэж орилно. — Та, тэр муусайн авгайчуулыг хамгаалаад байна гэж үү?

	— Авгайчуудыг биш, эмэгтэйчүүдийн эрхийг би цусныхаа эцсийн дуслыг дуустал хамгаалах ам өгсөн юм. 

	Ситников, 

	— Боль! гэснээ амаа татаж, — Үгүй би үүнийг чинь ч буруушаагаагүй байна гэв. 

	— Үгүй та славяны хоцрогдсон үзэлтэн юм байна. 

	— Үгүй би славян үзэлтэн биш, гэхдээ харин...

	— Үгүй, үгүй, үгүй. Та хуучны үзэлтэн мөн. Та гэр бүлийн чанд зарчмыг баримтлагч хүн. Танд уул нь ташуур л бариулчихвал таарах санж!

	— Ташуур ч сайн л зүйл гэж Базаров дуугарав. — Ганцхан бид эцсийн нь дусалд хүрчихлээ дээ...

	Евдовсия үгийг нь тасалж, — Юуны? гэв. 

	— Дарсныхаа, хүндэт Авдотья Никитишна, таны цусны биш дарсны шүү. 

	Евдосия цаашаа, 

	— Эмэгтэйчүүд рүү дайрч байгааг би зүгээр тайван сонсож чаддаггүй юм. Энэ чинь муухай, даанч муухай! Бүсгүйчүүд рүү дайрч байхын оронд Мишлегийн бичсэн дурлалын тухай гэдэг номыг уншиж үз. Гайхалтай сайхан! Эрхмүүд ээ, дурлалын тухай ярьцгаая гээд олбогт вандангийн үрчийсэн дэрэн дээр гараа уйтгарлангуй унагав. 

	Гэнэт нам гүм болчихлоо. 

	— Үгүй, дурлалын тухай яриад яах юм гэж Базаров хэллээ. — Аа та Одинцовын тухай дурссан байх аа... Тийм нэр хэлсэн байх аа? Тэр чинь ямар эрхэм бүсгүй вэ?

	— Сайхан хүн! Сайхан бүсгүй! гэж Ситников шуухитнав. Би таныг танилцуулж өгнө. Ухаантай, баян, бэлэвсэн бүсгүй. Харамсалтай нь Одинцова одоохондоо сүрхий хөгжиж чадаагүй юм. Манай Евдокситай л сайн танилцсан болж гэм хэрэгтэй юм сан. Евдоксия, таны эрүүл энхийн төлөө ууя! Тулгацгаая! «Et toc, et toc, et tin-tin-tin! Et toc, et toc, et tin-tin-tin!!», гэхэд Кукшина

	— Виктор та их дүрсгүй шүү гэв. 

	Өглөөний цай удаан унжирлаа. Анхны шил дарсны дараа бас нэг, гурав дахь, дөрөв дэх, шил хүртэл гарч ирэв... Евдоксия ам хамхилгүй яриа дэлгэж, Ситников аялдана. Гэрлэлт ер мухар сүсэг юм уу, гэмт хэрэг үү гэж, хүмүүс ер нь нэг л янз төрдөг үү, үгүй юү гэж, хүний хувийн чанар юунд байдаг юм бэ гэж удтал ярилцав. Цаашилсаар эцэстээ Евдоксия дарсанд халж час улайчхаад хөггүй болчихсон төгөлдөр хуурын даралтыг хавтгай хумсаараа даран сөөнгөтсөн хоолойгоор эхлээд цыганы дуу, дараа нь Сеймур-Шиффийн «нойрмог Гранада зүүрмэглэнэ» гэдэг сэтгэл хөдөлгөх дууг дуулж гарав. Ситников хүзүүний ороолтоор толгойгоо боогоод:

	 

	Чи бид хоёрын уруул

	Чимчигнэм халуун үнсэлдэнэ

	 

	гээд хайр дурлалдаа автан гөлөрчихсөн хүн болж дуурайна. 

	Аркадий эцэстээ тэсэж чадсангүй,

	— Эрхмүүд ээ, энэ чинь эцэстээ ер Бедламтай төстэй болж байна шүү гэж чанга хэлчхэв. 

	Ярианд хаа нэг ёжуун үг хаячхаад, дарс голлон анхаарч суусан Базаров чанга эвшээгээд босож, эзэгтэйтэй салах үг ч дуугарсангүй Аркадийтай хамт гараад явчихлаа. Ситников тэдний хойноос харайж гарав. 

	Ситников бялдуучилж, нэг зүүн талд, нэг баруун талд нь гүйж гарч, 

	— За тэгээд, за тэгээд? Гайхалтай хүн гэж би та нарт хэлсэн шүү дээ. Иймэрхүү бүсгүйчүүд л манайд олхон байсан сан болж гэм. Кукшина нэг ёстой өндөр ёс суртахуунтай үзэгдэл мөн гэнэ. 

	Яг хажуугаар нь өнгөрч явсан архины мухлаг руу Базаров хуруугаараа чичээд, 

	— Танай эцгийн энэ газар бас ёс суртахуунтай үзэгдэл үү? гэв.

	Ситников бас л аягүйгээр инээд алдав. Өөрийнхөө язгуур гаралд их зовж явдаг хүн, тэгээд Базаровын ингэж гэнэт чичсэнд баярлах гомдох алинаа мэдэхгүй байв. 

	XIV

	Хэдэн өдрийн дараа мужийн даамлынд их найр наадам боллоо. Матвей Ильич аргагүй л нэг «баярын од» нь байв. Тухайлан Матвей Ильичийг хүндлэх сэтгэлийн үүднээс л наашаа ирсэн гэж мужийн тайж нарын тэргүүн, хүн болгонд ярьж байв. Даамал өөрөө найр наадам дээр хүртэл, хөдлөлгүй сууж байхдаа ч гэсэн «захирч тушаасаар» байна. Матвей Ильичийн зөөлөн эелдэг харьцаа өөрийн нь ихэмсэгтэй тэнцэхүйц аж. Матвей Ильич бүхэнд нэгийг нь төвөгшөөсөн, нөгөөг нь хүндлэнгүй байртай, магтан сайхан аашилж, бүсгүйчүүдийн өмнө жинхэнэ Францын үйлчлэнгүй зан гаргана. Нэгэн хэвээр тасралтгүй чанга цуурайтсан дуугаар, аргагүй л хэргэмтэн хүн шиг инээж байв. 

	Аркадийг, Матвей Ильич мөрөн дээр нь алгадаж «ач хүү» гэж чанга дуудав. Гоёлын хуучивтар хувцас өмссөн Базаровыг хайшраг, гэхдээ өршөөнгүй харцаар хацар дээгүүр нь хальт харж гийгүүлээд, аман дотроо найрсаг дуугарсанд «би...» бас «тун...» гэхээс өөр юм дуулдаж өгсөнгүй. Ситниковт хуруугаа өгч, инээмсэглэсэн, гэхдээ царайгаа буруулчхав. Кукшинад хүртэл, найр наадам дээр зүс царайгаа огт янзлаагүй, хиртэй бээлий зүүж гэсэн мөртөө үсэндээ тогосын өд хатгаад ирсэн Кукшинад хүртэл «сэтгэл татагдлаа» гэж хэлэв. Ирсэн улс олон эрэгтэйчүүд дутагдах юмгүй, энгийн хүмүүс голдуу ханын дагуу зогсож, цэргийн хүмүүс идэвхийлэн бүжиглэж байв

	Ялангуяа тэдний нэг, Парист зургаан долоо хоног хэр байж элдэв «Zut», «Ah fichtrrre», «Pst, pst, mon bibi» гэж аятай маягаар дуу алдахыг сураад ирсэн хүн их бүжиглэж байв. Тэр хүн Францаар дуу алдахыг яриагүй зөв хэлж сурсан мөртөө зарим үгийг буруу дуудаж «заавал» гэдэг үгийн оронд «бүрэн» гэдэг үг хэрэглэн, нөгөө орос францын холимог яриагаар ярьж байв. Францчууд манайхныг, өөрийнхөө хэлээр бурхан шиг ярьж байна гэж үнэмшүүлэх хэрэгцээгүй цагтаа ийм яриаг элгээ хөштөл шоолдог билээ. 

	Бидний дээр мэдсэнчлэн Аркадий бүжиг муухан хийдэг, Базаров огт хийдэггүй байв. Хоёулаа нэг буланд зогсож, Ситников тэдэн дээр ирж нийлэв. Мань хүн басамжлангуй инээмсэглэсэн царай гаргаж, хорон үг хаялан, ийш тийшээ дээрэнгүй сэхүүн харж зогсохдоо ганц сэтгэл ханаж байх бололтой. Ситниковын царай нэгэнт хувирч Аркадий өөд эргээд, зовсон байртай:

	— Одинцова ирлээ гэж дуугарав. 

	Аркадий эргэж, хар хувцас өмссөн, өндөр нуруутай бүсгүй танхимын үүдэнд зогсож байхыг харав. Тэр бүсгүй байр төрх, төлөв сайхнаараа Аркадийд гайхагдав. Нүцгэн гар нь гуалигхан биеийнхээ дагуу сайхан харагдаж гялалзсан үснээс нь зөөлөн мөчир, мөр өөд нь налуухан бөгөөд дэгжин унжжээ. Жаахан төвгөр цагаан духан дороос тунгалаг нүд нь ухаалаг, амгалан бодолхийлсэн биш яг л амгалан харж, уруулаараа үл мэдэг инээмсэглэнэ. Одинцовагийн царай, байдалд ямар нэг эелдэг, зөөлөн хүч агуулагдан байх шиг. 

	Ситниковоос Аркадий, 

	— Энэ бүсгүйтэй та танил уу? гэж асуув. 

	— Дотно. Би таныг танилцуулаад өгөх үү?

	— Тэгвэл тэг... Энэ кадрил бүжиг дуусахаар. 

	Базаров мөн Одинцоваг анхаарч харав. 

	— Энэ чинь хаашаа биетэй бүсгүй вэ, бусад авгайчуултай адилгүй юм гээч хөөш гэж дуугарав. 

	Ситников бүжиг дуусахыг хүлээгээд, Аркадийг дагуулж, Одинцова дээр очлоо. Гэхдээ мань хүн Одинцоватай тийм дотно танил байсан шинжгүй, өөрөө үгэндээ ороолдож орхиод, цаадах нь жаал гайхах байртай харна. Ашгүй Аркадийн овгийг сонсоод Одинцовагийн царай найрсаг байртай болж, Николай Петровичийн хүү биш биз гэж өөрөөс нь асуув. 

	— Тийм ээ, мөн. 

	— Танай эцэгтэй би хоёр уулзаж, өөрийн нь тухай ихээ дуулсан юм. Тантай танилцсандаа би баярлаж байна гэж Одинцова хэлээ. 

	Энэ үеэр нэг цэргийн дарга Одинцова руу давхиж ирээд бүжиглэе гэж урив. Одинцова зөвшөөрлөө. 

	— Та бүжиг хийдэг юм бий? гэж Аркадий хүндэтгэнгүй асуув. 

	— Хийдэг. Та яагаад намайг бүжиг хийдэггүй байх гэж бод оо вэ? Аль би танд хэтэрхий хөгшин санагдаж байна уу?

	— Хаанаас даа, яалаа гэж... За тэгвэл таныг мазурк бүжгэн дээр урьж болно уу. 

	Одинцова өршөөнгүй инээмсэглэв. 

	— Тэг л дээ гэж ихэмсэг гэхээргүй, зүгээр гэрлэчихсэн эгч нь жижигхэн дүү нараа хардаг шиг Аркадий өөд харав. 

	Аркадийгаас Одинцова ялихгүй ах, хорин ес хүрч яваа, гэхдээ тэдний насны ялгавар бүр ихээ юм аятай, түүний дэргэд Аркадий өөртөө сургуулийн хүүхэд, оюутан шиг санагдаад болж өгөхгүй байв. 

	Матвей Ильич эрхэмсэг дүртэй, эелдэг үг урсгасаар Одинцова өөд тосож ирэв. Аркадий хойшоо болоод, Одинцоваг нүд салгалгүй харна. Кадрил бүжиглэж байхад нь ч нүд салгасангүй. Одинцова хэргэмтэнтэй ярилцаж байсан шигээ, хамт бүжиглэж яваа хүнтэйгээ энгийн чөлөөтэй ярилцаж, толгой, нүдээ алгуур хөдөлгөнө. Нэг хоёр удаа аяархан инээв. Одинцовагийн хамар ялихгүй өргөн бараг бүх орос хүнийх тийм байдаг даа, царайны нь өнгө цэв цэвэрхэн биш гэлээ ч Аркадий ийм сайхан бүсгүй ер үзэж яваагүй гэж бодов. Одинцовагийн дуу чихнээс нь гарч өгөхгүй, хувцасны нугалаа хүртэл бусдынхаас арай л нэг ондохно уужуу, дэгжин ганган санагдана. Хөдөлгөөн нь гайхалтай алгуур уян мөртөө энгийн аятайхан аж. 

	Мазурк бүжгийн ая эхэлж, Аркадий хамт хийх бүсгүйнхээ хажууд суугаад яриа үүсгэх санаатай, ганц ч үг олж чадахгүй үсээ илж байхдаа дотроо баахан хулчганасхийгээд байлаа. Ашгүй Одинцовагийн амгалан байдал түүнд нөлөөлж, удаан ч хулчганан, догдолсонгүй. Мөч ч бололгүй мань хүн эцгийнхээ тухай авгынхаа тухай, Петербургт, тосгонд яаж амьдардаг тухайгаа ичиж зоволгүй ярьж байв. Одинцова түүний үгийг эелдэг царайтай сонсож, дэвүүрээ аяархан дэлгэж, хааж тоглоно. Хүн ирж Одинцоваг бүжиглэхээр урих тухайд Аркадийн яриа тасалдана. Энэ зуур Ситников түүнийг хоёр дахин урив. Одинцова буцаж ирээд дахин сууж, дэвүүрээрээ мөн барьж, амьсгаадаа ч үгүй байна. 

	Аркадий дахин яриа дэлгэж, Одинцовагийн ойр дэргэд байж өөдөөс нь эгц харж, сайхан дуу нүдэнд дулаан ихэмсэг, ухаалаг царайг нь цөмийг харан байж ярилцахын жаргалд бүрэн автана. Одинцова өөрөө олон юм ярихгүй боловч амьдрал мэддэг нь түүний үгэнд гарч байв. Зарим нэг үгээр нь Аркадий энэ залуу бүсгүй ихээ юм үзэж, олоон юм эргэцүүлэн боджээ гэж дүгнэв. 

	— Ситников гуай таныг над руу дагуулж ирэхэд та хэнтэй зогсож байсан бэ? гэж Одинцова асуув. 

	— Аа та түүнийг хар аа юу гэж Аркадий хариу асуув. — Тэр их аятайхан царайтай хүн байгаа биз? Тэр хүн Базаров гэгч миний нэг найз. 

	Аркадий тэгээд «найзынхаа» тухай ярьж гарав. 

	Базаровын тухай Аркадий тун ч дэлгэрэнгүй, хөөрч бахдан ярьсанд Одинцова эргэж, түүнийг хянамгай гэгч харав. Ингэсээр байтал Мазурк дуусах боллоо. Одинцовагаас салах Аркадийд хайран байв. Цаг хэр түүнтэй хэчнээн сайхан өнгөрөөв дөө! Энэ хугацаанд Одинцова өөрт нь өршөөнгүй байдлаар хандаж байгаа. Аркадий түүнд талархвал зохих юм аятай... байгааг үнэндээ өөрөө үргэлж мэдэрсээр байсан гэвч залуу хүний сэтгэлд ийм юм их хүнд байдаггүй билээ. 

	Хөгжим зогслоо. 

	— Баярлалаа гэж Одинцова францаар дуугараад, — Та манайд айлчилна гэж ам өгсөн шүү дээ. Найзыгаа бас дагуулаад ирээрэй. Юунд ч үл итгэж зүрхэлсэн хүнтэй уулзах цаг надад сонин байх болно. 

	Мужийн даамал Одинцова өөд ирж, оройн хоол бэлэн болсныг дуулгаад, нэг юманд сэтгэл зовсон байртай түүнд гараа өгөв. Одинцова явахдаа Аркадийд сүүлийн удаа инээмсэглэж, толгой дохихоор эргэж харав. Аркадий дор мэхийн ёслоод хойноос нь харж (хар торгоны боровтор туяа татсан нуруу ямар их гуалиг харагдсан бэ) дотор нь «Одоо миний байдаг байдаггүйг тэр мартаж орхио доо» гэж бодоод, гутарсхийн, эвлэрэх номхон сэтгэл төрөв... 

	Аркадийг буландаа буцаж ирэхийн хамт Базаров, 

	— За яав? Цэнгэв үү? Нэг эрхэм тэр авгайг тиймэрхүү хүн гэж надад хэллээ, гэхдээ тэр өөрөө ч тэнэг эр дэг ээ. Чамд тэгээд ямаршуу санагдав. Тэр бүсгүй тэгээд нээрээ тиймэрхүү юм уу? гэж асуув. 

	— Энэ үгийг чинь би нэг сайн ойлгохгүй юм байна шүү гэж Аркадий дуугарав. 

	— Тийм бий! Яасан гэнэхэн нялх хүүхэд вэ?

	— Тийм юм бол би танай тэр эрхмийн учрыг ойлгохгүй байна. Одинцова яриагүй аятайхан хүн, гэхдээ биеэ тун хүйтэн цэмцгэр авч явдаг, хүн дэг ээ... 

	— Дуугүй хүний... гэдгийг чи мэднэ биз! гэж Базаров тосож авлаа. — Хүйтэн гэнэ ээ чи, хамаг алт нь л түүндээ байгаа юм шүү дээ, мөхөөлдсөнд чи дуртай шүү дээ?

	— Магадгүй, би энэ тухай сайн мэдэхгүй юм гэж Аркадий дуугарав. — Одинцова чамтай танилцах гэсэн, намайг өөрийг чинь дагуулаад ирээрэй гэсэн. 

	— Чиний яаж намайг магтаж гарсныг тухайлж байна! Гэхдээ чи сайн юм хийжээ. Намайг аваад яв, яв. Тэр бүсгүй хэн байлаа ч гэсэн тэр, хөдөө мужийн од юм уу, Кукшина шиг «гэгээрсэн хүн» юм уу, юу ч гэлээ л түүнийх шиг тийм мөр би хавьд үзээгүй юм байна. 

	Базаровын задгай үгэнд Аркадийн дотор арзганана. Гэхдээ хүмүүсийн ердийн заншлаар Аркадий найзыгаа дургүй хүрсэн юмнаасаа өөр зүйлээр зэмлэв... 

	— Чи яагаад эмэгтэйчүүд чөлөөтэй сэтгэж болохгүй гэж санадаггүй хүн бэ гэж аяархан дуугарлаа. 

	— Яагаад гэвэл найз минь бүсгүйчүүдийн дотор зөвхөн царай дорой нэг нь л чөлөөтэй сэтгэдгийг би ажсан юм. 

	Яриа үүгээр дууслаа. Хоол идэж дуусмагц хоёр залуу хоёулаа явлаа. Хоёр залуугийн аль алин нь Кукшинаг хайхарсангүйд цаадхын нь хор их хөдлөөд, тэдний араас хулчийсхийх мөртөө, унтууцан хорсож инээд алдав, Кукшина найран дээр бүгдээс удаан байж, шөнийн дөрвөн цагт Ситниковтай польк мазурк гэдэг бүжиг парис маягаар бүжиглэв. Энэ сургамжит үзвэрээр даамлын баяр наадам дуусгавар боллоо. 

	
XV

	Маргааш нь Одинцовагийн буусан зочид буудалд ороод, шатаар өгсөн явахдаа Базаров, 

	— Энэ бүсгүй, сүүгээр бойжигчдын ямар ангид орохыг үзье дээ. Энд нэг л бүтэлгүй юм байна гэж би зөгнөөд байна гэж Аркадийд хэлэв. 

	— Чиний үгэнд би бүр гайхчихлаа! гэж Аркадий дуу алдав, — Юу? Базаров чи одоо, нөгөө явцуу үзэл суртлыг баримталж, тэр... 

	Базаров үгийг нь тоомсоргүй тас дайран, — Үгүй, чи мөн хачин эр ээ! Манайхны ярианд «бүтэлгүй» гэдэг чинь «бүтэлтэй» гэсэн үг гэдгийг чи мэддэггүй юм уу? Тэгэхээр учир байна гэсэн үг. Одинцоваг их хачнаар хүнтэй суусан гэж харин чи өөрөө өнөөдөр хэлээгүй бил үү, гэхдээ миний санахад, баян хөгшинтэй суух гэдэг огтхон ч хачин биш, харин ч бодолтой хэрэг юм. Хотынхны ярианд би итгэдэггүй гэлээ ч манай боловсронгуй даамлын хэлдэгчлэн, тэднийг үнэний хувьтай байх гэж бодох дуртай байна гэв. 

	Аркадий үүнд хариу юу ч хэлсэнгүй, өрөөний хаалгыг тогшоод орлоо. Ямбаны хувцастай залуу зарц хоёр найзыг оросын буудлын бүх өрөөний нэг адил тавьц, төхөөрөмж муутай боловч цэцэг ихтэй том өрөөнд оруулав. Төдхөн Одинцова өөрөө, энгийн нэг өглөөний хувцастай орж ирэв. Хаврын нарны гэрэлд Одинцова улам ч залуу харагдана. Базаровыг Аркадий түүнд танилцуултал, Базаров жаал зовсхийх аятай байхыг хараад гайхав. Одинцова тэгэхэд өчигдрийнх шигээ зүгээр тайван хэвээр байв. 

	Зовсноо Базаров өөрөө мэдэж өөртөө унтууцан «больж дээ чи! авгайгаас айж байх!» гэж бодов. Олбогт сандал дээр Ситниковоос доргүй тарайгаад, зориуд ихээ задгай ярьж гарав аа, Одинцова түүнээс тунгалаг нүдээ салгалгүй ширтэнэ. 

	Анна Сергеевна Одинцова, царайлаг, сайхан нэртэй, ятга хөгжим дардаг, их наадамч Сергей Николоевич Локшевын охин билээ. Эцэг нь Петербург, Москвад арван таван жил орчим тэсэж наргиад эцэстээ хоосортлоо хожигдож, хөдөө тосгонд очиж суух болсон бөгөөд удалгүй тэгсхийгээд хорин настай Анна, арван хоёртой Катерина хоёртоо өчүүхэн бага хөрөнгө үлдээн нас баржээ. Тэдний эх хоосорсон Х... ноёны удмын хүн, дээр нөхрийгөө ид цалгиж явах цагт Петербург хотноо талийгаач болсон юм байж, эцгийгээ нас барсны дараа Аннагийн байдал тун хүнд байлаа. Петербург хотноо сайн хүмүүжил авсан нь Аннаг аж ахуй, гэр зуурын хэрэг ажил нааш цааш болгон буйд тосгоноо суухад сургасангүй. 

	Анна хавь ойрдоо таних хүн ганц ч байхгүй, юм асуучихаар хүнгүй учир хэнтэй ч зөвлөх аргагүй байв. Эцэг нь айл хөршийнхөнтэй харилцахаас зайлсхийдэг, тэднийг ойшоодоггүй, цаадуул нь ч өөрийг нь мөн ойшоодоггүй хувь хувьдаа л ойшоодоггүй байжээ. Анна гэхдээ сандарч сүйд болсонгүй, эхийнхээ эгч, ууртай хямсгар хөгшин Авдотья Степановна Х... хатагтайг захидлаар дуудаж ирүүлэв. Хатагтай ач охидындоо ирж, хамаг сайн өрөөнүүдийг нь эзлэн суув. Өглөөнөөс орой хүртэл үргэлж үглэж уцаарлан, өөрийнхөө хамжлагын ганц хүн, хуучирсан ямбаны ногоон хувцастай, гурвалжин малгайндаа цэнхэр чулуу хадсан, баргар царайтай зарцаа дагуулахаас нааш цэцэрлэгээр хүртэл зугаалдаггүй билээ. Нагац эгчийнхээ элдэв аашийг Анна тэсвэртэй хүлээн өнгөрүүлж дүүгээ бага сагаар хүмүүжүүлэн, буйд зэлүүд газарт шигдээд өнгөрөхөөр нэгэнт шийдсэн аятай байв. Гэвч хувь заяа түүнд өөр юм тавьж байжээ. 

	Одинцов гэх их баян, дөчин зургаа орчим насны ааш зан нь хачиндуу, махлаг лагс биетэй, ярвагардуу гэхдээ, тэнэг биш, хорон муу сэтгэлгүй нэг хүн Аннатай санамсаргүй уулзаад сэтгэлтэй болж, өөрийн гэргий болохыг гуйжээ. Анна тэр хүний гэргий болохыг зөвшөөрч, зургаан жил цуг амьдраад, нөхөр нь нас барахдаа хамаг хөрөнгө сэлтээ эхнэртээ үлдээсэн юм байж. Нөхрөө нас барснаас хойш жил хэртэй тосгоноос гаралгүй сууснаа, дараа нь дүүгээ аваад гадаадад явлаа. Гэхдээ ганцхан Германд очиж, уйдаад буцаж, *** хотоос дөчин мод орчим зайтай байдаг, өөрийн дуртай Никольск эдлэндээ суухаар ирэв. Одинцова энд тавьц, төхөөрөмж сайтай, сайхан цэцэрлэг, цэцгийн хүрээлэн сэлт бүхий догь байшинтай билээ. 

	Талийгаач Одинцова ер нь өөрийнхөө хувьд юм нарийлдаггүй хүн байсан юм. Хотод Анна Сергеевна тун ховор, голдуу л хэрэг ажлаар ирдэг, ирэхдээ уддаггүй байв. Мужийнхан түүнд дургүй, Одинцоватай суухад нь бөөн шуугиан болсон, түүний тухай элдвийн дэмий юм ярьж, эцгийнхээ овжин ажилд тусалдаг байсан гэлцэнэ. Гадаадад ч гэлээ зүгээр явсан юм биш, олхиогүй явдлаа нуух гэж явсан юм.... «Чухам юу болохыг та нар өөрсдөө ойлгож байгаа биз» гэж зэвүүцсэн хүмүүс, унтууцан ярина. «Гал усан дундуур туулж өнгөрсөн болох Анна Сергеевнагийн тухай ярилцахад, нутгийн нэртэй цэцэн эр үг нэмж «зэс хоолойгоор гээч бас» гэдэг сэн. Энэ бүгд яриа өөрт нь дуулдах боловч Анна Сергеевна сүрхий эршүүд, зоргоороо зантай хүн болохоор нэг чихээрээ оруулаад, нөгөө чихээрээ гаргадаг байв. 

	Одинцова олбогт сандлынхаа арыг налж гараа зөрүүлэн суугаад Базаровын үгийг сонсоно. Базаров ердийнхөө заншлаас гадуур ихээ үг олонтой, ярьж байгаа хүнийхээ сонирхлыг татах гэж илт хичээж байгаад Аркадий бас гайхлаа. Базаров санасандаа хүрч байгаа эсэхийг Аркадий тааж чадахгүй байв. Анна Сергеевнад ямаршуу сэтгэлэг төрж байгааг царайгаар нь мэдэхэд бэрх нэг л янзын найрсаг, ухаалаг байртай, сайхан нүд нь анхааралтай харавч, хэнэггүй тайван анхаарал аж. Базаров орж ирээд маяг ааш гаргасан нь Анна Сергеевнад чанга дуу, муухай үнэр шиг аягүй байсан боловч зовоод тэгснийг нь даруй ойлгоход харин ч магтаал шиг санагджээ. Ганцхан булай бузар юм. Анна Сергеевнад гаж буруу байдаг. Базаровыг хэн ч булай бузрын талаар зэмлэж чадахгүй билээ. 

	Аркадийд гайхах юм тэр өдөр олон гарлаа. Одинцова ухаантай бүсгүй болохоор Базаров өөрийнхөө үзэл, итгэж санаж явдаг юмныхаа тухай ярилцана байх гэж Аркадий бодсон билээ. Одинцова өөрөө «юунд ч үл итгэж зүрхэлсэн» хүний үгийг сонсох гэсэн шүү дээ. Үүний оронд Базаров анагаах ухаан, мөн өвчин үүсгэгч бодисоос хүнд бага хэмжээгээр өгч өвчлүүлснээр жинхэнэ хүнд өвдөхөөс урьдчилан сэргийлэх арга болон, ургамлын судлалын тухай ярина. Үзвэл Одинцова ганцаараа байхдаа цаг дэмий үрж байгаагүй нь илт бөгөөд хэд хэдэн сайн ном уншсан, бүтэн зөв орос хэлээр ярьдаг аж. Одинцова хөгжмийн тухай яриа үүсгэснээ, Базаров урлаг үл ойшоохыг үзээд, Аркадий хэдийгээр ардын аялгууны ач холбогдлын тухай ярьж гаргах гэсэн боловч, ургамлын судлалын ярианд алгуурхан эргэж оров. Аркадийтай Одинцова төрсөн дүү шигээ харилцсан хэвээр, ердөө түүний сайхан сэтгэл, залуугийн цагаан цайлган занг л үнэлэн үзэх янзтай. Элдэв юмны тухай сонирхолтой яриа гурван цаг гаруй яаралгүй үргэлжлэв. 

	Хоёр найз эцэстээ босож салах ёс хийв. Анна Сергеевна тэднийг эелдэг харж, сайхан цагаан гараа хоёуланд нь сунгаж, хэсэг зуур бодсоноо түдгэлзэнгүй, аятайхан инээмсэглээд:

	— Эрхмүүд ээ, та нар уйдахаас айдаггүй болж гэм манайд, Никольскоед очиж үзээрэй гэв. 

	— Яалаа гэж Анна Сергеевна! гэж Аркадий дуу алдав. — Би хувьдаа их аз гэж үзнэ... 

	— Аа, Базаров гуай та?

	Базаров зөвхөн мэхэсхийв. Найзынхаа царай улайхыг хараад Аркадий сүүлчийн удаа гайхахад хүрэв. 

	Гудамжинд гарсан хойноо Аркадий, — За? Чи Одинцоваг нөгөө тиймэрхүү гэж бодсон хэвээрээ л байна уу? гэж Базаров асуув. 

	— Хэн мэдэх вэ дээ! Харахгүй юу, өөрийгөө бас айхтар хүйтрүүлж шүү дээ гэж Базаров маргаад, жаал дуугүй байснаа. — Вангийн хатагтай, эрх сүртэй бүсгүй. Уул нь ардаа нөмрөг, толгой дээрээ титэм өмсөөд явбал зохих хүн гэв.

	— Манай вангийн хатад оросоор ингэж ярьдаггүй шүү гэж Аркадий дуулгав. 

	— Юм үзэж шүү дээ, хонгор минь, манай талхнаас идэж явж. 

	— Гэлээ ч гэсэн сайхан бүсгүй гэж Аркадий дуугарав. 

	Базаров яриагаа залган, — Үгүй мөн сайхан бие! Одоо ч гэсэн анатомийн үзвэрт аваачаад тавьчихсан боллоо байна шүү. 

	— Больж үз дээ чи Евгений! Энэ чинь арай дэндэж байна. 

	— За хонгор минь бүү уурла. Тэргүүн зэрэг гэж хэлж байна шүү. Эднийд очих хэрэгтэй болно. 

	— Хэзээ?

	— Нөгөөдөр ч гэсэн яах вэ дээ. Энд бид одоо юу хийх юм! Кукшинатай дарс уух уу? Танай садан Либерал үзэлт хэргэмтний үгийг очиж сонсох уу? Нөгөөдөр л явчихъя. Тэгээд ч манай эцгийн эдлэн тэндээс холгүй. Никольское чинь ***-ийн зам дээр биз дээ?

	— Тийм. 

	— За сайн. Саатаад юу хийх вэ, ганцхан тэнэг, бас ухаантай улс л саатдаг юм. Сайхан бие гэж чамд би хэлж байна шүү!

	Гурав хоногийн дараа хоёр найз Никольскийн замаар дэргүүлж явлаа. Нарлаг гэсэн ч онц халуун биш өдөр байв. Өртөөний цатгалан морьд сүлжиж, гоёсон сүүлээ шарванхан хөл нийлүүлж хатирна. Аркадий зам руу харж, юунд гэдгээ өөрөө мэдэхгүй инээмсэглэж явав. 

	Базаров гэнэт дуу алдаж, надад баяр хүргээрэй, өнөөдөр зургаадугаар сарын 22, миний төрсөн өдөр. Миний тэнгэр намайг хэр хардгийг нь үзье гэснээ нам дуугаар — Өнөөдөр гэрт намайг хүлээж байгаа. За хүлээж л байг яадаг юм! гэв. 

	XVI

	Анна Сергеевнагийн суудаг эдлэн ил налуу толгой дээр, ногоон дээвэртэй, «Итали» маягаар «христос бурхан мэндэлснийг үзүүлсэн гол хаалганы дээр Altesco-гийн уран зурагтай шар чулуун сүмийн ойролцоо байв. Сүмийн урд талд алдлаастай бор царайт цэрэг хүний дүрс бөөрөнхийлж ирээд, тун сайхан аж. Сүмээс цаашаа тосгоны байшин хоёр эгнээ зэрэгцэж, хаа нэг сүрлэн дээвэр дээр яндан гялалзана. Эздийн байшин мөн сүмийн нэг адил, Александрын үеийн гэж манайхны ярьдаг маягаар баригдсан, мөн шар өнгийн будагтай ногоон дээвэр, цагаан багана, гэрийн сүлдтэй гурвалжин цамхагт хаалга, сэлттэй ажээ. Хоёр барилгыг мужийн уран барилгач, талийгаач Одинцовагийн тааллаар урлажээ. 

	Одинцова өөрөө хэлдэгчлэн, дур зоргоороо аашлан, хэрэггүй шинэ юм гаргахыг үзэж чаддаггүй байсан юм. Байшингийн хоёр талд эртний цэцэрлэгийн хар мод ургаж, гол хаалга руу очих тарималт замын хоёр хажуугаар засаж янзалсан гачуур мод эгнэжээ. 

	Манай найз нарыг үүдний өрөөнд, ямбаны хувцастай хоёр биерхүү зарц тосож, нэг нь тэр дороо гэрийн даамал өөд гүйв. Гэрийн даамал, хар цамцтай бүдүүн хүн даруй ирж, хивс дэвссэн шатаар зочдыг дагуулан явж хоёр ор, гар нүүрийн хэрэгсэл сэлт бүрэн засаж тавьсан тусгай өрөөнд орууллаа. Эднийх журам горимтой айл бололтой, юм бүхэн нь цэвэр, газар болгон сайдын хүлээлгийн өрөө шиг аятай сайхан үнэртэй аж. 

	— Анна Сергеевна та бүхнийг хагас цаг хэр болоод өөрийнхөө өрөөнд морилон очно уу гэж байна гэж даамал дуулгаад одоодоо та бүхнээс тушаах юм байгаа болов уу? гэв. 

	— Тушаах юм юу ч үгүй дээ эрхэм ээ, харин хундага архи авчирч хайрлавал болох бол уу гэж Базаров хариулав. 

	Даамал, — Дууллаа гэж гайхасхийн дуугараад, гутлаа чахруулсаар одов. 

	— Ямар сүрхий хиа вэ! гэж Базаров дуугараад, — танайхныхаар тэгж нэрлэдэг шиг бил ээ? Ердөө л вангийн хатан юм аа хөөш. 

	Аркадий маргаж, — Чи бид хоёр шиг сүрхий язгууртнуудыг дөнгөж уулзаад л урьж байх сүрхий ч вангийн хатагтай бол доо гэв. 

	— Ялангуяа би, эмчийн хүү, цаашдаа эмч болох хүн, тэгээд бас гэлэнгийн ач... Намайг гэлэн хүний ач гэж чи мэддэг үү?.. гээд Базаров хэсэг зуур дуугүй байснаа ярвайсхийж, — Сперанский, бас гэлэнгийн ач. Юу ч гэсэн Одинцова их эрхэм ээ, энэ авгай өөрийгөө тун ч их эрхлүүлж! Бид гоёлын хувцас өмсөх юм биш биз? гэв.

	Аркадий зөвхөн дал мөрөө хавчисхийв. Гэхдээ өөрөө ч жаахан аягүйрхээд байлаа. 

	Хагас цаг болоод Базаров Аркадийтай хоёул зочдын өрөөнд оров. Зочдын өрөө зайтай, өндөр адартай онц дэгжин биш боловч сүрхий гоёмсог засалтай юм. Алтан хээтэй хүрэн цаасаар цаасалсан ханын дагуу үнэтэй тавьц ердийн хээнцэр янзаар эгнүүлэн тавьжээ. Ханын цаасыг талийгаач Одинцова Москвагаас дарсны худалдаачин, юм арилждаг танилаараа дамжуулан захиж ирүүлсэн юм байж. Дунд байгаа олбогт вандангийн дээд талд, цайвар, үстэй шалхайчихсан, эрхмийн зураг өлгөөтэй байгаа нь зочдыг аягүйрхэн харж байх шиг санагдана. 

	— Нөхөр нь өөрөө байж таарна гэж Базаров ярвайж Аркадийд шивнээд, бас, — Аль зугтаачих уу? гэв. Яг тэгтэл эзэгтэй орж ирлээ. Эзэгтэй хөнгөхөн торгон платье өмсөж, үсээ чихнийхээ араар оруулан самнасан нь түүний цэвэр, өнгөлөг царайг хүүхэд байртай болгох аж. 

	Эзэгтэй ам нээж, — Амандаа хүрсэнд тань гялайлаа. Манайд айлчилж үз, энд үнэхээр муугүй шүү. Та нарыг би дүүтэйгээ танилцуулна. Дүү төгөлдөр хөгжим муугүй дардаг юм. Базаров гуай танд ч энэ сонин биш, харин Кирсанов гуай та хөгжимд дуртай шиг санагдсан. Дүүгээс гадна манайд нагац эгч маань, аа бас хөршийн нэг хүн заримдаа хөзөр тоглохоор ирдэг. Манайд байдаг улс ердөө л энэ. За одоо сууцгаах уу. 

	Энэ хэдэн үгийг цөмийг нь Одинцова цээжилсэн юм аятай тун тод хэлээд, Аркадий өөд хандав. Одинцовагийн ээж Аркадийн ээжийг мэддэг, тэр ч байтугай Николай Петровичид сайн болсноо итгэмжилж байсан юм байжээ. Аркадий талийгаач эхийнхээ тухай дуртайяа ярьж гарсан. Базаров энэ зуур дэвтэрт зураг үзжээ байгаад дотроо «би ер яасан их номхорчхов» гэж бодов. 

	Цэнхэр хүзүүвчтэй хөөрхөн гарз нохой хумсаараа шалан дээгүүр тог тог хийсээр зочдын өрөөнд гүйн орж ирэхэд, хойноос нь арван найм орчим насны хар үстэй, дугаригдуу, нүдэнд дулаахан бор царайтай, жижгэвтэр хар нүдтэй охин орж ирэв. Охин дүүрэн цэцэгтэй сагс барьжээ. 

	— За манай Катя энэ дээ гэж Одинцова дуугараад, охины зүг толгой дохив.

	Катя үл мэдэг нахисхийж мэндлээд, эгчийнхээ дэргэд суун цэцгээ ялгаж гарав. Фифи гэдэг нэртэй гарз нохой сүүлээ шарвасаар зочид руу ээлжлэн очиж хүйтэн хамраар гар луу нь чичлээ. 

	— Энийг бүгдийг нь чи өөрөө зулгаагаа юу? гэж Одинцова асуув. 

	Өөрөө гэж Катя хариуллаа.

	— Нагац эгч, цайн дээрээ ирэх үү?

	— Ирнэ ээ. 

	Катя ярихдаа тун хөөрхөн, ичимтгий цагаахан инээмсэглэж, дороос дээшээ инээдтэй ширүүн харна. Катягийн дуу, бүх нүүрээр нь байгаа шар үс, алгаараа цайвар толботой ягаахан гар, ялихгүй хавчигдуу мөр... юм бүхэн нь хүүхэд бага хэвээрээ, Катя юм л бол улайж, түргэн тайвширна. 

	Одинцова Базаровтай яриа үүсгэв. 

	— Евгений Васильевич та, ёс бодож зураг харж сууна. Та ийм юм сонирхдоггүй хүн. Зүгээр наашханаа сууж үз, ямар нэг юмны тухай маргацгаая гэв. 

	Базаров ойртлоо. 

	— Юуны тухай маргах вэ, тэгээд? гэж дуугарав.

	— Юуны ч тухай яах вэ, харин урьдаар хэлчихье, би айхтар их маргаанч хүн шүү. 

	— Та юу?

	— Би. Та үүнд гайхаж байх шиг. Яагаад тэр бил ээ?

	— Яагаад гэвэл, миний санахад та амгалан, хүнд зантай хүн бололтой, аа маргалдахын тулд улайх хэрэгтэй юм. 

	— Та яаж намайг ингэж амархан мэдчих ээ вэ? Би, нэгд, хүлээцгүй, шургуу, Катягаас асуугаад үз л дээ, хоёрт, юманд тун амархан улайрчихдаг хүн. 

	Базаров Анна Сергеевна өөд харав.

	— Магадгүй, та өөрөө мэдэлгүй яах вэ. Тэгэхлээр та маргалдах сан гэж байх шив. Тэгье л дээ. Танай зурган дотор Швейцарын, Саксоны улсыг сонирхож байтал, түүнийг надад сонирхогдож чадахгүй гэж та хэлэв ээ дээ. Надад уран гуа юм ойлгох чадваргүй гэж үзээд та тэгж хэлсэн, надад үнэхээр ч тийм юм байхгүй, гэхдээ энэ зургийг би хөрс шинжилгээний, ухаан нь уул бүтцийн үүднээс сонирхож болох юм шүү дээ. 

	— Уучилна уу, хөрс шинжилгээний хувьд та зураг сонирхохоосоо, ном, тусгай зохиолыг илүүд үздэг байлгүй дээ. 

	— Номон дотор арваад хуудсанд бичигдсэн юмыг зураг надад дүрслэн харуулна шүү дээ. 

	Анна Сергеевна дуугүй өнгөрөв.

	— Үгүй тэгээд танд уран гуаг жаахан ч билээ ойлгох чадвар үгүй юм бий дээ? гээд Анна Сергеевна ширээ тохойлдон, үүгээр өөрийнхөө царайг Базаровын нүүрэнд ойртуулаад, — Та яаж тэгээд түүнгүйгээр болж байдаг юм дээ? гэв.

	— Үгүй тэр чинь надад юунд хэрэг болох бил ээ, асууж болно уу?

	— Хүмүүсийн судалж, танин мэдэхэд ч гэсэн тэр дээ.

	Базаров инээмсэглэв. 

	— Үүний тулд, нэгд амьдралын туршлага гэж бий. Хоёрт ганц нэг хүнийг судалж байх хэрэгцээ огт үгүйг танд айлтгая. Хүн бүхэн нэг нь нөгөөтэйгөө бие болон сэтгэлээрээ адил юм. Бидний хэн бүхний тархи, булчирхай, зүрх, уушги адил зохион байгуулалттай, нэг хүний зан суртахууны чанар гэгч чинь нийтийнхтэй ижил, дүрс хэлбэрийн ялихгүй ялгаа онц юм биш. Нэг ширхэг хүнийг авч үзээд бусдын нь тухай дүгнэхэд болно. Хүмүүс, ойд байгаа мод л гэсэн үг, ямар ч ургамлын судлагч гэлээ хус бүрийг судалж суухгүй шүү дээ. 

	Цэнэг цэцгээр ялган яаралгүй нийлүүлж суусанд Катя Базаров өөд гайхан хартал, түүний хурдан, хайшраг харцтай тулгараад час улайчхав. Анна Сергеевна толгой сэгсэрнэ. 

	 — Ой дахь мод гэж Анна Сергеевна давтан хэлж, тэгвэл, таны бодлоор, ухаантай, тэнэг хүн, сайн, муу хүний хооронд ялгаа гэж алга юм шив? гэв.

	— Үгүй, байна, эрүүл өвчтэй хоёрын хооронд ялгаатайн адил. Мэнгэртэй хүний уушги, та биднийхтэй адил зохион байгуулалттай гэлээ ч нэгэн байдалд байхгүй. Биеийн өвчин юунаас болдгийг бид тоймлож мэддэг, аа зан суртахууны өвчин муу хүмүүжил, хар нялхаас нь аван хүний толгой эргүүлж эхэлдэг, элдэв дэмий юмнаас болж байгаа юм. Ганц үгээр хэлбэл нийгмийн олхиогүй байдлаас гарч байна. Нийгмийг засаж орхи, тэгвэл тэр өвчин арилж үгүй болно. 

	Базаров эд бүгдийг ярьж суухдаа, дотроо «над итгэнэ үү, үгүй юү хамаа алга» гэсэн байртай байх аж. Урт хуруугаараа хууз сахлаа алгуурхан оролдож, нүд нь өрөөний булан хавиар эргэлдэнэ. 

	— Нийгэм засраад орхивол, тэнэг ч хүнгүй, муу ч хүнгүй болно гэж та бодож байгаа юм шив? гэж Анна Сергеевна дуугарав

	— Нийгмийг зөв зохион байгуулчихсан хойно, ядаж хүн ухаантай ч бай, тэнэг ч бай, сайн ч бай, муу ч бай, ялгаагүй болно доо. 

	— Аа, ойлголоо. Хүн бүхэн адилхан булчирхайтай болно гэж үү. 

	— Яг тийм, авхайтан. 

	Одинцова, Аркадий өөд эргэж:

	— Аркадий Ннколаевич, таны санал ямар байна даа? гэв, 

	— Би Евгенийтэй санал нийлж байна гэж цаадах нь хариуллаа. Катя хөмсөг өргөж түүн рүү сэмхэн харав. 

	— Та нарын үг надад хачин санагдаж байна. Эрхмүүд ээ, гэхдээ бид дараа бас ярилцана аа. Аа одоо нагац эгч маань цай уухаар ирж яваа дуулдана. Бид эмгэний чихийг халууцуулахаа больё гэж Одинцова хэллээ. 

	Анна Сергеевнагийн нагац эгч Х... хатагтай гэж зангидсан нударга шиг эв хавгүй царайтай, хиймэл буурал үсэн дороо хөдөлгөөнгүй зэвүүн нүдтэй, туранхай жижигхэн эмгэн орж ирээд зочдод мэхэсхийсэн төдий болоод, өргөн зөөлөн сандал дээр суув. Өөрөөс нь өөр хэн ч тэр сандал дээр суух эрхгүй аж. Эмгэний хөл дор Катя хөлийн тавиур тавьж өгсөнд цаадах нь баярлалаа ч гэсэнгүй, Катя руу ядаж харсан ч үгүй, торчгорхон биеэ бараг бүгдийг нь бүтээсэн шар алчуур дор зөвхөн гараа хөдөлгөнө. Хатагтай шар өнгөнд дурладаг бололтой, малгай дээр нь хурц шар өнгийн тууз хадаастай байв. 

	Одинцова дуугаа өргөж, — Сайн амрав уу, нагац эгчээ гэж асуув. 

	— Энэ нохой дахиад л энд байна гэж эмгэн хариу үглэж, Фифи өөр лүү нь түдгэлзэсхийн хоёр алхахыг харж, — Яав! яав! гэж дуу алдав. 

	Катя Фифийг дуудаад, үүд онгойлгож гаргав. 

	Зугаалахаар дагуулж явах юм байх гэж Фифи дуртайяа давхиад гарснаа, хаалга хаачихлаар гийнаж, үүд маажилж эхэллээ. Хатагтай хөмсгөө зангидав. Катя гарахаар завдтал... 

	— Бодоход цай бэлэн байх аа? Эрхмүүд ээ, явцгаая, эгч минь, цай зооглож үз гэж Одинцова дуугарав. 

	Хатагтай суудлаасаа дуугүй босож, өрөөнөөс түрүүлэн гарав. Цөмөөрөө эмгэний хойноос хоолны өрөө өөд явлаа. Ямбаны хувцастай зарц дэр тавилсан зөөлөн, мөн л нандин сандал ширээнээс дуутай гэгч гулгуулан зай гаргасанд эмгэн түүн дээр суув. Цай аягалж байсан Катя будсан сүлдтэй аяганд цай хийж эмгэнд эхлээд барив. Эмгэн аягандаа бал хийж, (эмгэн өөрөө сохор зоос ч билээ юманд зардаггүй мөртөө сахартай цай уух нүгэл, тэгээд ч гарзтай гэдэг) гэнэт сөөнгөтсөн дуугаар:

	— Иван ноёнтон юу бичиж байна? гэж асуув. 

	Хэн ч хатагтайд хариу өгсөнгүй. Хатагтайтай хүндэтгэн харилцах боловч, зөнд нь орхидог юм байна гэдгийг Базаров Аркадий хоёр даруй ойлголоо. «Ноёны удам юм болохоор сүр бадруулах л гэж авч байдаг юм байна» гэж Базаров дотроо бодов. Цайны дараа Анна Сергеевна явж зугаалъя гэтэл бороо шивэрч эхлээд, хатагтайгаас бусад нь цөм зочдын өрөөнд буцаж очив. Айл хөршийн хөзөр тоглох дуртай Порфирий Платонич гэгч зормол юм шиг богинохон хөлтэй, ихээ эелдэг наргианч, бүдүүн хүн хүрч ирлээ. Базаровтай л голдуу яриад байсан Анна Сергеевна түүнээс, хөзрийн нэг хуучны тоглоом, ирсэн хүнтэй гурвуулаа тоглох уу гэв. Цаашдаа хошууны эмч болох хүн би, эртхэн дасаж л байх нь хэрэгтэй гээд Базаров зөвшөөрөв. 

	— Болгоомжтой л тоглоорой, Профирий Платоныч бид хоёр таныг юу ч үгүй хожоод орхино шүү гэж Анна Сергеевна хэлээд, — Аа Катя чи Аркадий Николаевичид нэг юм хөгжимдөж өгөөч, цаадах чинь хөгжимд дуртай хүн, бид ч далимд нь сонсъё гэв. 

	Катя төгөлдөр хуур луу дургүйхэн очиж, Аркадий хөгжимд нээрээ дуртай мөртөө охины хойноос дурамжхан дагалаа. Одинцова өөрийг нь холдуулж байх шиг санагдлаа. Гэтэл үе насны нь бүх залуусын адил, Аркадийд бүдэг бадагхан, уйтгарлангуй, дурлах янзын сэтгэл төрөөд байсан юм. Катя хуурын таг сөхөөд, Аркадий өөд харалгүй, аяархнаар:

	— Танд юу дарж өгөх вэ? гэв. 

	— Юу ч яах вэ гэж Аркадий хайшраг хариулаа. 

	Катя суусан янзаараа, — Ямар аялгуунд та илүү дуртай вэ? гэж дахин асуув. 

	— Сонгодог хөгжимд гэж Аркадий түрүүчийнхээрээ дуугарав, 

	— Моцартын хөгжимд дуртай юу?

	— Моцартад дуртай. 

	Моцартын баярын дуу гэдэг уран хөгжмийн аяыг Катя гаргаж ирлээ. Жаахан цэмцгэр, хуурайдуу боловч ихээ сайн тоглодог аж. Хөгжмийн нотоос нүд салгахгүй, уруулаа тас зуун хөдлөлгүй цэх сууна. Харин ая дуусаад ирэхийн үед царай нь сайхан болж, жижигхэн туг үс хар хөмсөг рүү нь унжив. Хөгжмийн сэтгэл татам зугаатай цагаан ая дотор бараг гаслан гэмээр, их уйтгарын өнгө үе үе цухалзан гарах сүүлчийн хэсэг Аркадийд гойд их сэтгэлэг төрүүллээ... Харин Моцартын ая өөрт нь төрүүлсэн сэтгэл Катяд хамаарахгүй аж. Катя өөд хараад Аркадий «энэ авхай яггүй тоглодог, өөрөө ч гэсэн царайлаг л хүн юм гээч» гэж бодно. 

	Катя хөгжмөө дарж дуусаад даралтаас гараа салгалгүй байж «болох уу?» гэж асуув. Аркадий өөрийг нь цаашаа ядрааж зүрхлэхгүй байна гээд, Моцартын тухай ярилцав. Та энэ хөгжмийг өөрөө сонгож аваа юу, хүн зааж өгсөн юм уу? Гэтэл Катя ганц хоёр үгээр хариулж алив нэг нь дотроо нуугдаж, ярилцах дургүй болчхов. Нэг ингэхээр Катя мөд дуу шуутай болдоггүй, царай нь хүртэл нэг зөрүүд, бараг гөлийсөн байртай болчихдог байв. Катя тийм аймхай ч үгүй, харин итгэмтгий биш, хүмүүжүүлсэн эгч нь жаал айлгачихсан юм бололтой. Анна Сергеевна түүнийгээ өөрөө гадарладаг ч үгүй аж. 

	Аркадий сүүлдээ зүгээр, өрөөнд дахин орж ирсэн Фифийг дуудаж, юм оролдсон болох санаатай, аятайхан инээмсэглэсээр толгойг нь илж гарав. Катя дахиад цэцгээрээ оролдож гарлаа. 

	Аа Базаров энэ зуур чармайн, мэрийсээр байв. Анна Сергеевна хөзөр гойд сайн тоглодог, Профирий Платоныч мөн өөртэйгөө л хүн байлаа. Базаров хожигдож, алдсан юм нь ялихгүй боловч өөрт нь хэрдээ хохиролтой болжээ. Оройн хоолон дээр Анна Сергеевна ургамал судлалын тухай дахин яриа үүсгэв. 

	— Маргааш өглөө явж зугаалъя, би зэрлэг ургамлын латин нэг, шинж байдлыг танаас дуулж авах санаатай байна гэж Базаровт Анна Сергеевна хэллээ. 

	— Латин нэрээр та яах нь вэ? гэж Базаров асуулаа. 

	— Юм бүхэнд ёс дэглэм хэрэгтэй гэж Одинцова хариулав. 

	Найзтайгаа хоёулаа, өөрсдөд нь гаргаж өгсөн өрөөнд үлдсэн хойноо Аркадий, — Анна Сергеевна ер яасан сайхан бүсгүй вэ! гэж дуу алдав. 

	— Тийм ээ, ухаантай авгай, гэж Базаров хариулав, — үгүй бас их юм үзсэн хүн дэг. 

	— Евгений Васильевич үүнийг та ямар утгаар хэлж байна?

	— Сайн, сайн утгаар, Аркадий Николаевич гуай минь! Одинцова эдлэнгээ лав сайн захирдаг даг аа. Гэхдээ гайхалтай юм гэвэл тэр өөрөө ч биш, дүү нь дэг ээ. 

	— Юу? Тэр бор царайт уу?

	— Тийм ээ, тэр бор царайт. Тэр чинь ёстой бага залуу, юм хүрээгүй, аймтгай, цочимтгой, дуу шуугүй, ер сайн бүхэн л байна даа. Оролдох ёстой хүн тэр л байна. 

	Түүнийг чинь аль хүссэнээрээ хүн болгоод авч болно, цаадах нь ч яамай, юм үзсэн толгой.

	Базаровын үгэнд Аркадий юу ч хариулсангүй, хэн хэн нь өөрийнхөө бодлыг дотроо агуулан унтахаар хэвтэв. 

	Тэр орой Анна Сергеевна зочдынхоо тухай бодож байлаа. Базаров элдэв маяг зангүй, зоримог ширүүн үгтэйгээрээ ч гэсэн тэр, өөрт нь таалагджээ. Базаровыг урьд уулзаж яваагүй шинэ янзын хүн гэж Анна Сергеевна үзнэ, гэтэл өөрөө сониуч хүн байв. 

	Анна Сергеевна ер нэлээд хачин хүн билээ. Сүсэг бишрэл огт үгүйгээр барахгүй сүрхий итгэсэн юмгүй болохоор Анна Сергеевна юунаас ч няцдаггүй, мөн юу ч эрмэлздэггүй аж. Ихээ юмыг өөрөө тодорхой харж, олон юм сонирхдог боловч сэтгэлийг нь бүрэн хангах юм огт үгүй, сэтгэлээ бүрэн хангахыг өөрөө ч тэгээд ер хүсэх эсэх нь бүү мэд ажээ. Одинцова хурц ухаантай мөртөө юманд хайшраг эргэлзээ нь үгүйстлээ хэзээ ч мартагддаггүй, түгшүүр болтлоо ер ихэсдэг ч үгүй билээ. 

	Одинцова баян, толгойгоо даасан биш байсан сан болжгэм чармайж тэмцэлдээд, хүслэн гэгч юу болохыг мэдэх байсан байж болох юм. 

	Одинцова хэдийгээр үе үе уйдах боловч, амьдрал хөнгөн аятай, тэгэхлээр сэтгэл хаа нэг хөдөлж яарч тэвдэх газаргүй, сар хоног өнгөрөөдөг байв. Заримдаа өнгийн сайхан бодол төрж ирнэ, гэхдээ түүнээ арилж замхрахад Одинцова амарч, харамсдаггүй байв. Санаа бодол нь ердийн зан заншлын хуулийн хүрээнээс хэтрээд ч билээ гарна. Тэгэхэд хүртэл Одинцовагийн дур булаам гуалиг, амгалан, биеийн цус хуучнаараа тайван эргэнэ. Сайхан үнэртсэн халуун уснаас хамаг бие нь халууцаж амьдрал, түүний гай зовлон, ажил хөдөлмөр, муу муухайн тухай... санааширч суух цаг байдаг сан. Дотор нь гэнэт зориг орж, сэтгэл нь сайхан эрмэлзлээр бадарна, тэгтэл дутуу нээлттэй цонхноос жигүүн салхи үлээгээд орхихын хамт Анна Сергеевнагийн хамаг бие агзасхийж бараг уурлачхаад тэр муухай салхи л үлээхгүй байхаас өөр чухал юу ч үгүй болчихлоо. 

	Дурлаж чадаагүй бүх бүсгүйчүүдийн нэг адил Анна Сергеевнад өөрөө чухам сайн мэдэхгүй нэг юм үгүйлэгдээд байдаг байв. Өөртөө ихээ юм хүсээд байх аятай санагдавч, чухамдаа хүсэгдсэн юм юу ч үгүй ажээ. Талийгаач Одинцоватай (түүнийг сайн хүн гэж тооцоогүй болжгэм магад эхнэр нь болохгүй сэн биз, гэхдээ ашиг бодож суусан юм) арай гэж тэсэж суудаг байсан тэгээд эрэгтэйчүүд өөрт нь, дэмий залхаасан, улхгар, хүнд, цэгцгүй амьтад гэж санагдах болоод дотроо жигших болсон юм байж. Гадаадад нэг газар Одинцова эршүүд царайтай, өргөн магнай дороо шударга цэнхэр нүдтэй залуу сайхан швед хүнтэй дайралдаж, тэр хүн өөрт нь ихээ сэтгэлэг төрүүлсэн боловч Орост буцаж ирэхэд нь энэ явдал саад болсонгүй билээ. 

	Одинцова сайхан орон дээр, нэхмэлтэй дэр дэрлэн, хөнгөхөн торгон хөнжил дор хэвтээд «энэ эмч хачин хүн байна шүү!» гэж бодно... Анна Сергеевна эцгийнхээ ганган хээнцэрт дуртай зангийн заримыг уламжлан авчээ. Нүүрэлтэй боловч сайхан сэтгэлт эцэгтээ охин нь хайртай, эцэг нь охиндоо гэж голгүй, үе тэнгийн хүн шиг нөхөрсгөөр тоглоом наадам, өөрт нь бүрэн итгэн юм хүмээ зөвлөдөг байв. Одинцова эхийгээ дөнгөж мэдэх төдий хүн билээ. «Энэ их хачин эмч ээ?» гэж Одинцова аман дотроо дахин өгүүлэв. Суниаж, инээмсэглэж, гараа зөрүүлэн дэрлэснээ нэг дэмий франц номын хоёр хуудас эргүүлж хараад, номоо унагааж, цэвэр сайхан даавуун дотор тэр аяараа цэвэр хүйтэн хэвээр унтаж орхив. 

	Маргааш өглөө нь Анна Сергеевна өглөөний цай дуусмагц ургамал судлахаар Базаровтай яваад хоолны өмнөхөн буцаж ирэв. Аркадий хаашаа ч явсангүй, Катятай цаг орчим хамт өнгөрөөв. Катятай байхад Аркадий уйдсангүй, өчигдрийн аяыг дахин тоглож өгье гэж Катя өөрөө хэллээ. Одинцова нэг юм ирж, Аркадий чиг түүнийг харахтайгаа зэрэг зүрх нь агшин зуур базагдаад явчихлаа... Одинцова цэцэрлэгээр өнгөрч яваа нь жаал ядарсан байртай, царай нь улайрч, дугуй сүрэл малгайн дороос ердийнхийгөө бодвол нүд нь арай хурц гэрэлтэнэ. Зэрлэг цэцгийн нарийхан иш хуруугаараа оролдож, гадуур хөнгөн цамц нь тайлагдан тохойгоо хүртэл унаад малгайны өргөн бор тууз элгэнд нь наалджээ. Хойноос нь Базаров ердийнхөө мэдэмгий, хайшраг дүртэй алхана. Гэхдээ сайхан ааштай, тэр ч байтугай эелдэг царайны нь байр Аркадийнд нэг таалагдсангүй. Шүдэн завсраараа «Сайн байна уу?» гэж дуугарчхаад Базаров өрөө рүүгээ одлоо. Одинцова мөн Аркадийн гарыг хайшраг бариад бас хажуугаар нь өнгөрөв. 

	«Сайн байна уу гэнэ шүү.., Бид өнөөдөр уулзаагүй биш дээ, ямар...» гэж Аркадий бодов.

	XVII

	Цаг хугацаа гэгч (хэн бүхний мэдээжээр) заримдаа шувуу шиг нисэн өнгөрч, заримдаа өт шиг мөлхдөг, гэхдээ цаг хугацаа хурдан, удаан өнгөрч байгаа эсэх хүнд өөрт нь ажигдахааргүй л байвал онцгой сайхан байдаг юм. Аркадий Базаров хоёр тухайлан ийм янзаар Одинцовагийнд арван тав хоночихлоо. Амьдрал гэр орондоо Одинцовагийн тогтоосон журам дэглэм үүнд зарим талаар дөхөм үзүүлэв. Тэр жамаа Одинцова өөрөө нарийн баримталж, бусдыг шахан түүндээ захируулах аж. Өдөртөө юм бүхэн тогтсон цагт болно. Өглөө яг найман цагт цөмөөрөө цай уухаар цуглана. Цайнаас өглөөний хоол хүртэл хүн бүхэн дуртайгаа хийж эзэгтэй өөрөө захирагч, (Эднийх тариачдаасаа мөнгө буюу эдээр татвар авдаг аж) даамал, түлхүүр барьдаг гол хүн гуравтай ажил төрлөө хэлэлцэнэ. 

	Үдийн хоолны өмнө цөмөөрөө юм ярих юм уу, юм уншихаар цуглана. Оройн цаг зугаалга, хөзөр, хөгжимд зориулагдана. Арван цаг хагаст Анна Сергеевна өрөөндөө очиж, маргаашийн тухай заавраа өгөөд унтахаар хэвтэнэ ээ. Өдөр тутмын ингэж хуваарилагдсан жаал ёсорхуудуу тэгш амьдрал Базаровын сэтгэлд таалагдахгүй, «Төмөр замаар өнхөрч яваа юм шиг» гэдэг байв. Ямбаны хувцастай зарц, эрхэмсэг даамал сэлт түүний ардчилсан сэтгэлийг гутаана. Нэгэнт л тиймдээ хүрэх юм болжгэм, бас англи маягаар, гоёлын хувцас, цагаан зангисгатай сууж, хоол идэж байвал таарах юм гэдэг байв. Энэ талаар Базаров нэг удаа Анна Сергеевнатай ярилцав. 

	Анна Сергеевнагийн өмнө хэн ч санаснаа зоволгүй гаргаад хэлчхэж болохоор байдаг хүн. Базаровын үгийг сонсоод: «Өөрийнхөө үзлийн үүднээс зөв юм. Энэ талаар би магадгүй язгууртан зантай ч байж мэднэ. Гэхдээ тосгонд журам горимгүй сууж болохгүй, уйтгарт баригдана гэж хариулчхаад хуучин заншлаараа амьдрах ажээ. Базаров дургүйцэж үглэнэ, гэхдээ энэ айлын бүх юм «төмөр замаар өнхөрч байгаа шиг» болохоор л Аркадий тэр хоёр Одинцовагийнд ийм аятайхан байгаа билээ. Гэхийн хажуугаар, хоёр залуу Никольсект ирсэн анхны өдрөөс эхлэн зан төрх нь хувирлаа!

	Базаровтай Анна Сергеевна үг нийлэх нь ховор мөртөө, илтэд сайн байдаг. Базаровын сэтгэл урьд байгаагүйгээр тавгүйтэх болж, амархан унтууцаж, үг дуугарах дургүй, ууртай царайлж, нэг юм хатгаад байх аятай, байж сууж чадахаа больжээ. Одинцовад лав дурласан гэж дотроо шийдсэн Аркадий жаал гуниглах болов. Гэхдээ энэ гуниг Катятай ойртоход нь түүнд саад болсонгүйгээр барахгүй, хоорондоо элэгсэг дотно харьцаатай болоход дөхөм боллоо. «Анна Сергеевна намайг үнэлж үзэхгүй байна! За яах вэ? Харин энэ сайхан сэтгэлт хүн намайг түлхэхгүй байгаа юм» гэж бодоод зүрх нь өгөөмөр сайхан сэтгэл гаргасны амтыг дахин амсдаг билээ. 

	Аркадий сэтгэлээ тайвшруулахаар өөртэй нь цуг байдгийг Катя бүдэг бадаг ойлгон, бие биедээ хагас зэрэмдэг итгэлцэж ичиж зовсхийн хэн хэндээ зугаатай үерхэн цэнгэхээс татгалзсангүй, Анна Сергеевнагийн дэргэд тэд хоорондоо юм ярьдаггүй, Катя эгчийнхээ хурц харцнаас хэзээд жийрхдэг, аа Аркадий яах вэ, дурласан хүн тэгэхлээр дуртай хүнийхээ дэргэд өөр хэнийг ч анхаарч чадахгүй байх нь зүй, гэхдээ ганцхан Катятай байхдаа ч өөрт нь аятай байх болжээ. Одинцовагийн сонирхлыг тааж чадахгүйгээ Аркадий мэдрэн, хоёулхнаа үлдэхээрээ хулчийсхийж, сандарчихна, Одинцовад цаадах нь хэтэрхий залуу санагдаад бас юу ярихаа мэддэггүй байлаа. 

	Харин Катятай бол Аркадий зовж барихгүй, өршөөнгүй харьцана. Катя хөгжим сонсож тууж, шүлэг зэрэг дэмий юм уншаад төрсөн сэтгэлээ ярихад нь саад болдоггүй, тэр дэмий юманд өөрөө сонирхож байгаагаа ажихгүй юм уу, ухаардаггүй байв. Катя өөрөө мөн Аркадийн уйтгарлахад саад үл хийх ажээ. Аркадий Катятай цуг байх, Одинцовад Базаровтай байх аятайхан, тийм ч болохоор хос хоёрууд жаахан цуг байж байснаа, ялангуяа зугаалгын үед, тус тусдаа салаад явчихдаг байв. Катя үзэсгэлэнт байгальд хачин дуртай, Аркадий ч гэлээ ил хэлчхэж зүрхлэхгүйгээс биш, байгальд мөн дуртай билээ. Одинцова харин Базаров шиг байгалийг онц хайхардаггүй хүн. Манай хоёр найз цуг байхаа бараг больсон нь талаар өнгөрсөнгүй, тэдний хоорондын харилцаа хувирлаа. Базаров өөрөө Одинцовагийн тухай Аркадийтай ярихаа больж Одинцовагийн «язгууртны маягийг» хүртэл хараахгүй боллоо. Катяг хуучнаараа магтаж, уян урьхан сэтгэлийг нь жаал дарахыг зөвлөдөг хэдий боловч яаруухан магтаж, хуурайхан зөвлөдөг, ер нь Аркадийтай хуучнаасаа юм бага ярилцдаг... өөрөөс нь зовсхийгээд, зайлсхийх гээд байх болсон аятай... 

	Аркадий эд бүгдийг ажиглаж, ажигласнаа дотроо хадгалж явлаа. 

	Энэ бүх шинэ юмны үнэн шалтгаан нь Базаровт Одинцовагийн төрүүлсэн сэтгэлэг билээ. Базаров үүндээ шаналж, уурласан, дотроо болж байгаа юмны тухай хажуугийн хүн холоос үг цухуйлгалаа ч гэсэн, зэвүүрхэн инээд алдаж, задгай үгээр хараал тавьж дороо үгүйсгэх гэсэн билээ. 

	Өөрөө Базаров бүсгүй хүнд, бүсгүй хүний сайн сайханд тун дуртай, гэхдээ дан сэтгэл санааны дурлал, аль өөрийнхөө хэлдэгчлэн романтик дурлал гэгчийг уучилшгүй тэнэг дэмий явдал, биеэ гаргуунд гарган, бүсгүй хүнд үйлчлэхийг нэг ёсны булай хэрэг, өвчин шиг үздэг хүн. Тоггенбургийг яагаад, тэр элдэв дурлалыг магтагсад, тэнэмэл дуучидтай нь хамт галзуугийн эмнэлэгт аль хэдийнээ аваачаад хийчхээгүй юм бэ? гэж гайхдаг байсан сан. «Бүсгүй хүн чамд таалагдвал үр дүн олох гэж оролд. Тэгээд болохгүй бол яах гэх вэ, болихоос, хорвоод ямар хүн мундсан биш» гэдэг байв. Одинцова өөрт нь таалагдаж, түүний тухай тарсан элдэв яриа, толгойгоо даасан, чөлөөтэй үзэл санаа баримталдаг, өөрт нь яриагүй сайн байгаа, эд бүгд Базаровт дөхөм болж байх шиг санагдаж байсан, гэвч Одинцоватай «Үр дүнг олж болохгүйг» төдхөн ойлгов. Тэгсэн чинь Одинцовагаас буруу харчихъя гэтэл чадахгүй болсондоо өөрөө гайхна. 

	Түүний тухай дурсаадахын хамт Базаровын цус лугшаад гарна, цус төдийгөө ч амархан дарчих хүн, гэтэл өөр нэг юм, өөрийг нь огт тоож үздэггүй, хэзээнээс нааш элэг доог болгож ирсэн, бардам сэтгэлийг нь гутаагч нэг сэтгэл төрчхөөд болдоггүй. Анна Сергеевнатай ярилцахдаа Базаров романтик чанартай бүхнийг үл тоомсорлол жигшдэгээ урьдынхаасаа илүү ихээр гарна аа хоёулхнаа үлдчихээрээ романтик сэтгэл өөртөө төрөөд байгааг ухаарч унтууцдаг билээ. Тэгэхтэй зэрэг мань хүн ой руу явж замдаа дайралдсан мөчрийг хугалан, том том алхаж, Одинцоваг, өөрийгөө аман дотроо хараадаг, үгүй болжгэм саравчинд овоолоотой өвсөн дээр гарч нүдээ аниад, унтахаар албадан оролдоно, мэдээжээр яаж тэр болгон дураараа унтаж чадах билээ. 

	Гэнэт санаанд нь, тэр ариун цэмцгэр гар нэг цагт хүзүүг нь тэвэрч аваад, тэр ихэмсэг уруул өөрийг нь хариу үнсэн, тэр ухаалаг нүд эгц өөдөөс нь энхрийлэн, тийм ээ, энхрийлэн ширтэж байх гэж дүрслэгдээд, унтууцал нь дахин шатаж иртэл, толгой нь эргэж хэсэг зуур мартагнадаг байв. Шулам өөрийг нь даажигнаад байх элдэв «ичгэвтэр» юм бодож явснаа өөрөө санаа авна. Заримдаа Одинцова ч мөн хувирч, царайд нь нэг гойд юм илэрхийлэгдэх болж, магадгүй... Ингэж бодсоноо Базаров газар дэвсэж, үгүй бол шүдээ зуун, гараа зангидан өөрийгөө занадаг байв. 

	Аа гэтэл Базаров аргагүй эндүүрсэн хэрэг биш байлаа. Одинцовагийн санаа сэтгэлд нь өөрөө гойд санагдаж, сонирхлыг нь татсан, өөрийн нь тухай ихээ бодох болжээ. Базаровыг үгүй цагт Одинцова уйдаж, үгүйлэхгүй боловч, хүрээд ирэхийн нь хамт сэргэж, дуртайяа хоёулхнаа байна. Өөрийн нь хээнцэр заншил, дурладаг юмыг нь гутааж уурыг нь хүргэж байхад хүртэл Базаров юм ярилцах дуртай сан. Одинцова цаадхаа ч нэг туршиж, өөрийгөө ч нэг сорих санаатай байх аятай. 

	Базаров нэг өдөр Одинцоватай цэцэрлэгээр зугаалж яваад, удалгүй тосгон руу, эцэг дээрээ очихоор явах санаатай байна гэж уруухан дуугарав. Одинцовагийн царай цайрч, зүрх рүү нь нэг юм хатгаад, тэгэхдээ бүр энэ юү гэсэн үг вэ гэж өөрөө удтал эргэлзэхээр дорвитой хатгаад авлаа. Одинцоваг яах нь вэ гэж үзэх санаатай Базаров явах тухайгаа хэлсэн ч юм биш, ер нь хэзээ ч «юм зохиож» ярьдаггүй хүн билээ. Тэр өдрийн өглөө Базаров эцгийнхээ эдлэнгийн захирагч, өөрийнхөө их сайн байсан Тимофеичтэй дайралджээ. Тэр Тимофеич гэдэг сүрхий хөгширсөн, хөдөлгөөнтэй шар үс нь гандаж орхисон салхинд улайчихсан хацартай, ойрхон хоёр нүдэндээ дусал нулимс бөнжгөнүүлсэн өвгөн Базаровын өмнө гэнэт гарч ирэв. Хөхдүү бор өнгийн зузаан цэмбээр хийсэн оготор дээл бүсний тасархайгаар бүсэлж давирхайдагдсан гутал өмсжээ. 

	— Аа, хуучны түнш, сайн байна уу! гэж Базаров дуу алдав.

	— Сайн байна уу, Евгений Васильевич гуай минь гээд өвгөн баярлан инээвхийлж, инээмсэглэсэндээ царай нь нэл үрчийж орхилоо. 

	— За юунд морилж ирээ вэ дээ? Миний хойноос явуулаа юу?

	— Хаанаас даа, Евгений Васильевич гуай. Яалаа гэж тэгэх вэ! гэж Тимофейч дуугарав. (Гарахдаа эзнийхээ чандлан захисан зүйлийг санажээ) эзний хэргээр хот орсон, юм, тэгсэн эрхэм таны тухай дуулаад, замаасаа гажисхийгээд ирсэн юм. Тантай зүгээр нэг уулзах гэж... түүнээс яалаа гэж эрхэм таныг сандрааж хаанаас болох вэ!

	Базаров үгийг нь таслан, — За битгий худлаа ярь. Чиний хот орох зам чинь ямар үүгээр байдаг юм уу? гэв. 

	Тимофейч жаал хавчганаад юу ч дуугарсангүй. 

	— Аавын бие зүгээр үү?

	— Бурхны өршөөлөөр зүгээр дээ. 

	— Ээж мөн?

	— Арина Васильевна ч зүгээр, бурхны аврал. 

	— Бодоход намайг хүлээгээд л байгаа биз дээ?

	Өвгөн жижигхэн толгойгоо гилжийлгэв. 

	— Аах, Евгений Васильевич минь, хүлээлгүй яах вэ дээ. Итгэх болов уу, үгүй юу, танай эцэг эхийг харахад зүрх шимширч байна шүү. 

	— За яамай, яамай, бүү хэтрүүлээд бай. Намайг мөд харина гэж тэдэнд хэлээрэй. 

	— За хэлье гэж хариулаад Тимофеич санаа алдана. 

	Гэрээс гараад өвгөн малгайгаа хоёр гараараа доош дарж, хаалган дээр орхисон, ядуувтархан, хөнгөн тэргэн дээрээ гараад шогшив. Гэхдээ харин хот чиглэсэнгүй.

	Одинцова тэр өдрийн орой өрөөндөө Базаровтай цуг сууж, Аркадий өрөөн дотуур холхин Катягийн хөгжим дарахыг сонсоно. Хатагтай дээшээ өрөөндөө гарчихсан, уулын зочдод дургүй, тэр дундаа энэ «шинэ гуйлгачин» гэж өөрөө нэрлэсэн зочдыг үзэж чаддаггүй аж. Хүнтэй өрөөнд байхдаа хатагтай зөвхөн муухай царайлна, харин өрөөндөө зарц бүсгүйн өмнө бөөн хараал зүхэл тавихад толгой дээрх малгай нь дотор сэлттэйгээ бөнжгөнөдөг байв. Энэ бүгдийг Одинцова мэддэг байлаа. 

	— Яаж та явах гээд байгаа юм бэ? гэж Одинцова яриа үүсгэн, — Таны нөгөө ам өгсөн яалаа? гэв. 

	Базаров сэртхийн, 

	— Юу бил ээ? гэв. 

	— Та мартчихаа юу? Та надад химийн талаар жаал юм зааж өгнө гэсэн шүү дээ.

	— Яая гэх вэ! Аав надыг хүлээгээд байгаа, цаашаа саатаад байж болохгүй байна. Ингэхэд та Пелуз, Ферли хоёрын бичсэн «химийн үндэс» гэдэг ном уншиж болно. Ойлгомжтой бичигдсэн сайн ном. Хэрэгтэй бүхэн тань тэр номд бий. 

	— Аа та санаж байна уу, ном ер нь юуг... орлож чадахгүй гэж та надад үнэмшүүлж байлаа даа. Та чухам юу гэж хэллээ, би мартаж орхиж, гэхдээ миний юу гэх гэснийг өөрөө мэдэж байгаа... санав уу?

	— Яая гэх вэ? гэж Базаров давтав. 

	— Яваад яах юм дээ? гэж Одинцова дуугаа намсган хэлэв. 

	Базаров өөдөөс нь харлаа. Одинцова олбогт сандлын түшлэг дээр толгойгоо гэдийлгэж тавиад, тохой хүртэл нүцгэн гараа урдаа зөрүүлжээ. 

	Хайчилмал цаасан тороор халхлагдсан ганц дэнгийн гэрэлд царай нь улам цайвардуу харагдав. Өргөн цагаан платье Одинцовагийн бүхий л биеийг өргөн нугалаагаараа нууж, мөн зөрүүлж тавьсан хөлийн нь үзүүр үзэгдэх төдий. 

	— Үлдээд яах юм билээ гэж Базаров дуугарав. 

	Одинцова толгойгоо ялихгүй эргүүлэв. 

	— Юу, яах юм гэж? Манайд байх танд зугаатай биш гэж үү? Аль таныг явчихлаа гээд энд харамсахгүй юм гэж бодож байна уу?

	— Үүнийг би лав мэдэж байна. 

	Одинцова жаал дуугүй суув. 

	— Та дэмий тэгж бодож байна. Гэхдээ би таны үгэнд итгэхгүй. Та үнэнээсээ ингэж хэлж чадахгүй байсан. Евгений Васильевич, та юунд дуугүй байна? Базаров дуугүй суусаар байсан юм. 

	— Үгүй танд би юу хэлэх вэ дээ. Хүний тухай ер нь харамсахаар юм биш, тэр дундаа, намайг ч бүр дэмий. 

	— Яагаад тэр вэ?

	— Би зүгээр нэг, сонирхолгүй хүн. Ярьж ч чаддаггүй. 

	— Евгений Васильевич, та эелдэг үг хэлүүлэхээр сэдэж байна. 

	— Би тийм зантай хүн биш. Амьдралын хээнцэр тал, таны тэгтлээ сүйд болдог тэр тал надад ойлгогддоггүйг та өөрөө мэдэхгүй гэж үү?

	Одинцова алчуурынхаа буланг хазлан суув. 

	— Юу гэж л бодвол та бод, ганцхан таныг яваад өгөхөөр надад уйтгартай л байх болно доо. 

	— Аркадий үлдэнэ гэж Базаров дуулгав. 

	Одинцова дал мөрөө хавчисхийв. 

	— Надад уйтгартай л байна даа гэж дахин хэлэв. 

	— Нээрээ юү? Юу ч гэсэн та удаан уйтгарлахгүй. 

	— Яагаад та тэгж санав?

	— Яах вэ ердөө журам горимоо л эвдэгдсэн цагт уйтгарладаг гэж та өөрөө хэлсэн шүү дээ. Амьдралаа та эндэхээргүй зөв зохиосон, үүнд уйтгар гуниг алив хүнд сэтгэл төрж болохооргүй юм аа. 

	— Намайг тэгээд та эндэхээргүй... өөрөөр хэлбэл амьдралаа тийм их зөв зохиосон гэж үзэж байгаа юм бий дээ?

	— Тэгэлгүй яах вэ! За, ухаан нь хэдхэн минутын дараа арван цаг цохино, тэгэхлээр та намайг хөөгөөд явуулчихыг би урьдаас мэдэж байна. 

	— Үгүй, Евгений Васильевич, хөөхгүй. Та үлдэж болно. Энэ цонхыг онгойлгож орхиоч... надад нэг бүгчим оргиод байна. 

	Базаров босож, цонх түлхэв. Хүрэхийн хамт цонх дуутай гэгч нээгдчихлээ... Тийм амархан онгойчих юм бодсонгүй, гар нь ч бас чичирч байв. Шөнө харанхуй, намуухан, тэнгэрийн өнгө бараг хөө хар, модны навч аяархан шүрчигнэж, эрүүл цэвэр агаарын сайхан үнэр анхилан эд бүгд өрөө рүү өнгийх шиг. 

	— Хөшгөө буулгачхаад суу даа гэж Одинцова дуугарав. Явахын чинь өмнө би тантай жаал яриа дэлгэмээр байна. Өөрийнхөө тухай жаал юм ярьж өгөөч, та ер өөрийнхөө тухай юм ярьдаггүй шүү дээ.

	— Анна Сергеевна, тантай би хэрэгтэй юмны тухай ярилцахыг хичээж үзье. 

	— Та их даруу байна... Гэхдээ өөрийн чинь тухай танай гэр бүлийн тухай, биднийг орхиод очих гэж байгаа нь тэр танай эцгийн тухай жаал юм дуулах сан гэж би хүсэх юм. 

	«Энэ хүн юунд ийм үг ярина вэ» гэж Базаров бодлоо. 

	— Энэ бүгд огтхон ч чухаг биш, ялангуяа танд. Бид бүдүүлэг улс... гэж Базаров хэллээ. 

	— Таны бодлоор болж гэм би язгууртан биз?

	Базаров өөдөөс нь харав. 

	— Тийм ээ, гэж зориуд огцом ширүүн дуугарав. Одинцова инээмсэглэнэ. 

	— Хүн болгон хоорондоо ижил, тэднийг судлаад байх юмгүй гэж та хэлдэг боловч, намайг муу л мэдэж байгаа юм байна. Өөрийнхөө амьдралын тухай нэг цагт танд би ярина... гэхдээ та өөрийнхийгөө надад урьтаад ярьчих. 

	Базаров үгийг нь давтаж, — Би таныг муу мэдэж байна. магадгүй таны зөв байж болно. Үнэхээр ч хүн болгон оньсого аятай байж болох юм, жишээ нь та ч гэсэндээ, олноос зожиглож тэднийг тээр шаадаг, тэгсэн мөртөө хоёр оюутныг гэртээ урьж айлчлуулдаг. Та юунд өдий ухаалаг гуа сайхан мөртөө тосгонд суудаг юм бэ? гэв. 

	Одинцова олзуурхан тосож аваад, — Юу? Та юу гэчих вэ? Намайг... гуа сайхан мөртөө гэв үү? гэлээ. 

	Базаров хөмсөг зангидав. 

	— Тэр ч хамаагүй гэж тэр дуугарав. — Би зүгээр, таны тосгонд суурин суусны учрыг сайн ойлгохгүй байна гэх гэсэн юм. 

	— Та үүнийг ойлгохгүй байна гэлээ... гэхдээ та өөрөө үүнийг нэг юмаар өөртөө тайлбарлаж байгаа шүү дээ?

	— Тийм ээ... Та өөрийгөө их эрхлүүлж тохитой тавтай байдалд л онц дуртай, өөр бусад юмыг тэгтлээ хайхардаггүй болохоор байнга нэг газраа гаралгүй суудаг байх аа. 

	Одинцова дахин инээмсэглэв. 

	— Намайг юманд сонирхон татагдах чадвартайд та яагаад ч нэг үнэмшиж өгөхгүй нь ээ?

	Базаров өөдөөс нь хяламхийв. 

	— Юмыг зүгээр сонирхохоос өөрөөр ч үгүй байх аа.

	— Нээрээ юү? За тэгвэл бид яагаад ингэж нийлдгийн учрыг одоо би ойлгож байна. Та ч гэлээ над шиг тийм хүн шүү дээ, өөрөө. 

	— Бид нийлдгийн... гэж Базаров бүдэгхэн дуугарав. 

	— Аа тийм!.. таны яваад өгөх гэж байгааг би мартчихаж шүү. 

	Базаров бослоо. Сайхан үнэр анхилсан, харанхуйдуу буйд өрөөний дунд бүдэг дэн асна. Хааяа нэг намалзах хөшигний цаанаас хорхой хөдөлгөм цэвэр тунгалаг шөнийн агаар урсан орж, чихэнд чимэгтэй шуржигнаан дуулдана. Одинцова гар хөл юугаа ер хөдөлгөхгүй боловч цаагуураа сэтгэл нь хөдөлж ирлээ... Тэр нь дамжиж Базаровт нөлөөлнө. Залуу сайхан бүсгүйтэй хоёулхнаа байгаагаа Базаров гэнэт мэдрэв... 

	— Та хаачих нь вэ? гэж Одинцова алгуур дуугарав. 

	Базаров юу ч дуугарсангүй сандал дээр лаг хийтэл суучхав. 

	Одинцова нөгөө л дуугаараа, цонх өөд ширтсээр, — Ингэхээр та намайг амгалан, булбарай, эрхэлчихсэн хүн гэж үзэж байгаа юм бий дээ. Аа гэтэл өөрөө мэдэж байгаагаар болжгэм би ихээ жаргалгүй хүн дээ. 

	— Та жаргалгүй гэж! Юунаас тэр бил ээ? нэг муу сайн хов живийг та одоо юманд бодож үздэг юм гэж үү?

	Одинцова хөмсгөө зангидав. Үгийг нь Базаров тэгж ойлгосонд дургүй хүрчээ. 

	— Тэр хов жив чинь надад инээдтэй ч санагддаггүй юм, Евгений Васильевич. Би түүнээс болж сэтгэлээ зовоохооргүй бардам зантай хүн. Надад хүслэн байдаггүй, амьдрах дур байдаггүйдээ би жаргалгүй байдаг хүн. Та итгэхгүй байртай над өөд харж байна. Энэ их үнэт нэхмэл, торго болсон зөөлхөн хилэн сандал дээр заларч байгаа «язгууртан» ийм үг хэлж л байх гэж, та бодож байна. Таны тэр тохь тав гэж нэрлэдэг юманд би дуртайгаа нуухгүй, гэсэн мөртөө л амьдрах их хүсэлгүй хүн дээ. Энэ эсрэг тэсрэг хоёр юмыг яаж л ойлговол ойлго. За тэгээд ч энэ бүгд таны бодлоор бол романтизм биз дээ. 

	Базаров толгой сэгсрэв. 

	Та эрүүл саруул, толгойгоо даасан, баян чинээлэг, өөр юу хэрэгтэй юм бэ? Та юу хүсэж байгаа хүн бэ?

	Би юу хүсэж байгаа юм бэ гэж Одинцова давтан хэлээд санаа алдав. 

	— Би бүр ядарчихлаа, би хөгширчээ. Би тун удаан амьдарч байх шиг санагдах юм. Тийм ээ, би хөгширч гээд нөмрөг цамцныхаа хормойг нүцгэн гар луугаа татав. Харц нь Базаровынхтай тулгараад өөрөө үл ялих улайчихлаа, — Миний ард, санаад үзэхэд маш их юм байна. Петербургт сууж байсан, баян чинээлэг байсан, дараа нь хоосорсон, эцэг үхсэн, нөхөрт очсон, дараа нь яах вэ гадаадад явсан,.. дурсах юм өдий төдий, аа дурсагдах юм юу ч үгүй, миний өмнө ч гэсэн уртын урт зам байна. аа хүрэх зорилго алга.. Тэгээд ч надад явах хүсэл алга гэв. 

	— Тэгвэл та урам хугарчихсан хүн шив? гэж Базаров асуув.

	— Үгүй, гэж Одинцова унжруулсхийн дуугарав. Харин би сэтгэл бүрэн ханаагүй хүн. Миний санахад, хэрэв би нэг юманд их дасаж сэтгэл тогтох юм болжгэм. 

	Базаров үгийг нь таслан, — Та дурлахыг хүсэж байна, аа дурлаж өөрөө чадахгүй хүн. Таны зовлон үүнд л байгаа юм байна гэв.

	Одинцова нөмрөг цамцныхаа ханцуйг оролдож гарав.

	— Би дурлаж чадахгүй юм гэж үү? гэж тэр дуу гарлаа. 

	— Үгүй л байх аа! Ганцхан үүнийг зовлон гэж миний хэлдэг дэмий юм. Харин тийм юманд өртсөн хүн шиг л өрөвдмөөр байдаг даг. 

	— Юунд өртсөн. 

	— Дурлажээ. 

	— Та үүнийг хаанаас мэдэж байгаа юм бэ?

	— Хүнээс дуулж гэж Базаров ууртай хариулав. 

	«Чи маяглаж байна. Чи уйдаад, хийх юм олдохгүй болохоор надыг даажигнаж байна. Аа гэтэл би...» гэж Базаров бодно. Зүрх нь үнэхээр ч оволзоод горьгүй байв. 

	Базаров бүх биеэрээ урагшаа бөхийж, сандлын цацгаар тоглон, — Дээр нь та бас дэндүү их юм шаарддаг байх гэв. 

	— Магад ч үгүй юм даа. Миний бодлоор, нэг бол бүгдийг нь, үгүй болж гэм юу ч хэрэггүй. Амьдарлаа амьдралаар солилцох. Минийхийг авсан хойно өөрийнхийгөө өгөх, эргүүлж авах харамсах гэх юмгүйгээр өгөх. Тэгэхгүй бол хэрэггүй гэх санагддаг юм. 

	— Яах вэ, энэ чинь зөв л нөхцөл байна, одоо болтол та хүсэлт юмаа олоогүйд би гайхаж байна гэж Базаров дуугарлаа. 

	— Ямар ч байлаа гэсэн хамаагүй нэг юманд биеэ бүрэн зориулах гэдэг таны бодлоор бол хялбархан байх нь уу?

	— Бодож эргэлзээд, харж хүлээгээд, бас өөрийгөө дэндүү үнэлээд, өөрөөр хэлбэл биеэ хайрлаад байвал хялбар биш ээ. Эргэлзэж түдгэлзэлгүй зориулаад өгчихөд амархаан. 

	— Өөрийгөө хайрлахгүй байж яаж болох вэ? Хэрэв би ямар ч үнэ цэнгүй юм бол миний үнэнч сэтгэл хэнд хэрэгтэй юм бэ?

	— Тэр ч миний хэрэг биш. Миний үнэ цэн ямар болохыг хүн шүүж үзэх хэрэг. Биеэ зориулаад өгч чаддаг байхад гол нь байгаа юм. 

	Одинцова сандлын түшлэгээс хөндийрч урагшихнаа боллоо. 

	— Эд бүгдийг та өөрөө үзээд өнгөрчихсөн юм аятай ярьж байх юм, гэж Одинцова хэлэв. 

	— Зүгээр л нэг хэлчихлээ, Анна Сергеевна, эд бүгд чинь миний мэддэг юм бишийг та мэднэ шүү дээ. 

	— Ингэхэд та өөрөө биеэ зориулаад өгчхөж чадах уу?

	— Мэдэхгүй юм, сайрхахыг хүсэхгүй байна. 

	Одинцова юу ч хэлсэнгүй, Базаров дуугүй боллоо. Зочдын өрөөнөөс төгөлдөр хуурын эгшиг дуулдана.

	— Катя юунд ийм орой тоглож байгаа юм бол? гэж Анна Сергеевна дуугарлаа. 

	Базаров босов. 

	— Тийм ээ, одоо үнэхээр орой болж, таны нойрсох цаг болж. 

	— Азна л даа. Та хаашаа яараад байгаа юм бэ... Би танд нэг үг хэлэх хэрэгтэй юм

	— Ямар?

	— Жаал азна даа гэж Одинцова шивнэв. 

	Одинцовагийн харц Базаров дээр тусч хянамгай гэгч ажиж байх аятай. 

	Базаров өрөөгөөр нэг холхисноо, гэнэт Одинцова руу очиж, «баяртай» гэж хурдхан хэлж гарыг нь, Одинцоваг арай л хашхируулчихсангүй, чадлаараа базаад шалавхан гарлаа. Одинцова наалдаж орхисон хуруунуудаа уруулдаа хүргэж, үлээснээ гэнэт зөөлөн сандлаас ухасхийн босож Базаровыг буцааж ирүүлэх гэсэн бололтой үүд рүү хурдан алхав... 

	Зарц охин мөнгөн тавиур дээр нэг сав барьсаар өрөөнд орж ирэв. Одинцова зогсож, бүсгүйг яв гээд, дахин сууж, дахин бодол боллоо. Үс нь хар могой шиг мөрөн дээр нь мушгиран унав. Анна Сергеевнагийн өрөөнд өнө болтол дэн асаж, өөрөө удтал хөдлөлгүй суун, зөвхөн л шөнийн хүйтэнд хөрөсгөж байгаа гараа хааяа хуруугаараа нэг илнэ. 

	Аа Базаров хоёр цаг өнгөрсний дараа, өвсний шүүдэрт норчихсон гуталтай, үс нь арзайчихсан, уруу царайлсаар өрөөндөө унтахаар орж ирэв. Аркадий цамцныхаа товч сэлтийг цэмцийтэл товчилчихсон, ширээн дээр ном бариад сууж байв. 

	Базаров унтууцсан юм шиг дуугаар, чи хэвтэж, унтаагүй л байна уу гэв. 

	Аркадий асуултад хариулалгүйгээр, чи өнөөдөр Анна Сергеевнатай удаан суув аа гэж дуугарав. 

	— Тэгсээн, Катерина Сергеевна та хоёрыг төгөлдөр хуур дарж байх зуур би тэнд л байсан.

	— Би хуур дараагүй... гэж Аркадий ам нээснээ дуугүй болчхов. Нүдээ нулимстаад ирэхийг өөрөө мэдлээ, хорон хошин үгтэй найзынхаа өмнө Аркадий уйлахыг хүссэнгүй. 

	XVIII

	Маргааш нь Одинцоваг цайнд ирэхэд Базаров аяга руугаа тонгойж удтал сууснаа гэнэт өөдөөс нь харав. Одинцоваг тэр чичээд авах аятай өөдөөс нь цочмог эргэв. Одинцовагийн царай шөнөдөө жаал цайчихсан юм шиг санагдав. Одинцова удалгүй өрөө рүүгээ яваад зөвхөн өглөөний хоол болгож байж гарч ирэв. Өглөөнөөс аваад тэнгэр муухай, бороотой, зугаалах аргагүй байв. Цөмөөрөө зочдын өрөөнд цугларав. Аркадий сүүлчийн шинэ сэтгүүл аваад уншиж гарав. Хатагтай ерийнхөө заншлаар, Аркадийг нэг их зохисгүй юм хийж байгаа юм аятай гайхсан царай гаргаснаа, дараа нь ууртайгаар өөдөөс нь ширтэх боловч, цаадах нь үүнийг тоосонгүй. 

	— Евгений Васильевич, манай өрөөнд очъё гэж Анна Сергеевна хэллээ. — Би танаас юм асуух гэсэн юм. Та өчигдөр нэг гарын авлага хэлж өгснөө... 

	Одинцова босоод үүд рүү явлаа. Хатагтай, «хар даа та нар, миний гайхаж байгааг!» гэх янзтай ийш тийшээ харснаа дахиад Аркадий өөд гөлрөв. Цаадах нь дуугаа чангаруулж хажууд нь сууж байсан Катятай харц солилцоод цаашаа уншив. Одинцова хурдан алхалсаар өрөөндөө очив. Базаров араас нь доош харсаар шалмаг дагаж, өмнөө намирч яваа торгон хувцасны сүрчигнэхийг чих тавин алхана. Одинцова өчигдөр үдшийнхээ сууж байсан нөгөө суудал дээрээ сууж, Базаров өчигдрийнхөө байрыг эзлэв. 

	Жаал дуугүй байснаа Одинцова ам нээж, — За тэр номын чинь нэр юү бил ээ? гэв. 

	— Пелуз Фреми нарын бичсэн химийн үндэс... гэж Базаров хариулав. Гано, «Турших Физикийн анхны мэдэгдэхүүн» энэ номын зураг нь тод, ер нь... 

	Одинцова гараа сунгав. 

	— Евгений Васильевич, тантай сурах бичгийн тухай ярилцах гэж би нааш нь ирүүлээгүй юм, уучилна уу. Манай өчигдрийн яриаг цааш нь үргэлжлүүлмээр санагдсан юм. Та гэнэтхэн тэгээд явчихсан... танд уйтгартай байхгүй юү?

	— Таны тааллаар болоход би бэлэн байна, Анна Сергеевна. Харин өчигдөр та бид хоёр юуны тухай ярьж байлаа даа?

	Базаров өөд Одинцова хяламхийв. 

	— Та бид хоёр жаргалын тухай ярьж байсан байх аа. Би өөрийнхөө тухай танд ярьж байсан. Ингэхэд би «жаргал» гэдэг үгийг дурсчихлаа. Бид жишээ нь хөгжим сонсож, орой үдэш сайхан өнгөрөөж, аятай сайхан хүмүүстэй ярилцан цэнгэж байхад эд бүгд яагаад үнэн, өөрөөр хэлбэл бидний өөрсдийн эдэлж байгаа жаргалд орох нь ээ ангидаа, аль нэгэн газарт байдаг цаглашгүй их жаргалын төсөө мэт санагддаг юм бэ? Яагаад тэр вэ? Аль танд тийм сэтгэгдэл төрдөггүй юү?

	— Зүйр үгэнд «өөрөө очоогүй байгаа газар л сайхан» гэж байдгийг дуулсан биз гэж Базаров маргав. Тэгээд өөрийгөө л та өчигдөр сэтгэл бүрэн ханаагүй хүн гэж хэлсэн шүү дээ. Аа миний толгойд иймэрхүү санаа үнэхээр орж ирдэггүй юм. 

	— Эд тэгээд танд инээдтэй санагддаг байж болох юм аа?

	— Үгүй, гэхдээ тийм юм миний толгойд орж ирдэггүй юм. 

	— Нээрээ юү? Ингэхэд байна аа, таны бодож байгаа юмыг би нэг дуулмаар байх юм. 

	— Юу? Таны үгийг би сайн ойлгохгүй байна. 

	— Миний үгийг дуул даа, би аль хэдий тантай ярилцаж үзэх гэсэн юм. Та өөрөө жирийн нэг хүн биш гэдгийг танд ярих хэрэг алга, өөрөө сайн мэдэж байгаа. Та одоо яагаа ч үгүй залуу цаашдаа амьдрах их зам байна. Та юу болохоор бэлтгэж байгаа хүн бэ? Таныг ямар ирээдүй угтаж байна? Та ямар зорилго өмнөө тавьсан, юунд хүрэх гэж хаашаа тэмүүлж байгаа юм бэ? гэж би хэлэх гэсэн юм. Та хэн болох, ямар хүн юм бэ?

	— Анна Сергеевна таны үгэнд би гайхаж байна. Миний түмэн бодисын шинжлэх ухаан судалж оролддогийг та мэднэ. Намайг юу болох хүн бэ? гэж байгаа болжгэм.... 

	— Тийм ээ, та юу болох хүн бэ?

	— Би цаашдаа хошууны эмч болох хүн гэдгээ танд айлтгасан билээ. 

	Анна Сергеевна болиоч дээ гэсэн байртай хөдлөв. 

	— Та юунд ийм юм ярина вэ? Та өөрөө үүндээ итгэхгүй байгаа. Аркадий яах вэ надад ингэж хариулж болох юм, аа та үгүй л байлтай билээ. 

	— За Аркадий юугаараа... 

	— Боль доо! Төдий даруухан ажилд таны сэтгэл хангалттай байж болох уу, анагаах ухаан өөрийн чинь бодлоор ер байдаггүй гэж та үргэлж мэтгэдэггүй сэн бил үү? Та, ийм дээгүүр санаатай хүн, тэгээд хошууны эмч болох! Та надад өчүүхэн төдий ч итгэдэггүй болохоороо хариулсан болох л гэж ийм юм хэлж байна. Гэхдээ байна аа, Евгений Васильевич, таныг би ойлгож чадах л байсан. Өөрөө би тань шиг ядуу, дээгүүр санаатай явсан. Магадгүй би тань шиг л шалгавар үзэж өнгөрсөн байж болох юм шүү дээ. 

	— Энэ бүгдийг дуулахад аятайхан л юм, Анна Сергеевна, гэхдээ уучилна уу... Би ер нь юмаа гаргаж ярьж сураагүй, та бид хоёрын хооронд тэгээд өдий их ялгаа байдаг... 

	— Ямар ялгаа? Намайг та бас л язгууртан гэж байна уу? Боль доо Евгений Васильевич, юү... гэдгээ би танд хариулсан шиг санагдах юм... 

	Базаров үгийг нь таслан, — Үүнээс гадна, ихэвчлэн биднээс өөрсдөөс маань үл хамаарах ирээдүйн тухай яриад байх хэрэг юу байх вэ. Нэг юм хийчих учрал таарвал сайн л байна, аа учрал таарахгүй болж гэм ядаж урьдаас дэмий юм чалчиж байгаагүйдээ баярлах болно шүү дээ гэв. 

	— Нөхөрсөг яриаг та чалчилт гэдэг... аль намайг бүсгүй хүний хувиар өөрийнхөө итгэл хүлээхээр биш юм гэж та үздэг үү? Та чинь биднийг цөмийг маань басамжилдаг хүн шүү дээ!

	— Анна Сергеевна, таныг би басамжилдаггүй, үүнийг та мэднэ. 

	— Үгүй, би юү ч мэдэхгүй... За тийм байг. Цаашдынхаа үйл ажлын тухай таны ярих дургүй байгаа учрыг би ойлгож байна, гэхдээ, одоо таны дотор болж байгаа юмыг... 

	— Болж байгаа! гэж Базаров давтан хэлээд, — Би чинь ердөө нэг улс юм уу, бүтэн нийгэм аятай. Юу ч гэлээ тэр ердөө сонин биш. Тэгээд ч ер хүн дотроо «болж байгаа» юм бүхнийг дандаа гаргаад хэлчхэж болдог гэж үү?

	— Сэтгэлдээ байгаа бүхнийг гаргаад хэлчхэж болдоггүй нь юү юм бэ, би мэдэхгүй байна. 

	— Та тэгээд чадах уу?

	Анна Сергеевна түр түдгэлзсэнээ, — Чадна аа гэж хариулав. 

	Базаров урагшаа тонгойж, — Та тэгвэл надаас илүү азтай хүн юм аа гэв.

	Анна Сергеевна өөдөөс нь асуух байртай харав. 

	Анна Сергеевна үгээ залгаж, — Дураараа бол доо. Бид дэмий нэг таарчхаагүй, бид сайн нөхөд болно гэж надад юу ч гэсэн л санагдаад байгаа юм. Таны энэ юу ч гэмээр юм дээ, биеэ барьсан хянуур зан эцэстээ лав арилна гэж итгэх юм гэв. 

	— Миний биеэ барьж... та бас юу гэлээ хянуур байхыг ажив уу?

	— Тэгсэн. 

	Базаров босоод цонх руу очив. 

	— Та тэгээд тэр биеэ барьж байгаа шалтгааныг мэдэх сэн миний дотор юу болж байгааг мэдэх сэн гэж байна уу?

	Одинцова нэг хачин айдаггүйгээр айчхаад тэгж байна, гэв.

	— Та харин уурлачихгүй биз?

	— Үгүй ээ. 

	Базаров буруу хараад зогсож байв. 

	— Үгүй гэнэ ээ? Тэгвэл байна аа, таныг би тэнэг, ухаан жолоогүй их хайрлах боллоо... Та ийм л юманд намайг хүргэчихлээ. 

	Одинцова хоёр гараа урагш сунгалаа. Базаров духаа цонхны шилэнд наалдуулж зогсоно. Дотор нь багтарч, бүх бие нь догдолж байх бололтой. Гэхдээ, энэ нь залуу бага цагийн зовж хулчийсан догдлол биш анх хүнд сайн болсноо гаргаж хэлчхээд, айж сүрдэх мөртөө амттай сайхан нь аргагүй байдаг тэр сэтгэл биш байв. Уур хорсолтой төстэй, түүний улбаа байж болох, хүнд айхтар тачаал дотор нь буцлан оволзож байв... Одинцова түүнээс айж, мөн өрөвдөх сэтгэл төрнө. 

	— Евгений Васильевич... гэж дуугарахад, Одинцовагийн дуунд өөрийн эрхгүй энхрий зөөлөн өнгө дуулдав. 

	Базаров цочмог эргэж өөдөөс нь шунал бадарсан харц чулуудаад, Одинцовагийн хоёр гарыг шүүрэн авч, гэнэт татан авчраад тэвэрлээ. 

	Одинцова даруй ухасхийн мултарсангүй, гэвч төдхөн болоход холоо буланд очиж, Базаров өөд харж зогсоно. Базаров өөдөөс нь ухасхийв... 

	— Та намайг ойлгосонгүй гэж Одинцова айж сандран шивнэнэ. Базаровыг дахиад нэг алхвал дуу тавьж хашхирчхаж магад бололтой... Базаров уруулаа хазаад, гарч одов. 

	Хагас цагийн дацаа Базароваас зарц бүсгүй Анна Сергеевнад зурвас авчирч өгөв. Түүн дээр: «би өнөөдөр явах ёстой байна уу, аль маргааш болтол байж болох уу?» гэсэн ганц мөр байлаа. «Яваад яах юм бэ? Би таныг ойлгохгүй байж та намайг мөн ойлгосонгүй» гэж Анна Сергеевна түүнд хариулаад, дотроо, «би өөрөө өөрийгөө ч ойлгохгүй байжээ» гэж бодлоо. 

	Үдийн хоол болтол Одинцова гарч ирсэнгүй, өрөөндөө нуруугаа үүрээд нааш цаашаа холхиж, цонхны өмнө нэг, толины өмнө нэг хааяа зогсоод, одоо хүртэл халуу оргисон толбо байх аятай санагдаад байх хоолойгоо алчуураар алгуурхан арчина. Базаровын хэлснээр түүний үнэний нь хэлэхэд «хүргэх» гэж юунд би оролдов оо, юм гадарлаад байсан юм биш байгаа гэж дотроо бодно. «Миний буруу бас байна, гэхдээ би ийм болохыг урьдаас мэдэж чадахгүй билээ» гэж дуугарав. Одинцова бодолд автсанаа. Базаров өөдөөс нь ухасхийхдээ бараг араатан шиг царайтай байсныг санаад уйлав... 

	«Аль?» гэж Одинцова гэнэт дуугарснаа больж, үсээ сэгсрэв... Өөрийгөө толинд хартал, нь гэдийсхийж дутуухан аньсхийж, жаахан ангайсхийж, учиртайхан инээвхийлсэн уруул, нүд нь энэ үед өөрт нь нэг юм хэлээд байх аятай санагдаж, өөрөө түүнээс зовчихлоо... 

	«Үгүй, энэ юунд ч хүргэх байсан юм, бүү мэд. Үүгээр тоглож болохгүй. Хорвоо дээр амгалан тайван байх юунаас ч гэсэн лав дээр юмдаг» гэж Одинцова бодов. 

	Одинцовагийн амар тайван байдал алдагдсангүй, гэхдээ жаал гуньж, юунаас юм өөрөө сайн мэдэхгүй, лав л доромжлогдсон сэтгэлээс биш мөртөө нэг жаахан уйлаад ч билээ авлаа. Одинцова өөрийгөө доромжлогдсон гэж санасангүй, харин буруутай шиг бодогдоно. Элдэв бүдэг бадаг сэтгэлэгт автан, амьдралаа өнгөрч байгааг ухаарч, шинэ сонин юм үзэх сэн гэдэг хүслийн үүднээс өөрийгөө тодорхой байдалд албаар хүргэн, албаар цаад тал руу нь өнгийвөл цаашаа нь ёроолгүй, харанхуй биш, хий хоосон... аль олхишгүй муу юм байхыг олж харлаа. 

	XIX

	Одинцова биеэ хэдий сайн барьж чаддаг, алив мухар сүсэг, баримтлалыг үл хайхардаг гэлээ ч үд дээр хоолны өрөөнд орж ирэх өөрт нь аягүй байлаа. Гэхдээ хоол овоо аятайхан өнгөрөв. Порфирийн Платионич ирлээ, хотоос дөнгөж сая ирсэн, элдэв шог юм ярина. Үгийн далимд, мужийн даамал Бурдал тусгай даалгавраар явах түшмэдээ, хурдан ажилд мориор явуулбал давируул зүүж байг гэж тушаасныг дуулгав. Аркадий нам дуугаар Катятай юм ярьж, дотроо бодолтой хатагтайд үйлчилнэ. Базаров аягүй царайлан таг дуугүй суусан хэвээр. Одинцова, түүний юм бүхэнд нь басамжлангуй шийдмэг дүр илэрсэн, ёжуун, төв царай өөд нэг хоёр дахин сэмхэн биш, шууд эгцлэн хараад «Үгүй... үгүй... үгүй...» гэж бодов. Хоолны дараа Одинцова бусдын хамт цэцэрлэг рүү гарлаа, тэгээд Базаров өөртэй нь ярих санаатай байгааг үзээд, хажуу тийшээ хэд алхам яваад зогсов. Базаров өөр лүү нь дөхөж ирээд, мөн уруу харсаар бөглөрсөн дуугаар

	— Анна Сергеевна, танаас би уучлал гуйх ёстой. Та надад уурлахгүй байж чадахгүй гэв. 

	— Үгүй, Евгений Васильевич, танд би уурлаагүй, зүгээр жаахан гутраад байна гэж Одинцова хариулав. 

	— Бүр ч дор доо. Ямар ч гэсэн би сүрхий цээрлэгдсэн. Миний байдал л хамгийн тэнэг хөгтэй байгаа гэдэгт та лав санал нийлэх байх. Та надад яваад яах юм бэ гэж бичсэн байна билээ. Би энд үлдэж чадах ч үгүй, хүсэх ч үгүй байна, маргааш би энд байхгүй ээ!

	— Евгений Васильевич, та юунд... 

	— Би юунд явж байгаа юм бэ гэж үү?

	— Үгүй, би ингэж хэлэх гээгүй юм, 

	— Өнгөрсөн юмыг эргүүлж болох биш дээ, Анна Сергеевна... а, эрт юм уу, орой, тийм юм болох л байсан. Тэгэхлээр би явбал таарна. Миний үлдэж болох ганц л нөхцөл байгааг би ойлгож байна. Тэр нөхцөл хэзээ ч бүрэлдэхгүй юм аа. Та миний зоримог үгийг уучилна байх аа, та надад хайргүй, хэзээ ч хайртай болохгүй шүү дээ?

	Базаровын нүд хар хөмсөг дороосоо агшин зуур гялсхийв. 

	Анна Сергеевна хариу юм дуугарсангүй, «энэ хүнээс би айх юм» гэдэг санаа толгойд нь оров. 

	— Баяртай гэж Базаров санааг нь таах бололтой дуугараад, гэрийн зүг алхав. 

	Анна Сергеевна түүний хойноос алгуурхаан явж, Катяг дуудаж сугадаад, бүр орой болтол ер салсангүй. Анна Сергеевна хөзөр тоглосонгүй, юм л бол инээж, тохуурхах боловч өөрийн нь зовонгуйрч, цайрсан царайнд энэ зохихгүй байлаа. Аркадий гайхаж Одинцоваг залуу хүмүүсийн ажигладгаар ажиглана, өөрөөр хэлбэл энэ юу гэсэн үг вэ гэж өөрөөсөө асууна. Базаров өрөөндөө түгжээд байж байж, цайн дээр гарч ирлээ. Анна Сергеевна өөрт нь нэг аятайхан үг хэлмээр боловч, яаж яриа үсгэхээ мэдэхгүй байлаа... 

	Санамсаргүй учрал Одинцоваг бэрхшээлтэй байдлаас гаргалаа. Гэрийн даамал ирж Ситников ирснийг дуулгав. Дэвшилт үзэлтэн тэр залуу өрөөнд хаашаа маягтай сүрхий орж ирснийг үгээр гаргаж хэлэхэд хэцүү. Уулаасаа хаширтай наалдамтгай хүн болохоороо, тосгонд, дөнгөж мэдэх төдий, өөрийг нь ер урьж байгаагүй бүсгүйнд очихоор шийджээ. Өөрийн нь сайн байдаг ухаантай залуус тэднийд байгааг мөн дуулсан, гэлээ гэхдээ л голоосоо айн хулчганаж байсан, тэгээд, урьдаас бэлтгэсэн уучлал гуйх, найрсаг үгээ хэлэхийн оронд шал дэмий, Евдоксия Кукшина өөрийн нь Анна Сергеевнагийн амар мэндийг асуулгахаар илгээсэн, Аркадий Николаевич мөн өөрийг нь мөн, ихээ магтан гэх маягийн юм хэлээд түгдэрч, сандарч тэвдсэндээ өөрийнхөө малгай дээр суучхав. Гэвч өөрийг нь хөөсөн хүнгүй, аа Анна Сергеевна тэр ч байтугай нагац эгч, дүү хоёртойгоо танилцуулсанд Ситников төдхөн сэхээ авч, эх адаггүй бурж гарлаа. 

	Булай буртаг юм гараад ирэх амьдралд ашигтай байх удаа олон байдаг, тийм юм хэтэрхий цэмцгэр, дээгүүр сэтгэлийг сулруулж, биеэ өргөмжлөх юм уу мартагнах сэтгэлэгтэй ойр улбаатайгаа сануулан, засаж залруулдаг юм. Ситниковыг ирэхийн хамт цөм нэг жаал мохоодуу, бодох санах юм багавтар энгийн болж, цөмөөрөө оройнхоо хоолыг хүртэл сайн идээд ердийнхөөсөө хагас цагийн өмнө тарж унтахаар явцгаав. 

	Аркадий орондоо ороод хувцсаа тайлж байсан Базаровт, — Чиний нэг удаа надад хэлсэн үгийг би одоо өөрт чинь хэлэхэд болох болж. «Чи яагаад ийм уйтгартай байх болов? Ямар нэг ариун үүргээ лав биелүүлсэн биз» гэж хэлэв. 

	Саянаас, хоёр залуугийн хооронд, нэг хуурмаг задгай байраар хошигнож тохуурхах харьцаа тогтсон нь хэзээд далдуур дургүйцэл юм уу, гаргаж хэлээгүй сэжиглэлтийн тэмдэг билээ. 

	— Маргааш би эцэг рүүгээ явлаа гэж Базаров дуугаргав. Аркадий өндийж тохой дээрээ тулж хэвтлээ. Аркадий гайхаж, бас яагаад ч юм баярлачхав. 

	— Аа! гэж тэр дуугараад, — Үүнээс болоод уйтгартай байгаа юм уу? гэв. 

	Базаров эвшээлгээд, — Их юм мэдвэл амархан хөгширчихдөг юм гэв. 

	— Аа. Анна Сергеевна яах юм? гэж Аркадий асуув. 

	— Анна Сергеевна юу гэж?

	— Анна Сергеевна чамайг тэгээд явуулах юм уу гэж би хэлэх гэсэн юм. 

	— Би эднийд хөлслөгдөөгүй. 

	Аркадий бодол болж, Базаров хэвтээд, эргэж цаашаа хана өөд харчихлаа. 

	Нам гүм хэдэн минут өнгөрөв. 

	Аркадий гэнэт дуу алдаж, — Евгений гэв. 

	— За!

	— Маргааш би бас чамтай хамт явлаа. 

	Базаров хариу юм дуугарсангүй. 

	Аркадий бас, — Ганцхан би гэр өөдөө явна. Бид хоёулаа Хохловскийн суурин хүртэл цуг яваад, тэнд чи Федотоос морь авна биз. Танайхантай би дуртайяа танилцах сан, гэвч тэднийг, чамайг зовоохоос айж байна. Чи сүүлд дахиад манайд очно шүү дээ? гэв. 

	Базаров эргэж харалгүй — Танайд би юмаа үлдээчихсэн гэж хариу дуугарлаа.

	«Миний юунд явах гэж байгааг энэ яагаад асуухгүй байгаа юм бэ? Өөр шиг нь гэнэт явах болсныг бас? гэж Аркадий бодов. Ер нь тэгээд би юунд явах болов. Энэ бас яагаад явах болчхов?» гэж цааш нь бодсоор байв. Өөрийнхөө асуултад өөрөө хангалттай хариулчхаж чадсангүй, зүрх нь нэг гашуун бодлоор дүүрч байв. Ингэтлээ дассан амьдралаас салаад явах өөртөө хүнд байна гэдгийг Аркадий мэдэрч, бас ганцаараа үлдэнэ гэхэд нэг хачин оргиод байв. «Эдний хооронд юу болчихсон юм бол гэж дотроо эргэцүүлсээр, — Явчихсан хойно нь би юу гэж Анна Сергеевнагийн нүдэнд бүртэлзэж байх бил ээ? Би өөрт нь бүрмөсөн тээршээгдэж, бүр хойшлогогүй болно» Аркадий дотроо Анна Сергеевнаг дүрслэн бодож гарвал, залуу бэлэвсэн бүсгүйн гуа сайхан дүрийн цаанаас өөр шинж чанар аажмаар цухалзан бодогдоно. 

	«Катя ч бас өрөвдмөөр юм» гэж Аркадий нулимс нэгэнт дусчихсан дэр лүүгээ шивнэв... Гэнэт үсээ ар тийш нь хаяад, чангаар:

	— Энэ мангуу Ситников ямар золигоо хийж ирнэ вэ? гэв. 

	Базаров эхэлж орон дотроо хөдөлснөө, дараа нь ингэж дуугарав:

	— Найз чи ингэхэд тэнэг хэвээрээ байгаа юм байна. Ситников бидэнд чухал хэрэгтэй байна. Намайг ойлгож үз дээ, тиймэрхүү мангуу эр их хэрэгтэй байна. Үгүй нээрээ, муу муухайг нь ямар бурхан хийж суултай биш!.. гэв. «Ээ хэ!» гэж Аркадийд бодогдлоо. 

	Базаровын өөрийгөө үнэлж үздэг сэтгэлийн ёроолгүй гүн гүнзгий сая л өөрт нь харагдаад орхилоо. Чи бид нар тэгэхээр бурхан байх нь ээ? Чухам гэвэл чи бурхан, мангуу нь арай би байж таараагүй биз? гэж бодогдов». 

	— Тийм ээ, чи бас л тэнэг байна гэж Базаров дахин дуугарав. Аркадийг маргааш нь Базаровтай цуг явах гэж байгаагаа дуулгахад Одинцова онц гайхсангүй, ядарсан хайнгуут янзтай байв. Катя өөдөөс нь дуугүй төв харлаа. Хатагтай баярласандаа нөмөрсөн алчуур дороо залбирах нь Аркадийд ажигдалгүй өнгөрч чадсангүй, харин Ситников бүр яах учраа олохгүй болчхов. Ситников энэ удаа славян маягаар биш гоё дэгжин хувцаслаад, цай уухаар сая доош бууж ирсэн билээ. Саяхан мань хүний дотуур хувцас сэлт олныг авчирсанд өөрт нь үйлчлүүлэхээр өгсөн хүн гайхаж байсан, гэтэл нөхөд нь гэнэт хаяад явах гэж байдаг! Ситников дотроо жаал хавчганаж байснаа хөөгдөж яваад ойн цоорхойд гараад ирчихсэн туулай аятай өрөөн дотуур холхино. Тэгснээ гэв гэнэт өөрөө явах санаатай гэж бараг айсан байртай хашхирах шахам дуугарав. 

	Одинцова түүнийг гуйж хориглосонгүй. 

	— Миний сүйх биед их амар, таныг би хүргэж өгөхөд болно, аа Евгений Васильевич таны тэргээр явахад болох юм. Тэгвэл бүр ч аятайхан болно шүү гэж Аркадийд хөөрхий золгүй залуу хэлэв. 

	— Үгүй яаж болох вэ, тантай зам огт нийлэхгүй, тэгээд ч манайх хол. 

	— Тэр яах вэ, зүгээр, надад цаг их байна. Гээд ч бас тэр зүг явах хэрэг надад бий. 

	— Алба татвар нэхэх ажил уу? гэж Аркадий хэт элэг барингуй асуучихлаа. 

	Гэхдээ Ситников тун ч мухардаж орхиод байсан тул ердийнхөө заншлаар инээд алдсан ч үгүй. 

	— Үнэхээр, гойд таатайхан сүйх шүү. 

	Бүгдээрээ сууж багтана гэж Ситников дуугарав. 

	— Татгалзаж Ситников гуайг бүү гомдоо л доо гэж Анна Сергеевна хэллээ... 

	Аркадий өөдөөс нь хараад, толгойгоо учиртайхан бөхийсхийв. 

	Өглөөний хоол идээд зочид мордов. Базаровтай салахдаа Одинцова гар бариад:

	— Бид дахиж уулзана, тийм ээ? гэлээ. 

	— Таны тааллаар л гэж Базаров өчив. 

	— За тийм болжгэм бид уулзана. 

	Гадаа довжоон дээр Аркадий түрүүлэн гарч ирээд Ситниковын сүйхэнд оров. Гэрийн даамал түүнийг хүндэтгэн сүйхэнд суулгаж байлаа, аа Аркадий өөрөө бол ч тэр хүнийг дуртайяа цохиод авах юм уу, асгартал уйлчихмаар байлаа. Базаров тэргэнд суув. Хохловск суурин хүрээд, буудлын эзэн Федот морьд сольж хөллөхийг Аркадий хүлээж байснаа тэрэг өөд очиж, хуучнаараа нөхөрсөг инээмсэглэн Базаровт:

	— Евгений намайг аваад яваач, танайханд би очмоор байна, гэв. 

	Базаров шүдэн завсраараа — Суу гэж дуугарлаа. 

	Сүйхнийхээ дугуйн дэргэдүүр цовоолог исгэрэнхэн, холхиж явсан Ситников энэ үгийг дуулаад мэл гайхав. Харин Аркадий өөрөө сүйхнээс нь юмаа дажгүй авч Базаровын хажууд суугаад, хамт явж агсан хүн өөдөө эелдгээр толгой дохив «Яваарай!» гэж хашхирахад тэрэг хөдөлж, удалгүй бараа тасрав... Бүрмөсөн ичиж зовчихсон Ситников улаач өөдөө харахад цаадах нь хажуу мориныхоо сүүлэн дээр ташуурынхаа үзүүрээр тоглож харагдана. Тэгэхэд Ситников сүйхэндээ орж суун, хажуугаараа өнгөрч явсан хоёр тариачин эрийг «Малгайгаа өмсөцгөө, тэнэгүүд!» гэж чанга зандрав. Хот руу хөдөлж, тэнд шөнө их орой ирээд, маргааш нь Кукшинагийнд «биеэ тоосон бүдүүлэг муухай» хоёрыг ханатлаа мууллаа. 

	Базаровтай тэргэн дээр цуг суугаад Аркадий гарыг нь чанга атгаж, удтал үг дуугарсангүй. Түүний энэ гар барьсан, дуугүй байх хоёрыг Базаров ойлгож, үнэлж байх бололтой. Урьд шөнө Базаров ер цурам хийсэнгүй тамхи татахаа больж, хэд хэдэн өдөр бараг юу ч идээгүй билээ. Дарж өмссөн малгайны дор туранхай, ядарсан царайны төрх хажуугаасаа тод харагдаж байв. 

	Базаров эцэстээ ам нээж, — За найз аа, янжуур өгөөч... Миний хэл шар байгаа байх аа, хараад орхи гэв. 

	— Шар байна гэж Аркадий хариуллаа.

	— Тэгнэ ээ тэр. Тамхины амт бас мэдэгдэхгүй байна. Бие базаахгүй болж дээ. 

	— Саяны хэд хоногт чи нээрээ өөр болсон гэж Аркадий хэллээ. 

	Зүгээр, тэнхрээд авна. Ганцхан уйдахаар юм гэвэл, манай ээж их усгал зөөлөн зантай хүн. Өдөрт арван удаа идэж ууж, гэдэс томроод ирэхгүй л юм болжгэм гутраад байдаг юм. Харин эцэг яах вэ, өөрөө газар сайгүй явж, бишгүй их юм үзсэн эр. Үгүй тамхи татаж болшгүй гээд Базаров янжуураа замын тоос руу хаячихлаа. 

	— Танай эдлэн хүртэл хорин таван мод байх аа? гэж Аркадий асуув. 

	— Хорин тав. Үгүй энэ ухаантнаас асуу л даа гээд Базаров улаачийн суудал дээр байгаа Федотын ажилчин хүнийг заав. 

	Гэтэл ухаантан үүнд, «хэн мэдэх вэ, эндхийн газрыг хэмжээгүй юм» гэж хариулаад, голын морио «толгойгоороо өшигчөөд» гэж толгойгоо хаялаад гэсэн ухаантан аман дотроо харааж үглэнэ. 

	Базаров яриа үүсгэн, — За ингэхлээр залуу найз минь танд сургамж, санамж авууштай нэг жишээ боллоо доо. Үгүй бас золигийн дэмий хэрэг! Хүн болгон дээсэн дөрөөн дээр дэнжгэнэж, минут тутам юунд ч орчхож болох байтал өөрсдөө бас өөртөө элдэв аягүй юм зохиож гараад, амьдралаа хорлож байх гэдэг гэв. 

	Аркадий үүнд, — Чи юун тухай үг цухуйлгаад байна? гэж асуув. 

	— Би юун ч тухай үг цухуйлгаагүй байна, харин чи бид хоёр хэн хэн маань тул тэнэг аашилж байлаа, гэж шууд хэлж байна. Яриад ч байх юм алга харин өвчиндөө хорсож байгаа хүн заавал түүнийгээ давж гардгийг би төрөл бүрийн эмнэлэг дээр ажиллаж байхдаа мэдэж авсан юм. 

	— Чамайг би нэг сайн ойлгохгүй байна шүү гэж Аркадий дуугарлаа. — Чамд гомдоллоод байх юм байхгүй байсан бололтой билээ. 

	— Чи миний үгийг тэгж ойлгохгүй байгаа юм болжгэм хэлэх юм ийм байна. Миний санахад, ганц хурууныхаа ч билээ үзүүрийг бүсгүй хүнд татагдуулчихын оронд замын чулуу засаж тэгшилсэн маань дээр. Энэ чинь ерөөсөө... Базаров дуртай үг «романтизм» гэдгээ юу юугүй хэлчих гэснээ биеэ барьж дэмий юм. Чи одоо миний үгийг үнэмшихгүй биз, гэхдээ бид хоёр бүсгүйчүүдтэй цуг байлаа, бидэнд аятайхан л байсан, харин тэдэнтэй цуг байгаад салах гэдэг аагим халуун өдөр хүйтэн усанд шумбаад авахтай адил юм аа гэж би хэлж байна. Ийм дэмий юм хийж байх зав эрэгтэй хүнд алга. Эрэгтэй хүн ууртай догшин байвал таарна гэж Испанийн сайхан үг байдаг юм. Ухаантан чи гээд Базаров улаачийн суудал дээр яваа тариачин эрээс, — Ухаантан минь чи эхнэртэй юу? гэж асуув. 

	Тариачин эр сохордуу нүдтэй, хавтгай царайгаа хоёр найзад эргэж харуулаад:

	— Эхнэр үү дээ? Бий. Эхнэр байлгүй хайчих вэ? гэв. 

	— Чи түүнийгээ зоддог уу?

	— Эхнэрийгээ юү? Янз янз даа. Шалтаггүйгээр зоддоггүй дээ. 

	— Их сайн. Эхнэр чинь чамайг зодох уу?

	Тариачин эр жолоогоо хөдөлгөж угзчин гарав. 

	— Хэ, эрхэмтэн бас сонин үг хэлэв ээ. Хэзээд л тоглож байвал танд аятайхан даа... гэв. Янз нь тэр гомдчихов бололтой. 

	— Аркадий Николаевич та дуулав уу! Та бид хоёрыг тэгтэл зодчихсон шүү дээ... Боловсролтой хүн байх гэдгийн гай энэ. 

	Аркадий худлаа инээв, аа Базаров буруу харчхаад бүхэл замын турш ам нээсэнгүй.

	Хорин таван мод газар Аркадийд бүтэн тавин мод аятай санагдана. Ашгүй намуухан толгойн бэлд Базаровын эцэг эхийн суудаг жижиг тосгон гараад ирлээ. Тосгоны хажуухантай залуухан хус моддын төгөл дотор сүрэл дээвэртэй тайж айлын байшин харагдав. Анхны дайралдсан байшингийн хажууд хоёр тариачин малгайтай зогсож хэрэлдэнэ. «Чи том гахай мөртөө нялх тооройноос дор» гэж нэг нь нөгөөдөө хэлэхэд цаадах нь «чиний эхнэр шулам» гэж маргана. 

	Аркадийд Базаров хэлсэн нь: — Тариачдын хайшраг харьцаа, үгний нь цэцэн цэлмэгээр манай эцгийн хамжлага хэт хавчигдаагүйг чи тухайлж болно гэв. 

	— За тэр өөрөө гэрийнхээ довжоон дээр гараад ирлээ дээ. Хонхны дуу дуулж дээ янз нь. Мөөн, мөн бие нь танигдаж байна. Ээ, хөөрхий хөгшин яасан их бууралтчихаа вэ та минь!

	XX

	Базаров тэрэгний бүхээгээс гадагшаа цухуйж, Аркадий нөхрийнхөө хойгуур толгойгоо гаргаад хартал эзний байшингийн довжоон дээр үс нь арзайсан, бүргэд хянган хамартай, өндөр туранхай хүн хуучин цэрэг цамц задгай өмсөөд зогсож байв. Тэр хүн хөлөө алцайж, урт гаанс сорон, наранд нүд нь гялбан зогсох аж.

	Морьд зогсов. 

	— Арай гэж нэг морилж ирэх шив гэж Базаровын эцэг дуугараад тамхиа татсан хэвээр боловч, гаанс гарт нь чичрэн соёлзоно. 

	— За гараад ир гараад ир. Үнсэлцээд орхиё. 

	Өвгөн хүүгээ тэвэрч авлаа... «Енюша, Енюша» гэж бүсгүй хүний хүсэж мөрөөдсөн дуу гарлаа. Үүд цэлийтэл нээгдэж, цагаан малгай, богинохон цоохор цамц өмссөн болцгор намхан хөгшин босгон дээр гарч ирэв. Эмгэн дуу алдаад, ганхав, Базаров амжин түшиж аваагүй сэн болжгэм лав уначих байсан байх. Булцгархан гараараа хүүгээ агшин зуур хүзүүдэж аваад, цээжинд нь толгойгоо наалдуулж нам болов, үе үе мэгшин уйлах нь л сонстох аж. 

	Базаров өвгөн гүнзгий гүнзгий амьсгалж нүдээ улам онийлгоно. 

	Тэрэгний дэргэд хөдлөлгүй зогсож байсан Аркадийтай өвгөн, харц солилцов. Улаачин суудал дээрх тариачин эр бүр буруу харчихжээ. Өвгөн ам нээж, — Ариш аа, за боль боль! Ингэх чинь хэрэггүй юм шүү дээ, Больж үз дээ! гэнэ. 

	— Аах Василий Иваныч, өдий насандаа хайрт хонгор хүү... үрээ Енюшенькаг... гэж эмгэн үглэж, гараа салгалгүй, нулимсанд норж нухагдсан, уярч зөөлөрсөн нүүрээ Базароваас хөндийрүүлж, нэг хөгийн жаргалтай нүдээр өөдөөс нь харснаа дахиад элгэнд нь наалдчихав. 

	— Тийм ээ энэ ч аргагүй, зүй ёсны хэрэг, гэж Василий Иваныч дуугараад, — Ганцхан өрөөндөө, дотогшоо орсон маань дээр. Евгенийтэй энэ зочин хамт ирчхээд байна. Уучилна уу, эмэгтэй хүний сул зөөлөн зан, эхийн сэтгэл... эд бүгдийг та ойлгож байгаа шүү дээ гэж Аркадийд хэлэв. 

	Өвгөний өөрийн нь уруул хөмсөг татвалзаж, эрүү нь чичирхийлэн уйлчихад бас холгүй... гэхдээ биеэ барьж дийлээд бараг хайхрамжгүй аятай байх бодолтой дог оо. Аркадий мэхийн мэндлэв. 

	Ээж ээ, нээрээ гэртээ орцгооё гэж Базаров дуугараад, суларч туйлдсан эмгэнийг түшиж оруулав. Ээжийгээ аятай зөөлөн сандал дээр суулгасан хойноо Базаров эцэгтэйгээ дахин нэг хурдхан тэврэлдээд Аркадийг өөртэй нь танилцууллаа. 

	Василий Иванович, 

	— Танилцахад голоосоо баярлаж байна. Ганцхан манайх гэж зүгээр нэг бүдүүн бор, цэрэгжсэн байртай, байгаа маань энэ. Арина Власевна тайвширч үз дээ, гуйя, сэтгэлээ барихыг яасан юм. Эрхэм зочин өөрийг чинь буруушаах ёстой байна гэв. 

	Эмгэн нулимстай хэвээр, — Эрхэм ээ, таны алдар нэрийг мэдэхгүй юм даа... гэхэд, Василий Иваныч хажуугаас нь, ихэмсгээр Аркадий Николаич гэж аяархан хэлж өглөө.

	— Зөнөчихсөн намайг уучилна уу гээд эмгэн найтааж, толгойгоо баруун зүүн тийш гилжийлгэн байж хоёр нүдээ дараалан арчив. — Намайг та уучилна уу, би хай... хайртай үрээ үзэж чадалгүй байсаар үхэх юм бодоод байсан хүн. 

	Василий Иваныч үгийг нь тосож аваад, — Тэгээд хүрээд ирэхийг нь үзлээ шүү дээ, ахайтан гэв. Үүний цаанаас булталзаж байгаа, хурц улаан даавуу бошинзтой арван гурав орчим насны хөл нүцгэн охид, — Танюшка, эзэгтэйгээ аяга ус, тавиур дээр тавиад авчир, дуулав уу? гэснээ, — Аа эрхмүүд та нарыг өрөөнд, халагдсан цэргийн өрөөнд орохыг гуйя гэж хэнэггүй наргиантай байраар хэллээ. 

	— Енюшка, дахиад ядаж нэг ганц тэврүүлээч гэж Арина Власевна үнэн голоосоо дуугарав. Базаров ээж рүүгээ бөхийлөө. — Чи ямар сайхан эр бол оо вэ!

	Василий Иванович үүнд, — За сайхан гэхээ ч байя, эр хүн шиг л эр болж, аа одоо Арина Власевна та эхийн сэтгэлээ ханасан хойно хүндэт хайрт зочдоо цатгах тухай жаахан санаа тавихгүй юү. Алтан гургалдайг үлгэрээр хооллодоггүй гэгчийг өөрөө мэдэх газар гэхэд эмгэн суудлаасаа өндийв. 

	— Одоохон Василий Иваныч ширээ засаад орхино. Өөрөө гал зууханд очиж халуун тогоо тавь гэе. Бүгдийг бүтээнэ. Үгүй би чинь хүүгээ бүтэн гурван жил үзээгүй, хооллоогүй, ундлаагүй хүн, амар хэрэг үү та минь!

	— За эзэгтэй минь хөдөлж үз. Бүү л нүүрээ түлж үзээрэй. Аа эрхмүүд та нар надтай цуг явна уу. За Тимофеич чамтай мэндлэхээр ирж байна, Евгений. Хөгшин бодоход лав баярлачихсан байх аа. Тийм биз? Баяр хөөр болчихоо биз, хөгшөөн? За цуг явцгаая. 

	Тэгээд Василий Иванович хуучирсан шаахайгаа чирч, дуугаргасаар сандчин түрүүлж алхав.

	Эднийх ердөө зургаан жижиг өрөөтэй аж. Манай хоёр найзыг өөрөө дагуулж орсон тэр нэг өрөөг ажлын өрөө гэдэг. Хоёр цонхны хоорондох бүх зайг бүдүүн хөлтэй ширээ эзэлж дээр нь тоосонд дарагдсаар утаадсан юм аятай болчихсон цаас овоолоотой хэвтэнэ. Хананд турк хийцтэй буу, махир сэлэм ташуур хоёр, газрын зураг, ямар нэг анатомийн зураг, Гуфеландын хөрөг, хар жаазтай, үсээр сүлжиж урласан хүний нэрийн толгойн үсэг, шилний цаана дэлгэсэн диплом сэлт хаджээ. Карелийн хусаар хийсэн хоёр лут том шүүгээний хооронд энд тэндээ хонхойж, хаа нэг газраа урагдсан савхин бүрээстэй олбогт вандан тавьжээ. Тавиур дээр ном, хайрцаг, шувууны чихмэл дүрс, лааз, эмийн шил сэлт замбараагүй мавалдан тавьсан нэг буланд нь эвдэрхий цахилгаан машин байна. 

	— Хүндэт айлчин минь, бид нүүдлийн маягтай суудаг гэдгээ танд урьдчилан дуулгасан... гэж Василий Иванович яриа үүсгэтэл Базаров үгийг нь таслан:

	— За боль доо, юугаа уучлал гуйгаад байсан юм бэ. Та бид хоёрыг мөнгөний хүүдий биш, манайхыг ордонд суудаг үгүй гэдгийг Кирсанов сайн мэднэ. Харин үүнийг хаана оруулах вэ, гэдэг л асуудал байна? гэв. 

	— Хаанаас даа, Евгений, гадаа байшинд нэг сайхан өрөө бий. Тэнд хэн гуайд их таатай байх. 

	— Та чинь бас тусгай байшин барьчих аа юу?

	— Тэгэлгүй яах вэ, халуун усны тэнд гэж Тимофеич ярианд оролцов. 

	Василий Иванович яаран, — Халуун усны хажууд юм л даа гэж залруулаад, — Би одоо тийшээ очиж хэлье, аа Тимофеич чи энэ зуур эдний юмыг оруулмаар юм. Евгений чамд, би мэдээж энэ өрөөгөө өгнө. Тус тусдаа тэгээд боллоо. 

	Василий Ивановичийг гарахын хамт Базаров

	— За энэ дээ! Хөгийн мөртөө, хачин сайхан санаатай өвгөн юм. Ганцхан өөр төрлийн болохоос биш танай аав шиг л хачин хүн. Дэндүү л их яриа юм даа. 

	Танай ээж бас гайхалтай сайхан бүсгүй бололтой гэж Аркадий хэлэв. 

	— Тийм ээ. Манай ээж ов зальгүй хүн. Хараад байгаарай, биднийг айхтар сайн хооллоно доо. 

	Базаровын юмыг сая оруулж ирсэн Тимофеич үүнд, та нарыг өнөөдөр ирэх байх гэж хүлээгээгүй болохоор үхрийн мах авч ирээгүй юм сан гэв. 

	— Үхрийн махгүй бас болно оо, байхгүй юмыг яана гэх вэ, ядуу хоосныг нүгэл гэдэггүй. 

	— Танай эцэг хэчнээн хамжлагатай юм бэ? гэж Аркадий асуув. 

	— Эдлэн эцгийнх биш, ээжийнх, арван таван хамжлагатай байх аа. 

	— Ер нь хорин хоёр юм шүү дээ гэж Тимофеич дурамжхан дуулгав. 

	Шаахай дуугарах чимээ гарч, Василий Иванович дахин орж ирэв.

	— Аркадий... Николаич, таны алдар мөн байх аа, хэдхэн минутын дараа таны байр бэлэн болно гэж ёсорхуу айлтгав. — Аа танд үйлчлэх хүн энэ байна. Нэр нь Федька гэдэг юм гэж цуг орж ирсэн богинохон үстэй, тохой цоорхой цэнхэр цамц, хүний гутал өмссөн хүү өөд заав, — Хүү маань дургүй байгаа гэлээ ч дахиад л хэлэхэд, байгаа маань энэ дээ. Гэхдээ энэ чинь тамхи нэрж чадна. Үгүй, та татдаг байх аа?

	— Би голдуу янжуур татдаг юм. 

	— Тун ч ухаалаг зөв явдал, би ч мөн янжуурыг дээрд үзэх боловч, манай энэ буйд нутагт чинь түүнийг олоход бэрхтэй. 

	Базаров мөн үгийг нь таслан, — За та үглэж дуулаад яах нь вэ. Зүгээр, наашаа энэ олбогт вандан дээр ирээд суу, өөрийг чинь ядаж сайн харъя л даа гэв. 

	Василий Иванович инээгээд, суув. Царайгаар хүүтэйгээ тун адил, харин дух нь арай нам, нарийн, арай том амтай юм. Өвгөн үргэлж хөдлөн, хувцас нь бариад байх аятай мөрөө хөдөлгөж, нүдээ ирмэж, ханиаж, хуруу гараа хөдөлгөнө. Гэтэл хүү нь нэг хайшраг хөдөлгөөнгүйгээрээ онцлог билээ. 

	Үглэж дуулах гэнэ шүү! гэж Василий Иванович давтаж хэлээд, 

	— Бид ийм их буйд газар суудаг юм гэж зочны сэтгэлийг уяруулах гэлээ гэж намайг бүү бодоорой, Евгений. Сэтгэж амьдардаг хүнд буйд газар гэж үгүй шиг надад санагддаг юм шүү харин. Юу ч гэсэн л би орчин үеэсээ хоцорч, улсын ярьдгаар өгөрчихгүйг хичээдэг л хүн дээ. 

	Василий Иванович, сая Аркадийн өрөө өөд явахдаа авч амжсан, шинэхэн шар торгон алчуураа гаргаж, өмнөө дэвсээр цаашаа:

	— Би өөртөө мэдэгдэхүйц хохиролтойгоор тариачдын албыг хөнгөвчилж, газраа ургацын тал хувиар хөлслүүлсэн тухай яриагүй байна. Бусад эзэн энэ тухай бодох ч дургүй байгаа, гэлээ ч би үүнийг өөрийн үүрэг гэж үзсэн. Шударга зөв сэтгэлэг үүнийг шаардаж байгаа юм. Би зүгээр шинжлэх ухаан, боловсролын тухай ярих гэсэн юм. 

	— Үгүй, таны энд «эрүүл мэндийн нөхөр» сэтгүүлийн 1855 оны дугаар байх чинь вэ гэж Базаров хэллээ. 

	— Эртний минь найз надад үүнийг танил талын хувьд ирүүлдэг юм гэж Василий Иванович бушуухан дуугараад гэхдээ бид хүний сэтгэхүйн төлөвийг гавал ясны дүрсээр танин мэдэх онолын тухай төсөөлөлтэй болсон гэж өвгөн, Аркадий өөд голчлон хандаж, дугаарласан дөрвөлжнүүдээр байгуулсан хүний толгойн жижиг гөлтгөнөсөн баримал өөд заав. Шенлейн, Радемахер нарын сургаалын зах зухаас мөн үзэж л байна гэв.

	***-н мужид, Радемахерийн сургаалд итгэдэг хэвээр байна уу? гэж Базаров асуулаа. 

	Василий Иванович ханиалгаж эхлэв. 

	— Мужид... Аргагүй та нар илүү их сайн мэдэлгүй яах вэ. Бид яаж та нарыг гүйцэх вэ? Та нар чинь бидний халаанд ирсэн улс хойно. Бидний үед, амьдралын тусгай хүчний тухай онолтон Броун, өвчин бүрийг хүний биеийн алив нэг шүүс муудсанаар тайлбарлагч Гоффман нар бас инээдтэй л байсан, гэтэл тэд нэг цагт нэр цуу нь мандаж явсан улс аа. Нэг шинэ хүн та нарын үзэлд Радемахерийн байрыг одоо эзэлж, түүнд та нар шүтэж байна. Яах вэ хорин жилийн дараа түүнийг бас л шоолж инээх байлгүй. 

	— Таны сэтгэлийг засаж хэлэхэд байна аа, бид одоо, ерөөсөө л анагаах ухааныг шоолж, хэнийг ч шүтэж бишрэхгүй болсон гэж Базаров дуугарав. 

	— Яахлаараа тэр бил ээ? Үгүй чи доктор болох санаатай байгаа шүү дээ?

	— Болох санаатай, гэхдээ нэг нь нөгөөдөө саад болохгүй байгаа юм. 

	Василий Иванович, гаансныхаа жаахан галтай байгаа газар луу дунд хуруугаараа чичнэ. 

	— За, тийм байж болох юм аа, болох юм. Маргашгүй. Би ер хэн бил ээ? Ердөө л Штабын халагдсан эмч. Аа одоо газрын мэргэжилтэн болоод байна. Танай эцгийн бригадад би алба хааж явсан хүн гэж өвгөн мөн л Аркадийд хэлээд, — Тийм шүү. Энэ насандаа би ихээс их юм үзсэн толгой. Хэнтэй эс нийлж, хэнтэй эс ихэрхэж явав даа. Би одоо таны өмнө сууж байгаа, би байна аа, ноён Витгенштейн, Жуковский нарын судсыг барьж явсан хүн. 

	Өмнөдийн армид арван дөрвөн онд байгсдыг та ойлгож байгаа шүү дээ, (гээд Василий Иванович уруулаа учиртайхан жимийж) цөмийг нь таньдаг байсан. Тийм ээ, миний хэрэг болжгэм хөндлөнгийн юм, мэс заслын хутгаа мэдэж л байвал барав. Аа танай өвөг эцэг их хүндтэй жинхэнэ цэргийн эр байсан юм. 

	— Үнэнийг нь хэлчих, лут тэнэг хүн байсан биз? гэж Базаров залхуутайхан дуугарав. 

	— Аах Евгений, чи яасан хачин юм хэлэх юм бэ! Яалаа гэж... Кирсанов генерал мэдээжээр юун... улсын тоонд ирэхгүй боловч... 

	Базаров үгийг нь тасалж, — За боль түүгээр яах вэ. Сая би наашаа ирж явахдаа хусны төгөл чинь сайхан ургасныг үзээд баярлаж явлаа гэв. 

	Василий Иванович сэргэж ирлээ. 

	Миний цэцэрлэг одоо ямар болсныг чи хар л даа. Мод бүрийг өөрөө тарьсан юм. Жимс, жимсгэнэ сэлт болон эмнэлгийн янз бүрийн ургамал бий. Залуу эрхмүүд та нар юу ч гэж номчирхсон тэр, хөгшин Парацельский ногоо ургамал, үг яриа хад чулуунд... гэж лут үнэн үг хэлсэн юм. Одоо миний өмнөх ажлаас хойш суусныг чи мэднэ. Гэхдээ долоо хоногт хуучнаараа нэг хоёр явахаас л болохгүй юм. Хүн юм асуухаар ирэх юм, яаж ч хөөчхөөд байх вэ дээ. Хөөрхий бас туслуулах гээд гүйж ирэх юм. Тэгээд ч энд доктор ерөөсөө байхгүй. Бодоод үзээч, манай нэг хөрш халагдсан хошууч бас эмнэдэг юм. Би түүний тухай, эмнэлгийн сургууль хийсэн эсэхийг асуусан. Гэтэл улс надад, үгүй сургууль хийгээгүй, зүгээр хүнийг хайрлах сэтгэлийн үүднээс эмнэдэг гэсэн... Ха-ха хүнийг хайрлах сэтгэлийн үүднээс шүү! Аа? Ямар вэ дээ! Ха-ха-!Ха-ха!

	— Федька надад тамхи нэрээд аль гэж Базаров ширүүн дуугарав.

	Василий Иванович нэг хачин цөхөрсөн байртай зүтгэн, — Энд өөр бас нэг доктор өвчтөн дээр ирж л дээ. Гэтэл өвчтөн нэгэнт бурхан болж, докторыг одоо хэрэг өнгөрсөн гээд хүн оруулсангүй. Тэгнэ чинээ бодоогүй доктор зовж орхиод «эзэн чинь үхэхийн өмнө янцагласан уу?» гэж асуусан гэнэ. «Янцагласан» «үгүй тэгээд их янцаглав уу?», «их ээ», «аа, тэгвэл их сайн» гээд явчихсан гэнэ. Ха-ха-ха!

	Өвгөн ганцаараа инээд алдаж Аркадий инээмсэглэсэн царай гаргаад Базаров ердөө суниав. Яриа иймэрхүү янзтай цаг хэр үргэлжлэв. Аркадий өрөөндөө очиж амжлаа, халуун усны наадах өрөө, гэхдээ тун цэвэр тохилог аж. Ашгүй Танюша нэг орж ирээд хоол бэлэн болсныг дуулгав. 

	Василий Иванович түрүүлэн бослоо. 

	— Явцгаая даа эрхмүүд ээ. Уйдаачихсан бол өгөөмөр сэтгэлээр уучилна уу, бодвол манай эзэгтэй та бүхий тааллыг надаас дээр тааруулах байгаа. 

	Хоол яаран бэлтгэсэн боловч, тун сайхан, тэр ч байтугай элбэг дэлбэг болжээ. Ганцхан дарс л жаахан хольцоотой, Гимофеич хотод таньдаг худалдаачнаас авсан бараг хар дарснаас бол ч гэмээр, давирхайн тос ч гэмээр нэг юм амтагдана. Ялаа бас тээр болох аж. Жирийн цагт зарц хүү том ногоон мөчрөөр ялаа хөөдөг боловч энэ удаа залуу үеийнхэн буруушааж мэднэ гэж Василий Иванович айгаад хүүг явуулчихжээ. Арина Власьевна гоёж амжсан, торгон туузтай гоёлын өндөр малгай өмсөж, хээтэй цэнхэр алчуур тохжээ. 

	Эмгэн, Енюша хүүгээ үзмэгц, дахин уйлсан боловч, нөхөр нь түүнийг зогсоох явдал шаардагдалгүй, цаадах нь алчуур дээрээ нулимс дусаачих вий гээд нулимсаа даруй арчлаа. Эзэн эзэгтэй хоёр хоолоо түрүүн идчихсэн болохоор залуус л идэж байв. Федька үйлчилж байлаа. Өмсөж дасаагүй гуталд түүртэж байх бололтой, бас түлхүүр баригч, шувуу маллагч, угаалгачингийн зэрэг ажилтай, зоримог царайтай, тахир татуу Анфисушка гэгч бүсгүй Федькад тусалж байв. Василий Иванович хоол идэж байх бүх хугацаанд өрөөн дотуур холхиж, Наполеоны явуулж байгаа бодлого болон Италийн асуудал төвөг ээдрээтэй болсонд гүнээ зовж байгаа тухайгаа бүрэн жаргалтай, тэр ч байтугай уярсан царайтай ярьж байв. Арина Власьевна Аркадийг анзаарахгүй, дайлж зочлохгүй, гараа зангидан дугариг царайгаа тулаад хүүгээсээ нүд салгалгүй ширтэж, цаг үргэлж санаа алдана. Авгайн бамбагархан улбар уруул, хацар ба хөмсгөн дээрх мэнгэ, царайг нь нүдэнд дулаан, цайлган болгох аж. Хүүгээ хэдий хугацаагаар ирснийг асуумаар, асуумаар оргиод болохгүй боловч асуухаасаа айгаад байв. «Хоёр өдөр гээд л орхивол яана» гэж авгай бодоод зүрх шимширнэ. Шарсан хоолны дараа Василий Иванович түр гарч очоод бөглөөг нь авсан хугас шил шампанск дарс авч ирлээ. 

	— За, бид хэдийгээр буйд газар суудаг боловч, баяртай сайхан юм учрахад өөрсдийгөө цэнгүүлэх юмтай байдаг улс гэж дуу алдлаа. 

	Василий Иванович гурван том, нэг жижиг хундага дүүргэж, «үнэтэй дотно зочдын» эрүүл энхийн төлөө гэж өргөөд цэргийнхний заншлаар өөрийнхийгөө ганцхан дугтарч орхив. Арина Власьевнаг мөн шахаж дуустал уулгав. Чанаж амталсан жимсэнд хүрээд ирэхийн үед Базаров эрс татгалзаж, даруй тамхиа асаасан болохоор амттанд дургүй, Аркадий арга буюу дөнгөж саявтар чанасан дөрвөн төрлийн жимснээс тус бүр амсахаас өөр замгүй гэж үзэв. Дараа нь амттан, тос, цөцгийтэй цай уух боллоо. Үүний дараа Василий Иванович цөмийг дагуулж үдшийн сайхныг сонирхуулахаар цэцэрлэгт аваачив. Урт вандангийн дэргэдүүр өнгөрөхдөө өвгөн, Аркадийд шивнэж:

	— Би үүн дээр суугаад, шингэж байгаа нарыг харж, элдвийг эргэцүүлэх дуртай, буйд газрын хүнд тэр нь ч зохистой. Аа жаахан цаашханаа тэнд би Гарацийн дуртай хэдхэн мод суулгасан юм гэв. 

	Чих тавьж сонссон Базаров, — Ямар мод тэр вэ? гэж асуув. 

	— Үгүй яах вэ?... хуайс. 

	Базаров эвшээлгэж хэллээ. 

	Василий Иванович, — Аян замын улс давсанд явах цаг болсон байх аа, гэлээ. 

	Базаров тосож аваад унтах цаг боллоо гэж үү. Энэ зөв саналаа, үнэхээр унтах цаг боллоо гэв. 

	Ээжтэйгээ салахдаа Базаров духан дээр нь үнсэж, эх нь хүүгээ тэвэрч аваад ар талд нь нууцхнаар гурав дахин загалмайлж залбирав. 

	Аркадийг Василий Иванович байранд нь хүргэж өгөөд «таны жаргалтай сайхан насан дээр нойрсдог байсан шиг тайван сайхан амарч нойрсоорой» гэв. Үнэхээр ч халуун усны өмнөх өрөөндөө Аркадий сайхан унтав. Энд анхилуун үнэрт өвсний сайхан үнэртэй, пийшингийн цаана бас хоёр хүрэлзгэнэ ээлжлэн бүүвэйлэх аятай дуугарцгаах аж. 

	Аркадийн өрөөнөөс Василий Иванович ажлынхаа өрөөнд ирж, хүүгийнхээ хөлийн дэргэд, олбогт вандан дээр цөмцийн суугаад яриа дэлгэх санаатай байтал Базаров унтмаар байна гэж эцгийгээ даруй явуулчхаад өөрөө өглөө болтол нүд аньсангүй. Нүдээ томоор нээж харанхуй өөд хорсолтой ширтэнэ. Бага насаа дурсан санах өөрт нь сонин чухаг биш, тэгээд ч бас сүүлийн үед төрсөн гашуун сэтгэлээсээ салж чадаагүй байсан билээ. Арина Власьевна эхлээд ханатлаа мөргөж залбирч аваад, дараа нь Анфисушкатай удтал ярилцав. Цаадах нь эзэгтэйн өмнө мод шиг нам зогсчхоод, ганц нүдээ эзэгтэйгээс салгалгүй ширтэн байж Евгений Васильевичийн тухай санасан, болсон, ажсан бүх юмаа учиртай гэгч шивгэнэн ярьж байв. Баярлаж хөөрсөндөө, дарс уусан, янжуурын утаа сэлтээс болоод эмгэний толгой бүр эргэж орхижээ. Нөхөр нь түүнтэй ярилцах гэж үзсэнээ цөхрөөд больчихов. 

	Арина Власьевна оросын жинхэнэ тайж гаралтай, хуучин цагийн, хоёр зуугаад жилийн өмнө эртний Москвагийн үед амьдарч байвал таарахаар бүсгүй билээ. Арина сүсэг шүтлэгтэй, маш эмзэг урьхан сэтгэлтэй мэрэг түрэг, хараал зүүд, хий юм, шулам хийморь сүлд, гай хорлол, ард олны хэрэглэдэг эм дом, хорвоо мөд сөнөх зэрэг элдвийн ёр, шинж бэлгэд итгэдэг байв. Намуун сайхан ням гарагт өргөлийн шүтээний өмнө асаасан зул үлээгдэж унтрахгүй бол гурвалжин будаа сайн ургана, мөөгийг хүн харчихвал ургахаа болино гэж үнэмшдэг, чөтгөр устай газарт дуртай, еврей хүн болгоны цээжин дээр цусан толбо байдаг гэж итгэдэг байв. Хулгана, могой, мэлхий, бор шувуу, хануурын хорхой тэнгэрийн дуу, хүйтэн ус, нэвт салхилсан салхи, морь, ямаа, хонгор үстэй хүн, хар муур сэлтээс айдаг, хүрэлзгэнэ нохой хоёрыг бузар амьтан гэж тооцдог билээ. Тугал, хөх бухын мах, хавч, бяслаг, ухмал үндэс, газрын лийр болон туулайн мах, аль алиныг иддэггүй. Талаар нь зүссэн шийгуа мөн Иоанна Предтечийн толгой төстэй болохоор бас идэхгүй билээ. Дигваранзын тухай яривал бие нь арзасхийнэ. 

	Хоолонд дуртай, байн байн хатуу мацаг барина. Хоногт арван цаг унтана, аа Василий Ивановичийн толгой өвдчих юм болжгэм ерөөсөө хэвтэж унтдаггүй, Алексие буюу ой дахь овоохой гэдгээс өөр ганц ч ном уншаагүй, жилд нэг, ихдээ хоёр захиа бичнэ. Өөрөө юунд ч хүрдэггүй, ер нь хөдлөх барихад дурамжхан мөртөө аж ахуй, хатаах чанах талаар юм мэднэ ээ. Арина Власьевна тун сайхан сэтгэлтэй, хувьдаа зэгсэн ухаалаг хүн билээ. Хорвоо дээр захирч зарах төөрөгтэй эзэд, баяд, зарагдах төөрөгтэй харц олон гэж байдгийг авгай мэдэх болохоор өөртөө долигонож бялдуучлах, бөхөлзөхөд ер дургүйцэхгүй, гэхдээ дорд хүмүүстэй хэзээд эелдэг зөөлөн ганц ч гуйлгачныг хоосон гаргаж яваагүй хааяа хов жив ярьчихдаг боловч хүнийг буруушааж муулах гэж ер үгүй билээ. Авгай залуудаа тун ч нүдэнд дулаахан, хөгжим дардаг, францаар жаахан ярьдаг байсан, гэтэл дургүй байгаад албаар суусан нөхөртэйгөө хамт олон жил тэнүүчилж яваад таргалж биеийн хэлбэр алдагдан, хөгжим, франц хэлээ мартжээ. 

	Авгай хүүдээ их хайртай, учиргүй айдаг, эдлэнгээ захирах ажлыг Василий Ивановичид найдаад, юунд ч оролцохоо байчихсан өвгөн түүнд өөрийнхөө төлөвлөгөө, хийгдэх гэж байгаа шинэчлэлийн тухай ярихын хамт л айсандаа хөмсөг нь дээшээ улам улам өргөгддөг аж. Авгай их муу зөнтэй, нэг л их гай зовлон дайрна гэж үргэлж хүлээгээд байдаг, муу юмны тухай бодоод орхихоороо хааяа уйлчих жишээтэй.... Иймэрхүү бүсгүйчүүл одоо ховордож байгаа юм. Үүнд баярлах хэрэг байгаа үгүйг бурхан л мэднэ дээ!

	XXI

	Аркадий орноосоо босож цонхоо онгойлгоход юуны түрүүнд Василий Иванович нүдэнд тусав. Гэр зуурын хилэн дээл нусны алчуураар бүсэлж өмсөөд, ногооны газар махран ухаж байв. Өвгөн залуу зочноо хараад хүрзээ тулж:

	— Амрыг эрье! Сайхан нойрсов уу? гэж дуу алдав. 

	— Сайхан гэж Аркадий хариуллаа. 

	— Аа би энд нөгөө Цинциннат шиг орой тарих манжин суулгах газар зэхэж байгааг харахгүй юү. Одоо хүн бүр өөрийн гараар хоолоо олж идэх цаг ирсэн, бурхны аврал! Бусдад найдах хэрэг алга, өөрөө хөдлөх хэрэгтэй. Ингэхлээр Жан Жак Руссогийн зөв байж. Хагас цагийн өмнө сөн болжгэм эрхэм та намайг шал ондоо юм хийж байхыг харах сан. Гэдэс базлаад гэж ирсэн нэг авгайд, манайхныхаар бол цусан чацга туссан хүнд... юу гээд ойлгомжтой хэлчихмээр юм дээ... хар тамхи тарьж өглөө. 

	Нөгөө нэгний нь шүдийг авч өглөө. Тэр хүнд эм хийж өгөх гэсэн өөрөө дургүйцээд болсонгүй. Энэ бүгдийг би сонирхогч хүний хувиар үнэ цэнгүй хийж өгдөг юм. Гэвч энэ бүгд гайхах юмгүй, би өөрөө сүсэгт эхнэрийнхээ адилгүй, хуучны биш, шинэ цагийн хүн... Аа энэ сүүдэрт очиж цайны өмнө өглөөний цэвэр агаар амьсгалбал ямар вэ?

	Аркадий гарч, өвгөн рүү очлоо. 

	— Тавтай сайхан морилохыг хүсье гэж өвгөн толгой дээрх тос болсон малгайндаа цэргийн хүний байраар гараа ойртуулж хэлээд та гоё хээнцэр байдал, цэнгэлд дасаж сурсан хүн гэдгийг би мэднэ, гэхдээ энэ ертөнцийн ихэс дээдэс хүртэл түр зуур овоохойд суухаас цээрлэдэггүй билээ гэв. 

	— Больж үз дээ гэж Аркадий дуу тавиад, би чинь юундаа хорвоогийн ихэс дээдэссэх бил ээ? Гоё хээнцэр байдалд ч дасаагүй хүн гэлээ. 

	Василий Иванович найрсаг зан гарган маргаж, хаанаас даа, би одоо хэдийгээр хоцорчхоод байгаа боловч ихэс дээдсийн дунд хутгалдаж л явсан хүн, хүнийг байраар нь танина аа. Би хувьдаа бас хүний сэтгэхүй, төрх байдлыг ажиглагч хүн ухаантай. Авьяас билиг гэхээ больё, зүгээр ийм чанаргүй сэн бол өчүүхэн хүн намайг хэдий үрж орхиод, би эрт ээ балрах байсан. Таныг магтаж сүйд бололгүй, зүгээр хэлэхэд манай хүү та хоёрын сайхан үерхдэгийг хараад би үнэнээсээ баярлаж байна. Хүүтэй би сая уулзсан, ердийнхөө зангаар хар эрт босож, гадуур гүйгээд алга болсон. Занг нь ч та мэдэх л юм байгаа биз. Зүгээр сонирхъё, миний Евгенийг та таних болсоор удаж байна уу? гэв. 

	— Энэ өвлөөс хойш. 

	— За тийм байж. Танаас бас нэг юм асууя. Сууцгаавал дээр юм биш үү? Эцэг хүний хувьд илэн далангүй асууя. Та миний хүүг ямаршуу хүн гэж бодож байна даа?

	— Миний уулзаж явсан улс дотроос танай хүү хамгийн гайхалтай сайн хүн гэж Аркадий дуртайяа хариулав. 

	Василий Иванович нүдээ гэнэт бүлтийлгэж, царай нь улайсхийв. Хүрз гараас нь уначхав. 

	— Тэгээд таны бодлоор бол болжгэм... гэж эхэлтэл, Аркадий үгийг нь тосож аваад:

	— Танай хүүд лут их ирээдүй бий, танайхны нэр төрийг тэр мандуулна гэж би лав итгэдэг. Анх уулзсан дороо л би үүнийг мэдсэн юм гэв. 

	— Яаж... Яаж тэгсэн юм дээ? гэж Василий Иванович дөнгөж дуугарав. Бахдаж хөөрөөд, зузаан уруулаа ангайсхийн инээмсэглэсээр суув. 

	— Биднийг яаж уулзсан тухай та сонирхож байна уу? 

	— Тийм ээ, ... Ер нь... 

	Базаровын тухай Аркадий нөгөө нэг Одинцоватай мазурк бүжиг хийсэн оройныхоосоо илүү их дуртай, өөрөө шохоорхон ярьж гарав. 

	Василий Иванович түүний үгийг чих тавин сонсож найтаана, алчуураа хоёр алган дундаа үрчинэ, ханиана, үсээ арзайлгана, эцэстээ тэсэж чадалгүй бөхийж Аркадийн мөрөн дээр үнсчхэв. 

	Өвгөн инээмсэглэсэн хэвээр, та надад бөөн жаргал авчирлаа. Хүүдээ би... биширч явдгаа танд дуулгах ёстой. Манай хөгшний тухай ч бүр ярих юм алга, эх хүн арга байж үү. Гэхдээ хүүгийн дэргэд би энэ сэтгэлээ илчилж зүрхэлдэггүй, тэр өөрөө үүнд дургүй юм. Хүү ер сэтгэл уудлан гаргахад л тун ч дургүй, олоон хүн түүний ийм эрс зантайг буруушааж, хүйтэн сэтгэлтэй бардам зангийн шинж гэх боловч хүүгийн зиндааны улсыг жирийн хэмжүүрээр хэмжиж болохгүй шүү дээ, тийм биз? За жишээ нь, үүний оронд өөр хүн болжгэм эцэг эхээ тоноод л, тоноод л байх сан, гэтэл хүү ер нь хэзээнээс аваад ганц ч илүү зоос аваагүй юм. Бурхан мэднэ дээ, нээрээ шүү!

	Базаров хувиа хичээдэггүй шударга хүн гэж Аркадий хэлэв. 

	— Ёстой хувиа хичээдэггүй хүн, Аркадий Николаевич, хүүдээ би бишрээд зогсдоггүй, бахархдаг юм. Хожим түүний намтар дотор: «Жирийн нэг штабын эмчийн хүү. Гэхдээ эцэг нь хүүгээ эртнээс танин мэдэж, хүмүүжил боловсрол олгоход юугаа ч хайрлаагүй...» гэсэн үг байвал миний нэр төрийн дээд тэр болно, гээд, өвгөний хоолой зангиран зогсов. 

	Аркадий өвгөний гарыг чанга атгалаа. 

	Василий Иванович хэсэг зуур дуугүй байснаа, — Таны зөгнөж байгаа нэр алдрыг, миний хүү анагаах ухааны талаар зүтгэж олохгүй шүү дээ, та юу гэж санана? гэж асуув. 

	— Энэ талаар өөрөө тэргүүн эрдэмтдийн нэг болох авч, анагаах ухаанаар ч үгүй л дээ. 

	— Тэгээд юугаар нэрд гарах юм бэ, Аркадий Николаич?

	— Үүнийг одоо хэлэхэд бэрхтэй. Гэхдээ Базаров нэр цуутай болох нь л болно.

	— Нэр цуутай болно гэж өвгөн давтан хэлээд бодол болов. 

	Анфисушка тэдний хажуугаар том таваг болсон жимс барьж өнгөрөхдөө, Арина Власьевна цай зоогло гэж хэл гэсэн гэв. 

	Василий Иванович цочив. 

	— Аа жимстэй хамт идэх хүйтэн цөцгий бий юү?

	— Бий. 

	Хүйтэн шүү Аркадий Николайч бүү нэрэлхээрэй, ихээхэн ав. Евгений ирэхгүй хаачаа юм бол?

	Аркадийн өрөөнөөс, би энд байна гэж Базаровын дуу гарлаа. Василий Иванович давхийн эргэв. 

	— Аа! Чи найз дээрээ орох гээ юү, гэвч чи хожигдож дээ хонгор минь. Бид бүр удтал яриа дэлгэж суулаа. Одоо очиж цай уух болоод байна, ээж чинь дуудаж байна. Бас өөртэй чинь ярилцах хэрэг надад байгаа юм сан. 

	— Юун тухай вэ?

	Энд нэг тариачин хүн байдаг юм, сөс нь өвдөж зовоод:

	— Ухаан нь шарлаад уу?

	— Тийм ээ, шарладаг айхтар хуучтай болчихсон юм. Би түүнд голдуу түр аргацаах юм, эмийн элдэв өвс, лууван идүүлсэн, англи давс өгсөн. Нэг л шийдвэртэй юм өгвөл таарах юм. Чи хэдий анагаах ухааныг шоолох боловч надад хэрэгтэй зөвлөгөө өгнө гэдгийг би лав мэдэж байна. За энэ тухай сүүлд ярилцъя. Одоо явж цай ууя. 

	Василий Иванович вандан дээрээс ухасхийж босоод «роберт» гэдэг жүжгээс:

	 

	Өнөр баясгалантай сайхан амьдрахыг 

	Өөртөө хууль болгоё, болгоё... 

	 

	гэж аялав. 

	Базаров, — Үгүй бас бөх амьдрал аа! гэж дуугараад цонхноос холдов. 

	Үд боллоо. Жигд татсан сэмжин цагаан үүлний цаанаас нар шарна. Юм бүхэн нам гүм. Ганцхан тосгоны эр тахиа дуу дуугаа аван орилоход сонссон бүхний уйтгар нойр хүрэх аятай хачин сэтгэлэг төрүүлнэ. Мөн тээр дээр модны оройд залуу харцага гуниглан дуудаж дуу үл тасарна. Аркадий Базаров хоёр жижигхэн нуруу өвсний сүүдэрт, ногоон хэвээрээ байгаа тажигнасан хуурай анхилуун өвс хэд хэдэн тэврийг авч дороо дэвсээд хэвтэж байв.

	Базаров яриа үүсгэн тэр нэг улиас надад бага байсныг минь санагдуулах юм хуучин туйпууны саравч байгаад үлдсэн нүхний амсар дээр ургадаг юм. Тэгэхэд энэ мод нүх хоёрын хавьд би ер уйддаггүй болохоор лав сахиустай гэж боддог байж билээ. Хүүхэд болохоор уйддаггүй байснаа би тэгэхэд ойлгохгүй байж. Аа одоо ингээд ийм болчихсон, одоо сахиус тус болохгүй байна гэв. 

	— Чи энд ер хэр удаан байсан юм бэ гэж Аркадий асуув. 

	— Нэг хоёр жил суурин байсан. Дараа нь бид нүүдэл хийж, голдуу хотуудаар тэнэж хэсүүлчний байртай амьдарч явсан. 

	— Энэ байшин баригдаад удаж байгаа юм уу?

	— Удсан. Үүнийг манай ээжийн эцэг, нагац аав маань барьсан юм. 

	— Тэр нагац аав гэдэг чинь ямар хүн байсан юм бэ?

	— Хэн мэдэх вэ. Нэг ахмад байсан гэдэг Суворовын үед алба хааж байсан, Альпийн нуруугаар давсан тухай л дандаа ярьдаг хүн байсан. Бодвол худлаа туудаг байсан биз. 

	— Тийм байх аа тэр, танай зочдын өрөөнд Суворовын зураг байдаг юм. Танайх шиг ийм хуучинхан, өөдрөгхөн байшинд би дуртай, үнэр нь хүртэл нэг ондохноо байх юм. 

	— Зулын тос, балын ургамал хоёрын үнэн гэж Базаров эвшээж хэлэв. Тэр сэтгэлд дулаахан байшинд ялаа ихийг яана... па!

	Аркадий жаал дуугүй байснаа, — Ингэхэд байна аа, чамайг багад чинь шоовдорлож байгаагүй биз гэж асуув. 

	— Манай эцэг эх ямар улс байгааг чи харж байна шүү дээ. ширүүн хатуу улс биш дээ. 

	— Чи эдэндээ хайртай юу, Евгений?

	— Хайртай, Аркадий!

	— Эд чамд бас их хайртай юм аа. 

	Базаров юм дуугарсангүй. 

	Тэгж байснаа гараа салаавчилж дэрлээд, — Миний юун тухай бодож байгааг чи мэдэж байна уу гэв. 

	— Мэдэхгүй, юун тухай бод оо вэ?

	Манай аав ээж хоёр хорвоо дээр хөнгөхөн сайхан амьдарч байна даа гэж бодлоо. Эцэг жаран насандаа түр аргацаах эмийн тухай ярьж хүмүүс эмчлэн оролдож, тариачдад өгөөмөр сэтгэл гарган, ер нь гэхэд л наргиж байна. Ээж ч гэлээ муугүй, өдөрт хийх юм зөндөө, нааш цааш гэсээр байтал эргэцүүлж юм бодох завгүй өнгөрч байна. Аа би... 

	— Аа чи?

	— Аа би энд нуруулдсан өвсөн дээр хэвтээд бодож байна... 

	Миний эзэлж байгаа явцуухан зайг бусад миний байхгүй байгаа, надад хүртээлгүй бүх зайтай харьцуулаад үзвэл, дэндүү жаахан, миний үгүй байсан, үгүй байх хязгааргүй мөнхийн дэргэд амьдарч өнгөрөх хугацаа маань даанч өчүүхэн... Гэтэл энэ жижигхэн атом, үртэс дотор цус эргэлдэж, тархи ажиллан, ямар нэг юм хүсэж мөрөөднө өө бас... Ямар олхишгүй юм бэ! Юун дэмий хэрэг вэ?

	Чиний хэлж байгаа юм, ер хүн бүхэнд хамаардгийг өөрт чинь сануулчихъя... 

	Базаров үүнийг тосож аваад, — Чиний зөв өө. Зүгээр, эд нар манай эцэг эх хоёр, жишээ нь ажил төрөлтэй, өөрсдийн өчүүхний тухай санаа зовохгүй, тэдний дотрыг энэ бодол харлуулахгүй байна гэдгийг хэлэх гэсэн юм... аа надад... надад зөвхөн уйтгар, хорслоос өөр сэтгэл төрөхгүй байна. 

	— Хорсол ий? Яагаад хорсол төрдөг бил ээ?

	— Яагаад ий? Юу яагаад гэж? Чи мартаж орхио юу?

	— Би бүгдийг санаж байна, гэхдээ хорсох эрх чамд бий гэж би бодохгүй байна. Чи золгүй байна, үүнийг би хүлээж байна, гэхдээ... 

	— Ээ! Хайр дурлалыг Аркадий Николайч та ер нь шинэ үеийн залуустай адилаар ойлгодог хүн юм. Эм тахиаг ир, ир, ир гэж дуудчихаад, ойртоод ирэхийн нь хамт зугтаачихдаг! Би тийм хүн биш. За энэ тухай яриад яах вэ. Тус арга хийж болохооргүй юмны тухай яриа дэлгэх ичгэвтэр гээд хажуу тийшээ эргэж харав. — Ээ хээ! энэ шоргоолж сайн эр, дутуу үхсэн ялаа чирч явна шүү. Чирээд бай найз, чир! Ялааны цааргалж байгааг бүү хайхар. Хорхой шавжийн хувьд чи өөрсдийгөө элдвээр эвдэж орхисон бидэнтэй адилгүй, өрөвдөж хайрлах гэгч сэтгэлийг мэдэхгүй байж болох эрхтэйгээ ашигла! гэв. 

	— Евгений чамаас гармааргүй л үг. Чи хэзээ өөрийгөө тэгж эвдэж орхилоо?

	Базаров толгойгоо өндийлгөв. 

	— Би зөвхөн үүнд л бахдаж явдаг юм. Өөрөө өөрийгөө эвдээгүй юм чинь нэг авгай намайг эвдчихгүй байх аа. Гүйц ээ! Энэ тухай надаас чи дахиад ганц ч үг дуулахгүй. 

	Хоёр найз хэсэг зуур чимээгүй хэвтэв. 

	Базаров яриа үүсгэж, — Ер хүн гэдэг хачин амьтан аа. «Хөгшдийн» амьдарч байгаа буйд амьдралыг хажуугаас, холоос харахад, үүнээс өөр яах юм, ууж идээд л хамгаас ухаалаг зөв замаар явж байна гэж санаад л байж баймаар байдаг. Гэтэл үгүй юм аа, уйдаж үхэх гээд байдаг. Улсын дунд явмаар, тэднийг хараах хэдий боловч дотор нь орооцолдож явмаар байх юм гэв. 

	Аркадий бодлогошрон, — Амьдралыг агшин бүр нь утга учиртай байхаар зохиох юм сан гэж дуугарав. 

	— Яриад яах вэ! Учир утга гэгч заримдаа хуурмаг байх боловч аятайхан, мөн учир утгагүй юмтай ч эвлэрч болно... аа ганцхан элдвийн муусайн аар саар юм л бөөн гай байх юм. 

	Өөрөө дотроо л түүнийг үгүйсгээд тоодоггүй хүнд юм болжгэм аар саар зовлон гэж байхгүй. 

	Хм... Чи чинь маргаашгүйн эсрэг юм хэлчихлээ.

	— Юу? Юуг чи ингэж нэрлэдэг юм бэ?

	— Үгүй яах вэ дээ, жишээ нь, соёл гэгээрэл ашигтай гэдэг маргашгүй зүйл, гэтэл соёл гэгээрэл хортой гэдэг маргашгүйн эсрэг зүйл. Ингэвэл жаал хээнцэр болохоос чухамдаа ч нэг л үг. 

	— Үгүй тэгээд үнэн зөв нь хаа байна, аль талдаа?

	— Хаа байна ий? Би ч мөн цуурай аятай, хаа байна? л гэж хариулна даа. 

	— Евгений, өнөөдөр чиний уйтгарлангуй муу ааш хөдөлчхөж. 

	— Нээрээ юү? Наранд шарагдчихаад тэр байлгүй тэгээд бас жимс ингэж их идэж болохгүй. 

	— За тэгвэл жаахан зүүрмэглэхэд муугүй дээ гэж Аркадий хэлэв. 

	— Тийм ч байх аа, ганцхан чи бүү наашаа хараарай, унтаж байгаа хүн болгоны царай тэнэг харагддаг юм. 

	— Өөрийн чинь тухай юу ч гэж бодож байсан чамд ялгаагүй юм биш үү?

	— Чамд юу гэх юм дээ, бүү мэд. Ёстой хүн шиг болж гэм энэ тухай санаа зовохгүй л ёстой. Ёстой хүн гэж өөрийн нь тухай бодоод ч байх юмгүй, нэг бол үгэнд нь орж эсвэл үзэн ядвал зохих хүн байх юм даг.

	Аркадий жаал бодож байгаад, хачин юм даа, би хэнийг ч үзэн ядахгүй юм гэв. 

	— Гэтэл би олоон хүнийг үзэж чаддаггүй. Чи зөөлөн сэтгэлтэй, нялцгар амьтан, яаж бусдыг үзэн ядах билээ!.. Чи өөртөө сайн итгэдэггүй, хулчганасхийдэг шүү дээ... 

	Аркадий үгийг нь таслан, — Аа чи өөртөө итгэдэг үү? Өөрийгөө өргөмжилж боддог уу? гэв. 

	Базаров юм дуугарсангүй. 

	— Миний өмнө түгдчихгүй хүнтэй уулзсан цагтаа би өөрийнхөө тухай өөрөөр бодох болно гэж Базаров нухацтай хэлэв. — Үзэн ядахдаа гэж! Жишээ нь чи өнөөдөр манай тариачдын ахлагч Филиппийн гадуур өнгөрөхдөө, адгийн тариачин тийм сууцтай болсон цагт орос орон төгс хөгжсөн байдалд хүрнэ, бид бүхэн цөм үүнд дөхөм үзүүлэх ёстой гэж хэлсэн. Тэднийх догь сайхан цагаан байшинтай... Тэгвэл өөрт нь би тус ач болох гэж тэгтлээ чармайн зүтгэх ёстой, надад баярлалаа ч гэж хэлэхгүй тэр адгийн тариачин Филипп ч юм уу, Сидорыг би үзэн ядаж байна. Тэд надад баярлалаа гэснээр ч би яах юм билээ. За яах вэ адгийн тариачин цагаан байшинд сууж миний хүүрэн дээр лууль ургах боллоо, за тэгээд цаашаа...

	— Боль доо Евгений... Өнөөдөр чиний үгийг дуулахад нөгөө биднийг зарчимгүй гэж зэмлэдэг улстай аргагүй санал нийлмээр байна. 

	— Чи, авга ах шигээ ярьж байна. Зарчим гэж ерөөсөө байхгүй, чи харин энэ тухай өнөө хүртэл гадарлаагүй байх шив! Харин сэрэхүй гэж байна, юм бүхэн түүнээс л шүтэлцэж байгаа юм. 

	— Яагаад тэр вэ?

	— Ерөөсөө л тийм юм. Би сэрэхүйн хүчээр л үгүйсгэх чиглэлийг баримталдаг хүн. Миний тархи тиймэрхүү янзын байгуулалттай, үгүйсгэж байх надад аятайхан байна, тэгээд л гүйцээ! Химийн ухаанд яагаад би дуртай байна вэ? Чи яагаад алимд дуртай байна? Мөн л сэрэхүйн нөлөө. Энэ бүгд нэг л үг. Хүн ер үүнээс гүнзгий нэвтрэх ч үгүй, олон ч хүн чамд ийм үг хэлэхгүй, би ч гэсэн өөр цагт үүнийг дахин хэлж өгөхгүй. 

	— Юу? Нэр төрөө бодох бас сэрэхүйн нөлөө юү?

	— Тэгэхгүй яах вэ!

	Аркадий гутрангуй дуугаар, — Евгений гэтэл Базаров тас дайрч

	— Аа? Мөөн? Аягүй байна уу? Тэгэхгүй дээ найз минь! Бүгдийг л унагаах гэснээс хойш, өөрийнхөө хөлөн дундуур ч бас явуул!.. Харин бид хэтэрхий их цэцэрхлээ, «Байгаль дуугүй нойрсуулахаар бүүвэйлж байна» гэж Пушкин хэлсэн билээ гэв. 

	— Пушкин ер тиймэрхүү юм хэзээ ч хэлээгүй гэж Аркадий дуугарав. 

	— За хэлээгүй юм бол, зохиолч хүний хувьд хэлэх ёстой байсан. Ингэхэд Пушкин чинь цэргийн албанд байсан хүн байх аа. 

	— Пушкин цэрэгт ер байгаагүй. 

	— Яалаа гэж дээ, түүний чинь хуудас болгон дээр л тулалдаанд урагшаа! Тулалдаанд! Орос орны алдрын төлөө! гэсэн юм байх чинь билээ. 

	— Чи юун оргүй юм зохиогоод байна вэ? Энэ чинь явж явж гүтгэлэг байна шүү дээ. 

	— Гүтгэлэг гэнэ ээ? Сүйд болж дээ! Бас сүрхий үгээр айлгах санаатайяа. Хүнийг яаж ч гүтгэлээ гэсэн чухамдаа түүнээс хорь дахин илүүгээр хэлэгдэхүйц байдаг юм. 

	Аркадий унтууцаж, — За унтацгаая зүгээр гэв. 

	— Маш дуртай зөвшөөрнө гэж Базаров хариуллаа. 

	Хэн хэний нь нойр хүрч өгсөнгүй. Бараг дайсагналархуу нэг хачин сэтгэл, хоёр залуугийн хэн хэнд нь төрнө. Таван минут хэр болоод хоёулаа нүдээ нээж өөд өөдөөсөө дуугүй харав. 

	Аркадий гэнэт, 

	— Хараач агч модны хатсан навч тасраад газар унаж явна. Түүний хөдөлгөөн яг эрвээхэйн нисэлттэй адил байх юм. Хамгийн гунигтай, үхсэн юм, хамгаас зугаатай амьд амьтантай адил байх гэдэг хачин аа гэв. 

	— Оо, Аркадий Николайч, найз минь ганцхан л юм гуйя. Бүү уран чимэгтэй ярьж үз дээ гэж Базаров дуу алдав. 

	— Би чадах хэрээрээ л ярьж байна... Ер нь тэгээд энэ чинь зоргоороо эзэрхийлэх зан байна шүү дээ. Миний толгойд нэг санаа орлоо, гаргаад хэлэхэд яадаг юм?

	— Тийм ээ. Би ч бас санаснаа хэлэхэд болохгүй нь юу байна? Чимэгтэй ярихыг би зохисгүйд үздэг юм. 

	— Юу тэгээд зохистой юм дээ? Хараах уу?

	— Ээ! чи чинь бүр авга ахынхаа замаар яг явах гэж байгаа юм шив дээ. Тэр муу шаар чиний үгийг сонссон бол яасан их баярлах сан бол. 

	— Павел Петровичийг чи юу гээд хэлчихлээ гэнэ ээ?

	— Түүнийг би зохих ёсоор нь шаар гэчихлээ. 

	— Ер нь гэхэд үүнийг чинь тэсвэрлэх аргагүй юм байна гэж Аркадий дуу алдав. 

	— Аахай! Төрөл садны сэтгэл аягүйрхэв үү гэж Базаров тайван дуугарлаа. Энэ зан хүмүүст ихээ лав шингэсэн байдгийг би ажсан юм. Хүн ер нь бүх юмыг үгүйсгэж, алив мухар сүсгээс салахад бэлэн байдаг, гэтэл, хүний алчуур хулгайлдаг ах нь хулгайч мөн гэж хүлээх гэдэг хүний хэрээс хэтэрсэн бэрх ажил аа. Үнэхээр ч дээ, миний ах, үгүй өөрийн минь ах мөртөө суут хүн биш байх гэж таарах уу даа? гэв. 

	Аркадий дүрсхийн маргаж, — Би төрөл саднаа өмөөрөх биш, зүгээр шударга ёсыг баримтлах сэтгэлийн үүднээс ярьж байна. Гэтэл чи энэ сэтгэлийг ойлгодоггүй, ийм сэрэхүй өөрт чинь байхгүй болохоор энэ тухай ухаж чадахгүй байна. 

	— Өөр үгээр хэлбэл, Аркадий Кирсанов надад ухагдахааргүй их цэвэр ариун сэтгэлтэй хүн. Биширч амаа татъя. 

	— Больж үз дээ, Евгений. Эцсийн эцэст бид хэрэлдэх нь байна. 

	— Аах Аркадий минь! Тэгж үз. Улаан малгайгаа өмсөж барилцаж автлаа нэг сайн хэрэлдчихье. 

	— Үгүй тэгвэл бид эцэстээ юу... болж таарна шүү дээ. 

	— Юу, зодоон болно гэж үү? гэж Базаров тосож аваад, — Яадаг юм? Энд өвсөн дээр, ийм тайван газар олон түмэн хүмүүсийн нүднээс далд байхад зүгээр. Харин чи намайг дийлэхгүй дээ. Би одоо чамайг багалзуурдаж авлаа. 

	Базаров урт, ширүүн хуруугаа сарвайлгав... Аркадий наашаа эргэн тоглоомоор хариуцах гэж зэхлээ... Гэтэл нөхрийн нь царай тун хорсонгуй хүйтэн санагдаж зэвүүн инээмсэглэж ярвайсан уруул нь үнэнээсээ заналхийлсэн байртайг хараад өөрийн эрхгүй хулчийсхийв. 

	— Аа! Та нар энд ирчихсэн улс вий! гэж энэ үеэр Василий Ивановичийн дуу гарав. Гэртээ хийсэн даавуу цамц өмсөж мөн гэртээ хийсэн сүрэл бүрх малгай тавьсан штабын хуучин эмч залуусын өмнө гарч ирэв. — Та нарыг би бас их эрлээ... Гэтэл та нар догь газар сонгож аваад, сайхан цэнгэж байх шив «Газар» хэвтээд, «тэнгэр» өөд харах гэдэг... энэ чинь байна аа, нэг гойд учиртай юм байгаа юм гэв. 

	— Найтаах дур хүрсэн цагтаа ч би тэнгэр өөд хардаг гэж Базаров бувтнаад, Аркадий руу, — Тоохгүй саад болчихлоо гэж аяархан хэлэв. 

	— За боль гэж Аркадий шивнээд нөхрийнхөө гарыг нууцхан атгав. Гэхдээ ямар ч нөхөрлөл ийм мөргөлдөөнийг удтал тэсвэрлэхгүй. 

	Энэ зуур Василий Иванович толгой сэгсэрч, өөрөө янзтайхан мушгиж хийсэн, булцууны нь оронд турк хүний дүрс зорсон таяг дээр гараа зөрүүлж тулаад, — Үг сольж байгаа залуу нөхөд минь, та нарыг ингээд харж байна, хараад шохоорхохгүй байж чадахгүй юм. Та нарт мөн их хүч чадал болон, ид цэцэглэж байгаа идэр нас, чадвар авьяас байна даа! Ердөө л... Кастор Поллукс хоёр л гэсэн үг ээ. 

	— Хараач хөөш бүр эртний домог үлгэрээс эш татаж үзэж байна! гэж Базаров дуугарав. Латин хэлэнд цагтаа яггүй байсан нь харагдаж байна. Үгүй, та чинь зохион бичлэг хийгээд, мөнгөн медаль хүртсэн байх аа?

	Диоскур, диоскур нар даа хөөрхий! гэж Василий Иванович давтав.

	— Аав аа, боль доо ингээд, Бүү их уян зан гарга даа. 

	— Миний насан дээр ганц удаа гаргаж болно гэж өвгөн хариулав. Ингэхэд, эрхмүүд минь та нарыг би магтах санаатай ирсэн юм биш, хоол мөд бэлэн болохыг нэгд дуулгах, хоёрт Евгений чамд урьдаас юм дуулгах гэсэн юм... Чи ухаантай хүн, хүмүүсийн байрыг мэднэ, бүсгүй хүнийг мөн ойлгоно, тэгэхлээр уучлах биз. Чамайг ирлээ гэж ээж чинь мөргөл уншуулах гэж бодож. Чамайг тэр мөргөл дээр байлц гэх гэж байна гэж бүү санаарай, мөргөл нэгэнт дуусчихсан. Харин Алексей багш...

	— Хар лам уу?

	— Тийм ээ, хувраг. Тэр хүн манайд... хоол идэх юм. Тэгнэ байх гэж би ер бодсонгүй, идүүлье ч гэж зөвлөөгүй... гэтэл тийм л болчихлоо... Тэр хүн миний байрыг ойлгосонгүй, Арина Васильевна ч гэсэн дээ... Тэгээд ч хар лам өөрөө юмны учир их мэддэг хүн. 

	— Үгүй тэр чинь тэгэхдээ хоолон дээр миний хувийг идчихгүй биз дээ? гэж Базаров асуув. 

	Василий Иванович инээд алдлаа. 

	— Боль доо чи, яалаа гэж. 

	— Надад өөр юу ч хэрэг алга. Хэнтэй ч цуг нэг ширээнд сууж хоол идэхэд би аягүйцэхгүй гэв. 

	Василий Иванович бүрх малгайгаа заслаа. 

	— Алив мухар заншлаас дээгүүр хүн гэж чамайг би хэдийн мэдэж байсан. Би өөрөө ч гэсэн, одоо жаран хоёр дахь жилдээ амьдарч байна, гэхдээ мухар заншил надад байхгүй. (Василий Иванович өөрөө мөргөл хийе гэснээ хэлж зүрхэлсэнгүй. Эхнэрээсээ доргүй сүжигтэй хүн байв) Алексей багш өөрөө чамтай танилцах дуртай байна. Тэр хүн чамд аятай санагдана. Хөзөр тоглочихоо ч буцахгүй тэр ч байтугай... энүүхэндээ гэхэд тамхи татдаг хүн. 

	— Юу гэнэ ээ? Хоолны дараа бид хөзөр тоглохоор сууж түүний чинь би хожоод орхимз. 

	— Хэ-хэ-хэ үзье л дээ, хэн ч хэнийгээ магадгүй дээ. 

	— Юу гэнэ ээ? Хуучныхаараа нэг үзээд авъя гэж үү? гэж Базаров онц нухацтай дуугарав. 

	Василий Ивановичийн хүрэл өнгөт хацар улайран туяарав.

	— Чи зовохгүй байна уу, Евгений... Нэгэнт өнгөрсөн юм шүү дээ. Хэн гуайн ч өмнө үнэнээ хэлэхэд, би залуудаа тоглоомд хорхойтой байсан үнэн. Тэгээд ч мөн айхтар сүйрсэн дээ! Үгүй ингэхэд, яасан халуун байна. Та нартай цуг сууя би саад болоогүй байх аа?

	— Огт үгүй гэж Аркадий хариулав. 

	Василий Иванович амьсгаадсаар өвсөн дээр суув. 

	Өвгөн яриа үүсгэн, — Эрхмүүд минь та нарын энэ дэвсгэр надад, цэрэгт байж хэсэж явсан амьдралыг минь мөн нэг газар, сайндаа ийм нэг өвсний дэргэд байдаг шархтан боох газар сэлтийг санагдуулж байна гээд санаа алдав. — Энэ насандаа би тун их юм үзлээ. За жишээ нь, та нар зөвшөөрвөл Бессарабийд тарваган тахал гарсан сонин явдлыг ярьж өгье. 

	— Таны нөгөө Владимирын одон авдаг уу? гэж Базаров тосож хэлэв. — Мэднэ, мэднэ. Ингэхэд та юунд одонгоо зүүдэггүй юм бэ?

	— Над мухар сүсэг байдаггүйг чамд хэлсэн шүү дээ гэж өвгөн дурамжхан дуугарав. (гоёлынхоо цамцнаас дөнгөж сая одонгийн улаан туузаа ханзлан авахыг тушаасан билээ). Тэгснээ тарваган тахал гарсан явдлыг ярьж гарав. Гэнэт Аркадийд шивнэж, — Үгүй энэ маань унтчихаж гээд цагаан цайлганаар нүд ирмэж чангаар, — Евгений, босоорой, явж хоолоо идье гэв. 

	Алексей багш гэж махлаг, буурьтай сайтар самнаж янзалсан өтгөн үстэй, улбар торгон, хувраг хувцсан дээр хатгамалтай бүс бүсэлсэн ихээ шалмаг, овжин хүн аж. Аркадий Базаров нар өөрөөс нь адис авна гэхээргүй улс гэдгийг Алексей багш ойлгосон аятай түрүүлэн тэдэнтэй гар барихыг яарав. Ер нь биеэ авч байгаа байдал энгийн цагаан. Хувиа ч аятайхан аргалаад, бусдын эгдүүг ч хүргэсэнгүй, далимд нь шашны сургуульд латин хэл яаж заадгийг шоолоод, өөрийнхөө хамба ламыг өмөөрөв. Хоёр хундага дарс уугаад, гурав дахийг нь уухаа татгалзав. 

	Аркадийгаас янжуур авсан боловч гэртээ аваачна гээд татсангүй. Алексей багшид онц аятайхан биш нэг юм гэвэл, байн байн ялаа барих гэж гараа боломжтой алгуур нүүр өөдөө өргөж, заримдаа ялаагаа няцалчхаж байв. Тоглоомын ногоон ширээний ард суухдаа хар ламтан таалалтай байгаагаа тааруу нэг мэдэгдэж, Базароваас 2 рубль 50 копейка хожиж тарав. Арина Власьевнагийн гэрт мөнгөн зоос зарахыг мэддэггүй болохоор цаасан мөнгө авлаа... Арина Власьевна л хүүгийнхээ дэргэд сууж, (хөзөр тоглодоггүй аж) харцаа мөн л зангидсан гараараа тулаад, зөвхөн шинэ идээ зууш авчруулахын тулд л хааяа босож байв. 

	Авгай хүүгээ энхрийлэхээс айж, Базаров ч эхийгээ урамшуулахгүй, эрхлэх царай гаргахгүй аж. Тэгээд ч бас Василий Иванович хүүдээ өөрт нь их «яршиг удахгүй» байхыг зөвлөсөн билээ. «Залуу улс үүнд их дуртай биш байдаг» гэж өвгөн эмгэндээ дахин давтан үглэж байсан. (Тэр өдрийн хоол хаашаа шүү байсныг ч яриад яах вэ. Нэг их гойд сайхан гэгдэх геркасс үхрийн мах авчрахаар Тимофеич үүр шөнөөр давхисан, гутаарь, хавч, хайрс зэрэг загас олж ирэхээр тариачдын ахлагч өөр зүгт явжээ. Зөвхөн мөөг түүсэн бүсгүйчүүл 42 улаан мөнгө авсан гэнэ). Гэхдээ Базаров өөд салалгүй ширтэх авгайн харцанд голгүй хайрлан энэрэх сэтгэлээс гадна, сонирхож, айсан байдал мөн нэг хүлцэнгүйеэ зэмлэх байртай зэрэг илэрч харагдана. 

	Гэсэн ч эхийнхээ харцанд юу илэрхийлэгдэж байгааг тогтоож үзэх сэхээ Базаровт байсангүй, ээждээ юм хэлэх нь тун ховор, хэлж байгаа нь ч гэж аар саархан юм л асуудаг байв. Нэг удаа Базаров эхийнхээ гарыг «азаа дуудах» гэж барилаа. Арина Власьевна зөөлөн гараа түүний өргөн ширүүн алган дээр тавиад, жаал азнасны дараа:

	— За яав, тус болсонгүй юу? гэв. 

	Базаров хайшраг инээмсэглээд, — Бүр ч доордлоо гэж хариулав. 

	— Эд нар чинь дэндүү зоримог явах юм гэж Алексей багш сайхан сахлаа илэн харамсах аятай өгүүлэв. 

	— Наполеон зан даа, багш минь, Наполеоных гэж Василий Иванович тосож хэлээд тамгаар явлаа.

	— Тэр зан чинь Наполеоныг Елена дагинын арал дээр авааччихсан юм шүү дээ гэж Алексей багш хэлээд тамгыг нь хөзрөөр дарав. 

	— Енюшечка хүү минь үхрийн нүдний шүүс уухгүй юу? гэж Арина Власьевна асуув. 

	Базаров зөвхөн мөрөө хавчисхийв. 

	 

	 

	Дараа өдөр нь Базаров, — Үгүй, эндээс чинь маргааш л явъя. Уйдаад байна, ажил хиймээр байна, гэтэл энд хийхийн арга байхгүй. Танай тосгонд очъё, тэнд би байдаг хэрэглүүр сэлтээ үлдээсэн шүү дээ. Танай тэнд байхад чинь ядахдаа үүдээ түгжих болдог юм. Энд байхад аав цаг үргэлж л «би өрөөгөө чамд өгсөн, өөрт чинь саад хийх хүн огт байхгүй» гээд байх мөртөө надаас ганц ч алхам холдохгүй юм, тэгээд аавыг оруулахгүй гэж түгжээд суухад жаал аягүй ч юм. Ээж ч гэсэндээ хажуугийн өрөөнд ихээр санаа алдаад байх нь дуулдах юм, гараад очихоор хэлчихмээр үг олдохгүй юм. 

	— Ээж чинь их гутна даа, аав чинь ч өөрцгүй гэж Аркадий дуугарав. 

	— Эдэн дээр би буцаж ирнэ ээ. 

	— Хэзээ?

	Петербург өөд явах болохдоо. 

	Ээжийг чинь би бүр гойд өрөвдөж байна. 

	Яагаад тэр вэ? Жимсээр дайлаад л чамайг сайн болгочихжээ дээ?

	Аркадий доошоо харав. 

	Ээжийгээ чи сайн мэддэггүй хүн юм, Евгений. Арина Власьевна гойд сайхан бүсгүйгээс гадна их ухаантай хүн, нээрээ шүү. Өнөө өглөө надтай хагас цаг хэр ихээ чухал сонин юм ярилцсан. 

	— Бодоход, миний тухай л яриа дэлгэж гар аа биз?

	— Ганц чиний ч тухай ярилцаагүй. 

	— Болох юм аа, хөндлөнгөөс харж байгаа чамд илүү мэдэгдэх ёстой. Бүсгүй хүн, хагас цаг хүнтэй юм ярьчихаж байгаа болжгэм овоо л хэрэг. Би юү ч гэсэн явна даа

	Энэ тухайгаа тэдэнд дуулгах гэдэг чамд амаргүй дээ. Биднийг хоёр долоо хоногийн дараа юу хийх тухай л ярилцаж байгаа дуулдах юм байна шүү дээ. 

	— Амаргүй. Ямар гайгаар би өнөөдөр аавыг бас даажигначхав даа. Аав саяхан нэг хамжлагат тариачнаа саваад гэж тушаасан юм. Яриагүй зөв байсан. Тийм ээ, тийм, бүү над өөд ингэж айхтар хар, зөв байсан юм? Юу гэвэл тэр тариачин хулгай хийдэг, дампуурсан архичин эр, ганцхан л энэ тухай надыг дуулчихна гэж аав ер санасангүй. Тэгээд мань хүн их зовсоон. Одоо нэмэр дээр нь бас гомдоох болоод байдаг. За яамай? Тэгсхийгээд мартагдана биз. 

	Базаров «яамай» гэсэн хэдий ч, Василий Ивановичид явах санаатайгаа дуулгаж зүрхэлтэл бүтэн өдөр өнгөрөв. Тэгж тэгж орой өрөөндөө байж байгаад эцгийгээ гарахын үед эвшээсэн болоод:

	— Өө, танд хэлэхээ бараг мартчих дөхөж... Бидний морьдыг маргааш Федотийн өртөө рүү явуул гэж хэлээрэй гэв. 

	Василий Иванович гайхлаа. 

	Кирсанов гуай манайхаас явах болчихсон гэж үү?

	— Тийм ээ, би ч гэсэн хамт явна. 

	Василий Иванович дороо эргэлдэнэ. 

	— Чи явна гэнэ ээ?

	— Тийм ээ, ... хэрэг байна, Морьд явуулах тухай хэлчхэж үзээрэй.

	Өвгөн түгдчиж, тэгье.., Өртөөн дээр... За тэгье... Ганцхан... Ганцхан.., Яагаад тэр бил ээ?

	— Би эднийд түргэн нэг очоод ирэх хэрэг байна. Би дахиад наашаа буцаж ирнэ. 

	— За тийм байж! Түрхэн... За яах вэ, Василий Иванович алчуураа гаргаж нусаа нийхдээ бараг газар хүртэл бөхийв. Яая гэх вэ. Энэ чинь... Цөм болно. Чамайг гэртээ арай удах юм гэж би бодож байсан. Гурван хоног... Энэ чинь, энэ чинь гурван жил болоод ирсэн гэхэд бага байна, багавтар байна, Евгений. 

	— Би мөдхөн эргээд ирнэ гэж танд хэлж байна шүү дээ. Надад чухаг хэрэг байна. 

	— Чухал хэрэг байна ий? Яая гэх вэ. Үүргээ юуны өмнө биелүүлэх хэрэгтэй... За тэгэхлээр морьд явуулах шив? Тэгье дээ. Арина, бид хоёр ч мэдээжээр ингэх юм чинээ бодсонгүй. Арина ухаан нь чиний өрөөг гоёх гэж хөрш айлын эзэгтэйгээс цэцэг гуйсан (Василий Иванович өглөө бүр, үүр бүдгэрэхийн хамт шаахайгаа холхиндог өмсөж зогсоод Тимофеичтэй зөвлөж, хэтэвчнээсээ чичгэнэсэн хуруугаар, урагдаж орхисон цаасан мөнгө нэг нэгээр сугалан авч элдэв юм худалдан авахыг даалгаж, ялангуяа зуушны юм, залууст ихээ таалагдах аятай санагдсан улаан дарс их захиалдгаа энд дурдсан ч үгүй) Гол нь эрх зоргоороо байх юм. Би үүнийг баримталдаг... Хавчих хэрэггүй... Үгүй... 

	Өвгөн гэнэт дуугүй болоод үүд рүү алхав. 

	— Бид мөдхөн дахиад уулзана аа аав аа, нээрээ шүү. 

	Гэтэл Василий Иванович эргэж харсан ч үгүй, зөвхөн цөхөрч гараа сэгсрээд гарч одов. Унтах өрөөнд буцаад иртэл эхнэр нь унтаж байв. Эхнэрээ сэрээхгүйн тулд шивгэнэн залбирч гарав. Гэсэн ч авгай нь сэрэв. 

	— Василий Иванович, чи юү? гэж асуулаа. 

	— Би байна аа, хөгшөөн. 

	— Чи Енюша дээрээс ирэв үү? Олбогт вандан дээр унтах хүүд маань аятай байгаа болов уу, зовж байна. Чиний аяны гудас шинэ дэрийг би тийш нь аваач гэж Анфисушкад хэлсэн. Би ч уул нь өөрсдийнхөө өдөн дэвсгэрийг түүнд өгмөөр л байна, гэтэл хүү маань зөөлөн юман дээр унтах дургүй шиг санагдах юм, 

	— Зүгээрээ хөгшөөн, бүү санаа зов. Түүнд аятайхан байна. Бурхан минь, нүгэлтэн биднээ өршөө гэж цаашаа залбирав. Василий Иванович хөгшнөө өрөвдөөд, ямар их гай дайрах гэж байгаа тухай унтахын нь өмнө дуулгахыг хүссэнгүй. 

	Маргааш нь Базаров, Аркадий хоёр яваад өглөө. Хар өглөөнөөс аваад л гэрийнхэн цөм гутарчхаад, Анфисушка сав суулгаа алдана, Федька хүртэл эргэж орхиод, эцэстээ гутлаа тайлчхав. Василий Иванович урьд урдынхаасаа илүү сандачна. Өвгөн чанга дуугарч, ширүүн дориун алхаж гишгэн, өөртөө зүрх оруулж байх бололтой, гэлээ ч царай нь шумайж, харц нь ямагт хүүгийнхээ хажуугаар халтична. Арина Власьевна дуугүй уйлна. Нөхөр нь өглөө бүтэн хоёр цаг аргадаж тайтгаруулаагүй болж гэм авгай бүр хэцүүдэж, биеэ барьж чадахгүй байх сан билээ. 

	Базаров сараас хэтрэлгүй эргэж ирнэ гэж хэдэнтээ амласны эцэст тэврэн зуурч байсан эх эцгээсээ сая нэг мултарч тэргэнд суугаад, морь хөдөлж, хонх жингэнэн дугуй эргэлдэж эхэлсний дараа, хойноос нь гөлрөөд гөлрөөд бараа нэгэнт тасарч тоос сарниад бөгтийхөөрөө бөгтийчихсөн Тимофеич гуйвсаар буцаж урц руугаа гэлдрээд, хоёр хөгшин ч мөн гэнэт зэвэрч муудчихсан аятай санагдах гэртээ хоёулхнаа үлдсэн хойно хэдхэн минутын өмнө довжоон дээр зогсоод алчуураараа хэнэггүй даллаж зогссон Василий Иванович сандал дээр лаг хийтэл суучхаад толгойгоо унжуулав. 

	— Хаячихлаа, биднийг хаячихлаа. Бидэнтэй байхад уйдах болжээ, хаячихлаа. Өнчин хайлаас шиг цор ганцаар болчихлоо одоо гэж дахин дахин үглэж, хэлэх бүрдээ долоовор хуруугаа урагш зангана. Тэгэхлээр Арина Власьевна өвгөндөө ойртож очоод буурал толгойгоо өвгөний бууралтсан толгойд наалдуулаад:

	— Яая гэх вэ, Вася, хүү гэдэг маань толгойгоо даасан хүн. Тэр маань шонхор аятай дураа хүрэхээр нисэж ирээд, дуртай цагтаа яваад өгөх юм, аа чи бид хоёр яах вэ? уяатай юм шиг нэг газраа хаашаа ч явалгүй цуг сууж л байх юм. Ганцхан би л хэзээд чамдаа хувиршгүй үнэнч, чи ч мөн надад тийм байдаг гэв.

	Василий Иванович гараа нүүрнээсээ аваад, эхнэрээ сайн ханиа тэвэрч авлаа. Залуу цагтаа ч тэвэрч яваагүй их чангаар тэвэрлээ. Нөхрийнхөө гутарсан сэтгэлийг авгай засжээ. 

	XXII

	Мань хоёр найз хаа ганц нэг аар саар үг сольж, дуугүй явсаар Федотинд хүрэв. 

	Базаров өөрөө өөртөө нэг их таатай санагдахгүй, Аркадий Базаровт дургүй нь хүрчээ. Тэгээд ч Аркадий тун залуу улсад төрдөг учир шалтаггүй уйтгарт автаж явсан билээ. Улаач морьдоо сольж хөллөөд, суудалдаа авиран гарч, баруун, зүүн аль тийшээ явахыг лавлав. 

	Аркадий сэрдхийлээ. Баруун замаар явбал хот орж, цаашаа гэртээ хүрэх, зүүн замаар орвол Одинцовагийнд очих аж. 

	Аркадий Базаров өөд харлаа. Тэгээд:

	— Евгений, зүүн тийшээ эргэх үү?

	Базаров буруу харчхав. 

	— Юун дэмий үг вэ? гэж дуугарлаа. 

	— Дэмий юм гэдгийг ч би мэдэж байна гэж Аркадий хариулав. 

	— Үгүй тэгээд муу нь юу байгаа юм? Бид ямар эхлээд орох гэж байгаа биш?

	Базаров малгайгаа дарж өмсөв. Эцэстээ мань хүн:

	— Өөрөө мэд гэж дуугарлаа. 

	Аркадий, — Зүүн замаар яваарай гэж хашхирав. Бүхээгт тэрэг Никольск эдлэн өөд шогшив. Харин дэмий юм хийхээр шийдсэн найзууд улам ч дуу шуугүй уурлачихсан ч юм аятай боллоо. 

	 

	 

	Одинцовагийн байшингийн довжоон дээр гэрийн даамал өөрсдийг нь хэрхэн угтаж авснаар л мань залуус гэнэт орж ирсэн хөнгөн санаанд автан зохисгүй юм хийснээ гадарлаж болохуйц байлаа. Тэд нарыг ирнэ гэж бодсонгүй нь лавтай. Зочдын өрөөнд тэр хоёр нэлээд удаан, тун хөгийн байртай сууж хүлээв. Одинцова ашгүй нэг юм орж ирлээ. 

	Одинцова ердийнхөө найрсаг зангаар залуустай мэнд усаа мэдэлцсэн боловч тэднийг ингэж хурдан буцаж ирсэнд гайхав. Мөн алгуур хөдөлж удаан дуугарч байгаагаар нь үзвэл тэдний буцаж ирсэнд онц баярласангүй дэг. Мань залуус зөвхөн зам зуураа ороод гарах гэсэн, дөрвөн цаг хэр болоод цаашаа хот руу хөдөлнө гэж дуулгахыг яарав. Одинцова дуу алдах төдийгөөр хязгаарлаж өөрийнхөө өмнөөс эцэгтээ мэнд ус дамжуулаарай гэж Аркадийгаас гуйгаад, нагац эхээ дуудуулав. Хатагтай унтаж унтаж босоод ирсэн нь түүний үрчлээтэй хөгшин нүүрийг улам ч зэвүүн болгожээ. Катягийн бие муу, өрөөнөөсөө гарахгүй байгаа аж. Анна Сергеевнаг өөрийг нь үзэх гэж хүссэнээсээ дутуугүй, Катятай уулзах сан гэж бодсоор явснаа Аркадий гэнэт мэдэв. Аар саархан юм ярьсан болж байтал дөрвөн цаг өнгөрчихлөө, Анна Сергеевна юм ярьж үг чагнахдаа инээмсэглэхгүй аж. Бүр салахын даваан дээр л түүний хуучин нөхөрсөг сэтгэл сэргэх аятай боллоо. 

	— Одоогоор миний муухай ааш хөдөлчихсөн байна. Гэхдээ та нар үүнийг бүү хайхар, дахиад айлчлаарай, би хоёуланд чинь хэлж байна шүү, жаал азнаад ирээрэй гэж Одинцова хэлэв. 

	Базаров, Аркадий аль аль нь дуугүй бөхийж ёслоод тэргэндээ сууж, хаа ч сааталгүй явсаар маргааш орой нь Марьинод гэртээ харин ирэв. Зам зуураа тэдний аль алин нь Одинцовагийн нэрийг ч дурссангүй. Ялангуяа Базаров бараг ам нээлгүй нэг хүчлэн шахсан байртай замын нөгөө тийш ширтсээр явлаа. 

	Марьинод тэднийг үзээд цөм их баяр хөөр болов. Хүүгээ удтал үгүй байхаар Николай Петрович сэтгэл зовж эхэлсэн байв. Фенечка өрөөнд нь гэрэлтсэн нүдтэй гүйн орж ирээд, «залуу эрхмүүд» ирсэн тухай дуулгахад Николай Петрович дуу алдаж, олбогт вандан дээрээ огло үсрэн тийчгэнэв. Павел Петровичийн сэтгэл хүртэл аятайхан хөдөлж, өршөөнгүй инээмсэглэсээр буцаж ирсэн хэсүүлчдийн гарыг барьж сэгсчив. Элдэв юм асууж, яриа хөөрөө үүсэж, ялангуяа шөнө дүл болтол үргэлжилсэн оройн хоолон дээр Аркадий голдуу ярилаа. Сая Москва хотноос авчирсан сайн дарснаас Николай Петрович хэдэн шилийг тавиулж өөрөө бас улаан зээрд болтлоо ууж наргиад, нэг бодоход хүүхдийн ч гэмээр, үгүй бол сэтгэл догдолсных ч гэмээр зогсоо зайгүй хачин инээсээр байв. Бүхний хөгжөөн наргиан зарц нарыг хамрав. Дуняша байн байн үүд хаалга тас нясхийлгэж багтартлаа нааш цааш гүйнэ, аа Петр шөнийн гурван цаг болсон хойно ч гэлээ казак-вальс бүжгийн аяыг гитар хөгжим дээр дарах гэж оролдоно. Хөгжмийн чавхдас гунигтай боловч чихэнд чимэгтэй жингэнэж, эхний хэдэн аянаас цаашаа тун ч явж өгөхгүй оргиод байв. Боловсронгуй зарц бусад бүх юмаар авьяас билиггүй төрсөн шигээ хөгжимд мөн авьяасгүй төрсөн аж. 

	 

	 

	Энэ зуур Марьинод амьдрал ая зүйгээ нэг сайхан олж өгөхгүй, хөөрхий Николай Петрович зовоход хүрч байв. Фермийн талаар хөөцөлдөх үр ашиг муутай урамгүй, ажил өдөр бүр нэмэгдэнэ. Хөлсний ажилчдыг харж хөөцөлдөж ажиллуулахын эрхгүй боллоо. Зарим нэг нь хөлсөө нэмүүлэх, үгүй бол халагдах гэж шаардана, нөгөө нь урьдчилга аваад оргочихно, морь, мал өвчилж, тоног сэлт яах ийхийн зуургүй галд түлчхэж байгаа аятай үжиршиж муудна, ажил төрөл ч хааш яаш хийгдэх аж. Москвагаас захиулж ирсэн тариа цохих машин хүнддээд ажиллуулах нөхцөлгүй, бас тариа шигшигч машиныг авсан дороо эвдээд хаячихлаа. 

	Зарц нарын байрны нэг сохор эмгэн салхитай цагт үнээгээ утах гэж галтай цуцал авч явснаас болоод малын хашааны тал шатчихлаа... Гэхдээ тэр эмгэн, эзэн л урьд хожид байгаагүй хачин бяслаг, цагаан идээ хийлгэх болсноос болж гай ирсэн гэж мэтгэж байлаа. Эдлэнгийн захирагч гэнэт залхуурч «элбэг хоолон» дээр ирсэн орос хүн бүрийн заншлаар таргалж эхлэв. 

	Николай Петровичийн барааг харахаараа тэр захирагч зүтгэл шамдлагаа үзүүлэх гэж хажуугаараа өнгөрч яваа гахайн торойг залтсаар чулуудах юм уу, нүцгэн шахуу жаал өөд зандачна, гэхдээ ч голдуу унтаж байдаг сан. Алба татварыг нь хөнгөвчилсөн тариачид мөнгөө цаг тухайд нь өгөхгүй, мод хулгайлна, бараг шөнө бүр фермийн бэлчээр дээрээс манаач нар тариачдын морьд барьж, заримдаа зодоо цохионтой булааж ирнэ. Николай Петрович үүнд мөнгөн торгууль оногдуулах гэж үзсэн, гэлээ ч морьд эздийн өвс идэж хэд хоног зогсоод л эцэстээ эздэдээ буцахаас өөр ашиг гардаггүй аж. Нэмэр дээр нь бас тариачид хоорондоо эв эвдрэх болж, ах дүүс хоорондоо таарахаа больж салгахыг шаардах, эхнэр хүүхэд нь нэг гэрт сууж таарахаа болих боллоо. Зодоон цохион гэнэт дэгдэж, юм хатгаад орхисон юм шиг цөмөөрөө гэнэт босоод, албан тасалгааны өмнүүр гүйлдэж, нүүр амаа улаан халзан болгочихсон, согтуу хөлчүү, эзэн рүү ирж буруу зөвөө олж, залхаан цээрлүүлэхийг шаардах нь олон. Бөөн шуугиан дэгдэж, бүсгүйчүүлийн уйлагнан чарлах, эрэгтэйчүүлийн хараах зүхэх дуу холилдон гарна. 

	Дайсагнаж байгаа хоёр талын учрыг олж, өөрөө мөн хэргийн учрыг зөвөөр олох боломж ягаад ч үгүйг урьдаас мэдсээр байж, хоолойгоо сөөтөл хашхичихад хүрдэг байв. Тариа хураах хүний хүч хүрдэггүй, айл хөршийн нэг их төлөв сайхан царайтай хүн десятин газар бүрд хоёр рублиэр хадах хүн олж өгнө гээд, ичгүүргүй мөлжчихсөн байв. Өөрсдийн тариачны авгайчуул бас дуулдаагүй их хөлс шаардаж, тариа энэ зуур үрэгдэж муудсаар байв. Тэгвэл мөн хадлангийн ажил амжсангүй, Опекуний зөвлөл хүү бүрэн төлөхийг бас шаардан сүрдүүлж байлаа.

	— Хүч хүрэхгүй нь ээ! гэж Николай Петрович нэг биш удаа дуу тавьдаг сан. 

	— Өөрөө зодоод байх арга алга, цагдаа захирагч дуудъя гэхэд миний зарчимд харш юм. Залхааж цээрлүүлэхээр л сүрдүүлэхгүй юм болжгэм болж бүтэх юм юу ч алга гэнэ. 

	— Үүнд Павел Петрович "тайван, тайван" гэж францаар хэлээд өөрөө аман дотроо юм үглэж, хөмсгөө зангидан, сахлаа зулгаадаг байв. 

	Энэ «аар саар будилаанаас» Базаров хөндий, зочны хувьд бусдын хэрэгт оролцох явдалгүй байв. Марьинод ирснийхээ маргааш өдрөөс аван Базаров мэлхий, нян хорхой, химийн найрлага сэлтээрээ оролдож гарлаа. Харин Аркадий эцэгтээ тус болох, үгүй гэх нь ээ тус болоход бэлэн байгаа дүр үзүүлэхийг өөрийн үүргээ гэж үзэв. Эцгийнхээ үгийг Аркадий хүлээцтэй сонсож, нэг удаа зөвлөгөө өгсөн нь, эцгийгээ түүгээр болоосой гэсэндээ ч биш, өөрөө санаа тавьж байгаагаа харуулах гэсэн билээ. Аж ахуй хөтөлнө гэхэд Аркадий дургүй хүрдэггүй, тэр ч байтугай газар тариалангийн ажил хийх сэн гэж бодолхийлдэг байсан, гэхдээ тэрхэн үед толгойд нь өөр санаа бодол төрөөд байсан билээ.

	Никольск эдлэн өөртөө үргэлж санагдаад байгаад Аркадий гайхна. Базаровтай нэг гэрт, тэгэхдээ бүр төрсөн гэртээ цуг байгаад уйдна гэж хүн хэлсэн сэн болжгэм урьд Аркадий мөрөө хавчисхийгээд л өнгөрөх сөн билээ. Гэтэл Аркадий нээрээ уйдаж, гараад явчихмаар санагдаад болж өгөхгүй байв. Ядартлаа зугаалж тэнээд үзье гэсэн чинь тус болсон ч үгүй. Нэг удаа эцэгтэйгээ ярьж байгаад, Одинцовагийн эхээс, өөрийнхөө талийгаач ээжид бичсэн сониноос сонин захидал хэд бийг Аркадий дуулмагцаа, тэр захидлуудыг өгтөл ааваасаа шалаад салсангүй. Николай Петрович түүнийг нь олох гэж хорь гаруй шүүгээ, хайрцаг сэлт онгичиход хүрэв. Энэ хагас ялзарчихсан цаасыг олж аваад Аркадий, өмнөө тавьж, хүрэхийг зоривол зохих зорилгоо олж харсан юм аятай тайвшрав. «Үүнийг би хоёуланд чинь хэлж байгаа юм шүү гэж өөрөө нэмж хэлсэн шүү дээ. 

	Явна аа, явъя байз «чөтгөр алгад» гэж тасралтгүй үглэнэ. Гэхдээ сүүлчийн удаа очсоноо, хүйтэн аягүй хүлээж авсныг санаад өнөө түрүүчийн аягүйрхэн хулчганах сэтгэл төрнө. Залуу насны хэнэггүй зан аз жаргалаа амсаж, хүч чадлаа хэний ч гэлээ өмөг түшиггүйгээр ганцаараа туршиж үзэх далдын хүслэн эцэстээ дийлж гарав. Марьинод буцаж ирээд арав ч хоноогүй байхад Аркадий ням гарагийн сургуулийн байр байдалтай танилцана гэдэг шалтгаар хот руу давхиж, цаашаа Никольск эдлэн оров. Тулалдаан өөд яарах залуу дарга аятай улаач нарыг шувт яаруулсаар давхихад айдас ч хүрч, сэтгэл зугаатай сайхан нь аргагүй, яарахаас байж цөхнө. «Гол нь тэр тухай бодохгүй л байх хэрэгтэй» гэж Аркадий дотроо үглэнэ. Аркадийд хийморьлог улаач дайралджээ.

	Буудал болгоны өмнө зогсон «балгачихъя» үгүй болжгэм «балгаад орхих уу» гэнэ, гэхдээ балгачихсан хойноо морио хайрлахыг мэдэхгүй явдаг хүн аж. Танил байшингийн өндөр дээвэр ашгүй нэг юм цухуйгаад ирлээ... «би ер юу болж байна? гэдэг санаа Аркадийн дотор төрлөө. Буцалтай биш дээ, одоо! «Гурвалсан морьд дэргэтэл шогшиж, улаач гууглаж исгэчнэ. Морин туурай, тэргэн дугуй гүүрэн дээгүүр дэржгэнээд өнгөрчихлөө, хоёр талаар нь гачуур эгнүүлж жигд тарьж засаж янзалсан тарималт зам хариугүй дөхөөд ирлээ... Гүн ногоон шилмүүсний завсраар бүсгүй хүний ягаан даашинз цухалзаж, шүхрийн хөнгөн цацган дороос залуу хүний царай дурайв... Катя байхыг Аркадий таньж Катя ч мөн өөрийг нь танив. Ам халсан морьдыг зогсоо гэж улаачид Аркадий хэлээд тэрэгнээс үсрэн бууж, Катя өөд очив. 

	— Та юу, энэ чинь! гэж Катя дуугарснаа байн байсаар час улайчхав. — Эгч дээр очъё, эгч энүүхэнд цэцэрлэг дотор яваа, таныг үзээд баярлана даа гэв. 

	Катя цэцэрлэг рүү Аркадийг дагуулж очив. Катятай дайралдсан нь Аркадийд тун бэлгэтэй сайн юм шиг санагдаж, төрсөнтэйгөө учирсан аятай баярлав. Юм бүхэн тун аятайхан тохирч, гэрийн даамал ч дайралдсангүй, ирсэн тухайгаа зориуд дуулгах хэрэг ч гарсангүй. Зөргийн тойруу дээр Анна Сергеевна цаашаа хараад зогсож байв. Хүний хөлийн чимээ сонсоод Анна Сергеевна алгуурхан эргэж харлаа. 

	Аркадий зовсхийтэл, Анна Сергеевнагийн амнаас гарсан анхны үг л сэтгэлийн нь амраав. 

	— За сайн байна уу, оргодол! гэж Анна Сергеевна эелдэг намуун дуугаараа хэлээд нарны туяа, салхинаас далдичин нүдээ онийлгосхийгээд, инээмсэглэсээр тосож ирэв. — Наадхыгаа чи хаанаас олж ирэв, Катя?

	— Анна Сергеевна танд би нэг чухал, таны санаанд огт оромгүй юм авчирлаа... гэж Аркадий яриа үүсгэв. 

	— Та өөрийгөө авчирчээ, энэ чинь л юунаас ч илүүтэй.

	
XXIII

	Аркадийн явж байгаа үнэн зорилгын хувьд төөрөлдөхгүй байгаагаа мэдүүлж, харамсангуй ёжуун байртай үдэж гаргаад, Базаров бүр нямбайлан суух болов. Өөрт нь ажиллаад байх дур оржээ. Базаров одоо Павел Петровичтэй маргалдахаа байсан, тэгээд ч өөрийн нь дэргэд цаадах нь хэтэрхий их язгууртны дүр үзүүлэн санаагаа үгээр гэхээсээ дуу авиагаар голдуу илэрхийлдэг болжээ. Харин нэг удаа Павел Петрович тэр цагт олны анхаарал их татаж байсан асуудал, ихэс тайж нарын эрхийн тухай нигилисттэй цэц булаацалдаад үзэх гэснээ өөрөө гэнэт амаа татаад:

	— Гэвч бид нэг нэгийгээ ойлгох биш, юу ч гэсэн би л таныг ойлгох хувьгүй хүн гэж хүйтэн эелдгээр өгүүлсэн билээ. 

	— Хэлээд яах вэ! гэж Базаров дуу алдлаа. Хүн ер нь агаарын хөдлөл, наран дээр юу болж байдаг гэхчлэн юм бүхнийг ойлгох чадалтай, аа харин өөр нэг хүн өөрөөс нь ондоохноо яасхийгээд найтаачхаж байгааг ойлгох чадал хаанаас байх аж гэлээ. 

	— Энэ чинь их цэцэн үг үү? гэж Павел Петрович асуусан янзтай дуугараад холдов. 

	Гэхдээ Базаровын туршлага хийх үед Павел Петрович хааяа байлцдаг, тэр ч байтугай нэг удаа, дээд сайн саван сэлтээр угаасан царайгаа микроскоп дуран руу хандуулж нэг цийлгэр нян хорхой хумхын тоос шиг ногоон үртэс хэрхэн залгиж, хоолойндоо байгаа бөөн юмаар хэрхэн чармайн зажлахыг нь харсан аж. 

	Ахыгаа бодох нь ээ Базаров дээр Николай Петрович ихээ олон орж ирдэг, хэрэв аж ахуйн, хөөцөлдөх юм болж өгдөг сөн болжгэм өөрийнхөө хэлдэгчлэн «юм сурахаар» өдөр бүр ирж байсан билээ. Түмэн бодис судлагч залууд Николай Петрович дараас болдоггүй, нэг буланд сууж, анхаарангуй ажиглан, хаа нэг болгоомжтой асуудал тавина. Үд, оройн хоол дээр өвгөн, улсын яриаг физик, хөрс шинжилгээ юм уу химийн тухай чиглүүлэхийг хичээнэ, юу гэвэл бусад бүх сэдэв, улс төрийн гэхээ ч бүр байя, аж ахуйн тухай яриа хүртэл зөрөлдөхөд биш гэх нь ээ, харилцан дургүйцэл төрүүлэхэд хүргэдэг байлаа. Ахыгаа, Базаровыг үзэж чаддаггүй нь огт багасаагүйг Николай Петрович мэдэрч байв. Энэ таамаглал нь ялихгүй юмаар нотлогдлоо. Орчин тойрноор, энд тэнд хумх өвчин гарч, Марьино эдлэнгээс хүртэл хоёр хүн осолдож орхилоо. Шөнөдөө Павел Петрович сүрхий давчдаж, өглөө болтол зовсон боловч Базаровын эрдэм чадлаар туслуулахыг хүссэнгүй. 

	Маргааш өдөр нь Базаровтай дайралдаад, шөнө дуудуулахгүй яагаа вэ гэж асуухад нь цонхийж цайчихсан мөртөө үс зүсээ нарийн засаж янзалчихсан Павел Петрович хариулахдаа «Үгүй, та өөрөө анагаах ухаанд итгэдэггүй гэж байсан шиг санагдах юм» гэжээ. Өдөр хоног иймэрхүү янзтай өнгөрч байв. Базаров дуугүйхэн л шургуу ажиллана... гэхдээ Николай Петровичийнд өөрийн нь сэтгэлийг засдаг гэхээ больё, ярилцахад аятай байдаг нэг хүн бий... Тэр хүн нь Фенечка ажээ. 

	Фенечкатай Базаров ихэвчлэн өглөө эрт хашаан дотор юм уу, цэцэрлэгт уулздаг, өөрөө өрөөнд ордоггүй, Фенечка ганцхан л удаа Митяг угаах уу, болих уу гэж Базаровын үүдэн дээр очжээ. 

	Базаровт Фенечка итгэдгээр барахгүй, түүнээс айдаггүй өөртэй нь цуг байхдаа Николай Петровичтай цуг байдгаасаа илүү чөлөөтэй, тавиун байдаг билээ. Чухам юунаас ингэдгийг хэлэхэд хэцүү, магадгүй, тайж язгууртны тэр, дур татах мөртөө айдас төрүүлдэг зан сэлт Базаровт оргүйг Фенечка зөнгөөрөө мэдэрч байж болох юм. Фенечкагийн бодлоор Базаров сайн ч эмч, энгийн аятайхан ч хүн аж. Базаровын дэргэд хүүгээ арчилж аргалахдаа зовдоггүй, нэг өдөр толгойгоо эргэж өвдөхөд Базаровын гараас халбагаар эм ч билээ уусаан. 

	Николай Петровичийн дэргэд өөрөө Базароваас жаал хөндий байх боловч залилж мэхлэх сэтгэлийн үүднээс биш ёс зүй бодоод тэгдэг байлаа. Павел Петровичаас Фенечка урьд урьдынхаас илүү айх боллоо. Саянаас аваад Павел Петрович өөрийг нь ажиглан мөрдөх болж, нэг мэдэхэд газар дороос гарсан юм аятай англи цамцныхаа хармаанд гараа хийчхээд, хөдөлгөөгүй хянуур царайлан ард нь зогсож байх боллоо. Фенечка энэ тухай гомдож, Дуняшкад «хамаг бие л хүйтэн даагаад явчих юм» гэхэд цаадах нь хариу санаа алдаж, өөр нэг «хүйтэн сэтгэлт» хүний тухай бодож байв. Базаров өөрөө мэдэлгүйгээр Дуняшкагийн сэтгэлийг бүрэн татаж эзэгнэх болсон хэрэг ажээ. 

	Фенечкагийн сэтгэлд Базаров таалагддаг, өөрөө ч мөн Базаровт аятайхан санагддаг байв. Фенечкатай ярилцахдаа хүртэл Базаровын царай хувирч төлөв, бараг сайхан ааштай болон, ердийн хайшраг дээр нь тохуурхангуй, анхаарамжтай байр төлөв нэмэгддэг байв. Фенечкагийн царай өдрөөс өдөрт улам хөөрхөн болсоор залуу бүсгүйчүүлийн амьдралд гэнэт царай зүс нь засран зун цагийн саргай шиг цэцэглэж, гуа сайхан бүрдэж ирэх үе байдаг. Фенечкагийн ийм үе ирлээ. Орчны бүх нөхцөл байдал долоодугаар сарын лүнгэм халуун хүртэл үүнд дөхөм болох аж. Фенечка хөнгөхөн цагаан даашинз өмсчихсөн нь өөрөө түүнээсээ цагаан, хөнгөн юм шиг санагдана, царай нь наранд борлосонгүй, аргалахын эрхгүй лүнгэм халуунд хацар, чих нь улайсхийж, хамаг бие цогцос нозоорос гээд гуа сайхан нүдэнд нь уйдангуй нойрмоглол болж тусна. Ажил хийх дур тун ч бага, гар хөдөлж өгөхгүй оргиод болдоггүй байв. Фенечка дуртай дургүй явж юм л бол ёолж ёхлон, залхуу нь хүрч гүйцсэн гомдоллож байх нь хөгтэй. 

	Николай Петрович түүнд

	— Чи усанд л орж баймаар юм даа гэнэ. 

	Арай хатчихаагүй байгаа нэг цөөрөм дээр Николай Петрович усанд орох байр даавуугаар бүрж зассан аж. 

	— Оох Николай Петрович минь! Цөөрөм хүрэх гэж нэг үхэхэд хүрээд, эргэж ирэх гэж бас үхэх шахна. Цэцэрлэгт сүүдэр гэх юм алга байна. 

	— Сүүдэр байхгүй гэдэг ч аргагүй үнээн гэж Николай Петрович хариулаад хөмсгөө маажна. 

	 

	 

	Нэг өглөө Базаров зугаалгаас өглөөний долоон цагийн орчимд буцаж ирээд, аль хэдийн гандангуй өнгө орсон боловч өтгөн, ногоон хэвээрээ байгаа голт борын цэцэг тойруулж зассан амрах газарт сууж байсан Фенечкатай дайралдав. Фенечка урт сандал дээр, ердийнхөө заншлаар цагаан алчуур толгой дээрээ тавьж сууна. Түүний дэргэд баахан хяруу нь хатаагүй нойтон хэвээрээ байгаа улаан, цагаан саргай цэцэг хэвтэнэ. Базаров өөртэй нь мэндлэв. 

	— Аа! Евгений Васильевич үү! гээд Фенечка өөдөөс нь харах гэж алчуурынхаа өнцгийг жаал өргөхөд гар нь тохойгоо хүртэл ил гарав. 

	Базаров бүсгүйн хажууд сууж, — Та энд юү хийж байгаа юм бэ, цэцэг багцлаа юу? гэв. 

	— Тийм ээ, өглөөний хоолон дээр тавих гэсэн юм Николай Петрович дуртай байдаг юм л даа. 

	— Үгүй өглөөний хоол болох өдий шүү дээ. Пөөх мөн их цэцэг ээ. 

	— Эднийг би одоо түүж авлаа, тэгэхгүй бол халуун шатчихаад гарахын эрхгүй болно. Өдийд нэг амьсгаа авахтай байх юм. Энэ халуунаас чинь би бүр туйлдчихлаа. Арай өвдчихөөгүй байгаа гэж л айх юм. 

	— За юун дэмий бодол билээ энэ чинь! Алив, таны судсыг бариад үзье гээд Базаров бүсгүйн гарыг авч жигд цохиж байгаа судсыг нь олоод тоолж ч үзсэнгүй зуун жил насална гээд гарыг нь тавьчихлаа. 

	— Аах бурхан өршөөх болтугай гэж Фенечка дуу алдав. 

	— Юу гэж? Та урт наслахад дургүй байна гэж үү?

	— Үгүй, зуун жил гэсэн шүү дээ! Манай эмгээ наян тавтай байсан, гэхдээ мөн ч их зовлон эдэлж байсан даа. Пад хар, дүлий, бөгтөр болчихсон дандаа л ханиана, ердөө л өөрөө өөртөө дараас болсон амьтан, тийм болбол ямар амьдрал байх вэ дээ!

	— Тэгэхлээр залуу байсан нь дээр юм шив?

	— Тэгэлгүй яах юм?

	— Залуу байх юугаараа сайн юм дээ? Надад нэг хэлээд орхи. 

	— Юугаараа гэнэ ээ? Ухаан нь би одоо залуу, юу ч хийсэн чадахаар байна. Яваад өгнө, хүрээд ирнэ, аваад ирнэ, хүнээс юу ч гуйх хэрэг алга... үүнээс сайхан юу байна. 

	— Аа гэтэл надад бол залуу ч бай, хөгшин ч бай ялгаа алга. 

	— Ялгаагүй гэж, та юу хэлж байгаа юм бэ? Яагаад ч тийм байхгүй, та юу хэлж байна. 

	— Федосья Николаевна, та өөрөө болгоогоод үз л дээ, миний залуу нас юунд надад хэрэг болж байна? Би хань ижилгүй, ганцаараа явна.... 

	— Энэ чинь хэзээд танаас шалтгаацах зүйл. 

	— Харин ээ, надаас хамаарахгүйдээ л учир нь байгаа юм. Ядаж нэг ганц хүн намайг өрөвддөг сөн болжгэм. 

	Фенечка хажуугаас нь Базаров өөд хараад юу ч дуугарсангүй. 

	Жаахан азнаж байснаа, — Таны энэ чинь юун ном бэ? гэж асуув. 

	— Энэ үү? Эрдэм ухааны хэцүү ном. 

	— Та бас ном үзээд л байдаг юм аа? Уйдахгүй юу? Миний бодоход, та одоо ч гэсэн юм бүхнийг л мэддэг биз дээ. 

	— Бүгдийг ч үгүй л бололтой. 

	Алив энэнээс жаахан уншаад үзээч. 

	— Үгүй, би энэнээс чинь юу ч ойлгохгүй шүү дээ. Таны наадах чинь орсоор уу? гээд Фенечка хүнд ном хоёр гараараа тосон авч — Ямар зузаан юм бэ гэв. 

	— Орос ном оо. 

	— Ялгаагүй, би юм ойлгохгүй. 

	— Үгүй, таныг ойлгоосой гэж би өгөөгүй байна. Зүгээр юм уншиж байхыг чинь л харах гэсэн юм. Таныг юм уншиж байхад хамрын чинь үзүүр тун хөөрхөн хөдөлдөг юм. 

	«Креозотын» тухай дайралдсан өгүүллэгийг шивнэж унших гэж байсан Фенечка инээд алдаад номоо хаячхав. Ном доошоо гулгаж сандлаас газарт уналаа. 

	— Таны инээж байгааг харахад надад бас аятайхан байдаг юм гэж Базаров дуугарав. 

	— Боль доо!

	— Таны юм ярихад би бас дуртай. Горхи урсаж байгаа л гэсэн үг. 

	Фенечка царайгаа буруулав. 

	— Хачин хүн ээ та! гэж Фенечка дуугараад, хуруугаараа цэцэг оролдоно, — Та миний яриаг сонсоод яах ч юм билээ. Та, төдий их ухаантай авхайтнуудтай яриа дэлгэдэг байсан хүн. 

	— Ээх, Федосья Николаевна гуай! Энэ хорвоогийн хамаг ухаантай авхайтнууд таны чигчийнд хүрэхгүй, миний үгийг үнэмшиж үз. 

	— Үгүй, бас их дэндүүлэв ээ, гэж Фенечка шивнээд гараа хавчив. 

	Базаров унасан номоо авлаа. 

	— Энэ чинь эмнэлгийн ном, та юунд хаяж байгаа юм бэ?

	— Эмнэлгийн гэнэ ээ? гэж Фенечка давтан хэлээд өөдөөс нь эргэж харав. — Ингэхэд байна аа, таны нөгөө дусаадаг эм өгснөөс хойш Митя бас сайхан унтах боллоо, та санаж байна уу? Таны ачийг чухам яаж хариулах аргаа би бодоод олохгүй юм. Та үнэхээр сайн хүн юм аа. 

	— Эмч хүний ачийг жинхэнэ ёсоор нь хариулах хэрэгтэй гэж Базаров инээвхийлээд. — Эмч нар гэдэг сүрхий шунаг улс гэдгийг өөрөө андахгүй хойно. 

	Фенечкагийн царайн дээд талд туссан цайвар туяанаас болж, Базаров өөд харсан нүд нь улам ч хөө хар санагдах аж. Базаровын тоглож байгаа эсэхийг Фенечка мэдэхгүй байв. 

	— Таны таалалд таарвал бид дуртайяа... Николай Петровичид хэлж авах хэрэгтэй болно... 

	— Намайг мөнгө авах гэж байна гэж та санав уу? гэж Базаров үгийг нь таслаад, — Үгүй, таны мөнгө надад хэрэггүй гэв. 

	— Юу вэ, тэгээд? гэж Фенечка дуугарав. 

	— Юу вэ гэнэ ээ? Базаров давтаад, — Тааж үз гэв. 

	— Би юугаа таах билээ. 

	— Тэгвэл би хэлж өгье. Надад байна аа... энэ саргайн нэг л хэрэгтэй. 

	Базаровын гуйлт тун ч хөгтэй санагдсанд Фенечка дахин инээд алдаж, гараа хүртэл алдалсхийв. Фенечка инээх хэдий боловч өөрийгөө төдий өргөмжилсөнд таатай байв. Базаров өөдөөс нь хянуур харна. 

	— Тэг л дээ, тэг гэж Фенечка эцэстээ хэлээд сандал руу тонгойж цэцгийг ангилж гарав. — Танд улааныг өгөх үү, цагааныг өгөх үү?

	— Улаан, тэгэхдээ хэтэрхий том бишийг. 

	Фенечка дээшээ боллоо. 

	— Май ав даа, гэж Фенечка хэлснээ сунгасан гараа төдхөн угз татаж, уруулаа хазаад амрах газрын үүд рүү харснаа уруу царайлчхав. 

	Базаров үүнд, — Юу болов? Николай Петрович үү? гэж асуув. 

	— Үгүй... Николай Петрович тариа руу явчихсан... Би ч өөрөөс нь тэгээд айдаггүй юм... Харин Павел Петрович... юу шиг санагдсан... 

	— Юу?

	— Энд яваад байх шиг надад санагдсан. Үгүй... хэн ч алга. Ав даа гээд Базаровт саргай цэцэг өгөв. 

	— Павел Петровичаас та яагаад айдаг хэрэг вэ?

	— Павел Петрович намайг дандаа айлгаад байх юм. Юм ярих нь ч ярихгүй л юм, нэг л их сүрхий хараад байх боллоо. Та ч гэсэн түүнд дургүй шүү дээ. Түрүүн дандаа л өөртэй нь маргаад байдгаа санаж байна уу. Та нар юуны тухай маргаад байдгийг би мэдэхгүй, харахад л та түүнийг буруу зөвгүй ээрээд байдаг сан... 

	Өөрийн нь бодлоор Павел Петровичийг Базаров яаж ээрдгийг Фенечка гараараа зангаж үзүүлэв. 

	Базаров инээвхийлнэ. 

	— Аа, Павел Петрович дийлээд гарвал та намайг өмөөрөх байсан уу? гэж асуув. 

	— Би яаж таныг өмөөрөх вэ? Үгүй, таныг дийлнэ, гэж байхгүй. 

	— Та тэгж санана уу? Гэтэл дураа хүрвэл намайг хуруугаараа чичээд л сүйд хийчих гар байгааг би мэдэж байна. 

	— Ямар гэгч гар вэ, тэр чинь?

	— Аа та мэдэхгүй юм байх даа? Таны надад өгсөн саргай ямар сайхан анхилах юм бэ, үнэртээд үзээч. 

	Фенечка хүзүүгээ сунгаж, нүүрээ цэцэг өөд ойртууллаа... Толгой дээрх алчуур нь гулгаж мөрөн дээрээ тохогдоод, ялихгүй арзайсхийсэн өтгөн зөөлөн хар үс ил гарав. 

	— Байз аа, тантай би цуг үнэрлэе гэж Базаров хэлээд, бөхийж Фенечкагийн ангайсан уруул дээр үнсэв. 

	Фенечка цочиж, хоёр гараараа эгэм рүү нь туллаа, гэхдээ сулавтар тулсан болохоор цаадах нь үнсэлтээ давтаад удаашруулж чадлаа.

	Голт борын цаана хуурай ханиах дуу гараад орхилоо. Агшин зуур Фенечка сандлын нөгөө өнцөг рүү зайлж суув. 

	Павел Петрович гарч ирээд, мэхэсхийж нэг хачин хорсонгуй дорой дугаар «Та нар энд байсан юм уу» гэж хэлчхээд холдов. 

	Фенечка дороо хамаг саргайгаа хумьж аваад амрах байрнаас гарч одов. 

	— Евгений Васильевич танд нүгэл шүү энэ чинь гэж Фенечка гарахдаа шивнэх нь голоосоо зэмлэх байртай. 

	Саяхан болсон өөр нэг явдал Базаровын санаанд ороод өөрөө зовж, зэвүүцэн дургүйцэв. Гэвч дорхноо толгой сэгсрээд, «авгай хүүхэн эргүүлэгчдийн тоонд элсэн орсондоо» өөрийгөө ёжлон сайшааж, өрөө рүүгээ алхав. 

	Аа Павел Петрович цэцэрлэгээс гарч алгуур явсаар ойд хүрлээ. Тэндээ ихээ удаж байгаад өглөөний хоол идэхээр эргэж ирэхэд царай гэж барайхаараа барайчихсан байхаар Николай Петрович зовонгуйран түүнээс бие нь эрүүл эсэхийг асуув. 

	— Хааяа миний цөс тарж зовоодгийг нь чи мэднэ шүү дээ, гэж Павел Петрович тайван хариулав. 

	XXIV

	Павел Петрович хоёр цаг болоод Базаровын үүдийг очиж тогшив. 

	— Таны эрдэм шинжилгээний ажилд саад болж байгаадаа би уучлал гуйх ёстой, гэж яриа үүсгэн цонхны дэргэдэх суудал дээр, зааны ясан булцуутай дэгжин таяг хоёр гараараа тулж суув (уул нь таяггүй л явдаг хүн билээ) — Гэхдээ би таныг нэг таваас илүүгүй минут гаргаж үзээч гэж гуйх боллоо гэв. 

	Павел Петрович босго алхахын хамт царай нь нэг барсхийгээд явчихсан Базаров үүнд, — Хамаг цагаа би танд найр тавин олгоё гэлээ. 

	— Надад таван минут л болно. Танд нэг асуудал тавья гэж би ирсэн юм. 

	— Асуудал гэнэ ээ? Юун тухай юм бол?

	— Аа та сонсоод үз л дээ. Та манай дүүгийнд айлчилж ирсэн эхний үед, би тантай ярилцах цэнгэлээс татгалздаггүй байх цагт олоон юмны тухай таны саналыг сонсдог байсан сан. Гэтэл санаад байхад, та бид хоёрын хооронд ч гэлээ, миний дэргэд ч гэсэн халз тулалдах, ер нь тулалдах тухай яриа гарч байгаагүй дэг ээ. Энэ тухай таны санал хаашаа байдгийг мэдэж болох уу?

	Павел Петровичийг угтан босохоор завдаж байсан Базаровын сандлын ирмэг дээр сууж гараа зөрүүлэв. 

	— Миний санал ийм байдаг. Онолын үүднээс бол тулалдах гэгч тэнэг явдал, аа харин практикийн үүднээс юм болжгэм өөр хэрэг дээ гэв. 

	— Таны үгийг би зөв ухсан бол, онолын хувьд тулалдах тухай та ямар ч ойлголттой байлаа гэсэн, хэрэг дээрээ болохоор хүнд өөрийгөө доромжлуулчхаад зүгээр өнгөрөөхгүй юм шив?

	— Та миний санаа бодлыг тун зөв гадарлажээ. 

	— Ашгүй дээ. Танаас ийм үг сонсох тун таатай байна. Таны энэ үг миний эргэлзээг тайлж өглөө... 

	— Түвдэхгүй байсан байдлаас гаргалаа гэж та хэлэх гээ юү. 

	— Юү ч гэсэн яах вэ. Би сургуулийн банди биш, санаа бодлоо хүнд ойлгогдохоор л илэрхийлдэг хүн. Таны үг надыг зарим аягүй албадлага хийх явдлаас ангижруулж байна. Тантай би тулалдахаар шийдсэн юм. 

	Базаровын нүд бүр бүлтийчихлээ. 

	— Надтай юу?

	— Тухайлан тантай. 

	— Юунаас болоод тэр вэ, та минь?

	Павел Петрович үүнд, — Шалтгааныг нь танд би тайлж чадах л байна. Гэвч түүнийг дурсалгүй өнгөрсөн нь дээр шиг надад санагдана. Миний санахад та энд илүүдээд байна, таныг би үзэж чадахгүй юм, таныг би тоодоггүй, хэрэв энэ тэгээд багадвал... 

	Павел Петровичийн нүд гялалзав.. Базаровынх ч мөн дүрсхийв.

	— Овоо л доо. Цааш нь нуршаад юу хийх вэ. Эр баатар зангаа над дээр турших дур тань хүрээ юм бий дээ. Таныг тэгж цэнгүүлэхээс би татгалзаж болох сон. гэлээ ч үзэлцэхэд яах вэ. 

	— Их гялайлаа гэж Павел Петрович хариу дуугараад, — Миний дуудлагыг та хүч хэрэглэн албадахад хүргэлгүй хүлээн авна гэж найдахад одоо болох нь гэв. 

	— Гоёж чимэлгүй зүгээр хэлчихвэл, энэ савааг хэрэглүүлэлгүйгээр үү? гэж Базаров хэнэггүй дуугарав. Яриагүй үнээн. Надыг доромжлох хэрэг танд огт алга. Тэр чинь тэгээд өөрт чинь тийм нэг их халгүй ч биш байх. Та эр хүний тохитой чигээрээ байж болно... Таны дуудлагыг би мөн эр хүний тохитой хүлээж авлаа. 

	— За сайн гэж Павел Петрович дуугараад, таягаа буланд тавив. Одоо хэрхэн тулалдах нөхцөлийн тухай хэдэн үг сольё; харин миний дуудлага хийсний шалтаг болмоор жаахан хэрүүл гарсан аятай юм ёс болгон зохиож ярих хэрэгтэй эсэх талаар таны юу гэхийг эхлээд дуулмаар байна. 

	— Үгүй, зүгээр ёсорхож бариагүй нь дээр. 

	— Би ч мөн тэгж санаж байна. Мөн бидний хагарлын шалтгийг ухаж төнхөөд байх явдалгүй биз. Бид нэг нэгнийгээ үзэж чаддаггүй л улс, илүү юу хэрэгтэй юм бэ?

	— Ёстой доо, юу хэрэг байна? гэж Базаров ёжингуй дуугарлаа. 

	— Чухам тулалдах нөхцөлийн тухайд гэвэл гэрчийн этгээд бидэнд байхгүй, юу гэвэл хаанаас гэрч олох вэ дээ?

	— Ёстой хаанаас олох вэ?

	— Тэгэхлээр би ийм санал гаргамаар байна. Маргааш өглөө эрт тулалдах, за яах вэ, зургаан цагт ч юм уу, төглийн цаана, арван алхмын зайнаас гар буугаар... 

	— Арван алхмаас гэнэ ээ? Тэр нь дээрээ, нэг нэгийгээ бид нар тэр хэртэй үзэн яддаг улс. 

	— Найман алхмаас ч бас болно. 

	— Бололгүй яах вэ!

	— Хоёр удаа буудна. Юу ч боллоо гэсэн, өөрийнхөө үхэлд өөрийгөө л буруушаасан зурвас хэн хэн маань хармаандаа хийнэ. 

	— Энэнтэй чинь харин миний санал жаахан нийлэхгүй байна. Францын роман зохиолд гардагтай баахан төстэй, нэг л үнэмшил муутай болох байгаа гэж Базаров хэллээ. 

	— Магадгүй. Гэхдээ хүн алсан хэрэгт сэжиглэгдэхэд хүрэх бас аягүй, тийм биз дээ?

	— Тийм ээ. Гэхдээ энэ яршигт явдлаас гарах арга байна. Бидэнд гэрч байхгүй, гэхдээ харах хүн байж болох юм. 

	— Хэн тэр вэ, мэдэж болох сон болов уу?

	— Яагаа вэ Петр. 

	— Ямар Петр?

	— Танай ахын зарц. Петр чинь өнөө цагийн боловсролын өндөрт гарсан хүн. Ийм юман дээр өөрийнхөө үүргийг хэрэгтэй зүй зохисын дагуу бүрэн гүйцэтгэнэ. 

	— Өршөөлт эрхэм та тоглоод байх шиг надад санагдах юм. 

	— Огтхон ч үгүй. Миний саналыг эргэцүүлж үзээд хялбархан зөв санаа гэдэгт өөрөө үнэмших бий. Ийм юмыг бусдаас нуух арга байхгүй, аа Петрыг зохих ёсоор сайн номлоод алалдах газарт дагуулж очихыг би даая. 

	Павел Петрович сандлаасаа босон, — Та мөн тоглосон хэвээрээ. Гэвч та миний хүсэлтийг эелдгээр хүлээж авсан хойно таныг ийм тийм гэх эрх надад алга... За тэгвэл ярьж тохирох шив... Ингэхлээр, гар буу танд үгүй биз? гэв. 

	— Хаанаас надад гар буу байх вэ дээ, Павел Петрович? Би ямар эр цэргийн хүн биш. 

	— Тэгвэл минийхийг авч үз. Лав л таван жил би түүгээр буудаагүй юм даг, итгэж болно. 

	— Энэ чинь сэтгэл их засах үг байна. 

	Павел Петрович таягаа авлаа... 

	— За ингээд, өршөөлт эрхэм минь, танд талархсанаа хэлж, ажилдаа орох боломж өгөхөөс өөр юм алга. Мэхийн хүндэтгэе. 

	Базаров зочноо гаргаж өгөөд, — Дараа сайхан учиръя өршөөлт эрхэм минь гэв.

	Павел Петрович гарч одлоо. Базаров үүдний өмнө жаал зогссоноо гэнэт дуу алдаж:

	— Пээ чөтгөр алгад! Юун ч хээнцэр, юун ч тэнэг юм бэ та минь! Үгүй бид бас хөгтэй жүжиглэж гарлаа. Сургуультай нохой л хойд хөл дээрээ ингэж бүжиг хийдэг юм даа. Гэтэл татгалзахын аргагүй байлаа шүү дээ, тэр намайг цохиод авахыг хэн байг гэх вэ, тэгтэл... (ингэж бодохын хамт Базаровын хамаг бардам сэтгэл оволзоод, царай нь цайрав) тэгвэл Павел Петровичийг нэг муу муурын зулзага шиг багалзуурдаж орхиход хүрнэ. 

	Базаров микроскоп дуран руугаа буцаж очсон боловч сэтгэл нь хөдөлчхөөд ажиглалт хийхэд чухаг байдаг амгалан байдалгүй болжээ. «Тэр өнөөдөр бид хоёрыг харсан. Тэгээд дүүгийнхээ өмнөөс, өмөөрсөндөө ингэлээ гэж үү?» гэж Базаров бодно. Үнсээд орхиход юун ч их юм болох юм билээ. Энд нэг л өөр юм байна, ээ ээ! Үгүй мань хүн өөрөө дурлачихсан юм биш биз? Тэгэлгүй яах вэ, дурлачхаж, гээч. Өдөр шиг илхэн хэрэг. Айхтар будилжээ. Та минь... олхиогүй хэрэг! гэж шийдэв. Аль ч талаас нь аваад үзсэн олхиогүй явдал. Эхлээд бууны аманд духаа гаргаад зогсох, юу ч боллоо гэсэн эндээс явахад хүрнэ. Гэтэл энд Аркадий хишиг буянтай Николай Петрович хоёр байдаг, олиггүй, тун олиггүй»

	Тэр өдөр нэг онцгой нам гүм, нозоорсхийгээд өнгөрөв. 

	Фенечка хорвоо дээр ерөөсөө байхгүй юм аятай нүхэндээ орчихсон хулгана шиг өрөөндөө л суугаад байв. Николай Петрович сэтгэл зовсон байртай. Өөрийн нь онцгой найдлага агуулж байсан улаан буудайд муудах шинж гарлаа гэж дуулджээ. Павел Петрович бүгдийг, Прокофьичийг хүртэл хүйт оргиулсан эелдэг аашаараа дарж байлаа. Базаров аавдаа захиа бичиж эхэлснээ ураад ширээн доогуур хаячхав. «Үхчихвэл мэднэ биз, үгүй би үхэхгүй. Үгүй би хорвоо дээр удаан шороо хөдөлгөх вий» гэж бодов. Петрийг маргааш өглөө үүр хаяармагц өөр дээрээ ирээрэй, чухал хэрэг бий гэв. 

	Базаровыг өөрийгөө Петербург руу дагуулж явах нь гэж Петр саналаа. Базаров орой унтахаар хэвтсэн боловч шөнөжин элдвийн юм зүүдлэгдэж зовоолоо... Одинцова өмнө нь эргэлдэнэ. Одинцова тэгээд бас өөрийн нь эх мөн байв. Түүний хойноос хар сахалтай муур дагах нь Фенечка аж. Аа Павел Петрович их ой болж зүүдлэгдээд. Базаров юу ч болсон түүнтэй тулалдах ёстой байв. Өглөө дөрвөн цагт Петр ирж сэрээсэнд Базаров дороо хувцаслаад гадагшаа цуг гарлаа. 

	 

	 

	Сэргэлэн сайхан өглөө, тунгалаг цайвар тэнгэрт өнгө булаалдсан жижигхэн үүлс сэмжлэн татжээ. Навч ногоон дээр шүүдэр бөнжгөнөж, аалзны торон дээр мөнгөлөг дусал бөнжийгөөд нойтон хар газарт үүрийн улбар туяа татан байх аятай, болжморын урин дуу тал бүрээс шагширна аа. Базаров төгөл өөд очиж, ойн цоорхойд сүүдэрт суусны дараа Петрээр ямар тус хүргүүлэх гэснээ сая нэг дуулгав. Боловсронгуй зарц үхтлээ айчихсан боловч, алсад зогсоод харахаас өөр хийх юм байхгүй, ямар ч хариуцлага өөрт нь оногдохгүй гэж Базаров үнэмшүүлэн сэтгэлийг нь засав. 

	— Гэхдээ байна аа Петр, чи ямаршуу чухаг үүрэг гүйцэтгэх болсноо бодоод үзээч гэж Базаров нэмэн дурсав.

	Петр гараа алдалсхийгээд, уруу харж зэвхий царайлж, хус түшин зогслоо. Марьиногоос гарсан зам ой тойрдог юм. Өчигдрөөс хойш дугуй, хөл аль алины мөр хүрээгүй энэ зам сэвсгэрхэн тоосонд дарагджээ. Базаров өөрийн эрхгүй тэр зам руу харж, ногоо зулгаан хазлаад, «Мөн тэнэг хэрэг!» гэж дотроо үглэсээр байв. Өглөөний сэрүүнд бие нь хоёр дахин арзас гэв... өөдөөс нь Петр гунигтай харахад Базаров зөвхөн инээмсэглэв, айх сэтгэл түүнд төрсөнгүй. 

	Замаар морин төвөргөөн дуулдлаа... Модны цаанаас тариачин эр гарч ирэв. Хэрээтэй хоёр морь туусан тэр хүн Базаровын хажуугаар өнгөрөхдөө малгайгаа авалгүй хачин хараад өнгөрсөнд Петр муу ёр гэж үзээд аягүйцэв. «Энэ хүн бас эрт босож дээ, тэгэхдээ юу ч гэсэн хэрэгтэй болоод тэр, аа бид нар харин?» гэж Базаров бодлоо. 

	— Янз нь тэд ирж явах бололтой гэж гэнэт Петр шивнэв. 

	Базаров толгойгоо өргөөд Павел Петровичийг харав. Дөрвөлжин судалтай хөнгөн цамц, цасан цагаан өмд өмссөн Павел Петрович ногоон цэмбэнд ороолттой хайрцаг сугавчилчхаад замаар түргэн алхаж явлаа. 

	— Уучлаарай, таныг би хүлээлгэчихсэн шиг байна гэж дуугараад, эхлээд Базаровт, дараа нь тухайн үед гэрчийн хүнэрхүү бодон хүндэтгэж байгаа Петрт мэхэсхийв. — Би зарцаа сэрээхийг хүссэнгүй. 

	Базаров хариуд нь, — Зүгээр, бид өөрсдөө дөнгөж сая ирээд байна гэв. 

	— Аа! Тэгвэл сайн гээд Павел Петрович эргэн тойрноо харав. — Хүн амьтан харагдахгүй, хэн ч саад болохгүй бололтой... Бид одоо эхэлж болох нь шив?

	— Эхэлье. 

	— Шинэ тайлбарлал бодоход шаардахгүй байх аа?

	— Шаардахгүй. 

	Павел Петрович хайрцгаас гар буу гаргаж, — Та өөрөө сумлах сан болов уу? гэж асуув

	— Үгүй та цэнэглэ, аа би газраа алхаж хэмжье. Миний алхаа арай том байх гэж Базаров дуугараад инээвхийлэв. — Нэг, хоёр, гурав... 

	Петр, — Евгений Васильевич, яавал яа, би ч зүгээр холдлоо, гэж арай чарай дуугарав. (халуурсан хүн аятай чичирчээ). 

	— Дөрөв... тав.. холд, хонгор минь холд, модны ард ороод, чихээ таглаж ч болно, ганцхан нүдээ бүү аниарай. Хэн нэг маань унаад орхивол гүйж ирээд босгож ав. Зургаа... долоо... найм... Гээд Базаров зогслоо. Павел Петрович өөд эргэж, — Болох уу? Аль дахиад хоёр алхам нэмчих үү? гэж асуув. 

	Цаадах нь хоёр дахь сумаа сүмбээр түлхэж оруулах зуураа, — Тааллаараа л болж үз гэв. 

	— За дахиад хоор алхам нэмчихье гээд Базаров гутлынхаа хоншоороор газар зурж, — Буудалцах зай маань энэ байна. Аа ингээд хоёулаа буудах байрнаасаа цаашаа хэд хэдэн алхам холдох вэ? Энэ чинь бас чухаг асуудал. Өчигдөр энэ тухай ном хаялцаагүй сэн гэв. 

	— Миний бодоход арван алхам болох байх аа гэж Павел Петрович хоёр буугаа Базаров өөд сунгах зуур хариулаад, — нэгийг нь авч хайрла гэв. 

	— Авч хайрлая. Бидний энэ тулалдаан энэнээс цаашгүй хөгтэй байгаа нь үнэн биз, Павел Петрович? Манай гэрчийн байж байгааг л та нэг хараад орхи доо. 

	— Та мөн л тоглоом тохуу хийх дуртай хэвээрээ гэж Петрович хариулаад, — Манай энэ тулалдаан жаал хачин болж байгааг би үгүйсгэхгүй, гэхдээ би тулалдсан шиг тулалдах санаатай байгаагаа хэлэхийг өөрийн үүрэг гэж үзнэ. Чихтэй хүн сонсож байг гэж францаар хэлэв. 

	— Оо! бид нэг нэгээ устгах санаатай байгаад огт эргэлзэхгүй байна. Гэхдээ бид инээж, utile dulci5 хамтруулахад яагаад болохгүй юм бэ? Ингэхэд та надад францаар би танд латинаар номчирхож байх шив. 

	— Би тулалдсан шиг тулалдана гэж Павел Петрович давтан хэлээд байр өөдөө явлаа. Базаров мөн буудалцах газраас арван алхам холдоод зогсов, 

	— Та бэлэн үү? гэж Павел Петрович асуув. 

	— Аль хэдийн. 

	— Ойртож болох шив?

	Базаров алгуурхан урагшаа хөдөлж, Павел Петрович өөдөөс нь мөн зүүн гараа хармаандаа хийж, гар бууныхаа амыг аажимхан өргөсөөр ойртож ирэв... «миний хамар луу шагайж байна шүү тэр» гэж Базаров бодов. «Айхтар хичээнгүй шагайж байна золиг чинь, ер нь гэхэд энэ чинь аягүй эд байна шүү. Цагны нь гинжийг хараад байя байз...» Базаровын яг чихний хажуухнаар нэг хонгиносон, огцомхон дуу гараад явчихлаа, тэр дороо буун дуу гарав. «Дууллаа, тэгэхлээр гайгүй юм байх нь ээ» гэж бодогдож амжив. Базаров урагшаа нэг алхаад шагайлгүйгээр гохоо дарав. Павел Петрович зогтусаж, гуяа бариад авлаа. Цагаан өмд дээгүүр нь цус нэвтрэн гоожлоо. 

	Базаров гар буугаа хажуу тийш чулуудаж орхиод дайсан руугаа ойртлоо. 

	— Та шархтаж орхив уу? гэж дуугарлаа. 

	— Та намайг тулалдах байранд дахин дуудах эрхтэй... гэж Павел Петрович дуугарав. — Энэ чинь юү ч биш, ярилцаж тохирсон ёсоор хэн хэн маань одоо дахин нэг буудах ёстой. 

	— За уучлаарай, түүний чинь дараа болъё гэж Базаров хариулаад, царай нь цонхийж эхэлсэн Павел Петровичийг тэвэрч авлаа. — Одоо би тулалдагч биш, эмч, юуны өмнө таны шархыг үзэх ёстой. Петр! Нааш ир, Петр! Чи хаашаа алга болчхов оо?

	— Энэ чинь юу ч биш... би хэнээс ч тусламж авах хэрэгцээгүй байна гэж Павел Петрович тасалдангуй дуугараад, — Тэгээд, дахих... хэрэгтэй гэж сахлаа имрэхийг завдтал гар нь суларч, нүд нь эргэлдээд, ухаан алдчихав. 

	— Бас хачин аа хөөш! уначихлаа! Яагаад тэр билээ! гэж Базаров өөрийн эрхгүй дуу алдаж, Павел Петровичийг ногоон дээр тавилаа. — Юу болчихсон юм бол, үзье дээ гээд алчуураа гаргаж цусыг нь арчаад, шархны хавьд дарлаж үзлээ... — Яс нь бүтэн байна. Сум их лав орсонгүй, vastus externus гэгч нэг булчинд хүрч, гурав хоноод бүжиг ч хийсэн болох нь!... Ухаан алддаг нь юу билээ! Үгүй энэ эмзэг улс бас хэцүү шүү. Арьсыг нь харахгүй юу, мөн нимгэн ээ гэж ганцаараа үглэнэ. 

	— Алагдчихаа юу? гэж түүний ард Петрийн чичгэнэсэн дуу гарав. 

	Базаров эргэж харлаа. 

	— Найз минь бушуухан ус аваад ир, энэ хүн чи бид хоёроос сүүлдэх л вий. 

	Гэтэл боловсронгуй зарц, Базаровын үгийг ойлгохгүй байх бололтой, хөшөө чулуу шиг зогсоно. Павел Петрович нүдээ алгуурхан нээхэд Петр «амьсгалаа хурааж байна» гэж шивнээд загалмайлан залбирч гарав. 

	Шархадсан сайн эр хүчлэн инээмсэглээд, — Таны хэлдэг үнэн байх... хөгийн эр байна шүү! гэж дуугарав. 

	— Үгүй, золиг оо, чи ус бушуухан аваад ирээч гэж Базаров зандарлаа. 

	— Хэрэггүй... Энэ чинь түр зуурын vertige6 Намайг түшиж суулгаад өгөөч... Уухай даа. Энэ шалбарсныг чинь нэг юмаар боогоод орхихын хамт, гэр өөдөө би явгаар явчихна, аа үгүй болжгэм тэрэг нааш нь ирүүлж бас болох юм. Таныг таалбал дахин тулалдахаа больё. Та сайхан сэтгэл гаргалаа... гэхдээ өнөөдөр, өнөөдөр шүү, харин. 

	Базаров маргаж, — Өнгөрсөн тухай дурсах явдал алга, ирээдүйн тухайд гэвэл мөн толгой эргүүлээд байх хэрэггүй, юу гэвэл би даруйхан арилаад өгөх санаатай байна. Одоо би хөлийг чинь боогоод өгье. Таны шарх аюултай биш, гэлээ гэхдээ цусыг нь тогтоовол дээр. Харин эхлээд энэ амьтныг сэхээ авхуулаад орхих нь чухаг байна гэв. 

	Петрийн захаас Базаров сэгсрээд, тэрэг авчруулахаар илгээлээ. 

	— Дүүг айлгаж орхив оо чи гэж Павел Петрович түүнд захиад, — Түүнд юм дуулгасны хэрэггүй шүү гэв. 

	Петр хар хурдаараа гүйчихлээ. Түүнийг тэрэгний хойноос гүйж явах зуур дайсагнагч хоёр дуугүй сууцгаана. Павел Петрович Базаров өөд харахгүйг хичээнэ, түүнтэй эвлэрэх дур нэг л байхгүй байлаа. Павел Петрович энэ хэргийг үүнээс илүү аятайхан янзаар төгсөж болохгүйг мэдрэвч өөрийнхөө дээгүүр аашилсан, урагшгүйдсэн, ер нь ийм хэрэг өдөөж үүсгэсэндээ ичиж байв. «Юу ч гэсэн энд гай болоод байх аа болино, энэ ч гэлээ их юм» гэж өөрийгөө тайвшруулна. Дуугүй л суугаад байхад хэцүү, эвгүй, аль алинд нь сайхан биш аж. Өөрийнхөө байдлыг хажуудах маань мэдэж байна гэдгийг аль аль нь ухаж байв. Ийм ухамсар, нөхөд хүмүүсийн хооронд бол аятайхан зүйл, харин дайсагнасан хүмүүст, ялангуяа үг хэлээ ч ололцож болохгүй, салаад явчхаж ч болохгүй ийм үед тун аягүй зүйл аж. 

	Эцэстээ Базаров, — Таны хөлийг би хэт чанга боочхоогүй байгаа? гэж асуув. 

	— Үгүй, зүгээр сайхан байна гэж Павел Петрович хариулаад, жаал азнаснаа, — Дүүг хуурахын эрх алга. Улс төрийн бодлогоос болж л жаал маргачихлаа гэж хэлэхээс гэв. 

	— Тэгье, тэгье, англичуудыг дуурайх дуртай бүх хүмүүсийг муугаар хараасан гэж та намайг хэлээрэй гэж Базаров хэллээ. 

	— Их сайн. Тэр хүн одоо бидний тухай юу бодож байгаа гэж та санаж байна? гэж Павел Петрович нөгөө хэдхэн минутын өмнө Базаровын хажуугаар хэрээтэй морьд тууж өнгөрсөн, одоо замаар буцаж яваад, «эздийг» харж малгай аван хүндэтгэж буй хүнийг зааж хэлэв. 

	— Хэн мэдэх вэ, эднийг гэж Базаров хариулав. — Юу ч бодоогүй нь л голтой байх аа даа. Нэг цагт Ратклифф авгайн их яриа болгоод байсан нөгөө учир нь олдохгүй үл таних хүн гээд байдаг маань л оросын тариачин эр мөн дөө. Хэн эднийг ойлгох вэ өөрөө өөрсдийгөө ойлгодог улс. 

	— Аа та чинь ийм юм хэлэх хүн бий! гэж Павел Петрович яриа үүсгэснээс гэнэт дуу алдаж, — Танай тэр хар тэнэг Петр юу хийчихсэнийг хар даа! Дүү наашаа давхиж байна шүү дээ! гэв.

	Базаров эргээд, тэргэн дээр суусан Николай Петровичийн цайвар царайг харлаа. Тэрэг зогсож амжаагүй байхад, буун харайж ах өөдөө ухасхийв. 

	Николай Петрович тэвдэж сандарсан дуугаар,

	— Энэ чинь юу бол оо вэ? Евгений Васильевич, энэ чинь юу гэгч болчих оо вэ, та минь? гэлээ. 

	Павел Петрович хариулж, 

	— Зүгээр, чамайг дэмий сандраачхаж. Базаров гуай бид жаахан эв эвдрээд, би түүнийхээ төлөө ялихгүй цээрлэл хүлээчихлээ гэв. 

	— Бурхан минь, юунаас болоод тэр вэ?

	— Чамд юу ч гэмээр юм дээ? Эрхэм Роберт Пилийн тухай Базаров гуай хүндэтгэлгүй үг дурссан юм. Яарч хэлэхэд, эд бүгдэд ганц би л буруутай, аа Базаров гуайд өөтэй юм байгаагүй. Би өөрөө тулалдахаар дуудсан юм. 

	— Чамаас цус гарсан байна шүү дээ, хөөш!

	— Миний судсанд ус байдаг гэж чи бод оо юу? Гэхдээ энэ цус авалт надад бүр тустай. Тийм биз, эмч ээ? Тэргэнд суухад минь туслаад аль, гуньж гутраад байх юмгүй. Маргааш би зүв зүгээр болно. Уухай, сайн боллоо. За хөдлөөрэй, улаач аа. 

	Николай Петрович тэрэгний хойноос дагалаа. 

	Базаров үлдэхийг завдтал, Николай Петрович түүнд:

	— Хотоос өөр эмч авч иртэл, ахыг эмчилж өгөхийг танаас гуймаар байна гэж хэлэв. 

	Базаров дуугүй толгой дохилоо. 

	Цаг болсны дараа, Павел Петрович орон дээрээ хөлөө сайхан боолгочихсон хэвтэнэ. Гэрийнхэн бөөн сандрал болж, Фенечкагийн дотор муухай болжээ. Николай Петрович дуугүйхэн, гараа базалж, Павел Петрович өөрөө инээж хошигноно. Ялангуяа Базаровтай их найрсаг. Нарийн торгон цамц, өглөөний гоёмсог гадуур цамц, гозгор оройтой малгай өмсөөд, цонхны хөшиг буулгуулахгүй хоол идэхээс бүр түдгэлзэхэд хүрсэндээ хөгтэй нь аргагүй гомдоллож байв. 

	Тэгэхдээ шөнөдөө Павел Петрович халуурч, толгой нь өвдлөө. Хотоос эмч ирлээ. Николай Петрович ахынхаа үгийг дуулсангүй, Базаров ч мөн эмч ирүүлэхийг хүсжээ. Базаров бүхэл өдрийн турш өрөөндөө царай нь шарлачихсан, ууртай сууж, хааяа өвчтөн дээр түргэн ороод гарна. Хоёр ч удаа Фенечкатай дайралдсанд цаадах нь хэлмэгдэн зайлж байлаа. Шинэ эмч сэрүүн ундаа хэрэглэхийг зөвлөж, Базаровын хэлсэнчлэн аюултай юм юу ч үгүйг батлав. Ах өөрөө өөрийнхөө болгоомжгүйгээс болж шархдуулчихлаа гэж Николай Петрович хэлэхэд доктор хариуд нь «хм!» гэснээ, хорин таван мөнгөн рубель даруй гар дээрээ аваад, 

	— Хачин аа! Ийм юм олоон тохиолддог юм. Нээрээ шүү гэлээ. 

	Гэрийнхнээс нэг нь ч тайчиж хэвтсэнгүй. Николай Петрович байн байн ахынхаа өрөөнд гэтэж ороод, гэтэж гарна. Цаадах нь мартагнаж, аяархан ёолон, дүүдээ францаар унт гэж хэлээд, уух юм өгөхийг гуйна. Николай Петрович нэг удаа Фенечкагаар ахдаа аяга нимбэгийн шүүс аваачуулав. Павел Петрович, Фенечкагийн өөдөөс хянуур гэгч хараад аягатай шүүсийг дуустал уучхав. Өглөө тийшээ халуун жаал ихэсэж, бага зэрэг дэмийрэх боллоо. Павел Петрович, эхлээд учир уялдаагүй үг яриад байснаа, гэнэт нүдээ нээж, дээрээсээ зовсон царайтай тонгойж байгаа дүүгээ хараад:

	— Фенечкад Неллитэй нэг төс байна шүү, тийм үү, үгүй юү, Николай гэж дуугарав. 

	— Ямар Неллитэй тэр вэ, Паша?

	— Чи юу асууж байна аа? Р... хатагтай яагаа вэ. Ялангуяа царайны нь дээд тал. Тиймэрхүү л юм байна даа гэж францаар хэлэв. 

	Николай Петрович юү ч хариулсангүй, хүний хуучин сэтгэл ийм амь бөхтэй байдагт дотроо гайхав. 

	«Энэ болж байж гарч ирдэг байна шүү» гэж бодлоо. 

	Павел Петрович уйтгарлангуй байртай толгойгоо салаавчлаад, — Аах, тэр нэг хийсвэр амьтныг би хэчнээн их хайрлана вэ гэж ёолов. — Ямар нэг муу ичгүүргүй амьтан юунд... зүрхэлж хүрэхийг би хүлээхгүй гэж жаахан азнаад шивгэнэнэ. 

	Николай Петрович санаа л алдаж сууна, энэ үг хэнд хамаарахыг тэр гадарласан ч үгүй. 

	Базаров маргааш нь өглөө найман цагийн үед Николай Петрович дээр орж ирэв. Юм хүмээ эмхэлж, хамаг мэлхий, шувуу, хорхой, шавж сэлтээ тавьж амжжээ. 

	Николай Петрович өөдөөс нь тосож босоод, — Та надтай уулзаад гарах гэж ирэв үү? гэлээ. 

	— Тэгж ирлээ. 

	— Таныг би ойлгож, бүрэн сайшааж байна. Мэдээжээр миний муу ахын буруу, түүндээ ч хүнд цээрлэл хүлээлээ. Таныг өөрөөр яахын ч аргагүй байдалд оруулсан гэж өөрөө надад ярьсан. Энэ тулалдаанаас зайлсхийх боломж танд байгаагүй гэдэгт би итгэж байна. Тулалдсаны шалтаг нь та хоёрын үзэл санаа байнга харшилж байдгаар бас тайлбарлагдах юм биз... (Николай Петрович үгэндээ орооцолдож орхив). Миний ах хуучны зан барилтай, зөрүүд хүн... ингээд дууссан нь бурхны ач. Элдэв үг яриа гаргахгүй бүх арга хэмжээ би авсан... 

	— Хэрэг яриа гарвал гэж би хаягаа танд үлдээе гэж Базаров хайшрагхан дуугарав. 

	— Ямар ч хэрэг яриа гарахгүй биз гэж бодно, Евгений Васильевич... та манайд айлчилж байгаад иймэрхүүгээр... дууссанд би их харамсаж байна. Улам харамсалтай нь Аркадий... 

	— Би бодвол өөртэй нь уулзана байх гэж алив нэг «тайлбарлал», «сэтгэлийн үг» хэзээд яршигтай санагддаг Базаров үүнд маргаад, — Үгүй бол миний өмнөөс та мэнд ус дамжуулаад харамсаж байгааг минь хэлээрэй гэв. 

	— Би ч мөн гуйхад... гэж Николай Петрович мэхийж хариулах гэтэл, Базаров үгийг нь бүрэн сонсолгүй гараад явчихлаа.

	Базаров явах болсныг мэдээд Павел Петрович мөн уулзаж гар барихыг хүслээ. Гэтэл Базаров энд мөн мөс шиг хүйтэн чигээрээ байв. Павел Петрович өгөөмөр сэтгэл гаргаж сайн хүн болох гэснийг нь Базаров ойлгож байв. Фенечкатай Базаров уулзаж чадсангүй, хоёулаа цонхоор л нэг харц солилоо. Фенечкагийн царай гунигтай байх шиг санагдлаа. «Хөөрхийдөх л байх даа гэснээ яаж ийгээд дийлж гарна биз» гэж бодов. Петр харин бүр уярч гүйцээд, уйланхай төрчихсөн хүн үү чи ер нь гэж Базаровыг асууж, зүрхийг нь дартал түүний мөрийг түшээд уйлж байлаа. Аа Дуняшка сэтгэл догдолж байгаагаа нуухын тулд төгөл рүү гүйхэд хүрэв. Энэ бүх зовлон учруулсан хүн өөрөө, тэргэн дээр гарч суун, янжуур асаав. Дөрвөн мод хэр яваад, замын тойруу дээр, Кирсановынхны эдлэн эздийнхээ шинэ байшинтай нэгэн эгнээ болж нүдэнд нь тусахад, Базаров ердөө л нулимаад «Золигийн баячууд» гэчхээд шинелиэ сайн татаж, засаж нөмрөв. 

	Павел Петровичийн бие төдхөн сайжирсан боловч долоо хоног хэртэй хэвтэхэд хүрэв. Өөрийнхөө хэлсэнчлэн хоригдсоноо сүрхий тэсвэртэй өнгөрүүлж, ганцхан л үс зүсээ хэтэрхий янзалж үнэртэй ус хийхийг шаардах болов. Николай Петрович түүнд сэтгүүл уншиж өгнө, Фенекча урьдынхаараа түүнд үйлчилж, шөл, жимсний шүүс, дутуу чанасан өндөг, цай сэлтийг авчирсаар, гэхдээ Павел Петровичийн өрөөнд орж ирэх бүрийд цаанаасаа л нэг үс нь өрвийгөөд явчихдаг байв. 

	Павел Петрович гэнэт ингэж аашилсан нь гэрийн бүх хүмүүс, тэр дундаа Фенечкаг их айлгав. Ганцхан Прокофич ажирсангүй, манай үед эрхмүүд бие биеийгээ нухчиж л байсан «Зөвхөн өндөр эрхмүүд л хоорондоо тулалддаг, энэ мэтийн шалдар балдар этгээдийг бол морины саравчинд аваачиж саваад л гэчих байсан даа» гэнэ. 

	Фенечкагийн сэтгэл бараг зовохгүй боловч, хэрүүл гарсан жинхэнэ шалтгийн тухай бодол үе үе орж ирээд шаналаана. Тэгээд ч Павел Петрович өөр лүү нь тун жигтэй харах аж. Буруу харчхаад байхад хүртэл хараад байгаа нь мэдэгдэх шиг. Сэтгэл дотроо цаг ямагт шаналж явсаар Фенечка турчхаад, улам ч хөөрхөн болсон нь жам билээ. 

	Нэг өдөр, өглөө байсан хэрэг, Павел Петрович биеэ овоо байхаар орноосоо олбогт вандан дээр шилжин хэвтэж Николай Петрович түүний эрүүл мэндийг асуугаад үтрэм өөд явчихсан байв. Фенечка нэг аяга цай авчирч, ширээн дээр тавиад гарч одох гэсэнд Павел Петрович саатуулж зогсоов. 

	— Федосья Николаевна, та хаашаа ингэтлээ яараа вэ, одоо танд хийх юм байна гэж үү дээ? гэж яриа үүсгэв. 

	— Үгүй... бас ч бий дээ... Тэнд цай аягалах хэрэгтэй. 

	— Дуняшка тантай тангүй хийчихнэ. Өвчтэй хүнтэй жаахан суу л даа. Тэгээд ч бас тантай ярилцах хэрэг надад байна. 

	Фенечка олбогт сандлын ирмэг дээр дуугүй суулаа. 

	— Ингэхэд байна аа, гэж Павел Петрович сахлаа илээд, — Танаас би аль хэдийн асууя гэж санаад байсан юм, надаас та нэг айгаад байх бололтой юм аа? гэв. 

	— Би юү?

	— Тийм ээ, та. Таны санаа сэтгэлд нэг муу юм байх аятай, миний өөдөөс та ер эгцлэн хардаггүй шүү дээ. 

	Фенечкагийн царай улайчихсан боловч Павел Петровичийн өөдөөс эгцэлж харлаа. Павел Петрович нэг л хачин харагдаад, Фенечкагийн сэтгэл түгшиж гарлаа. 

	— Таны сэтгэл зовохоор юмгүй цэвэр биз дээ?

	— Юундаа тэр цэвэр биш байх бил ээ? гэж Фенечка шивгэнэв. 

	— Шалтаг ямар мундах биш! Гэвч хэний өмнө та буруутай байх юм билээ дээ? Миний өмнө үү? Болшгүй зүйл. Энэ гэрийнхний бусад хүмүүсийн өмнө тэр үү? Энэ бас л боломжгүй явдал. Харин дүүгийн өмнө бол болно оо. Гэтэл та түүнд сайн шүү дээ?

	— Сайн. 

	— Чин гол, үнэн сэтгэлээсээ юү?

	— Николай Петровичид би үнэн зүрхнээсээ сайн. 

	— Нээрээ юү? Наашаа эгц хар даа Фенечка. (Павел Петрович, анх удаа Фенечкаг энэ нэрээр дуудлаа) Худал хэлэх гэдэг чинь том нүгэл шүү!

	— Би худал хэлээгүй, Павел Петрович, Николай Петровичид сайн байхгүй л юм бол хорвоо дээр амьд явах хэрэг надад алга. 

	— Түүнийгээ та тэгээд өөр ямар ч хүнээр солихгүй юу?

	— Хэнээр би түүнийг сольж болох юм бэ?

	— Ямар хүн мундах биш. Ухаан нь сая эндээс яваад өгсөн эрхмээр ч гэсэн дээ. 

	Фенечка бослоо. 

	— Бурхан минь, та яалаа гэж намайг ингэтэл тамлана вэ, Павел Петрович? Танд юу хийчихсэн хүн бэ, би? Яаж иймэрхүү юм хэлж болдог юм бэ... 

	Павел Петрович гутарсан дуугаар, 

	— Фенечка, би харсан шүү дээ... гэв. 

	— Та юу харсан гэж?

	— Яагаа вэ тэнд, амрах байранд. 

	Фенечкагийн царай үснийхээ уг хүртэл час улайчхав. 

	— Түүнд миний буруутай нь юу байгаа юм бэ? гэж Фенечка арайхан дуугарав. 

	Павел Петрович өндийлөө. 

	— Та буруугүй юү? Үгүй гэж үү? Өчүүхэн ч буруугүй юү?

	— Хорвоо дээр би ганц л Николай Петровичид хайртай, үүрд хайртай хэвээрээ байна гэж Фенечка гэнэт сэтгэл догдлон хэлэхэд дуу нь зангиран уйлчих шахжээ. — Аа таны үзсэн тэр юмны тухай гэвэл миний буруу байхгүй гэдгийг эрлэгийн өмнө ч гэлээ хэлнэ ээ. Надыг ийм юмаар муу санаж болох юм бол зүгээр үхсэн минь дээр. Ач тустай хүн Николай Петровичийнхоо өмнө... 

	Ингээд Фенечкагийн дуу цаашаа зангирчихлаа, үүний чацуугаар Павел Петрович өөрийн нь гарыг шүүрч аваад тас атгахыг мэдрэв... Фенечка царай өөд нь эгцлэн хармагцаа цэл гайхчихлаа. Павел Петровичийн царай улам цайрч, нүд нь гэрэлтээд, хамгийн гайхмаар юм гэвэл ганц дусал гашуун нулимс хацрыг нь даган бөмбөрч явлаа. 

	Павел Петрович нэг л хачин уяхан дуугаар шивнэн, 

	— Фенечка миний дүүд хайртай, сайн яв! Манай дүү тун сайхан сэтгэлтэй сайн хүн. Хэнтэй ч байлаа гэсэн түүнд хувирч муудалгүй, хэний ч ятгалгыг бүү дуулж бай! Хүнийг дурлаж хайрлаад, өөрөө хайр хүлээхгүй байх гэдэг хэр их хүндийг бодоод үзээч! Миний муу Николайг хэзээ ч бүү хаяарай! гэнэ. 

	Цаглашгүй их гайхсандаа Фенечкагийн нулимс хатаж айж тэвдэхээ больчихов. Павел Петрович, Павел Петрович өөрөө гарыг нь уруулдаа хүргэж, чанга гэгч наалдаад, үнсэх ч үгүй зөвхөн хааяа гүнээ амьсгаа татаж байхад Фенечка чухам яасан гэж санана. 

	«Бурхан минь, арай өвчин тусчхаагүй байгаа, та минь» гэж бодлоо. 

	Энэхэн зуур Павел Петровичийн дотор балайрч өнгөрсөн бүхэл бүтэн амьдрал санагдан, тарчлааж байсан аж. 

	Шатаар хурдан хурдан алхах хөлийн чимээ гарав... Павел Петрович бүсгүйн гарыг түлхэж орхиод ар тийшээ дэрээ налав. Үүд нээгдэж царай нь сэргэн, ул бутарсан Николай Петрович сайхан ааштай орж ирлээ. Мөн эцэг шигээ ул бутарсан сэргэлэн царайтай Митя хүү дан цамцтай эцгийнхээ өвөр дээр тонгочиж, тосгоны хийцтэй дээлийн нь том товчноос нүцгэн хөлөөрөө зууралдана. 

	Фенечка дороо ухасхийж Николай Петрович, хүү хоёрын хүзүүгээр тэвэрч аван, мөрөнд нь наалдав. 

	Ичимтгий даруу зантай Фенечка хажуугийн хүний дэргэд өөрт нь ер эрхэлдэггүй болохоор Николай Петрович гайхлаа. 

	— Чи яав? гэж дуугараад, ах руугаа хялам хийснээ хүүгээ эхэд нь өгөв. — Чиний бие муудаагүй биз? гэж асуун Павел Петрович руу очлоо. 

	Цаадах нь нарийн торгон алчуураар нүүрээ бүтээн, үгүй... Зүгээр... юу ч болоогүй, харин бие бүр ч сайн болоод байна. 

	— Чи олбогт вандан дээр ирэх гэж дэмий яарчээ гэснээ Фенечка руу эргэж, — Чи хаачих нь вэ? гэтэл хэдийн хаалга хаачихлаа. 

	— Лут эрийгээ чамд үзүүлье гэж авчирсан юм. Энэ маань авга ахыгаа бүр саначхаж. Фенечка юунд хүүгээ аваад явчхав аа? Ингэхэд чи яав аа? Та нарын хооронд энд элдэв хэрэг гараагүй биз дээ?

	— Дүү минь! гэж Павел Петрович их л сүрхий дуугарлаа. 

	Николай Петрович цочив. Яасан учрыг өөрөө мэдэхгүй, дотор нь зарсхийгээд явчихжээ. 

	Павел Петрович давтан, — Дүү минь, миний нэг гуйх юмыг биелүүлнэ гэж ам өг гэв. 

	— Ямар гуйлтыг хэл, хэл. 

	— Тэр их чухал гуйлт аа. Миний ойлгож байгаагаар бол чиний амьдралын жаргал үүнээс хамаарах юм. Одоо чамд хэлэх гэж байгаа юмны тухай би хэдийнээс аван бодож явсан хүн... Дүү минь, өөрөө шударга хүнийхээ үүргийг биелүүлж хүмүүсийн дундаас сайны нэг мөртөө уруу татах муу явдлын дуурайл болохоо больж үз!

	— Павел чи юу хэлэх гээд байна аа?

	— Фенечкатай суу... Цаадах чинь чамд сайн юм. Чиний хүүгийн эх шүү дээ. 

	Николай Петрович, алхам ухарч, гараа алдлав. 

	— Павел чи ийм юм хэлнэ гэнэ ээ? Иймэрхүү гэрлэлтийн хэлбэршгүй дайсан гэж үзэж байсан чи шүү тэгээд! Чи ингэж хэллээ гэнэ ээ! Ганцхан өөрийг чинь л хүндлэх сэтгэлийн үүднээс болж, миний үүрэг гэж, өөрийн чинь аргагүй зөв хэлж байгаа энэ зүйлийг би хийгээгүй мэддэггүй гэж үү. 

	Павел Петрович гунигтай инээмсэглэн маргаж, — Үүний хувьд намайг чи дэмий хүндэлж байжээ. Язгууртны хямсгар зангийн тухайд намайг Базаровын зэмлэж байсан нь зөв юм гэж би бодох боллоо. Хонгор дүү минь, бид ихэс дээдсийн тухай бодон маяглаад яах вэ, мөрөө хөөсөн, хөгшин улс, элдэв хоосон аашнаас салах цаг болжээ. Яг л чиний хэлж байгаачлан үүргээ л гүйцэтгэж байя, тэгтэл нэмэрт нь бас жаргал олоод авах вий гэв. 

	Николай Петрович ухасхийн ахыгаа тэвэрч авлаа. 

	— Чи нүдийг минь бүрмөсөн нээж өглөө! гэж дуу алдав. — Хорвоо дээр чамайг хамгийн сайхан сэтгэлтэй, ухаалаг хүн гээд байдаг маань дэмий юм биш. Чамайг өгөөмөр сэтгэлтэй шигээ учир зүй мэдэх хүн юм гэдгийг би одоо харж авлаа. 

	Павел Петрович түүний үгийг тас дайрч, — Аяар, аяар, тавь шахсан хойноо, цэргийн залуухан дарга шиг хүнтэй тулалдсан, учир зүй мэдэгч ахынхаа хөлийг бүү хөндчихөөрэй. За ингэхлээр энэ хэргийг шийдлээ. Фенечка миний... бэр болох боллоо гэж францаар хэлэв. 

	— Хайрт Павел минь! Ингэхэд Аркадий юу гэдэг бол?

	— Аркадий юу? Тэр чинь бүр баяр хөөр бололгүй яах вэ. Гэрлэхийг түүний үзэл санаа сайшаахгүй гэлээ ч эрх тэгш байх гэдэг эрмэлзэлд нь тохирно. Үнэхээр ч тэгээд арван есдүгээр зууны үед юун нэг их анги язгууртны ялгаасах юм билээ гэж франц үг оруулан дуугарав. 

	— Аах, Павел, Павел! Алив би дахиад чамайг нэг үнсье битгий ай, би болгоомжтой. 

	Ах дүү хоёр тэврэлдлээ. 

	— Чиний энэ шийдвэрийг Фенечкад одоо дуулгах юм биш үү, чи юү гэж санана? гэж Павел Петрович асуув. 

	— Яараад яах юм? гэж Николай Петрович маргаад, — Та хоёр энэ тухай ярилцсан юм гэж үү? гэв. 

	— Бид хоёр ярилцах гэж үү? Чиний санаанд яаж оров оо? 

	— Тэгвэл сайн. Юуны өмнө эдгэрч үз энэ чинь биднээс зайлаад явчихгүй, сайн бодож, учир начрыг нь олох хэрэгтэй... 

	— Үгүй, чи шийдсэн шүү дээ?

	— Тэгэлгүй яах вэ, шийдсэн, чамд чин голоосоо гялайлаа. Чамайг би одоо ингээд орхиё, чи амар, алив талаар сэтгэл хөдлөх чамд хортой... Бид бас ярилцана. Дуг хийж үз, ах минь, бурхан чамайг өршөөж эрүүл энх яв. 

	«Юундаа энэ маань надад ингэтлээ талархана вэ? гэж Павел Петрович бодлоо. — Яахыгаа өөрөө шийдэж болохгүй байсан юм шиг. Аа дүүг гэрлээд орхихын хамт, би өөрөө Дрезден, Флоренци юм уу нэг тийшээ яваад өгнө»

	Павел Петрович үнэртэй усаар духаа норгоод нүдээ анив. Павел Петровичийн эцэж турсан дэгжин толгой өдрийн нарны хурц гэрэлд гийж, цагаан дэрэн дээр талийгаач хүнийх аятай хэвтэж харагдана... Чухамдаа өөрөө ч талийгаач болж дээ. 

	XXV

	Никольск эдлэнд өндөр чинэс модны сүүдэр дэх зүлгэн сандал дээр Катя Аркадийтай цуг сууж, Фифи нохой тэдний хөлийн дэргэд газарт уртлаг биеэ анчдын «туулайн хэвтэр» гэдэг дэгжин маягаар мурийлган хэвтэнэ. Аркадий Катя хоёрын аль аль нь дуугүй, Аркадий нэг ном дутуухан нээж барьсан, Катя сагсандаа үлдсэн цагаан талхны үртэснээс түүж аваад, хэсэг бор шувуунд хаяж өгнө. 

	Цаадуул нь ердийнхөө аймхай мөртөө давамгай зангаар хөлийн нь дэргэдхэн шулганалдаж дэгдэцгээнэ. Өндөрт чинэсний навчсыг урьхан салхи үл мэдэг хөдөлгөн, бараан зам, фифи нохойн шаргал нуруун дээгүүр гэрлийн алтлаг бүдэгхэн толбо хойш урагшаа гүйлгэнэнэ. Катя Аркадий хоёр дээр жигд сүүдэр тусч, хааяа охины үсэн дээр нарны зурвас гэрэл гялалзан тусна. Хоёулаа үг дуугүй, гэтэл тухайлан ингэж зэрэгцээд дуугүй сууж байгаадаа итгэлцэн дотно болсон нь илэрч нөгөөгийнхөө тухай хэн хэн нь бодохгүй байгаа мэт боловч дэргэдээ ойр байгаад нь баярлацгааж байв. Сүүлчийн удаа бидний дайралдсанаас хойш царай төрх нь хүртэл өөрчлөгдөж Аркадий хуучнаасаа арай амгалан, Катя жаал зоримог сэргэлэн болсон шиг. 

	Аркадий ам нээж, — Чинэс модыг оросоор тун аятайхан нэрлэсэн юм шүү. Үүнээс өөр агаар ингэж хөнгөхөн, тунгалаг нэвтэрдэг мод ер үгүй юм, та юу гэж бодно гэв. 

	Катя нүдээ дээш нь өргөж хараад, — «Тийм ээ» гэж дуугарсанд «намайг уран чимэгтэй ярилаа гэж энэ охин зэмлэхгүй юм даа» гэж Аркадий бодов. 

	Катя Аркадийн барьж байгаа ном өөд нүдээ дохин яриа үүсгэж, — Гейнийн инээж байхад ч гэлээ, уйлж байхад ч гэсэн тэр би дургүй, харин бодол болон уйтгарлаж байхад нь л би дуртай, гэв. 

	Аркадий үүнд, — Би харин түүний инээж байхад нь дуртай гэж дуулгалаа. 

	— Энэ чинь таны ёжлох дуртай зангийн хуучин үлдэгдэл. («Хуучин үлдэгдэл шүү! Базаров үүнийг дуулбал яана! гэж Аркадийд бодогдлоо») Жаахан хүлээзнэ, гайгүй бид таныг бүр өөр хүн болгоно оо. 

	— Хэн намайг өөр хүн болгох юм бэ? Та юу?

	— Хэн гэнэ ээ? Эгч тэгнэ дээ. Та одоо маргахаа нэгэнт больчхоод байгаа Порфирий Платоныч, уржийн уржигдар та өөрөө сүмд хүргэж өгсөн эмгээ эд нар тэгнэ дээ. 

	— Би ямар үгүй гэлтэй биш дээ! Анна Сергеевнагийн хувьд гэвэл өөрөө олоон юман дээр Евгенийтэй санал нийлдэг шүү дээ. 

	— Эгч тэр үед, таны нэг адилаар түүний нөлөөнд байсан юм. 

	— Миний нэг адил гэнэ шүү! Одоо түүний нөлөөнөөс миний гарчхаад байгааг та ажиж байна уу?

	Катя юм дуугарсангүй өнгөрөв. 

	— Евгений таны сэтгэлд ерөөсөө аятайхан санагдаагүйг би мэднэ гэж Аркадий хэлэв. 

	— Тэр хүний тухай би ийм тийм гэж бодохын эрхгүй. 

	— Ингэхэд байна аа Катерина Сергеевна энэ хариултыг дуулах бүрд л надад нэг итгэгдэж өгдөггүй юм... Бидний хэн нэг нь өөртөө тийм ийм гэж санаж болохооргүй, тийм хүн ер үгүй. Энэ чинь зүгээр ам хааж байгаа хэрэг. 

	— За тэгвэл танд би хэлье л дээ. Тэр хүн надад эс таалагдах нь ч биш ганцхан тэр ч өөрөө надад би ч өөрөө түүнд өвөр мөртөө улс гэдгийг би мэдэрдэг юм... Та ч гэсэн түүнээс өвөр мөртөө хүн шүү дээ. 

	— Яагаад тэр бил ээ?

	— Юу ч гээд танд хэлчихмээр юм дээ... Базаров бол хээрийн зэрлэг, та бид нар бол гэрийн номхон юм шүү дээ. 

	— Би бас гэрийнх үү?

	Катя толгой дохив. 

	Аркадий чихнийхээ ард маажлаа. 

	— Ингэхэд байна аа Катерина Сергеевна, энэ чинь чухамдаа гомдмоор үг байна шүү. 

	— Та хээрийн зэрлэг байх сан гэх гэж үү?

	— Зэрлэг нь ч үгүй, гэхдээ хүч чадалтай, эрмэг байх гэлгүй яах вэ. 

	— Энэ чинь хүслээр болох зүйл биш... Ухаан нь танай найз үүнийг хүсдэггүй, гэхдээ эд бүгд өөрт нь бий. 

	— Гм! Базаровыг Анна Сергеевнад сүрхий нөлөөтэй байсан гэж та бодож байгаа байх нь ээ?

	— Тийм ээ. Гэхдээ хэн ч эгчийг удаан дийлээд байж чадахгүй гэж Катя аяархан дуугарав. 

	— Та яагаад тэгж бодож байна?

	— Эгч тун бардам зантай... үгүй би нэг л онож хэлсэнгүй... Тэр толгойгоо даасан байдлыг их чухалчилдаг хүн. 

	— Үүнийг хэн эс чухалчлах вэ дээ? гэж Аркадий асуухад, толгойд нь, «юунд ч хэрэг болох юм билээ дээ?» энэ байх юм... гэдэг санаа төрөв. Катяд ч мөн тийм бодол төржээ. Байнга, нөхөрсөг уулзалддаг залуу хүмүүст нэгэн янзын санаа нэгэн зэрэг төрөх нь олон байдаг билээ. 

	Аркадий инээмсэглээд Катя руу дөхөн сууж шивнэн:

	— Та түүнээс жаахан айдаг байх аа, үнэнээ хэлчих гэв. 

	— Хэнээс?

	— Түүнээс гэж Аркадий нухацтай давтан хэлэв. Катя өөдөөс нь, — Аа та? гэж асуулаа. 

	— Би ч гэсэн, анхаараарай, би ч гэсэн гэж байна шүү. Катя өөдөөс нь хуруугаа гозойлгон тоглоомоор занав. — Үүнд чинь би гайхаж байна. Эгч танд одоогийнх шигээ, анх ирснээс чинь ч илүү ийм сайн ер байгаагүй шүү дээ гэж Катя хэлэв. 

	— Уухай бас!

	— Та үүнийг ажиглаагүй гэж үү? Үүнд та баярлахгүй байна уу?

	Аркадий бодол боллоо. 

	— Би юугаар Анна Сергеевнагийн сэтгэлд аятай харагдаж чаддаг юм бил ээ? Арай танай эхийн захидлыг авчирснаар тэгээгүй байгаа даа?

	— Энэ ч бас хувьтай үүнээс гадна өөрт чинь би эс хэлэх юм ч бий.

	— Яагаад тэр бил ээ?

	— Хэлэхгүй. 

	— Өө! таны их зөрүүдийг би мэднэ. 

	— Зөрүүд ээ. 

	— Тэгээд ч мөн ажигч. 

	Аркадийг Катя хажуугаас нь харлаа. 

	— Магадгүй та үүнд дургүй байна уу? Та юун тухай бодол бол оо вэ?

	— Танд үнэхээр байдаг энэ ажигламтгай чанар өөрт чинь хаанаас бий болчихсон тухай бодож байна. Та тун аймхай, хүнд итгэдэггүй, бүхнээс зожиг... 

	— Би удтал ганцаараа амьдарсан хүн, тэгэхлээр өөрийн эрхгүй элдвийг бодох болох юм байна шүү. Гэхдээ би бүхнээс зожиг гэж үү?

	Аркадий, Катя өөд талархсан байртай харснаа цааш нь, энэ ч зөв л байна, гэхдээ таны байдалд байгаа, таны дайны хөрөнгөтэй хүмүүс тэгж ажигч байх нь ховор байдаг гэж би хэлэх гэсэн юм. Үнэн мөн гэгч тэдэнд хүрэх гэдэг эзэд хаадад хүрэхтэй адил хэцүү байдаг. 

	— Үгүй, би чинь баян хүн биш шүү дээ. 

	Аркадий гайхаж хоцроод Катягийн үгийг тэр даруй ойлгосонгүй. «Үгүй нээрээ ч энэ эдлэн сэлт цөм эгчийнх нь шүү дээ!» гэдэг санаа толгойд нь орж ирлээ. Гэхдээ энэ түүнд аягүй биш байлаа. 

	— Үүнийгээ та тун аятайхан хэлчих юм гэж Аркадий дуугарав. 

	— Юу гэж?

	— Ичиж зовж, маяг сэлт гаргалгүй, энгийн аятайхан хэлчих юм. Өөрийнхөө ядууг мэдээд, хэлж байгаа хүний дотор бардах ч гэмээр нэг онцлог сэтгэлэг байдаг байх гэж би боддог. 

	— Эгчийнхээ ивээлээр би эд бүгдийг огт мэдэрч үзсэнгүй. Хөрөнгө чинээний тухайд зүгээр л үгийн далимаар дурсчихлаа. 

	— Гэхдээ миний саяны хэлдэг бардам зангийн зай танд бас бий шүү дээ, үнэнээ хэлчих дээ. 

	— Жишээлбэл?

	— Жишээлбэл, миний асуусан юманд бүү муу санаарай, та баян хүнтэй суухыг зөвшөөрөхгүй биз?

	— Өөрөө тэр хүнд тун их хайртай байвал... үгүй тэглээ ч гэсэн суухгүй байхсаан. 

	— За! Харж байгаа биз дээ гэж Аркадий дуу алдаад, хэсэг азнасны дараа нэмж, — Та юунд тийм хүнтэй суухгүй юм бэ? гэв. 

	— Тэнцүүргүй амрагийн тухай дуунд хүртэл гардаг болохоор. 

	— Та өөрөө толгой дээр суух дуртай байдаг уу, аль... 

	— Үгүй! Тэгээд яах юм бэ? Тэр ч байтугай аяыг нь дагахад бэлхэн, ганцхан тэнцүүргүй байдал л хүнд, Аа өөрийнхөө хүн чанарыг хадгалан аяыг нь дагах гэдгийг би мэдэж байна. Тэр болжгэм жаргал юм. Гэхдээ захирагдан амьдрах гэгч... үгүй, ингээд байсан нь дээр. 

	— Ингээд байсан нь дээр гэж Аркадий, Катягийн үгийг дагаж хэлээд, цааш нь, — Тийм дэг, тэр. Аргагүй л Анна Сергеевна та хоёр нэгэн гаралтай улс. Та мөн эгчээсээ ялгаагүй л толгойгоо даасан хүн, гэхдээ нүдэнд тусах нь л бага юм биз. Таны сэтгэл хэдий хүчтэй ариун гэгээн байлаа ч гэсэн хүнд түүнийгээ яасан ч дурдаад илчилчихгүйг би мэдэж байна. 

	— Тийм байлгүй өөрөөр яадаг юм бэ? гэж Катя асуулаа. 

	— Та хоёр адилхан ухаалаг, та тэгээд эгчээсээ илүүгүй гэхэд дутахгүй чанга зантай хүн юм... 

	— Намайг эгчтэй бүү жишиж үз гэж Катя үгийг нь яаран таслав. — Энэ чинь надад хэтэрхий алдаатай болно. Манай эгч гуа сайхан, ухаантай ч хүн гэдгийг та мартчихсан юм аятай, тэгээд ч... ялангуяа Аркадий Николайч та иймэрхүү үг, ийм сүрхий төв царайлан ярьж таарахгүй дээ. 

	— Ялангуяа та гэдэг чинь юү гэсэн үг вэ, намайг тоглож байна гэж та юун дээрээс бодчихов?

	— Мэдээжээр та тоглож байгаа шүү дээ. 

	— Танд тийм санагдана уу? Аа хэрэв би энэ ярьж байгаа юмандаа үнэмшиж байвал яах вэ? Би бас хэлэх үгээ сулавтархан хэлчихлээ гэж санаж байвал яах вэ?

	— Таны үгийг би ойлгохгүй байна?

	— Нээрээ юү? Нээрээ ч таны ажигчийг хэтрүүлээд бодчихсоноо одоо ойлгож байна. 

	— Юу гэж?

	Аркадий юу ч хариулсангүй буруу харж, Катя сагсан дороосоо хэдэн ширхэг үртэс олж аваад бор шувуунд хаяж эхэллээ. Тэгтэл гарын нь хөдөлгөөн дэндүү хүчтэй байсан болохоор цаадуул нь тоншиж амжилгүй нисээд явчихлаа. 

	Аркадий гэнэт ам нээж, — Катерина Сергеевна! Миний хэлэх юм танд хамаа ч үгүй байх биз. Гэхдээ таныг би эгчээр чинь байтугай хорвоо дээр хэнээр ч тэр солихгүй хүн юм шүү. 

	Аркадий амнаасаа гэнэт гарчихсан үгнээс айсан юм аятай босоод бушуухан явчихлаа. 

	Харин Катягийн хоёр гар сагстайгаа цуг өвдгөн дээрээ гулгаж унаад, өөрөө толгойгоо унжуулан Аркадийн хойгоос удтал харлаа. Аажимдаа хацар нь улайсхийж ирсэн мөртөө уруул нь инээмсэглэж, хар нүдэнд нь алмайрахын хажуугаар одоохондоо нэрлээд хэлчхэж болмооргүй өөр нэг юм тодрох аж. 

	— Чи ганцаараа байна уу? гэж дэргэд нь Анна Сергеевнагийн дуу гарлаа. — Чи Аркадийтай цуг цэцэрлэг рүү гарсан байх аа. 

	Катя эгч рүүгээ алгуурхан хараад (Анна Сергеевна дэгжин, тэр ч байтугай бүр хээнцэр хувцаслачихсан, зам дээр зогсож нээлттэй шүхрийн үзүүрээр Фифийн чихийг хөдөлгөнө) яаралгүй дуугарч:

	— Би ганцаараа байна гэв. 

	— Би үүнийг чинь харж байна гэж цаадах нь инээж хариулаад, — Аркадий тэгвэл өрөө рүүгээ явчихжээ дээ? гэв. 

	— Тэгсээн. 

	— Та хоёр цуг юм унш аа юу?

	— Тэгсээн. 

	Анна Сергеевна, Катягийн эрүүнээс барьж нүүрийг нь дээш өргөв. 

	— Та хоёр арай муудчихаагүй биз дээ?

	Катя, — Үгүй гээд эгчийнхээ гарыг аяархан түлхэв. 

	— Чи юун их ёсорхуу хариулж байна! Аркадийг би энд байх юм бодоод цуг явж зугаалъя гэх гэсэн юм. Тэр өөрөө надаас явъя гэж үргэлж гуйгаад байсан. Хотоос чамд шаахай авчирсан, явж өмсөж үз. Чиний хуучин шаахай бүр элэгдэж орхисныг би өчигдөр ажсан юм. Чи ер нь хувцас хунараа муу хайхрах юм, гэтэл өөрөө хэчнээн хөөрхөн хөлтэй билээ. Гар чинь ч гэсэн сайхан.. ганцхан жаал том доо, тэгэхлээр хөлөөрөө хүний дурыг татах хэрэгтэй. Гэхдээ чи минь маяг зантай хүн биш юм хойно. 

	Анна Сергеевна гоё хувцсаа үл мэдэг шуржигнуулсаар замаар цаашаа явлаа. Катя урт сандал дээрээс босож Гейнийн номыг аваад бас явлаа. Харин шаахайгаа өмсөж үзэхээр л явсангүй. 

	Катя наранд халсан чулуун шатаар дээшээ дэвсэг өөд алгуур хөнгөхөн өгсөж явахдаа «сайхан хөл, сайхан хөл гэлээ гэнэ ээ та... Аркадий тэр хөлийн чинь өмнө сөгдөх л болно» гэж бодов. 

	Гэснээ тэр дороо өөрт нь ичгэвтэр болж, шатаар дээшээ шалмагхан гүйгээд гарчхав. 

	Аркадий гудмаар өрөө рүүгээ явж байтал гэрийн даамал хойноос нь гүйцэж ирээд, Базаров гуай өрөөнд нь сууж байгааг дуулгав. 

	— Евгений! гэж Аркадий бараг хэлмэгдэн дуугараад, — Ирээд тэр удаж байна уу? гэв. 

	— Дөнгөж сая ирээд, өөрийнхөө тухай Анна Сергеевнад бүү дуулга, шуудхан таны өрөөнд оруулж өг гэсэн. 

	«Манайханд муу юм болоогүй байгаа даа» гэж Аркадийд бодогдоод, яаран шатаар дээшээ гүйж үүдээ шууд онгойлгов. Базаровын байр төрх даруй сэтгэлийг нь тайвшрууллаа. Гэхдээ арай туршлагатайхан харсан бол гэнэт ирсэн зочны хуучныхаараа эрмэг боловч шумайж орхисон биеийг хараад дотоод сэтгэл нь хөдөлж байгаа шинжийг олж харах сан биз. Тоосонд дарагдсан шинель өмсөж овгор малгай толгой дээрээ тавьчхаад, цонхны тавиур дээр сууж байсан Базаров, Аркадийг дуу хөөр болон ухасхийж өөрийг нь хүзүүдээд авахад хүртэл өндийсөнгүй. 

	— Гэнэгүй орж ирлээ дээ! Ямар учралаар энэ вэ? гэж Аркадий үглэн, баярлаж байгаа гэж өөрөө бодоод, баярласан болохыг хүссэн хүний аашилдагчлан өрөөн дотуур холхино, — Бодвол манай гэрийнхэн цөм сайн, эрүүл саруул байцгаагаа биз, тийм үү?

	— Танайд юм бүхэн сайн байгаа, харин бүгд ч эрүүл биш ээ гэж Базаров хэллээ. — Чи бүү шулганаад бай, надад уух юм авчир гэчхээд сууж чагна. Чамд би нэг юм цөөн боловч, бодвол хатуухан үгээр сонсгох болно. 

	Аркадий дуугүй болж, Базаров өөрийнхөө Павел Петровичтэй тулалдсан тухайгаа ярьж өгөв. Аркадий их гайхаж, тэр ч байтугай гутарчихлаа, гэвч үүнийгээ гаргаж хэлэх хэрэгтэй гэж тэр үзсэнгүй, зөвхөн авга ахынхаа шархны үнэхээр аюулгүй эсэхийг л лавлав. Тэгээд их сонин шарх, ганцхан анагаах ухааны үүднээс биш шүү харин гэдэг хариу сонсож биеэ албадан инээмсэглэв. Аа дотор нь нэг аягүй муухай оргиж, ичих шиг боллоо. Базаров үүнийг нь ч ойлгов бололтой. 

	— За найз минь, феодалуудтай цуг амьдрах гэгч ийм л байдаг байна шүү дээ. Өөрөө феодал болж орхиод, эр баатрын тулалдаанд оролцох юм байна шүү дээ. Тэгээд би эцэг рүүгээ явах болоод, замдаа... уул нь би ашиггүйгээр худлаа хэлэхийг тэнэг хэрэг гэж үздэггүй сэн болжгэм, энэ бүгдийг чамд дуулгах санаатай наашаа эргэлээ гэж хэлэх сэн. Үнэндээ гэвэл чухам ямар чөтгөрөө хийх гэж наашаа эргэснээ бүү мэд. Өөрийнхөө үснээс үгтээж, аваад эгнээндээ суулгаатай байгаа манжинг суга татах адил аваад хаях цаг хүнд ирдэг юм. Саяхан би өөрийгөө тэгсэн... Гэвч өөрийнхөө хуучин суулгаатай байсан тэр газар тэнд салж үлдээсэн юмыг бас эргээд нэг харчихмаар надад санагдлаа. 

	Аркадий сэтгэл хөдлөн маргаж, — Энэ үг чинь надад арай хамаарахгүй байгаа гэж найдна. Бодоход чи арай надтай салах гээгүй байгаа? гэв. 

	Базаров өөдөөс нь хянуур, бараг нэвт шувт ширтлээ. 

	— Чи үүнд тэгтлээ гутарлаа гэж үү? Миний санахад чи хэдийний надаас салчихсан юм биш үү. Чи ийм их гялалзсан цэвэрхэн... Анна Сергеевна та хоёрын хэрэг бодвол урагштай явж байгаа бий. 

	— Анна Сергеевнатай миний ямар хэрэг гэж?

	— Ангаахай минь, Анна Сергеевнатай л уулзах гэж чи хотоос ирээгүй юү? Ингэхэд тэр бүтэн сайн өдрийн сургууль чинь ямаршуу юм дээ? Анна Сергеевнад чи сайн болчхоогүй юм гэж үү? Аль чамд даруу зан гаргах ёстой цаг чинь болчихоо юу?

	— Евгений, хэзээнээсээ аваад би чамтай илэн далангүй байсан шүү дээ. Чамайг андуурч байна гэж ам алдаж, тангараглаж ч болох байна. 

	— Гм. шинэ үг гэж Базаров аяархан дуугарлаа. — Гэхдээ чамд улайгаад байх хэрэг ер алга, энэ чинь надад огтхон оо хамаагүй зүйл. Чимэгтэй ярихад дуртай хүн болжгэм бидний зам салж байна гэхсэн биз, аа би зүгээр л бид нэг нэгэндээ тээртэй болжээ гэж байна. 

	— Евгений... 

	— Найз минь, энэ чинь зовлон биш, хорвоо дээр энэ байтугай юм тээртэй болчихдогийг аль тэр гэх вэ. За одоо салцгаах юм биш үү дээ? Энд ирснээсээ хойш би, Калуж мужийн даамлын эхнэрт Гоголийн бичсэн захидлуудыг уншиж уншиж орхисон юм аятай аягүй оргиод байна. Тэгээд ч би бас морьдоо амраа гэж хэлээгүй. 

	— Боль доо, яаж ингэж болох вэ!

	— Аа яагаад болохгүй бил ээ?

	— Өөрийнхөө тухай ч би бүр ярихаа болъё, чамтай заавал уулзах сан гэж бодох Анна Сергеевнагийн өмнө энэ чинь тун ч эелдэг биш юм болно шүү дээ. 

	— За энэ тухайд ч чи эндүүрч байна. 

	— Аа би өөрийнхөө зөв гэдгийг лав мэдэж байна гэж Аркадий маргана. — Чи юунд хуурмаг зан гаргаад байгаа юм бэ? Үүндээ хүрэх юм болжгэм чи өөрөө ч гэсэн Анна Сергеевнагийн төлөө л наашаа ирээгүй гэж үү?

	— Энэ чинь үнэн ч байж магадгүй, гэхдээ чи бас эндүүрч байна. 

	Гэвч Аркадийн зөв байв. Анна Сергеевна үнэхээр Базаровтай уулзах сан гээд, түүнийгээ гэрийн даамлаар хэлүүлжээ. Очиж уулзахаар явахынхаа өмнө Базаров хувцсаа сольж өмсөв. Мань хүн шинэ хувцсаа гар дороо ойр авч явсан аж. 

	Одинцова нөгөө дур хайрын тухай гэнэт мэдэлцсэн өрөөнд биш, зочдын өрөөнд Базаровыг хүлээн авлаа. Одинцова найрсаг байртай хурууныхаа үзүүрийг Базаров өөд сунгасан боловч царайнд нь өөрийн эрхгүй жийрхсэн байдал илрэв. 

	Базаров яарч, — Анна Сергеевнаг, юуны өмнө таны сэтгэлийг би амраах ёстой, өөрөө аль эрт ухаарч аваад, тэнэг явдлаа бусад хүмүүс мөн мартаа болов уу гэж найдаж яваа эгэл нэгэн хүн таны өмнө ирээд байна. Би өнө удаан хугацаагаар явлаа, тэгээд өөрөө хэдий зөөлөн амьтан биш ч гэлээ, өөрийн минь дурсах бүр танд жигших сэтгэл төрнө гэж бодож явах надад аятайхан биш, тийм биз дээ. 

	Анна Сергеевна дөнгөж сая өндөр уулан дээр авираад гарчихсан хүн аятай гүнээ санаа алдаад, царай нь инээмсэглэн сэргэв. Базаров өөд дахин гараа сунгаад, гарыг нь хариу атгалаа. 

	— Хуучин юм санаж явдаг хүний нүдийг нь ух гэдэг гэж Анна Сергеевна хэлээд, — Тэгээд ч бас үнэнийг нь хэлэх юм бол тэгэхэд би маяглаагүй юм аа гэхэд өөрөөр нүгэл хийсэн юм чинь. Ер нь гэхэд л хуучнаараа сайн нөхөд байя. Тэр маань зүүд байсан, тийм үү, үгүй юу? Зүүдээ бодоод явдаг хүн хаа байх вэ дээ?

	— Хэн байх вэ? Тэгээд ч бас дурлал гэгч... хиймэл сэтгэлэг шүү дээ. 

	— Тийм бий? Үүнийг дуулах надад аятайхан байна. 

	Анна Сергеевна иймэрхүү янзтай ярьж, Базаров ч иймэрхүү янзтай ярьж, хэн хэн нь үнэн юм ярьж байна гэж бодож байв. Эдний үг үнэн, бүрэн гүйцэд үнэн үү? Тэд өөрсдөө үүнийгээ мэдэхгүй тэгэхлээр зохиолч бүр яаж мэдэх вэ дээ. Гэтэл тэд яриа дэлгэж, нэг нэгэндээ бүрэн итгэчих маягтай боллоо. 

	Анна Сергеевна үгийн далимд Базароваас Кирсановынханд юу хийж байсныг асуув. Базаров нөгөө Павел Петровичтэй тулалдсан тухайгаа золтой л яриад өгчихсөнгүй, ганцхан өөрийгөө сайрхлаа гэж Анна Сергеевнаг бодож магадгүй гэж санаад, биеэ барьж энэ зуур тувтан ажилласан гэж хариулав. 

	— Аа би эхний үед юунаас ч болсон юм бүү мэд, аяа олохгүй жаал холхиж, гадаадад хүртэл явахаар завдсаныг яана!... Сүүлдээ эд бүгд намдаж танай найз Аркадий Николайвич хүрч ирлээ, би ч мөн хуучин хэвдээ, өөрийнхөө байх ёстой байрандаа орлоо. 

	— Тэр байх ёстой байр чинь юу юм дээ, мэдэж болох уу?

	— Эх хүн, эгч, засаж хүмүүжүүлэгч байх ёстой, юу ч гэж нэрлэсэн яах вэ. Ингэхэд байна аа, Аркадий Николайчтай таны дотно нөхөрлөдгийг би урьд онц чухаг биш юманд бодоод, сайн ойлгодоггүй байсан. Гэвч одоо Аркадийг би сайн мэдэх болсон ухаалагт нь итгэх боллоо, гол нь тэр чинь залуу... Евгений Васильевич та бид хоёр шиг биш залуу юм.

	— Таны дэргэд Аркадий хуучин шигээ л зовдог хэвээр үү гэж Базаров асуулаа. 

	— Үгүй, тэр чинь... гэж Анна Сергеевна маргамаар болсноо жаал бодоод, цаашаа, — Одоо Аркадий надтай илүү итгэмтгий юм ярьдаг болсон. Уул нь надаас зайлсхийгээд байдаг юм сан. Би мөн өөртэй нь цуг байх сан гэж эрмэлздэггүй байлаа. Катя тэр хоёр их сайн нөхөд болсоон, гэв. 

	Базаровын дургүй хүрэв. «Бүсгүй хүн ер нь заль зохиохгүй байж чадахгүй юм» гэж бодлоо. 

	Базаров хүйтэн инээмсэглэж, — Аркадийг та өөрөөсөө зайлсхийдэг байсан гэнэ ээ, гэхдээ тэр залуу өөрт чинь дурлачхаад байсан явдал танд лав нууц биш байсан байх аа? гэв. 

	Анна Сергеевнагийн амнаас, — Юу? Тэр бас уу? гэдэг үг гарчихлаа. 

	— Тэр бас аа гэж Базаров давтаад хүлцэнгүйеэ мэхийж, — Үнэхээр та энэ тухай мэдэхгүй байгаад, танд би шинэ юм хэлчихлээ гэж үү? гэв. 

	Анна Сергеевна доошоо харлаа. 

	— Та эндүүрч байна, Евгений Васильевич. 

	— Үгүй биз ээ. Гэхдээ би энэ тухай дурдах явдалгүй байсан байж болох юм гэж хэлээд «Аа чи цаашдаа заль зохиохыг боль» гэж бодлоо. 

	— Дурлахад болохгүй нь юу байх вэ. Ганцхан үүний хувьд ч гэсэн та түрхэн төрсөн сэтгэлийг их юманд бодож чухалчлаад байгаа шиг надад санагдах юм. Таныг би дэндүүлэх дуртай хүн юм уу гэж бодох болох нь ээ. 

	— Анна Сергеевна, зүгээр энэ тухай ярилцахаа больё

	— Юунд тэр бил ээ? гэж Анна Сергеевна маргаад, өөрөө яриагаа өөр сэдэв рүү оруулав. Бүх юм мартагдсан гэж Базаровт хэлээд, өөрөө өөртөө үнэмшүүлсэн боловч түүнтэй цуг байхад бас л аягүйхэн аж. Базаровтай энгийн нэг яриа дэлгэж тоглоом тохуу хийж байхдаа хүртэл жаахан айх сэтгэл төрж эвгүйцнэ. Далайд галт онгоцоор яваа хүмүүс яг л хатуу газар дээгүүр яваа юм аятай сэтгэл тэнүүн ярилцаж, инээж байснаа ялихгүй зогсолт болж, ер бусын юмны өчүүхэн шинж гараад ирэхийн хамт байгалийн аюулыг байнга ухаарч байсны гэрч онцын түгшүүртэй байдал бүхний царайд даруй илэрч ирнэ. 

	Анна Сергеевна, Базаров хоёрын яриа удаан үргэлжилсэнгүй. Анна Сергеевна бодол болж, хайшраг хариулж эхэлснээ эцсийн эцэст том өрөө рүү оръё гэв. Тэднийг ороход хатагтай Катя хоёр байв. «Аа Аркадий Николайч хаачаа вэ?» гэж эзэгтэй асуугаад, үзэгдээгүй цаг хэр болсон гэдгийг дуулж, хойноос нь хүн явууллаа. Аркадий мөддөө олдсонгүй цэцэрлэгийн хамгийн буйд газар очиж зөрүүлсэн гаран дээрээ эрүүгээрээ дарж, бодолд автан суув. Бодсон юм нь чухаг, гүнзгий боловч, гунигтай биш аж. Анна Сергеевна Базаровтай хоёулхнаа сууж байгааг Аркадий мэдэвч хуучин шигээ хардах сэтгэл төрөхгүй, харин царай нь алгуураар гийж нэг юманд гайхаж ч, баярлаж ч байх бололтой, мөн нэг юм шийдэж байх аятай. 

	XXVI

	Талийгаач Одинцов шинэ юманд дургүй хүн боловч «зарим зохистой тоглоом» тоглохыг болохтойд үздэг байсны улмаас, цөөрөм, өвөлжүүлэх ургамал тарих дулаан байр хоёрын хооронд оросын туйпуугаар грек маягийн усан сан аятай юм барьжээ. Энэ усан сангийн арын цул хананд зургаан баримал суулгах хонхор гаргаад, тэднийг Одинцова гадаадаас захиж авчрахаар зэхэж байжээ. 

	Тэр баримлууд нь, зайдуу байхыг эрэлхийлсэн, дуугүй байхыг эрхэмлэсэн, бодолхийлсэн, гунин гутарсан, ичингүйрсэн, эмзэгхэн сэтгэл зэрэг сэтгэлийн зургаан байдлыг харуулах учиртай байжээ. Тэдний нэг, долоовор хуруугаа уруулдаа хүргэн сэрэмжилсэн, дуугүй байхыг эрхэмлэгч дагиныг авчраад тавих гэтэл зарц нарын хүүхдүүд тэр өдөрт нь дагинын хамрыг булга татаад хаячихжээ. 

	Айлын нэг шаварчин хүн баримлын хамрыг «хуучнаас нь хоёр дахин сайхан» засаж хийгээд өгье гэсэн боловч Одинцова түүнийг ав гэсэнд, тариа цохих саравчны буланд хэвтэх болж, олоон жилийн турш сүсэгтэй авгайчуулыг хэлмэгдүүлдэг байв. Усан сангийн урд тал аль хэдийнээ өтгөн бутанд далдлагдаж ганцхан баганын толгойнууд л багширсан ногоон дээгүүр цухуйн үлджээ. Усан сан дотор үдийн алдад хүртэл сэрүүн байдаг. Анна Сергеевна энд нэг могой үзсэн цагаас аваад ирэх дургүй болсон аж. Катя харин нэг баримал байх хонхорхойд суулгасан том чулуун вандан дээр байн байн ирж суудаг билээ. Сэргэлэн агаартай сүүдэрт орж суугаад, Катя ном унших юм уу, юм хийнэ. 

	Эсвэл нам гүм байдалд автан сууна. Ингэж байх ямаршуу байдгийг нь хүн бүхэн лав мэддэг байх. Амьдралын өргөн давлагаа бидний орчныг, өөрсдийг маань зогсоо зайгүй нөмрөн цалгиж байгааг юм бодохтой, үгүйтэй, нам чагнан суухад хэчнээн таатай билээ.

	Базаровын ирсний маргааш өдөр Катя дуртай вандан дээрээ сууж Аркадий мөн хамт байж байв. Аркадий түүнийг «усан санд» очъё гэж гуйжээ. 

	Өглөөний хоол хүртэл хоёр цаг дутуу. Шүүдэр татсан өглөө өнгөрч өдрийн халуун шатаж байв. 

	Аркадийн царай өчигдрийнхөө байраар, Катя нь жаал сэтгэл зовонгуй янзтай. Цайны дараахан эгч нь Катяг дуудаж өрөөндөө аваачаад, урьдчилан жаал энхрийлэв. Катя хэзээний энхрийлээд ирэхээр жаал айдаг сан билээ. Цаашдаа Аркадийтай харьцахдаа жаал учир болгоомжтой байхыг эгч нь зөвлөж, ялангуяа хоёулхнаа юм ярилцах явдлаас зайлсхийж бай, хоёулхнаа юм ярилцаад байдгийг чинь нагац эгч, гэрийнхэн цөм үзсэн гэжээ. Түүнээс гадна Анна Сергеевна бүр урьд орой нь муухай аашилж, Катя ч өөрөө буруугаа хүлээж байгаа юм аятай зовонгуйраад байсан аж. Аркадийг гуйгаад байхаар эцсийн удаа л гэж өөртөө амлаад наашаа ирсэн нь энэ ажээ. 

	Аркадий нэг, хачин ичингүйрсэн мөртөө, задгайдуу байраар яриа үүсгэн, — Катерина Сергеевна, тантай нэг гэрт суух болсон цагаас аваад би олоон юмны тухай өөртэй чинь ярилцах завшаантай байлаа. Гэтэл надад нэг онц чухал асуудал... өнөө болтол хараахан хөндөж яриагүй нэг асуудал байгаа юм аа, гээд өөдөөсөө асуух байртай ширтсэн Катягийн харцнаас нүд халтирахын хамт, харц тулгарахыг мөн хичээсээр цаашаа, — Энд намайг өөр хүн болгож байна гэж та өчигдөрхөн хэлсэн. Үнэхээр ч би олоон талаар өөрчлөгдсөн. Үүнийг та, надад ийм өөрчлөлт гарахын чухам шалтаг болсон та өөрөө сайн мэдэж байгаа гэв. 

	— Би юү?.. Шалтаг нь би?.. гэж Катя дуугарав. 

	Аркадий цаашаа, — Би одоо анх энд ирж байсан, тэр давилуун жаал биш болжээ. Хорин гурван нас хэтэрч яваа гэдэг маань нэг үг шүү дээ. Би хуучин шигээ л олонд тустай байх, хамаг хүч чадлаа үнэний төлөө зориулах хүсэлтэй байна, гэхдээ сайн сайхныг би хуучин эрж байсан газартаа биш, өөр газар эрэх боллоо. Сайн сайхан их ээ ойрхон байгаа шиг надад санагдах болжээ... Өнөө хүртэл би өөрийгөө ойлгохгүй, хүчнээсээ хэтэрсэн үүрэг өмнөө тавьж байжээ.... Нэгэн сэтгэлийн ачаар саявтар би ухаарлаа. Санаагаа би нэг их тод сайхан илэрхийлчихгүй байна, гэхдээ таныг ойлгож байгаа болов уу гэж бодно гэлээ. 

	Катя хариу юм хэлсэнгүй, гэхдээ Аркадийн өөдөөс харахаа болчихлоо. 

	— Миний бодоход гэж Аркадий дахин улам ч сэтгэл хөдөлсөн дуугаар яриа үүсгэв. Тэдний дээдэх хусны навчин дотор зуун хурга шувуухай ажиг ч үгүй жиргэсээр, байна. — Миний бодоход, юу... хүмүүстэйгээ, ер нь гэхэд л өөрийн ойр дотнын хүмүүстэй илэн далангүй байхыг би шударга хүний үүрэг гэж үздэг болохоор... би дотроо... 

	Цаашаа Аркадий үг олохоо больж тур зуур дуугүй болоход хүрэв. Катя доош харсан хэвээрээ. Аркадий юу гэх гээд байгааг ойлгохгүй нэг юм хэлэхийг нь хүлээгээд байх шиг. 

	Аркадий дахин жаал сэхээ аваад үгээ залган, — Би лав танд гайхах сэтгэл төрүүлнэ гэж санана. Тэгээд ч бүр энэ сэтгэл маань зарим талаар... Зарим талаар шүү, танд хамаарах юм болохоор тэр шүү. Өчигдөр надыг та сүрхий их ултай биш гэж зэмлэснийг санаж байна гэж Аркадий намагт орчхоод алхах бүрдээ улам улам шигдэж байгаагаа мэдэвч бушуухан гарахыг хичээж урагшаа тэмүүлж яваа хүний байртай хэлээд цаашаа, — Энэ залуу хүмүүст, уул гэм нүглээс гарсан хойно нь ч гэлээ тулгагдаж... оногдож байдаг юм. Хэрэв би өөртөө илүү их итгэдэг болж гэм... («Үгүй, надад туслаач дээ, туслаач» гэж Аркадий цөхөрч ядан бодовч Катя түрүүчийнх шигээ нааш харалгүй суух аж), — Хэрэв би лавтай итгэж болдог сон бол... 

	Энэ үеэр

	— Хэрэв би таны хэлж байгаа юманд итгэж болох сон бол гэж Анна Сергеевнагийн тавиун дуу гарлаа. 

	Аркадий дороо дуугүй болж, Катягийн царай цайрчихлаа. Усан санг халхалсан нөгөө бутнуудын хажуугаар гарсан нэг зөрөг байдаг. Тэр зөргөөр Анна Сергеевна Базаровтай цуг явж байв. 

	Катя Аркадий хоёр тэднийг харж чадахааргүй боловч үг бүрийг нь сонсож, хувцасны нь шажигнах, амьсгалахыг нь хүртэл дуулж байлаа. Цаад хоёр нь хэд алхаад тэгэхээс тэгэх гэсэн юм аятай яг усан сангийн өмнө зогсож орхив. 

	Анна Сергеевна үгээ залган, — Ингэхээр байна шүү, та бид хоёр эндүүрч байж. Бид хэн хэн маань тийм ч залуу улс биш, ялангуяа би. Бид амьдарч, ядарчхаад байна. Нэрэлхээд яах вэ бид хоёулаа ухаантай хүмүүс, эхлээд бид нэг нь нөгөөдөө аятай санагдаж сонирхол татсан... аа сүүлдээ... 

	— Аа сүүлдээ би амьсгаадаж орхисон гэж Базаров тосож дуугарлаа. 

	— Бидний хөндийрсөн шалтаг энэ биш гэдгийг та мэднэ шүү дээ. За тэгээд яалаа ч гэсэн л бид нэг нөгөөгөөрөө их дутсангүй, үүнд гол нь байгаа юм. Бид хоёрт юу... юу ч гээд хэлчихмээр юм бэ дээ... нэг төрлийн юм их байж. 

	Үүнийг бид тэр даруй ойлгосонгүй. Харин Аркадий бол... 

	— Та түүгээр дутагдаад байгаа юм биз дээ? гэж Базаров тосож асуув. 

	— Боль доо Евгений Васильевич. Аркадийг надад зүгээргүй байдаг гэж та хэлж байна, би ч гэсэн Аркадийд таалагдаж байх шиг өөрт минь санагддаг. Би уул нь Аркадийн эгч байж болохоор хүн гэдгээ мэдэж байгаа мөртөө, түүний тухай байн байн бодоод байх болсноо танаас нуухгүй. Энэ залуу, ариухан сэтгэлд нэг аятай сайхан юм байна... 

	Базаров үгийг тас дайрч 

	— Дур булаасан гэдэг үг тухайн үед илүү нийцтэй гэхэд тайван боловч бөглөрсөн дуунд нь эгдүүцэх байдал илэрхий. — Аркадий өчигдөр надтай нэг их аминчирхаад байхдаа танай дүү та хоёрын алины нь ч тухай юм дурсаагүй... Энэ ч бас чухал шинж дээ. 

	— Катятай тэр чинь яг л ах дүү улс аятай байдаг юм. Тэднийг би ингэтэл ойр дотно болгохгүй байвал зохих байсан байж мэдэх гэлээ ч ингэж сайн байдагт нь би дуртай гэж Анна Сергеевна хэлэв. 

	— Энэ чинь та эгч хүний хувиар тэгж үзэж байгаа хэрэг үү? гэж Базаров унжруулсхийн дуугарав. 

	— Тэгэлгүй яах вэ... Үгүй бид юунд зогсоод байна даа. Явъя. Бид бас хачин юм ярьж байна аа, тийм үү, үгүй юү! Тантай ингэж ярилцаж болно гэж миний санаанд орох байсан уу даа? Өөрөөс чинь бас айдгийг та мэднэ... тэгсэн мөртөө өөрийг чинь итгэх юм, яагаад гэвэл чухамдаа та их сайн хүн шүү дээ. 

	— Нэгд, би огт ч сайн хүн биш. Хоёрт намайг өөртөө ямар ч үнэ цэнгүй болсон хойно, та сайн хүн гэж байна... Энэ чинь чухамдаа үхсэн хүний толгой дээр цэцгээр малгай сүлжээд өмсүүлнэ гэсэнтэй адил үг. 

	— Евгений Васильевич, бид өөрсдөө мэдэж... гээд Анна Сергеевна үгээ эхэлтэл салхи гарч, навч сэрчигнээд үг нь дуулдахаа больчихов. 

	— Та чинь толгойгоо мэдэх хүн шүү дээ гэж жаал азнаад Базаров дуугарав. 

	Цаашаа юу ч дуулдаж өгсөнгүй, хөлийн чимээ холдож... нам гүм боллоо. 

	Аркадий Катя өөд эргэв. Катя түрүүчийнхээ суусан янзаар, зөвхөн толгойгоо л улам доош унжуулжээ. 

	Аркадий гараа базлан сууж, чичирхийлсэн дуугаар, — Катерина Сергеевна, таныг би үүрд мөнх буцашгүйгээр хайрлах боллоо, танаас өөр хэнийг ч хайрладаггүй. Танд би үүнийг хэлээд өөрийн чинь үгийг дуулах, ханилан суухыг гуйх гэсэн юм. Юу гэвэл би өөрөө баян хүн биш, юу ч хийхээс буцахааргүй байна... Та надад хариу юм хэлэхгүй юү? Та надад итгэхгүй байна уу? Надыг та хөнгөн хийсвэр ярьж байна гэж санаж байна уу? Гэхдээ сүүлчийн энэ өдрүүдийг санаад үзээч! Намайг ойлгож өгөөч, өөр бусад юм бүхэн надад аль эрт ор сураггүй, үгүй болсныг та хэдийнээ мэдээгүй гэж үү? Над өөд хар даа, ганцхан үг надад дуулгаач... би хайртай... Итгэж үз дээ надад!

	Аркадий өөд Катя чухаг, саруул харцаар ширтэн удаан бодсоны эцэст үл мэдэг инээмсэглэн:

	— Тийм ээ, гэж дуугарав. 

	Аркадий суудлаасаа үсрэн бослоо. 

	— Тийм гэнэ ээ! Катерина Сергеевна та тийм гэлээ! Энэ чинь юү гэсэн үг вэ? Миний танд хайртай нь уу, аль та миний үгэнд итгэж байгаа нь тийм гэж үү, аль... аль... гүйцээгээд хэлэхээсээ зүрхшээж байна... 

	— Тийм ээ, гэж Катяг хэлэхэд Аркадий энэ удаа үгийг нь ойлгочихлоо. Охины том сайхан гарыг Аркадий шүүрч аваад баярлан хөөрсөндөө багтран байж зүрхэндээ наалдуулав. Хөл дээрээ арай ядан зогсож, «Катя, Катя» гэж л үглэнэ, аа Катя нэг гэнэхэн хачнаар уйлчхаад уйлсандаа дотроо инээд нь хүрч байв. Хайртынхаа нүдэнд ийм нулимс мэлтгэнэхийг үзээгүй хүн бол орчлонд төрсөн хүний магнай баярлаж ичингүйрсэндээ бүрэн тэнийн хэр их жаргалтай байж болохыг хараахан үзээгүй нь бол юу.

	Маргааш өглөө нь эрт Анна Сергеевна өрөөндөө Базаровыг дуудуулаад, худлаа инээн байж эвхээтэй шуудангийн цаас өгөв. Тэр цаас дүүтэй нь ханилан суух зөвшөөрөл эрсэн Анна Сергеевнагаас эрсэн Аркадийн захидал ажээ. 

	Базаров захидлыг бушуухан гүйлгэж хараад, аман дээрээ гэнэт гараад ирсэн тавлах муу үгийг золтой л гаргаад хэлчихсэнгүй. 

	— За ийм байдаг байж, аа та өчигдөрхөн Катерина Сергеевнаг Аркадий зөвхөн ах дүүгийн ёсоор хайралдаг бололтой юм ярьсан байх аа. Та тэгээд одоо яах санаатай байна? гэж Базаров дуугарав. 

	Анна Сергеевна инээсэн хэвээр, — Та юу гэж надад зөвлөмөөр байна гэж асуув. 

	Базаровт Анна Сергеевнагийн нэг адил огтхон ч зугаатай биш, өчүүхэн ч инээх хүсэлгүй байсан боловч инээд алдан байж, — Миний санахад хоёр залууд сайн сайхныг ерөөх ёстой. Энэ хоёр аль аль талаасаа тохирсон юм. Кирсановынхон зэгсэн хөрөнгөлөг, Аркадий тэдний ганц хүү, эцэг нь гэж сайхан ааштай, лав татгалзахгүй гэж хариуллаа. 

	Одинцова өрөөн дотуур холхиж, царай нь нэг улайж, нэг цайрна. 

	— Та тэгж бодож байна уу? Яая гэх вэ? Саад болох юм үгүй шиг надад санагдах юм... Катягийн өмнөөс би баярлаж байна... мөн Аркадий Николайчийн өмнөөс ч гэсэн тэр. Түүний эцэг юу гэхийг би мэдээжээр хүлээнэ л дээ. Өөрийг нь явуулж эцэгтэйгээ уулз гэнэ. Ингэхлээр өөрсдийгөө хөгширсөн хүмүүс гэж миний өчигдөр танд хэлдэг зөв байж таарлаа шүү дээ. Би яагаад юу ч ажиглаагүй вэ? Бас хачин юм аа!

	Анна Сергеевна дахин инээд алдсанаа, дороо буруу харчихлаа. 

	— Одоогийн залуус айхтар овжин болчихсон юм гэж Базаров хэлээд бас инээв. Хэсэг зуур дуугүй байснаа дахин ам нээж, баяртай. Энэ хэргээ аятай сайхан дуусгахыг танд ерөөе, аа би ч холоос л хараад баясах болно гэв. 

	Одинцова өөдөөс нь цочмог эргэж харлаа. 

	— Та явчих юм гэж үү? Одоо та юунд эндээ үлдэж болохгүй юм бэ? Эндээ бай даа... Тантай юм ярьж байхад... Цавчим гүн гангын ирмэгээр яваа юм шиг... зугаатай байдаг. Эхлээд жаал зүрхшиж байснаа төдхөн хаанаас ч юм зориг ороод ирдэг. Үлд дээ. 

	— Эндээ бай гэсэнд, мөн миний юм ярих авьяасыг магтсанд гялайлаа, Анна Сергеевна. Гэтэл би өөртөө харш орчин дунд тэртэй тэргүй хэт удаан эргэлдэж байгаа санагдаад байна. 

	Нисэгч загас агаарт хэсэгхэн зуур байж чадах боловч, төдхөн усандаа пал гээд унах ёстой, би ч гэсэн дассан орчиндоо эргэж оръё доо. 

	Одинцова, Базаров өөд харлаа. Базаровын зэвхийрсэн царай гашуунаар инээмсэглэх аятай таталдаж байв. «Энэ л надад хайртай хүн дээ» гэж Анна Сергеевна бодоод өрөвдөх сэтгэл төрж өөдөөс нь эелдгээр гараа сунгалаа.

	Гэтэл Базаров ч мөн өөрийнх нь санааг ойлгожээ. 

	— Үгүй гээд хойшоо нэг алхам ухарч, — Би уул нь ядуу хүн гэхдээ өнөө хүртэл хишиг хүртэж яваагүй. Баяртай, эрүүл энх байгаарай гэв. 

	— Бид эцсийнхээ удаа уулзаж байгаа биш гэдгийг би лавтай итгэнэ гэж Анна Сергеевна дуугараад, өөрийн эрхгүй өөдөөс нь хөдлөх гэв. 

	— Хорвоо дээр юү эс байдаг сан билээ! гэж Базаров хариулан, мэхэсхийгээд гарч одов. 

	 

	 

	Базаров тэр өдөртөө сөхрөн суугаад юмаа далд хийх зуур Аркадийд, — Чи тэгээд айл гэр болохоор шийдээ юм бий дээ? Яая гэх вэ, сайн л хэрэг. Ганцхан чи дэмий нууж сүйд болоод байж. Чамайг би арай өөрөөр аашилна гэж санадаг байсан. Аль чи өөрөө гэв гэнэт шийдэж орхив уу? гэв. 

	— Чамаас салаад явахдаа би үнэхээр ийм юм болно чинээ бодоогүй гэж Аркадий хариулав. — Чи ч гэсэн өөрөө бас юунд залирхаж «сайн хэрэг» гээд байгаа юм бэ, гэрлэлтийн тухай чиний юу гэж бодож байгааг би ямар мэдэхгүй юм биш. 

	— Ээх хонгор найз минь! Чи бас хачин ярьж байна аа! Миний юу хийж байгааг харж байна уу, чемодан дотор хоосон зай гарахаар нь би өвс хийж байна. Манай амьдралын сав мөн ялгаагүй, хоосон зай л гарчихгүй бол юугаар ч дүүргэсэн падгүй байдаг. Гомдохоо больж үз, Катерина Сергеевнагийн тухай миний хэзээнээсээ нааш юу гэж санаж явсныг чи санаж байгаа байх. Зарим авхайтан ганцхан ухаалаг санаа алддагаараа л ухаантай гэгддэг, аа чиний болзоот хүн бол өөрийгөө өмгөөлөн чадаад, өмгөөлж чадахаар барахгүй, чамайг гартаа оруулаад авчихна, ер нь ч тэгэх л ёстой юм хойно. 

	Базаров чемоданаа таглаж орхиод бослоо, — За одоо салахын өмнө, юу гэвэл өөрийгөө хуураад, яах вэ, бид бүрмөсөн салж байна, чи ч гэсэн үүнийг тухайлж байгаа... тэгэхээр чамд дахиад хэлэхэд чи ухаалаг юм хийж. Бидний энэ хатуу ширүүн ганцаардмал гашуун амьдрал эдлэхээр төрсөн хүн биш ээ чи. Чамд уур хилэн догшин зан байхгүй, харин залуугийн зориг, залуу насны дэмий бодол бий, тэр чинь бидний ажилд таарахгүй. Тайж гаралтай та нар зохистойгоор эвлэрэх, зохистойгоор уурсахаас цаашаа хэтэрч чадахгүй улс, гэтэл энэ чинь юу ч биш юм. Ухаан нь та нар цохилцож чадахгүй мөртөө өөрсдийгөө мундаг эрс тооцно. Тэгвэл бид цохилцох хүсэлтэй байна. Юу ч гэх вэ! Манай тоосонд нүд чинь сохорч, бидний шавар шалбааг чамайг будчихна, манай зэрэгт хүртэл чи өсөж чадаагүй байна. Биеэ чи өөрийн эрхгүй шохоорхон таална. Өөрийгөө хараах чамд аятайхан байдаг, аа бидэнд бол энэ уйтгартай, бусдыг авч хаяад бусдыг нураачих бидэнд аятайхан. Чи сайн залуу, гэлээ гэхдээ зөөлөн зантай либерал үзэлт эрхэм дээ. Манай эцгийн францаар хэлдэгчлэн, ердөө л энэ дээ. 

	— Чи надтай үүрд хагацаж байгаа юм биз дээ, Евгений гэж Аркадий гутрангуй дуугарлаа. — Тэгээд надад хэлчихмээр өөр үг чамд алга уу?

	Базаров шилээ маажлаа. 

	— Байна аа, Аркадий. Надад өөр хэлмээр үг бий, ганцхан түүнийгээ би гаргаж хэлэхгүй, хэлнэ гэвэл сэтгэл уярч эм царайлна гэсэн үг. Аа чи бушуухан шиг гэрлэж гэр оронгоо байгуулаад, олхон хүүхэд төрүүл. Тэд чинь, чи бид хоёр шиг биш цаг үеэ олж төрөх болохоор ухаантай хүмүүс болцгооно. Өө, морьд бэлэн болчихсон байх шив. Явах цаг боллоо! Бүгдтэй нь би уулзаж амжсан... За яах вэ? Хоёулаа тэврэлцэх үү дээ?

	Аркадий ухасхийж, сургамжилдаг сайн нөхөр агсан Базаровыгаа хүзүүдэн аваад, нүднээс нь нулимс мэлмэрэн гарлаа. 

	— Залуу нас гэж ийм л байх юм даа гэж Базаров тайван дуугараад, — Яах вэ, Катерина Сергеевнад би найдаж байна, хараад байгаарай, цаадах чинь чиний сэтгэлийг төдхөн засаж орхино. 

	Базаров гэнэт тэргэн дээрээ гараад суучихсан хойноо морины хашааны орой дээр зэргэлээд сууж байсан хоёр турлиах өөд зааж 

	— Баяртай найз аа. Үүнийг харж, судалж ав! гэлээ. 

	— Юу гэсэн үг вэ? гэж Аркадий асуусанд:

	— Юу? Түмэн бодисын ухааны түүхэнд чи ийм муу юм гэж үү? Аль турлиах гэгч хамгийн буурьтай, гэр бүлсэг шувуу гэгчийг мартчихав уу? Чамд дуурайл болно оо!.. Баяртай эрхэм ээ!

	Тэрэг хяхнаж хөдлөв. 

	 

	 

	Базаровын хэлдэг үнэн аж. Оройдоо Катятай ярилцсаар Аркадий сургамжлагч найзынхаа тухай бүр мартаж орхилоо. Аркадий хэдийнээ цаадхынхаа нөлөөнд орж эхэлсэн, Катя ч үүнийг мэдрэн гайхаж барихгүй байв. Аркадий маргааш өдөр нь Николай Петровичтай уулзахаар Марьино орох ёстой байв. Залуусыг хавчих дур Анна Сергеевнад байсангүй, ганцхан л зүй ёсыг бодоод хоёулыг нь хэт удаан цуг байлгахгүй аж. Анна Сергеевна удалгүй гэрлэлт болох гэж байгааг дуулаад уйлаан хорсол болсон хатагтайг өгөөмөр сэтгэлээр тэдний дэргэдээс холдуулж өгөв. Залуусын жаргалтай сайхныг харах өөртөө жаал хүнд байх болов уу гэж Анна Сергеевна эхний үед айж байлаа. Тэгсэн чинь харин шал өөр болж, хүнд байх байтугай сонин санагдаж, эцэстээ бүр сэтгэлийг нь уяруулав. Анна Сергеевна үүнд нэг баярлаж нэг гутарна. «Янз нь Базаровын зөв бололтой, сониучирхах, ердөө л сониучирхах сэтгэл байна. Аа хайр сэтгэл нэгэнт тайвширч амарчихсан юм байх, бас хувиа хичээх...» гэж бодно.

	Анна Сергеевна, — Хөөш залуус аа! Дурлал гэгч хиймэл сэтгэл үү? гэж чанга дуугарав. 

	Катя Аркадий хоёрын аль нь ч түүний үгийг ойлгосонгүй. Өөрийн эрхгүй сонсчихсон яриа тэр хоёрын сэтгэлээс гарч өгөхгүй өөрөөс нь жаал зовсхийгээд байлаа. Гэвч Анна Сергеевна өөрөө тайвширснаар төдхөн тэдний сэтгэлийг амархан тайвшруулав. 

	XXVII

	Өвгөн эмгэн хоёр Базаров хүүгээ ирнэ гэж санаа ч үгүй байсан болох тусмаа гэнэт хүрээд ирсэнд нь хөл алдав. 

	Анна Власьевна учир зүггүй тэвдэж хойш урагшаа гүйгээд байсанд Василий Иванович эхнэрээ «ятуутай» зүйрлэв. Богинохон цамцны нь дэрвийсэн хормой үнэхээр авгайг шувуутай төстэйрхүү болгох аж. Василий Иванович өөрөө зөвхөн л аман дотроо хүнгэнэж, гансныхаа хуван соруулын хажуугаас хазлан, толгойгоо сайн эрэгдсэн эсэхийг үзэх гэсэн юм шиг хүзүүгээ гараараа атгаж аваад толгойгоо ийш тийшээ эргүүлнэ. Тэгснээ амаа их ангайн чимээгүйхэн инээд алдана. 

	— Аав аа, би бүтэн зургаан долоо хоног тан дээр байх гэж ирлээ. Би ажил хиймээр байна, тэгэхлээр та надад бүү саад хийж үзээрэй гэж Базаров хэллээ. 

	— Би чамд их саад хийх вий, миний царайг чи мартчихна даа гэж Василий Иванович хариулав. 

	Василий Иванович амласандаа хүрлээ. Түрүүчийнх шигээ өөрийнхөө өрөөнд хүүгээ оруулчхаад өөрөө түүнээс нуугдахаар барахгүй, эхнэрээ хүртэл илүү эелдэг аашлахаас хориглодог байв. «Хөгшин минь, Енюшкаг анх ирэхэд бид баахан хаширтай аашлаад байсан, одоо ухаалаг байлгүй горьгүй» гэж өвгөн хэлжээ. Арина Власьевна нөхрийнхөө үгийг зөвшөөрсөн боловч, түүнээсээ олсон ашиг гэж үгүй, хүүтэйгээ зөвхөн хоол цайны цагаар уулзаж, юм ярихаасаа бүрмөсөн айх болжээ. «Енюшенька!» гэж авгай хэлчихсэнээ, эргэж харахын завгүй хэтэвчээ уудлан «үгүй, үгүй, зүгээр» гэж шивгэнэнэ. Сүүлд нь Василий Иванович дээр очиж шанаагаа тулаад «Енюша өнөөдөр ямар шөл идэх дуртай байгаа бол, яаж мэдэх вэ?» гэдэг байв. «Үгүй чи өөрөөс нь асуучихгүй яагаа вэ» «Тээршээгдчих вий гээд чадсангүй». 

	Гэтэл удалгүй Базаров ажилд улайрахаа больчхоод элдвийг санаж уйтгарлах, дотроо сэтгэл түгшин зовох болоод, өөрөө ч зожиглохоо болилоо. Хамаг биеийн нь хөдөлгөөн нэг хачин ядранги болчхоод зоримог цэх алхаа нь хүртэл өөрчлөгджээ. Базаров ганцаараа зугаалахаа больж, хүмүүстэй цуг байхыг хичээн зочдын өрөөнд цай ууж Василий Ивановичтой хамт ногооны газар дээгүүр тэнэж, хоёулаа «дуугүй суун» тамхи татдаг болоод нэг удаа Алексей ламын тухай ч асууж билээ. 

	Василий Иванович анхандаа энэ өөрчлөлтийг үзээд баярласан боловч, тэр нь удсангүй. 

	— Енюша миний зүрхийг шимшрүүлж байна. Хүүгийн дургүй хүрсэн юм уу, уурласан юм алга, тэгсэн бол ч бас яамай, хүү гутарч, уйтгарлах болжээ. Энэ л тун ч хэцүү байна. Дуугүй л байгаад байх юм, царай нь хачин жалхгүй, турж эцээд байна ядаж чи бид хоёрыг аашилдаг ч болоосой гэж Василий Иванович эхнэртээ сэм гомдоллоно. «Бурхан минь, бурхан минь гэж эмгэн шивгэнэ. Би хүүд сахиус зүүлгээд өгөх сөн, ганцхан өөрөө болж өгөхгүй дээ» гэнэ. Базароваас ажил төрөл, эрүүл мэнд болон Аркадийн тухай болгоомжтойгоор асууж лавлах гэж Василий Иванович хэд хэд дахин оролдов. 

	Гэтэл Базаров өөдөөс нь хайшраг дурамжхан хариулна. Эцэг нь юм ярихдаа нэг л ая дагуулах санаатай оролдоод байгааг нэг өдөр Базаров ажаад, дургүйцэж хэлсэн нь: «та юунд миний дэргэд дандаа өлмий дээрээ гэтэх бол оо вэ? Энэ зан чинь хуучныхаасаа дор юм байна шүү» гэв. «За, за, за. Би зүгээр л» гэж хөөрхий Василий Иванович царай нь зэвхийрч, яаран хариулав. Өвгөний улс төрийн бодолтой цухуйлгасан үг мөн ийнхүү талаар өнгөрнө. 

	 

	 

	Нэг өдөр өвгөн, тариачдын чөлөөлөгдөх цаг ойртож байгаа болон хөгжил дэвшилтийн тухай яриа үүсгээд, хүүгийнхээ сонирхлыг өдөх гэсэн чинь цаадах нь: «Өчигдөр би хашааны дэргэдүүр өнгөрч явтал эндхийн тариачдын хүүхдүүд хуучны дуунуудын оронд зөв цаг ирж байна, зүрхэнд хайр төрнө гээд л бархирч байна билээ... дэвшилт гэдэг чинь тэр дээ» гэж хайхрамжгүй дуугарав. 

	Базаров заримдаа тосгон руу очиж, ямар нэгэн тариачин эртэй ердийнхөө заншлаар даажигнанхан байж яриа дэлгэнэ. 

	Базаров тариачин эр дээр очоод, — Алив найз аа, амьдралыг юу гэж үздэгээ нэг хэлээд орхиоч. Оросын хамаг ирээдүй, байдаг хүч та нарт л бий гэлцэх юм байна шүү дээ. Түүхийн шинэ үе та нараас эхлэх юм гэнэ. Та нар бидэнд зүг чиг, хууль дүрэм зааж өгөх юм гэнэ гэдэг байв. Үүнд тариачин эр нэг бол юу ч хариулахгүй, үгүй бол. 

	— Бид чадах улс аа... тийм учраас ер нь байна шүү... уулаасаа тиймэрхүү тавилантай байгаа юм гэх маягтай юм хариулна. 

	— Танай ертөнц гэгч юу болохыг чи надад нэг тайлбарлаад өгөөч гэж Базаров үгийг нь тас дайрна, — Энэ чинь нөгөө гурван загасан дээр тогтож байдаг ертөнц биш биз?

	— Тэр чинь эзэнтэн минь, газар тэгж гурван загасан дээр тогтсон байдаг юм гэж тариачин эр гэнэтхэн цагаан сэтгэлээр тайвшруулах янзтай уянгалуулан хэлээд, — Аа бидний эсрэг, өөрөөр хэлбэл ертөнцөд эздийн таалал гэж байдаг, юу гэвэл та бүхэн бидний эцэг юм. Эзэн хэдий чанга шаардаж байвал тариачин төдий таатай гэнэ. 

	Нэг өдөр иймэрхүү юм дуулаад Базаров нэг басамжлангуй байртай мөрөө хавчисхийгээд буруу харж тариачин эр замаараа яваад өглөө. 

	Базаров тэр хоёрын яриаг харж байсан дунд хэр насны баргар царайтай, өөр нэг тариачин эр тээр байшингийнхаа босго дээрээс, — Юу яриа вэ? Татварын дутуу юу? гэж асуулаа. 

	— Юун татварын дутуу вэ, найз минь! гэж нэг дэх тариачин эр хариулаад, нөгөө цагаахан уянгалсан дууны нь ор ч үгүй болж, нэг хайшраг ширүүн өнгөтэй болжээ. Зүгээр, эзэн энэ тэр юмны тухай дэмий чалчлаа даа. Хэл нь загатнаа биз. Эзэн гэхлээрээ л мэдээжийн хэрэг, ямар юм ойлгох биш гэв. 

	— Юугаа ойлгох вэ! гэж цаад хүн хариулаад, малгайгаа сэгсэрч бүсээ хавчууллаа. Өөрийнхөө аж төрөл, гачигдал зовлонгийн тухай хоёулаа яриа дэлгэв. Харамсалтай нь гэвэл, басамжлангуйгаар мөрөө хавчисхийсэн, тариачидтай ам хэлээ олдог (Павел Петровичтай ярилцахдаа өөрөө тэгж сайрхаж байсан) Базаров, өөртөө их ээ итгэж явдаг тэр Базаров тариачдын нүдэнд нэг марзан шовгорорхуу юм санагдаж байгаагаа төсөөлөх ч үгүй явлаа. 

	Гэлээ гэхдээ Базаров төдхөн хийхээр юм олжээ. Нэг өдөр Василий Иванович хөлөө гэмтээсэн тариачин эрийн хөлийг өөрийн нь дэргэд боож өгч байлаа, гэтэл өвгөний гар чичрээд, сайн боож чадахгүй, хүү нь тусалсан билээ. Тэр цагаас аваад Базаров эцгийгээ эмнэх ажилд оролцдог болсны зэрэгцээ өөрийнхөө зөвлөж өгсөн эм, арга сэлтийг, түүнийгээ даруй хэрэглэдэг эцгийгээ байнга шоолсоор байдаг сан. Гэвч Базаровын шоолохыг Василий Ивановнч юман чинээ бодохгүйгээр барахгүй сэтгэл нь тайтгардаг байв. Эцэг нь тос болсон халатныхаа энгэрийг гэдэс тушаагаа хоёр хуруугаар барьж тогтоон, тамхиа сорон байж Базаровын үгийг сэтгэл ханамжтайяа сонсоно. Үг хэлэнд нь хэдий их хор шар буцлан байх тутам жаргалтай сайхан болсон эцэг, хамаг хар шүдээ цөмийг нь гарган цагаахнаар инээд алдана. Тэр ч байтугай Василий Иванович энэ заримдаа мохоо буюу учир утгагүй хэлэгдсэн үгсийг өөрөө давтдаг байв. Жишээлэхэд өөрийг нь өглөөний мөргөлд оролцсоныг мэдээд хүү нь «за энэ ч яах вэ, ес дэх хэрэг!» гэснийг хэд хэдэн хоногийн турш болох болохгүй юм бүхэн дээр үглээд байсан билээ. «Бурхны аврал, элдэв зан гаргахаа больжээ. Намайг өнөөдөр яаж сүрхий чадсан гэж санана. Гайхалтай!» гэж өвгөн эхнэртээ шивгэнэнэ. Гэхдээ ийм хүнээр туслалцуулдаг гэж бодохоос бардам сэтгэл төрж, бөөн хөөр болно. Аль нэг, эрэгтэй хүний хүрэм өмсөж, дэлдэн чихтэй малгай тавьсан эхнэрт усан эм юм уу, түрхэх тос гардуулж өгөхдөө өвгөн «за ингэхэд хонгор минь, манай хүү гэртээ айлчилж ирээд байгаад чи агшин бүрд бурхандаа залбирах ёстой. Чамайг одоо жинхэнэ шинжлэх ухааны, хамгийн шинэ аргаар эмчилж байна. Чи үүнийг ойлгож байна уу, үгүй юү? Францчуудын эзэн хаан Наполеоны эмч хүртэл үүнээс илүү гарахгүй» гэдэг байв. Өвчин ээрээд гэж ирсэн (өөрөө уул үгээ тайлбарлаад хэлчхэж чадахгүй) цаад авгай нь зөвхөн мэхэлзээд л алчуурынхаа үзүүрт дөрвөн өндөг боогоод хийчихсэн өвөр лүүгээ л гараа явуулна. 

	Базаров нэг удаа бараа таваар хэсэж худалддаг явуулын хүний шүдийг хүртэл авч өгчээ. Уул шүд хэдийгээр жирийн л нэг шүд боловч Василий Иванович түүнийг ховор нандин юм шиг хадгалаад, Алексей ламтанд үзүүлэн ямагт хэлдэг нь:

	— Хараач, мөн лут сурвалж аа! Евгенийн чадал гэж ер яана аа! Худалдаачин зүгээр хий өргөгдөөд ирсэн шүү... Миний бодоход царс мод гэлээ ч суга үсрэх байсан вий!... гэнэ. 

	Алексей ламтан юу гэж хариулах, уярч гүйцсэн өвгөнөөс хэрхэн салахаа мэдэхгүй болчхоод,

	— Сайшаалтай хэрэг гэж эцэстээ дуугарав. 

	Нэг өдөр, зэргэлдээ тосгоны нэгэн тариачин эр хижиг өвчинд нэрвэгдсэн дүүгээ Василий Иванович дээр авч ирлээ. Хөөрхий үйлт хүн боодол сүрэл дээр түрүүлгээ харж хэвтээд үхэж байв. Хамаг биеийг нь харавтар толбо барьж аль эрт ухаан алджээ. Эртхэн анагаах ухааны тусламж эрсэнгүйд Василий Иванович харамсаад, авралгүй гэж мэдэгдэв. Үнэхээр ч тариачин эр дүүгээ гэртээ амьд аваачиж чадсангүй, тэргэн дээрээ тэгээд л үхчихжээ. 

	Гурван хоногийн дараа Базаров эцгийнхээ өрөөнд орж ирээд тамын чулуу бий эсэхийг асуув. 

	— Бий, чи яах гээ вэ?

	— Хэрэг байна... шарх хайрах гэсэн юм.

	— Хэний?

	— Өөрийнхөө

	— Юу өөрийнхөө гэж! Яагаад тэр вэ? Юун шарх вэ? Алив хаа байна?

	— Энд хуруун дээр. Би өнөөдөр, яагаа вэ, нөгөө хижгээр өвдсөн тариачныг авчирсан, тосгон руу очоод ирлээ. Тэд нар яагаад ч юм түүний хүүрийг хагалахаар шийджээ. Би ийм дасгал хийгээгүй удчихсан шүү дээ. 

	— За тэгээд?

	— Яах вэ би хошууны эмчээс гуйсан юм, тэгээд гараа эсгэчихлээ. 

	Василий Ивановичийн царай гэнэт хувхай цайж ганц ч үг хэлэлгүй өрөө рүүгээ гүйж очоод төдхөн тамын чулуу барьсаар эргэж ирэв. Базаров чулууг нь аваад явахаар завдлаа. 

	— Буян бодож түүнийгээ надаар хийлгэж үзээч гэж Василий Иванович дуугарав. 

	Базаров дурамжхан инээмсэглэв. 

	— Үгүй та дасгал хийхдээ бас их дуртай хүн ээ. 

	— Бүү тоглоом хий дээ. Алив хуруугаа үзүүл. Уул нь ч багахан л эсгэсэн юм санж. Өвдөөгүй биз?

	— Чангахан үр, бүү ай. 

	Василий Иванович үрэхээ болиод,

	— Евгений, төмрөөр хайрсан маань дээр юм биш байгаа, чи юү гэж бодно гэж асуув. 

	— Уул нь түрүүн л тэгэх хэрэгтэй байсан юм, аа одоо чухамдаа тамын чулуу ч тус болохгүй. Хэрэв надад халдварлачихсан бол нэгэнт оройтож гүйцсэн. 

	— Юу... оройтсон гэж Василий Иванович арайхийн дуугарав. 

	— Тэгэхгүй яах вэ, эсгэснээс хойш дөрвөн цаг гаруй болчхоод байхад. 

	Василий Иванович эсгэсэн газар нь бас жаал хайрлаа. 

	— Үгүй, хошууны эмчид тамын чулуу байсангүй гэж үү?

	— Байгаагүй. 

	— Яаж болно оо, бурхан минь. Эмч хүн гэх, тийм давын даруй хэрэглэгдэх юмгүй байдаг!

	— Түүний хутга сэлтийг та үзсэн сэн бол яана гэж Базаров дуугараад гарч одлоо. 

	Орой болон болтол, маргааш нь өдөржингөө Василий Иванович алив нэгэн шалтгаар хүүгийнхээ өрөөнд орж, эсгэсэн хурууны нь тухай дурсахгүй, харин ч шал өөр юмсын тухай ярихыг хичээх хэдий боловч нүд рүү нь тун хянуур харж, өөрийн нь сэтгэл түгшин ажиглаад байсанд Базаров тэсэж чадалгүй, яваад өгнө шүү гэж айлгав. Василий Иванович сэтгэл зовоод байхаа больё гэж ам өглөө, тэгээд ч Арина Власьевнад өөрөө юу ч хэлээгүй болохоор цаадах нь яагаад шөнө унтахаа больчихоо вэ, юу гэгч болж орхио вэ гэж шалаад байх болжээ. Сэм сэм ажиглахад хүүгийн царай сэтгэлд нь тун ёозгүй санагдаад байв ч, хөгшин бүтэн хоёр өдөр сэтгэлээ барьж өнгөрөөв... Гэвч гурав дахь өдөр үдийн хоолон дээр тэсэж чадсангүй. Базаров уруу харан суугаад хоолонд нэг ч ам хүрэхгүй байлаа. 

	Өвгөн амгалан царай гарган, 

	— Чи юунд юм идэхгүй байна. Евгений? Аятайхан хийсэн л хоол шиг байх юм гэж асуув. 

	— Идэх дургүй болоод л идэхгүй байна. 

	— Чамд хоол идэх дур алга уу? Аа толгой чинь өвдөж байна уу? гэж хулгасхийн дуугарав. 

	— Өвдөж байна. Яагаад өвдөхгүй байх бил ээ?

	Арина Власьевна дээшээ болоод чагналаа. 

	Василий Иванович, — Бүү уурлаж үз дээ Евгений, харин надад судсаа нэг бариулахгүй юу гэв. 

	Базаров босоод:

	— Аа би барилгүйгээр өөрийгөө халуурч байна гэдгийг хэлье. 

	— Бие агзайж чичирсэн үү?

	— Чичирсэн. Явж хэвтье, аа та надад зөөлөн цагааны цэцгээр цай чанаад өгөөрэй. Салхинд цохиулчихсан байж таарах нь ээ. 

	— Тэгнэ ээ тэр, өнөө шөнө чиний ханиагаад байх надад дуулдсан даг гэж Арина Власьевна дуугарав. 

	— Салхинд цохиулчихжээ гэж Базаров давтан хэлээд гарав. 

	Арина Власьевна зөөлөн цагааны цэцгээр цай чанах ажилд орлоо, аа Василий Иванович зэргэлдээ өрөөнд ороод, дуугүй үсээ үгтээнэ. 

	Базаров тэр өдөртөө ер боссонгүй, шөнөжингөө нэг хагас мартагнах аятай зүүрмэглэж өнгөрөөв. Шөнийн нэг цагт нүдээ хүчлэн байж онгойлготол зулын гэрэлд эцгийнхээ цонхигор царай дээрээсээ тонгойсныг хараад явахыг шаардав. Эцэг үгэнд нь орсон боловч төдхөн өлмий дээрээ гэтсээр орж ирээд, шүүгээний хаалгаар биеэ хагас далдлан хүү өөдөө нүд салгалгүй ширтэнэ. 

	Арина Власьевна мөн хэвтэж унтсангүй, өрөөний үүдийг жаахан онгойлгоод «Енюшагийн амьсгаа ямар байгааг» чагнах, Василий Ивановичийг бас харах гэж байн байн ирнэ. Авгайд ганцхан нөхрийнх нь л бөгтийсөн хөдөлгөөнгүй нуруунаас өөр харагдах юмгүй, гэхдээ энэ ч гэлээ сэтгэлийг нь жаал амраана. Өглөө нь Базаров босох гэж үзсэн чинь толгой нь эргэж хамраас нь цус гоожсонд буцаж хэвтэв. Василий Иванович үг дуугаралгүй хүүгээ асарна. Арина Власьевна хүү дээрээ орж ирээд бие нь ямаршуу байгааг асуув. Базаров «овоо» гэж хариулаад хана өөд эргэлээ. Василий Иванович хоёр гараараа эхнэртээ занган дуугүй бай гэсэнд цаадах нь уйлчихгүйн эрхэнд уруулаа хазаад гарч одов. 

	Энэ айлын хамаг юм гэнэт барайгаад явчих аятай, хүн бүхний царай шумайж хачин нам гүм болчихлоо. Хашаан дотор нэг их дуутай эр тахиа байсныг тосгон руу аваад явчихлаа, юунд ингэснийг тахиа өөрөө удтал ойлгоогүй байх аа. Базаров хана руу толгойгоо шааж хэвтсэн янзаараа. Василий Иванович хүүгээсээ элдэв юм асуух гэж оролдоод үзлээ, гэтэл Базаров үүнд ядраад байхаар өвгөн зөөлөн сандал дээрээ нам сууж хааяа хуруугаа дуугаргана. Өвгөн хэсэг зуур цэцэрлэг рүү гарч тэнд мэл гайхаж хоцорсон (гайхаж хэлмэгдсэн байр өвгөний царайнаас ер арилахаа байжээ) модон хөшөө шиг жаал зогссоноо, эхнэрийнхээ юм асуухаас зайлсхийхийг хичээсээр дахин буцаж ирлээ. Авгай эцсийн эцэст өвгөний гараас шүүрч аваад хирдхийсэн бараг сүрдүүлэх байртайгаар «хүү юу болоод байгаа юм бэ?» гэж дуугарав. Василий Иванович сая санаа авч биеэ албадан хөгшнийхөө өөдөөс инээмсэглэх гэсэн чинь инээмсэглэхийн оронд яагаад ч юм бүү мэд чанга инээчхээд үс нь өрвөсхийлээ. Аль өглөө эмч залахаар хүн явуулжээ. Хүүгээ бас ууралчхаж мэднэ гэж бодоод өвгөн энэ тухайгаа Базаровт дуулгах хэрэгтэй гэж санав. 

	Базаров гэнэт олбогт вандан дээрээ эргэж хэвтээд эцэг рүүгээ гөлийсөн нүдээр хянуур ширтэн байж уух юм гуйлаа. 

	Василий Иванович түүнд ус өгөхийн далимд духыг нь барьж үзвэл халуу шатаж байв. 

	Базаров ам нээж сөөнгөтөн алгуур дуугаар, — Хөгшөөн, миний хэрэг явдал олхиогүй болжээ. Надад халдчихсан байна. Хэд хоноод та намайг оршуулах болно доо гэв. 

	Василий Ивановичийн хөлөн дундуур татаад авсан юм аятай гуйваад явчихлаа, 

	— Евгений! Хаанаас даа!.. Бурхан чамайг өршөө! Чи чинь салхинд цохиулчихсан шүү дээ... гэж өвгөн үглэнэ. 

	— Боль доо гэж Базаров үгийг нь яаралгүйхнээр таслаад, эмч хүнд ийм үг ярих зохисгүй... Халдварласан хамаг шинж байна, та өөрөө мэдэж байгаа хойно гэв.

	— Халдварласан шинж... хаа байна Евгений? Боль доо!

	— Аа энэ юү вэ? гэж Базаров дуугараад цамцныхаа хормойг сөхөж, биеэрээ гарсан зэвүүн улаан толбыг харуулав. 

	Василий Ивановичийн зүрх ёгхийж айсандаа хүйт даагаад явчихлаа. 

	Өвгөн эцэстээ ам нээж, — За яах вэ... хэрэв... хэрэв халдварлах... маягийн юм боллоо ч гэсэн... 

	— Цус идээлсэн гэж хүү нь сануулан хэлэв. 

	— Харин тийм ээ... хурц халдвар... ухаантай юм... 

	— Цус идээлсэн хэрэг гэж Базаров тод ширүүнээр давтаж хэлээд, — Аль, дэвтэртээ бичсэн юмыг мартаж орхио юү гэв. 

	— За тийм ээ, чи юү ч гэсэн яах вэ... аа бид чамайг эдгээхээ л эдгээнэ!

	— Энэ ч бүтэхгүй хэрэг ээ. За энэ ч яах вэ. Би ийм амархан үхчих юм гэж санасангүй явлаа, зуурдын тохиолдол, үнэнийг хэлэхэд тун аягүй юм боллоо. Ээж та хоёр шашинд их сүсэгтэй улс, түүнийгээ ашиглаж, туршиж болохоор учрал дайрлаа гээд Базаров дахин жаал ус уув. — Одоохондоо толгой маань саруул байгаа дээр... танаас гуймаар нэг юм байна. Маргааш юм уу, нөгөөдөр миний ухаан болохоо болино гэдгийг өөрөө мэдэж байгаа. Одоо ч гэсэн үгээ тод сайн гаргаж байгаа эсэхэд би эргэлзэж байна. Намайг хэвтэж байх зуур дэргэдүүр маань улаан халтар ноход гүйлдэж та өөрөө миний дээр сойр шувуун дээг хориг барих аятай, шон босгоод байх аятай санагдаад байсан шүү. Согтчихсон юм шиг. Миний үгийг та сайн ойлгож байна уу?

	— Боль доо, Евгений, чи саруулхан сайхан л ярьж байна шүү дээ. 

	— Тэгвэл бүр сайн. Эмч рүү хүн явуулсан гэж та хэлсэн шүү дээ... үүгээр та өөрийнхөө сэтгэлийг зассан. Миний сэтгэлийг бас засаж... бие хүн явуулаад... 

	— Аркадий Николайч руу юу? гэж өвгөн үгийг нь тосож авлаа. 

	— Аркадий Николайч гэж хэн бэ? гэж Базаров бодол болох аятай дуугарав. — Аа тийм, нөгөөх ангаахай. Үгүй, түүнийг та бүү сандраа, тэр чинь одоо турлиах аятай болсон, бүү гайх даа, энэ чинь арай солиорол биш. Та харин Анна Сергеевна Одинцова руу бие хүн явуул. Энд нэг тийм газрын эзэн эмэгтэй байдгийг... мэдэх үү? (Василий Иванович толгой дохив) — Евгений Базаров мэнд мэдээд ир, үхэж байгаагаа дуулгаад ир гэсэн гээрэй. Та үүнийг хийж өгөх үү?

	— Хийе... Ганцхан чиний үхнэ гэдэг чинь болдог хэрэг үү? Евгений... Өөрөө бодоод үз! Ийм болбол шулуун шударга гэгч хаана байх юм бэ?

	— Үүнийг бол би мэдэхгүй ганцхан та хүн явуул даа. 

	— Одоохон явууллаа, өөрөө захиа бичье. 

	— Үгүй хэрэггүй зүгээр л мэнд мэдсэн гэж хэлүүл, илүү юу ч хэрэггүй. Аа надад дахиад ноход харагдаад ирлээ. Хачин юм аа! Үхэл гэдэг дээр санаагаа төвлөрүүлэх гэсэн чинь болж өгөхгүй юм. Нэг толбо л... харагдахаас өөр юу ч байдаггүй. 

	Базаров дахиад арайхийн хана өөд эргэж хэвтлээ, аа Василий Иванович өрөөнөөс гарч эхнэрийнхээ унтах өрөөнд очоод бурхны өмнө өвдөг дээрээ сөхрөөд ойчлоо. 

	— Мөргө. Арина мөргө гэж өвгөн гиншинэ. — Манай хүү үхэж байна. 

	 

	 

	Нөгөө тамын чулуу өөрт нь байгаагүй хошууны эмч хүрч ирээд өвчтөнийг үзэв. Хүлгэлзэх арга л баримтлах нь зөв гэж эмч зөвлөөд, эдгэрэх боломжийн тухай хэдэн үг дурсав. 

	— Миний энэ байдалд орсон хүн эрлэгийн оронд явахгүй байхыг үзсэн удаа танд байна уу? гэж Базаров асууснаа, гэнэт олбогт вандангийн ойролцоо байсан хүнд ширээний хөлөөс шүүрч аваад сэгсчиж, байрнаас нь хөдөлгөв. 

	— Чадлаа гэж чадал хэвээрээ л байж байна, гэтэл үхэх л хэрэгтэй болчхоод байдаг!.. Хөгшин хүн бол ч яах вэ. амьдралаас уйдаж амжсан байх, аа би... Үгүй тэгээд үхлийг үгүйсгээд үз. Үхэл өөрийг чинь үгүйсгэж байна аа, ердөө л гүйцээ! 

	Базаров жаахан азнаж байснаа, — Хэн тэнд уйлаад байна? Ээж үү? Хөөрхий ээж минь!

	Амтат сайхан шөлөөрөө одоо хэнийг хооллоно оо? Аа Василий Иванович та бас л гиншгэнэж байх шив? За, шашин тус болж өгөхгүй оргиод байвал, гүн ухаанд тууштайхан байгаад үзэх үү дээ. Өөрийгөө гүн ухаантан гэж та сайрхдаг биш үү?

	— Би юундаа гүн ухаантансах билээ! гэж Василий Иванович дуу тавихад хацар дээгүүр нь нулимс бөмбөрөн бөмбөрөн дусална. 

	Базаровын бие цаг тутам муудсаар мэс засал хийж байгаад хордсон үед тохиолддогчлон өвчин амархан газар авна. Базаров арай ухаан тавиагүй, биеэ барин хичээсээр, хүний хэлж байгааг ойлгохтойгоо байлаа. Гараа зангидаад «дэмийрэхгүй юм сан, юу гэсэн үг вэ!» гэж шивгэнэнэ. Гэсэн мөртөө тэр дороо «За наймаас арвыг хасвал хэд үлддэг бил ээ?» гэнэ. Василий Иванович солиорчихсон юм аятай холхиж, энэ тэр арга хэрэглэхийг зөвлөн, байн байн хүүгийнхээ хөлийг хучна. «Хүйтэн цагаан даавуунд ороон... огиулах юм уулгах... гэдэс дээр нь халуун авах юм тавих... ханах» гэж өвгөн мартсанаа хүчлэн санаж өгүүлнэ. Гуйж байж үлдээсэн эмч нь юм бүхэн дээр өвгөний аяыг дагаж өвчтөнд жимсний шүүс уулгаад, өөртөө нэг бол тамхи, үгүй бол «зориг оруулж, бүлээцүүлэх» юм, өөрөөр хэлбэл архи нэхнэ. Арина Власьевна үүдний хажуу дахь намхан вандан дээр суугаад хааяа нэг л мөргөхөөр явна. Хэдэн өдрийн өмнө жижиг толь авгайн гараас мултарч унаад хагарчихжээ. Ийм юмыг өөрөө хэдийнээс аваад муу ёр гэж үздэг аж, Анфисушка ч мөн авгайн сэтгэлийг засахаар юм юу ч хэлж чаддаггүй байв. Одинцовагийн руу очихоор Тимофеич явжээ. 

	Базаров шөнөдөө базаахгүй хонолоо... 

	Их халууран зовоод, өглөө болж ирэхээр жаал намжив. Арина Власьевна гуайгаар үсээ самнуулъя гэж өөрөө гуйгаад эхийнхээ гарыг үнсэв. Нэг хоёр балга цай уулаа. Василий Ивановичийн дотор жаал сэргэж ирэв. 

	— Бурхны аврал! гэж өвгөн үглэнэ. Өвчин хүндэрч ирээд... наашаа нугарав гэнэ. 

	— Үгүй бас таарав аа! Үг гэдэг бас их чухаг зүйл ээ. «хүндрэх, нугарах» гэдэг үг олчхоод тайвшрах юм. Хүн үгэнд бас их итгэх юм аа, хачин хэрэг шүү. Өөрийг нь арчаагүй тэнэг гэж хэлчхээд зодохгүй орхих юм бол гутарч орхиод, ухаантай сайн гэчхээд мөнгө өгөхгүй байхад сэтгэл ханах жишээтэй гэж дуугарав. 

	Базаровын энэ хуучин аашийг нь санагдуулсан хэдэн үг дуулаад Василий Иванович бүр уярч орхилоо. 

	— Догь доо! Лут хэлж байна, лут аа! гэж өвгөн дуу алдаад алга таших дүр үзүүлнэ. 

	Базаров гунигтай инээмсэглэнэ. 

	— За тэгээд таны бодлоор бол өвчин хүндрээд байна уу, наашлаад байна уу? гэж Базаров дуугарлаа. 

	Василий Иванович үүнд, — Бие чинь л хөнгөрсөн харагдаж байна. Үүнд л би баярлаж байна гэлээ. 

	— За их сайн баярлах гэдэг ямар ч цагт муугүй. Аа, яагаа вэ тэр бүсгүй рүү, хүн явуулсан уу?

	— Явуулахгүй яах вэ. 

	Наашилмаар төлөв удаан үргэлжилсэнгүй. Өвчний хүндрэл дахин эхлэв. Василий Иванович, Базаровын дэргэд л сууна. Гоц гойдын нэг зовлон өвгөний зүрхийг шимшрүүлж байх бололтой. Өвгөн хэд дахин юм хэлэхээр завдсанаа чадсангүй. 

	Эцэстээ өвгөн дуугарч, — Евгений хүү минь хайртай хонгор үр минь! гэлээ. 

	Ингэж ердийнхөөсөө өөрөөр дуудсан нь Базаровын сэтгэлд нөлөөлжээ... Баларчих гээд байгаа ухаанаа арай чарай барихыг хичээн байж, толгойгоо жаахан эргүүлээд — Юү гээ вэ, аав минь гэж дуугарав. 

	— Евгений гэж Василий Иванович залган дуугарч, хүү нь нүдээ аньсан хэвээр, өөрийг нь харах чадалгүй байсан боловч өвдөг дээрээ сөхрөөд, — Евгений, бие чинь одоо дээрдэж байна, бурхны авралаар чи эдгэрнэ. Гэхдээ энэ цагийг ашиглаад, эх бид хоёрынхоо сэтгэлийг засаж үз, христос шашинтан болсныхоо үүргийг гүйцэтгэ! Чамдаа ийм юм хэлэх гэдэг надад ямар их хэцүү байх вэ ээ, гэхдээ Евгений минь үүрд мөнх юу яах... чи өөрөө бодоод үз, ямар байх вэ...

	Өвгөний хоолой чичрээд таг боллоо, аа хүү нь хэдий нүдээ аньсаар хэвтэж байсан боловч хацар дээгүүр нь нэг хачин юм бөмбөрлөө. 

	— Хэрэв энэ та нарын сэтгэлийг тайтгаруулж болох юм бол би дургүйцэхгүй гэж эцэстээ Базаров дуугараад, — Гэхдээ одоодоо яарах юм алга шиг надад санагдах юм, намайг дээрдэж байна гэж та өөрөө хэлсэн шүү дээ... 

	— Дээрдсээн Евгений, дээрдсэн. Гэхдээ хэн яаж мэдэх билээ, эд бүгд бурхны таалал хойно, үүргээ биелүүлчихсэн... 

	Базаров үгийг нь таслан, — Үгүй, би азнана. Өвчин хүндрэлдээ орлоо гэдэгт өөртэй чинь би санал нэг байна. Аа хэрэв та бид хоёр эндүүрсэн байвал яана. Ухаан тавьчихсан хүмүүсийн нүглийг хүртэл наманчлуулж ерөөл уншдаг шүү дээ. 

	— Боль доо, Евгений... 

	— Би хүлээнэ ээ. Аа одоо би унтмаар байна. Надад бүү саад бол гээд Базаров толгойгоо түрүүчийнхээ байранд тавьчихлаа. 

	Өвгөн өндийж зөөлөн сандал дээрээ суугаад, эрүүгээ тулан хуруугаа хазаж гарлаа... 

	Нумтай тэрэгний дугуйн буйд тосгонд гойд содон дуулддаг чимээ гарч, өвгөний сонорыг хирдхийлгэв. Хөнгөн эргэх дугуйн чимээ улам улам ойртсоор, морь тургих нь дуулдаад ирлээ... Василий Иванович босон харайгаад цонх руу очив. Өөрийн нь хашааны хаалгаар дөрвөн морь хөллөсөн хоёр хүний суудалтай сүйх тэрэг орж ирж явлаа. Энэ чухам юу байж болохыг өөрөө сайн мэдээгүй мөртөө учир утгагүй баярлах нэгэн сэтгэлд автан довжоон дээр гүйж гарлаа... Ямбаны хувцастай зарц сүйхний хаалга онгойлгож, хар утсан унжуургаар нүүрээ хаасан хар цамцтай бүсгүй сүйхэн дотроос гарч ирлээ... 

	— Би Одинцова байна гэж бүсгүй дуугараад, — Евгений Васильевич амьд уу? Та түүний эцэг үү? Би эмч дагуулж ирлээ гэв. 

	— Буянтан гэж Василий Иванович дуу алдаад, бүсгүйн гарыг авч уруулдаа наалдуулах зуур, Анна Сергеевнагийн дагуулж ирсэн эмч, герман байрын нүдэндээ шилтэй жижигхэн хүн сүйхнээс яаралгүй бууж байв. 

	— Амьд аа, Евгений минь амьд л байж байна, одоо тэгээд аврагдана. Эхнээр! Эхнээр! Тэнгэрийн дагина манайд морилж ирлээ... гэж өвгөн сандчив. 

	— Юу вэ, бурхан минь гэж зочдын өрөөнөөс гүйн гарч ирээд, юу ч ойлгосонгүй мөртөө тэр дороо үүдний өрөөнд Анна Сергеевнагийн хөлд сөхрөн ойчоод, солиотой хүн аятай хувцсыг нь үнсэж гарав. 

	— Та яаж байгаа, та яаж байна гэж Анна Сергеевна үглэнэ, гэвч Арина Власьевна үгийг нь дуулж өгөхгүй. Аа Василий Иванович ердөө л «дагина! дагина!» гэж давтана. 

	— Wo ist der Kranke?7 өвчтөн чинь хаа байна? гэж эмч эцэстээ жаал дургүйцсэн янзтай асуув. 

	Василий Иванович сэхээ авч:

	— Энд байна, энд байна, намайг дагаад явж үз, нэгэн мэргэжлийн эрхэм минь гэж өвгөн хуучин сурснаараа герман хэлээр дуугарав. 

	— Өө гэж герман эмч дуугараад ярвайсхийв. 

	Василий Иванович тэр хүнийг өрөөндөө дагуулж аваачив. 

	Өвгөн хүүгийнхээ чих рүү бөхийгөөд, 

	— Анна Сергеевна Одинцовагийн дагуулж ирсэн эмч. Өөрөө бас энд ирчхээд байна гэв. 

	Базаров гэнэт нүдээ нээлээ. 

	— Та юу гэв ээ?

	— Анна Сергеевна Одинцова энд ирээд байна, бас энэ эрхэм эмчийг дагуулж иржээ гэж байна. 

	Базаров эргэн тойрон харлаа. 

	— Одинцова энд юу... би уулзмаар байна. 

	— Чи түүнтэй уулзана аа Евгений гэхдээ эхлээд эрхэм эмчтэй ярилцах хэрэгтэй. Сидор Сидорьвич яваад өгсөн болохоор (хошууны эмчийн нэр) энэ хүнд өвчний байрыг би нэгд нэггүй ярьж өгье. Бид тэгээд жаахан зөвлөгөө хийнэ ээ. 

	Базаров герман эмч өөд харав. 

	— За бушуухан шиг ярилц, ярилц, ганцхан латин хэлээр бол дэмий шүү, jam moritur8 гэдэг юу болохыг би мэднэ шүү дээ. 

	— Эрхэм та герман хэл мэддэг байх аа гэж ирсэн эмч Василий Иванович өөд ярих гэтэл өвгөн:

	— Ийх... габэ... үгүй зүгээр оросоор ярьж үз дээ гэж дуугарав. 

	— А-а! Үгүй энэ, энэ бол байна аа... та аан гэж бай гэж цаадах нь оросоор халтичиж мултчаад, зөвлөгөө эхлэв. 

	Хагас цагийн дараа Анна Сергеевна Василий Ивановичийг даган Базаров дээр орлоо. Өвчтөнийг сэхнэ гэж бодохын ч хэрэггүй гэж эмч өөрт нь шивнэж амжсан ажээ. 

	Одинцова Базаров өөд харлаа... өрөвсөж улайсан мөртөө үхсэн хүний аятай харагдах царай, өөдөөс нь ширтэх бүдгэрсэн харц хоёрыг үзээд хэлмэгдэхийн эрхээр үүдэнд зогсчихлоо. Анна Сергеевнад ердөө л нэг айсан хүйтэн хаширтай сэтгэл төрлөө. Энэ хүнд би үнэхээр хайртай сайн байсан сан бол надад ийм сэтгэл төрөхгүй байсан даа гэж агшин зуур түүнд санагдаад орхив. 

	Базаров хүчлэн байж, — Гялайлаа, ингэнэ гэж би санаагүй энэ чинь сайн үйл. Таны зөгнөснөөр бид дахиад уулзах маань энэ байж. 

	— Анна Сергеевна их сайхан сэтгэлтэй хүн, тэр ч байтугай гэж Василий Иванович юм хэлэх гэв. 

	— Аав аа, биднийг хоёулыг маань орхичих. Анна Сергеевна та дургүйцэхгүй байх аа? Миний санахад одоо гээд Базаров хүч тамиргүй болж тулдайсан бие рүүгээ толгойгоо дохилоо. 

	Василий Иванович өрөөнөөс гарав. 

	— За их гялайлаа гэж Базаров дахин хэлээд, — Энэ чинь хааны ивээл шиг байна. Хаад бас ертөнцөөс хагацаж байгаа хүмүүс дээр заларч ирдэг гэдэг байх аа. 

	— Евгений Васильич, миний горьдож байгаагаар...

	— Ээх Анна Сергеевна зүгээр шуудхан ярилцъя. Би ч нэгэнт өнгөрсөн. Дугуйнд дайрагдаж. Ингээд ирэхээр ирээдүйн тухай бодоод байх юмгүй байж шүү дээ. Үхэл гэдэг хуучин золиг мөртөө, хүн бүрд болжгэм шинэ байдаг. Одоо болтол айж сүрдээгүй л байна, цаашаа ухаан тавиад л дуусна даа (Базаров гараа сулхан сэгсрэв) За танд би юү ч хэлэх юм билээ... Танд би хайртай байсан гэх үү? Энэ ч түрүүнд ямар ч хэрэггүй байсан юм чинь одоо бүр ч дэмий. Дурлал гэгч өөрөө хэлбэр, гэтэл миний өөрийн хэлбэр нэгэнт нурж байна. Зүгээр хэлэхэд л та хэчнээн сайхан хүн бэ! Одоо ч ухаан нь та ингээд зогсож байна ямар гуа сайхан... 

	Анна Сергеевнагийн бие өөрийн эрхгүй арзасхийв. 

	— Зүгээр, бүү сэтгэл зов... тэндээ суу... над руу бүү дөхөж ирээрэй, миний өвчин чинь халдвартай юм шүү дээ. 

	Анна Сергеевна өрөөн дотуур бушуухан явж ирээд, Базаровын хэвтэж байгаа олбогт вандангийн дэргэдэх зөөлөн сандал дээр суучхав. 

	— Өгөөмөр сэтгэлтэй хүн! гэж Базаров шивгэнэнэ. — Өөх, энэ муухай өрөөнд, ... Ямар залуухан, сэргэлэн, цэвэр сайхан амьтан... Яасан ойрхон байж байх юм бэ!.. За хагацъя даа! хамгийн чухал нь урт удаан наслаарай, мөн цаг байгаа дээр ашиглаж бай. Та хар л даа. Дутуухан нялц дарагдчихаад байгаа чийгийн улаан хорхой мөртөө бас хямсганаад байгааг, мөн муухайяа. Гэтэл цагтаа, их ээ юм бүтээчихнэ, үхнэ гэж хаа ч байсан юм, зорилго байна, би лут эр л гэж бодож явсан амьтан байхгүй юү. Аа одоо болжгэм аятайхан шиг үхээд өгөх л тэр лут эрийн хамаг зорилго болчхоод байна. Уул нь энэ хэнд ч падгүй хэрэг шүү дээ... Яалаа ч гэсэн урваганаж гиншихгүй дээ гэв. 

	Базаров дуугүй болоод, аягаа тэмтэрч эхлэв Анна Сергеевна айсан байртай амьсгаадан, бээлийтэйгээ хэвээр байж түүнд юм уулгав. 

	Базаров дахин ам нээж, — Та надыг мартаж орхино. Үхсэн хүн, амьдадаа хань болохгүй. Орос орон хэчнээн чухаг хүнээ алдаж байна гэж ирээд л аав танд ярих байх... Тэр дэмий үг, гэхдээ өвгөнд юм хэлээд яах вэ, хүүхэд юухнаар эс тоглож тайтгардаггүй сэн билээ... та мэднэ хойно. Эжийг минь бас энхрийлээрэй. Чухамдаа гэвэл эд нар шиг хүмүүсийг танай ихэс дундаас гэгээн цагаан өдөр дэн барьж эрээд ч олохгүй юм шүү... Би орост хэрэгтэй байсан... Үгүй янз нь хэрэггүй байсан бололтой. Үгүй тэгээд хэн хэрэгтэй юм бэ? Гуталчин хэрэгтэй, оёдолчин хэрэгтэй, махны худалдаачин... мах худалдана... Махны худалдаачин... байзнаарай би самуураад байна... Энд ой бий... 

	Базаров гараа духан дээрээ тавилаа. 

	Анна Сергеевна дээрээс нь бөхийв. 

	— Евгений Василевич би энд... 

	Базаров гараа даруй татаж аваад, өндийв. 

	— Хагацъя гэж Базаров гэнэт хүчилж хэлэхэд, нүдний нь харц мөн эцсийн удаа гялсхийв. — Хагацъя... Ингэхэд байна аа, тэгэхэд таныг би үнсээгүй шүү дээ... унтарч байгаа зул руу үлээчих, бөхөг тэгээд... гэв. 

	Анна Сергеевна уруулаа духанд нь хүргэв. 

	— За боллоо! гэж Базаров дуугараад дэрэн дээрээ хэвтлээ. — Одоо... харанхуй... 

	Анна Сергеевна өрөөнөөс сэмхэн гарлаа. 

	— Яав? гэж Василий Иванович түүнээс шивнэн асуув. 

	— Нойрслоо гэж Одинцова дуулдах төдий хариулав. 

	Базаров тэр нойрноосоо сэрэх тавилангүй байжээ. Оройдоо бүрмөсөн ухаан тавьж маргааш нь талийгаач боллоо. Алексей багш хойдхыг нь уншиж шашны ёс горим гүйцэтгэв. Түрүүн, ерөөл уншиж ариун судар цээжинд нь хүргэхэд, Базаровын нэг нүд нээгдээд, хувцас хунараа өмссөн лам, уугьсан сан, бурхны өмнөх зул сэлтийг хараад үхлийн шинж орсон царайд нь хэлмэгдэх байдал тодрох шиг болжээ. Эцэстээ Базаровыг амьсгаа хураагаад орхихын хамт гэрийнхэн цөм элэг эмтрэн уй гашуу боллоо. Василий Ивановичийн дотор гэнэт багтран хар бууж, «би төлөөс нэхнэ гэдгээ хэлсэн, нэхнэ ээ, нэхнэ!» гэж царай нь минчийж хачин болчихсон, хэн нэгэн юмыг заналхийлж зангидсан гараа дээш сэгсчин, хоолой нь сөөнгөтөж хашхична. Тэгтэл нулимс мэлмэрүүлсэн Арина Власьевна ирж хүзүүнээс нь дүүжлээд, хоёулаа цуг түрүүлгээ харан ойчжээ. «Үдийн наранд хурсан хонь аятай хоёулаа зэрэгцэн толгойгоо унжуулаад ойчсон» гэж Анфисушка хожим зарц нарын өрөөнд ярьсан билээ...

	Гэвч үдийн ган халуун өнгөрч үдэш шөнө болдог, шаналж туйлдсан хөөрхий хүмүүс өөрийн гэсэн гэр орондоо харьж ирээд амарч унтдаг... 

	XXVIII

	Зургаан сар өнгөрчээ. Дун цагаан өвөл болчихсон. Тэнгэр цэлмэг бүдэгхэн номины өнгөтэй, тачигнасан хүйтэн, нягтарч гүйцсэн цас хяхнаж, модонд улбар цан татна. Яндангийн оройд бөөн утаа малгай шиг баагьж, хүмүүсийн царай хазуулчихсан юм аятай ул бутарна, даарч жихэрсэн морьд дэргүүлэн хатирна. Дүн өвлийн богино өдөр нэгэнт хэлбийж, нам гүм агаарт оройн жавар улам чангаран, жаргах нарны гал улаан туяа төдхөнөө бүдгэрэн унтарна. Марьино эдлэнгийн цонхонд гэрэл гарч, Пропофьич гоёлын урт хар цамц өмсөж гартаа цагаан бээлий хийгээд, онцгой ёсорхуу байртай долоон хүнд ширээ засаж байв. Нэгэн долоо хоногийн өмнө, нутгийн жижиг сүмд, Аркадий, Катя хоёр, Николай Петрович, Фенечка хоёрын хоёр хурим бараг гаднын хүнгүй чимээ шуугиангүйхэн болж өнгөрсөн аж. Николай Петрович мөн тэр өдөртөө ажил төрлөөр Москва явах болсон ахдаа салахын өмнө цай уулгав. Анна Сергеевна гэрлэсэн залууст өгөөмөр хишиг хүртээгээд хуримын дараахан тийшээ явчихсан аж. 

	Гурван цаг болоход цөмөөрөө хоолны өрөөнд цугларч ирлээ. Титэм хэлбэрийн, хатгамалтай торгон малгай өмссөн асрагч эхтэй болсон Митя хүүг мөн энд суулгажээ. Катя, Фенечка хоёрын дунд Павел Петрович сууж (харчуул) эхнэрүүдийнхээ хажууд суусан байлаа Манай танилууд сүүлийн үед цөм өөр болж жаал царай зүс орж, буурь суужээ. Ганцхан Павел Петрович баахан турчихсан гэхдээ өөрийн нь төрх байдалд энэ улам ч зохиж, ихэс дээдсийн галбиртай, хээнцэр дэгжин болгох аж... Фенечка ч гэлээ мөн өөр болчхож. Шинэ торгон даашинз өмсөж, өргөн хилэн чимэг үсэндээ хатгаад, хүзүүндээ алтан гинж зүүчихсэн Фенечка өөрийгөө, орчноо хүндлэнгүй намбатай сууж, «намайг уучилж үз дээ. Миний буруу биш» гэсэн байртай инээмсэглэнэ. Ганц Фенечка ч биш, бусад нь цөм инээмсэглэхдээ мөн л зовсхийх байртай. Цөмд нь жаал аягүйвтэр ялихгүй гунигтай мэт авч чухамдаа гэвэл тэдэнд маш таатай байв. Тус бүрдээ, нэгнийгээ хөгтэй нь аргагүй хичээнгүйлэн үйлчилж цөмөөрөө л нэг инээдмийн цагаахан жүжиг тоглохоор тохиролцсон юм аятай байх аж. Хамгийн амгалан нь Катя, ийш тийшээ итгэмтгий цагаахнаар харж сууна. Николай Петрович бэрдээ ухаан жолоогүй сайн болчхож амжсан нь илт харагдана. Хоолны төгсгөл рүү, Николай Петрович босож хундага өргөөд Павел Петровичид:

	— Чи биднийгээ орхиод... хонгор ах минь чи биднийгээ орхиод явж байна. Чи төдхөн эргээд ирэх нь мэдээж хэрэг гэлээ ч гэсэн би... бид... би ч гэсэн бид ч гэсэн... юугаа гаргаж хэлэлгүй байхын эрх алга... Бид ер юм ярьж чаддаггүйд л хамаг гай байгаа юм шүү! Алив Аркадий чи хэлээд орхиоч. 

	— Үгүй аав аа, би бэлтгээгүй юм чинь. 

	— А би ч их бэлтгэсэн хүн дээ аргагүй. 

	Зүгээр ах минь, чамайгаа тэвэрье, хамаг сайн сайхныг ерөөе, бушуухан л бидэн дээрээ эргээд ирж үзээрэй. 

	Павел Петрович бүгдтэй үнсэлцэв. Митя хүүг хүртэл ялгаагүй нь мэдээж хэрэг. Фенечкагийн гарыг бас нэмэн үнслээ. Цаадах нь гараа хүнд өгч үнсүүлж хараахан сайн сураагүй байсан билээ. Хоёр дахь удаа дүүргэсэн хундагыг өргөөд Павел Петрович гүнээ санаа алдан дуугарсан нь:

	— Жаргалтай сайхан суугаарай та нар минь Farewell9

	Төгсгөлийн энэ англи үг анзаарагдсангүй өнгөрч бүхний сэтгэл гүнээ уярлаа. 

	— Базаровын дуртгалд гэж Катя нөхрийнхөө чихэнд шивнээд хундагаа тулгав. Аркадий хариуд нь эхнэрийнхээ гарыг чанга атгалаа, гэхдээ энэ хундгаа чанга дуугаар өргөж зүрхэлсэнгүй. 

	 

	 

	Ингээд л гүйцэх шив дээ? Гэвч уншигчдын зарим нь одоо, тухайлан одоо энд гаргасан хүмүүс тус бүрдээ юу хийж байгааг мэдэх сэн гэж байж болох юм. Бид үүнийг дуулгахад бэлхээн. 

	Анна Сергеевна саяхан хайр дурлалаар биш, итгэж үнэмшсэний үүднээс нөхөрт гарсан. Нөхөр нь оросын ирээдүйн зүтгэлтэн болох, сүрхий ухаантан, хууль мэддэг, аж төрлийн учир начир сайн мэдэх, эршүүдхэн, хэл амаар гойд уран цэцэн залуугаараа байгаа, сайхан сэтгэлтэй, мөс шиг хүйтэн авиртай хүн билээ. Тэд хоорондоо их ая эвтэй суудаг лав жаргалтай... Хайр дуртай болцгоох вий. X... хатагтай нас барсан, нас барсан өдөр нь түүнийг хүмүүс мартчихсан байсан гэнэ билээ. Эцэг хүү хоёр Кирсанов Марьино эдлэндээ суурьшсан, аж төрөл нь урагштай болж эхэлж байгаа. Аркадий зүтгэлтэй гэгч эзэн болсон, «ферм» одоо овоо орлого өгдөг. 

	Николай Петрович одоо тариачид, газрын эзэд хоёрын дундах маргааныг гаргах түшмэлийн ажилтай болчхоод чадлаараа хичээн зүтгэж өөрийнхөө хэсгээр байнга явж өдий төдий юм ярина. (Николай Петрович өөрөө тариачдыг «ухааруулах» өөрөөр хэлбэл нэг үгээ дахин давтан хэлсээр байж үнэмшүүлэх хэрэгтэй гэж санадаг хүмүүсийн нэг байлаа) Гэвч үнэнийг хэлбэл, улсын өмч болгох асуудлын тухай нэг хачирхаж, нэг уйтгарлангуй ярьдаг боловсролтой тайж нар, мөн тэр улсын өмч болгодог явдлыг эрээ бараагүй хараадаг боловсролгүй тайж нар аль алинд өөрөө даанч зөөлөн хүн болохоор, бүрэн таалагддаггүй байлаа. 

	Катерина Сергеевнагаас Коля гэдэг хүү гарсан, аа Митя бүр сайнаас сайн гүйж сүрхий шулганадаг болсон. Фенечка, Федосия Николаевнад нөхөр, Митя хоёроос гадна бэрээсээ илүү их сайн хүн ер үгүй. Катяг төгөлдөр хуур дарж байхад өдөржингөө дэргэд нь дуртай л суугаад байх сан билээ. Дашрамд нь Петрийн тухай дурсчихъя. Мань хүн ихэмсэглэх, маяг зандаа баригдаад бүр хөшилдөж орхисон одоо би амьжирлагатай болсон гэхдээ үгээ хачирхан гуйвуулж дуудна. Хотын нэг ногоочны охинтой гэрлэж, овоо инж авсан. Тэр эхнэр нь хоёр сайнаас сайн хүнийг цаггүй гээд сууж өгөөгүй юм санж. Гэхэд Петр бол цагтайгаар барахгүй богино түрийтэй гялалзсан савхин гуталтай ч билээ байсан юм хойно. 

	Дрезден хотноо зугаалахад хамгийн зохимжтой байдаг хоёр, дөрвөн цагийн хооронд тавь эргэм насны, нарийн өвчинд шаналсан байрын, үс нь цал бууралтчихсан хэдий боловч, ихэс дээдсийн дунд удтал эргэлдсээр бий болдог онцлог шинж бүрдсэн, дэгжин сайхан хувцасласан хүнтэй бид Брюлевский талбай дээр уулзаж болно. Энэ хүн Павел Петрович мөн. Бие сайжруулна гэж Москвагаас гадаадад гарч Дрезден хотноо суурьшаад голдуу Англи болон Оросоос ирсэн хүмүүстэй нийлдэг аж. Англи хүмүүстэй Павел Петрович энгийн, бараг даруу, гэхдээ төв шулуун харьцана. Цаадуул нь түүнийг жаал уйтгартай хүн гэх боловч, өөгүй сайн хүн гэж хүндэтгэнэ. Орос хүмүүстэй байхдаа арай задгай зайдан, гашуун нясуун үгээ гаргаж, өөрийгөө ч, цаадуулыгаа ч тохуурхана, гэхдээ л эд бүгдийг Павел Петрович ая зүйг нь сүрхий олж хайшраг, эвтэйхэн хийдэг билээ. 

	Павел Петрович орос юм ер уншдаггүй, гэхдээ бичгийн ширээн дээр нь орос тариачин эрийн шаахай хэлбэртэй, тамхины үнс хийх мөнгөн сав байдаг сан. Манайхны аяллаар яваа нэг нь түүний хойноос их хөөцөлдөг гэнэ. Нэр төртэй байсан Матвей Ильч Колязин богемийн рашаанд очихоор явах замдаа Павел Петровичийнд ихэмсгээр айлчилжээ. Өөртэй нь цөөн уулздаг хар бор арьстан хүмүүс Павел Петровичид бараг биширдэг билээ. Ордны үдэшлэг, театр сэлтэд орох урилгыг ноён Кирсанов гуайгаас хурдан амархнаар олдог хүн ер үгүй. 

	Павел Петрович чадах хэрээрээ сайн үйл хийнэ, гэвч урьд нэгэн цагт цалгиж явсан эр билээ гэж жаал зугаа наргиантай. Гэхдээ амьдрах өөрт нь хүнд... өөрийн нь төсөөлдгөөс ч хүнд ажээ... Орос сүмд орж зайдуухан хана налж элдэв бодолд автан, гашуунаар мурийсхийсэн уруулаа тас зуун удтал дуугүй зогссоноо гэнэт санаа авч тэрүүхэндээ загалмайлан залбирч гарахыг нь харахад л цөм илт болно... 

	Кукшина мөн гадаадад гарчихсан. Тэр хүүхэн одоо Гейдельбургт сууж түмэн бодисын шинжлэх ухаан судлахаа нэгэнт болиод уран баримал судлах болж шинэ хуулийг нь нээсэн гэж өөрөө ярьдаг гэнэ билээ. Кукшина хуучнаараа л оюутнууд, ялангуяа Гейдельбергээр нэг бужигнаж байдаг Оросын залуу химич, физикч нартай нийлдэг хэвээр. Энэ оросууд юмыг саруул ухааны үүднээс авч үздэгээрээ эхний үед Германы гэнэхэн профессоруудад гайхагдаад хожимдоо огт юм хийдэггүй арчаагүй залхуугаараа мөн л нөгөө профессоруудын гайхахад хүргэдэг аж. Мөн нэг тийм, хүчилтөрөгч хийг азотоос ялгаж үл чадах мөртөө юмыг үгүйсгэх, бие өргөмжлөх сэтгэлд автсан хоёр гурван залуу химичид их Елиссевичийн хамт бас л их хүн болохоор бэлтгэж өөрийнхөө ярьдгаар Базаровын «үйл хэргийг» үргэлжлүүлж байгаа Ситников бас Петербург хотноо шороо хөдөлгөж яваа, дам ярих нь саяхан нэг хүн түүнийг нүдчихсэн гэнэ билээ. Ситников ч мөн мөчөөгөө өгөөгүй нэг барагтайхан сэтгүүлд бичсэн барагтайхан өгүүлэл дотроо тэр нүдсэн хүнээ аймхай хулчгар гэсэн маягийн үг цухуйлгасан юм байх аа. Өөрөө үүнийгээ хошигнол гэж нэрлэдэг. Эцэг нь түүнийг нөгөө л зандчаад байдаг хэвээрээ, эхнэр нь нөхрөө тэнэг... зохиолч гэж тооцдог. 

	Оросын алс хол нэг өнцөгт жижиг суурины хүн нутаглуулах алга дарамхан газар бий. Ер нь манай нутаглуулах газрууд олиггүй байдагчлан энэ газрыг харахад ч мөн нүдэнд гунигтай, тойруулж татсан шуудуунд нь аль язуур хог өвс ургаад дүүрчихсэн. Нэгэн цагт дээрээ будмал халхавчтай байсан загалмайнууд өгрөөд өмхөрчихсөн, хавтгай чулуунуудыг дороос нь түлхээд байгаа юм аятай цөм байрнаасаа хөдөлчихсөн хоёр гурван сарайсан модноос тачирхан сүүдэр тусч, булшин дотуур хонь налайж бэлчинэ... Гэвч эдний дунд хүний гар хүрч, малын хөлд гишгэгддэггүй, ганцхан шувуу суугаад үүрээр донгодож байдаг нэг булш бий. Булшийг төмөр сараалжаар хүрээлж хоёр талд нь ургаж байгаа гачуур мод суулгажээ. 

	Энэ булшинд Евгений Базаровыг оршуулсан юм. 

	Ойролцоо тосгоноос хариугүй хөгширчихсөн нэг гэрийн өвгөн эмгэн хоёр байн байн энэ булшин дээр ирнэ. Бие биеэ түшиж бээцгэнэсээр сараалжинд ойртож ирээд сөхрөн ойчиж, удтал гашуун нулимс мэлмэрүүлж хүүгийнхээ дээр хэвтэж байгаа бул чулууг өнө болтол харан харан ганц хоёр үг сольж чулууны тоосыг арчаад, гачуур модны мөчрийг засна. Дахин дахин залбирч хүүдээ, түүнийхээ тухай дуртгалд арай ойр мэт санагдах энэ газраас холдож ядна... хоёр хөгшний залбирал асгаруулсан нулимс үргүй хоосон өнгөрөх юм гэж үү, та минь? Хайр, ариун үнэн хайр юм бүхнийг дийлдэггүй юм гэж үү та минь? Үгүй тийм биш! Хэчнээн гал цогтой, нүгэлт тэрслүү зүрхтэн энэ булшнаа орж нуугдав ч гэсэн тэр, дээр нь алаглаж буй цэцэг бидний зүг гэнэхэн харцаар амарлингуйяа ширтэнэ. Энэ цэцэг дэлбэс гагцхүү өнө мөнхийн амар тайван «тоомсоргүй» түмэн бодисын хөдөлшгүй энх амрыг төдийгүй, үүрд эвлэрэх, мөнх улиран үргэлжлэх амьдралыг бидэнд харуулан байгаа нь бол юу.

	1861 оны 8 дугаар сар

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	УЛСЫН ХЭВЛЭЛИЙН ГАЗАР

	УЛААНБААТАР 

	1959

	 

	Техн. ред. Л. Сандагдорж 

	Хянагч Б. Самдан

	Б— 1309, 

	Хэвлэлтэд 1958 оны 12 дугаар сарын 17-ны өдөр. 

	20, 000 ширхэг хэвлэв. 

	Хэвлэлийн хуудас 14. 

	Цаасны хэмжээ 84X108. 1/3. 

	Үнэ 2 тө 60 мө.

	Зах № 31

	Сүхбаатарын нэрэмжит хэвлэх үйлдвэр. 

	Улаанбаатар. Сүхбаатарын талбай 2. 

	
Заметки

		[←1]
	 Францад болсон 2 дугаар сарын хувьсгалаас Оросын хаант засаг айсандаа 1948 онд өөрийн иргэдийн гадаадад явахыг хориглосон юм.




	[←2]
	 Сфинкс — эмэгтэй хүний цээж тэвэрсэн арслангийн чулуун дүрс




	[←3]
	 Францаар уучилна уу, эрхэм ээ — гэсэн үг




	[←4]
	 Хамгийн дуртай (англиар)




	[←5]
	 Латинаар ашигтайг аятайхантай гэсэн үг




	[←6]
	 толгой эргэлт (Францаар)




	[←7]
	 Өвчтөн хаа байна? (Германаар)




	[←8]
	 Нэгэнт үхэж байна (Латин хэлээр)




	[←9]
	 Farewell (англиар) баяртай гэж удаан хугацаагаар салах үед хэргэлдэг үг.

